
NIKOH TO‘G‘RISIDA









Janob muallif va muharriri «Taraqqiy»din iltimos qilurmankim,
nikoh masalasi xususida mani bu besh-olti kalima so‘zimg‘a «Taraqqiy» sahifasidan
joy bersalar.









Qola nabiyyi sallollohi alayhi vasallam nikoh sunnati
«Faman rag‘ba an sunnati folis mani» mazmunicha bir oqil va bolig‘ kishiga tazavvij,
ya’ni uylanmoq sunnat mua’kadalarini biri bo‘lmoqig‘a hech shubha yo‘qdur. Bunga
binoan har kim o‘z kafuvvini topib, oli qadaral ol to‘y-tomosha qilib, imom afandilarimiz
fasih va mavzun iboratlar birla aqdi shar’iy qilib, bir vajhi sunnat xutba o‘qilib,
qizni kuyov qo‘lig‘a taslim qilurlar. Xo‘b yaxshi, ammo ikki-uch moddai muvassafasi
bordurki, aning fasxiga ko‘shish qilmoq ulamoyi zulehtiromlarimizg‘a va ag‘niyolarimizg‘a
vojib darajasida muhim va zarurdir. Birinchisi, qalmoq va xitoy toifalaridan qolg‘on
bir rasmi qabihadurkim, nikohdan bir kun muqaddam besh-o‘n nafar sozanda va juvonlarni
jam qilib, necha xil af’oli qabiha, g‘ayrimashru’lar birla o‘z yoru birodarlarig‘a
bazm qilib ko‘rsatib, ofarinlar uyushtirar edilar. Bu ishni shar’an haromlig‘i izhori
minal shamsdir. Ammo avomunnosg‘a chinon shoyi’ bo‘lmishdirki, martabai istihloldin
o‘tub, sunnat, balki vojib darajasig‘a yetubdur.


Zakot bermoq bo‘lg‘on holda bir boy zakot bermasa, hech
kimning ishi yo‘q, ammo o‘g‘lini uylantirib, bazm bermasa, avomlar o‘rtasida malomatga
mustahiq bo‘lur.


Ikkinchi nikoh kuni kelinni kuyov hovlisig‘a olib borurda
ko‘riladirgon bir rasmi shani’adurki, bir arobag‘a kelinni solib, ul arobaning oldida
ikki-uch nafar xotunlar beibo chirmanda chalib va hofizlik qilib bormoqlari. Agarchi
kulliyatan bo‘lmasa ham aksar joyda ko‘rilmoqdadur. Bu badbaxtlarning avrat ovozini
eshitib, ko‘p musulmonlar gunahkor bo‘lmoqdadur.


Uchinchi, dallol va yalochi masalasidurkim, muni haromlig‘idin
ziyoda zararlari ham bor. Chunonchi bir hovlida yalochi o‘ynasa, jami’ xotunlar
ani atrofida turub o‘rtag‘a ma’jusiy otashparastlardek otash yoqurlar, ba’zi joylarda
ul badkirdorlarning o‘yinini erkaklar ham bir tarafda turub tomosho qilurlar va
ba’zi nodonlar qo‘llarig‘a tanga olib o‘yunchisini choqirib, bir a’lo fohishabozlik
qilurlar. Bularning bu ishlarini bo‘lak mastura xotunlar ko‘rib tururlar. Mazkur
erkaklarning bir ko‘zlari o‘yunchida bo‘lsa ham, bir ko‘zlari boshqa xotunlarda
bo‘lur, hosili kalom, toqati islomiyatdan xorij bir xilof shar’idurki, buni shafe’i
va davomi aholii islomni g‘ayrat va hamiyatdin butun-butun judo qilur. Bas, bu af’oli
qaboyihlarni fasxiga ulamolar ko‘shish qilmasalar, bu ishlarni shar’an joiz ekonlig‘ini
avomunnosg‘a bildurmasalar, avomunnos bul xilofi shar’iy ishlarni istihlol va istihfonida
mudovomat qilsalar kerak va bul e’tiqod fosidalari bora-bora ulamolarg‘a ham ta’sir
qilsa, bul xilofi shar’ilarda avomunnosg‘a mutobaat qilsalar kerak, balki mutobaatlari
ham ko‘rinmakdadir. Hattoki ba’zi ahli ilmlar bu ishlarni javoziyat va shar’iligini
tavajjuh qilmoqdadurlar. Yo rab, munday faso axloq va munday behamiyatlikdurki,
shunday xilofi shar’ilarni man’ig‘a ellik-oltmish ming musulmondin bir g‘ayrat sohibi
topilmas.


«Taraqqiy», 1906 yil, 3 fevral









Har besha gumon mubarki xolist, shoyadki palang xufta
boshad[bookmark: _ftnref1][1]. Mazmunicha: g‘ayrat va hamiyat sohiblari alhamdulilloh mavjuddurlar. Chunki
bundin muqaddam bazm va yalochilar haqida yozg‘on maqolamizni «Taraqqiy» sahifasida
o‘qug‘on kishilar xattiki muhofizi shar’iyi sharif bo‘lg‘on qoziyi islomimiz bul
to‘g‘rida izhori mamnuniyat qildilar. Ba’zi mahallalarda ijtimo’ bo‘lib, har kim
to‘yida bachcha va yalochi o‘ynatsa, mahallag‘a qo‘shilmasun va aralashmasun deb
fotiha o‘qug‘onlari eshitildi. Bul janoblarning amsollari ko‘paymog‘ini samim birla
vojibul vujuddin tilab va istido’ qilib dermizki, borakolloh, yashosun g‘ayrat,
yashosun hamiyat, olami islomiyat. Bul tariqa xilofi shar’ilarni man’ig‘a eng avval
g‘ayrat qilg‘on janoblarni tabrik va tahsin qilib, boshqa mahallalarning ham bul
janoblarg‘a lohaq bo‘lmoqlarini iltijo qilurmiz. Ammo fuqarolarni sohibi g‘ayratlari
«palang xufta» manzallasidadurlarki, «palang xufta»ni quvvati hech yerga yetmas.
Misola, bir mahalla imomi yo ellikboshisi bosh bo‘lib man’ qilsalar, ikkinchi mahallag‘a
ta’sir qilmas, ikkinchi mahallag‘a ta’sir qilsa, uchinchi mahallag‘a yo‘l topilmas
va bul xilofi shar’ilar chunon shoyi’ bo‘lmishdirki, ba’zi behamiyatlar mahallag‘a
qo‘shilmaslikg‘a rozi bo‘lib, bazm va yalochini tarkig‘a rozi bo‘lmas, chunki ota-bobolaridin
qolg‘on rasm emish, bas, bul rasmi qabihalarni man’ va fasxi ulamoyi zulehtirom
va quzzoti islom va hukumatdoron neknomlarimizg‘a lozimdurki, bul janoblar har bir
ijtimo’larida ittifoq qilib, falon va falon ishlarni muxolifi shar’iyyi sharif bo‘lgon
vajhidin man’ qilduk va har kim qilsa falon jazog‘a mustahiq bo‘lur, deb hukm qilmoqlari
birla bul xilofi shar’ilar butun oramizdin ko‘tarilib va bul ishlarni sababi birla
dunyo’i va oxiratda sazovori oxiri azim bo‘lmoklarida shar’an va aqlan hech shubha
yo‘qdir. Yahudiylar zabihni man qilmoq to‘g‘risida qilg‘on hamiyat va jasoratlari
butun Turkiston mamlakatig‘a ta’sir qilg‘ondek buni ham ta’siri butun Turkiston
mamlakatig‘a xususan, Farg‘ona muzofotlarig‘a ta’siri ma’lumimizdur. «Xayrun nos
man yanfa’n nos» — hadisi sharif maolincha, sifoti xayrunnoslik birla mutassif bo‘lmoqlarida
ham shak yo‘qdir. Zeroki, bul ishlarni man qilmoq — musulmonlarni din va dunyolarig‘a
foyda yetkurmakdur. Dunyolarig‘a foyda shulki, bul xilofi shar’ilarini sababidin
oxiratda tortadurg‘on do‘zax azoblaridin xolos bo‘lurlar, dunyolarig‘a foyda shulki,
bachcha va yalochini bir kechalik muzdig‘a beradurg‘on o‘ttuz-qirq so‘mlari o‘z
kissalarining manfaatig‘a qolur.


Hamadin bul moddasi ajabroqdurki, muxolifi shariat va
bid’at bo‘lg‘on badbaxt va bachchalarni muzdlari o‘ttiz so‘m, qirq so‘m bo‘lib,
kuyov-kelin qo‘shulmoqlarini xiltig‘a eng amada zarur bo‘ladurg‘on xutba o‘qug‘uvchi
imom afandilarimizni muzdlari yigirma tiyin yo o‘ttiz tiyin birla bir o‘n tiyinlik
dastruymoldir. Yo rab, munday betartib va benizomlik bo‘lurmu.


Faryod az zamonai
bemehr kaj harom, 


Xunrezi jonistoni
g‘amangez benizom[bookmark: _ftnref2][2].


«Taraqqiy», 1906 yil, 7 fevral









O‘zing bedor qil,
yo rab, bizni bu xobi g‘aflatdan, 


Hidoyat qil tariqi
haq sori rohi zalolatdan.


1905 nchi, 17 nchi oktyabrda berilmish manifest, ya’ni
hurriyat jumla Rusiya fuqarolarini asirlik zindonidan ozod qilib, o‘z huquqi diniya
va dunyaviyalarini talab qilmoqda va o‘z mamlakatlarini islohida va o‘z maktab va
madrasalarig‘a tartib va nizom ijro qilmakda. Hurlik, muxtorlik ato qilindi va bul
hurriyat vositasi va soyasida jumla Rusiya fuqarolari oli alalxusus necha zamonlardin
beri har go‘shada siqilib yotqon musulmonlar qafasdin ozod bo‘lg‘on qushlardek har
tarafg‘a parvoz qilib, o‘z huquqi milliya va maoliyalarini talabida chunon g‘ayrat
va hamiyat qila boshladilarki, yolg‘uz musulmonlardin Peterburg‘ shahrig‘a yuborilgan
arizalar 500 din ziyodag‘a bolig‘ bo‘ldi. Hech bir shahar, viloyat qolmadiki, davlat
Dumasig‘a musulmonlar tarafidin vakillar saylanmoqqa maslahat va mashvarat qilinmag‘on
bo‘lsa va hech bir viloyat qolmadiki, islohi mamlakat va ijroyi ahkomi shariat xususida
majlis-mushovaralar qurulmog‘on bo‘lsa. Ammo biz Turkiston viloyatining musulmonlari
hanuz asirlik zindonida tufrog‘ yemakdamiz. Jumla viloyatlardin millati-millati
sadolari eshitilmakdadur. Ammo bizning viloyatimizda nafsi-nafsi navolari tarannum
etilmakdadir. Hammada izhori haqqoniyat, bizlarda isrori nafsoniyat, hammada g‘ayrat
va hamiyat zuhuri, bizlarda ixtilof va g‘aflat huzuri.


Biza nechun ittifoq
o‘rnig‘a odati ixtilof o‘lmish, 


Magar bizlarg‘a
ro‘zi o‘lmamish millatda g‘ayratdan.


Hammaning maktab va madrasalari murattib va munzim, bizlarg‘a
usul va tartib makruh va mahrum, oli alalxusus biz Toshkand musulmonlarig‘a sunnat
o‘rnig‘a bid’at, ufoq o‘rnig‘a nifoq, va’z va nasihat o‘rnig‘a jang va shikoyat,
g‘ayrat va hamiyat o‘rnig‘a xavfu g‘aflat. Iste’moli majlislarimizning eng amada
zaruriyotidin o‘lmish ibodat uchun bino qiling‘on masjidlarimizning darvozaxonasi
shikoyatxonag‘a mubaddal o‘lmish. Vaholanki, shikoyatni ramlig‘ida shak va shubha
yo‘qdir. Imomlarimizning vazifalari qavmlarig‘a va’z va nasihat birla ahkom shariatni
bildirub, g‘ayri-mashru’ ishlardin qaytarmoq bo‘lg‘on holda o‘z vazifalarini ado
qilmoqqa to‘y va ma’raka axtarmoqdin qo‘llari bo‘shamas. Agar qavmlarini oldig‘a
tushub to‘y va ma’rakag‘a yurmasalar o‘shal kuni imomatdin ma’zul bo‘lur emishlar.
Chunki avomunnosning e’tiqodida imomlik qavmning oldig‘a tushub to‘y va ma’raka
axtarmoqdin iboratdur va a’yoni qavmg‘a xushomad qilib, girdin ekmakdan kinoyatdur.


Vaholanki, imomlar noibi Rasulluloh sallollohu alayhi
vasallamdurlar. Olloh taoliy anbiyo alayhim-us-salomg‘a o‘z ahkomlarini bandalarig‘a
yetkuzmakni va’z va nasihat birla odamlarni dinga va yaxshi amallarg‘a dalolat qilmakni
amr qildi. Ul janoblar har qaysilari ma’mur bo‘lg‘on vazifalarini ado qilmak uchun
o‘z nafslarig‘a turluk-turluk jafolarni ravo ko‘rdilar. Hargiz va va’z nasihatdin
zaboni muboraklarida qusurlik ko‘rulmadi, xususan, hazrat Rasuli akram sallallohi
alayhi vasallamning dahani muboraklaridin to‘ti ruhlari parvoz qilg‘uncha «ummatim»,
«millatim» kalimalarini zaboni muboraklaridin qo‘ymadilar. Qani bizlarda ul janoblarg‘a
mutobaqat, qani ul janoblarg‘a muvofaqat. Qachonki ul janob «Kulli nafsi zoiqatul
mavt» mazmunicha dorulfanodin dorulbaqog‘a rihlat qildilar. Umuri hidoyat va muhofazatdin
va millati xulafoyi roshidin alayhim ar-rizvonni vazifalari o‘ldi. Ul janoblar ham
har qaysilari o‘z zamonlarida millat uchun chunon g‘ayrat va jasorat ko‘rsatdilarki,
butun Fors va Turkiston balki, aksar Hindiston mamlakatlari bul janoblarning zamonlarida
sharafi Islom birla musharraf bo‘ldi. Hammalari o‘zlarini millatg‘a qurbon qildilar.
Bas, bul janoblarni noib va vorislari ulamoyi kirom va umaroyi zulehtiromlar o‘ldilar.


Bul janoblarda ham yaqin zamonlarg‘acha o‘zlarig‘a lozim
bo‘lg‘on vazifalarni adosida qusurlik ko‘rilmadi. Ammo bul zamondin yuz yildin ziyodroq
muqaddam zamondin boshlab ohista-ohista millat devorining har tarafig‘a rahnalar
paydo bo‘ldi. Munga sabab ulamo va umarolarimizning o‘z nafslarini rioyasida harakat
qilmoqlari bo‘ldi. Podshoh va xonlarimiz bo‘lsa, millatg‘a qilg‘on xizmatlari tanho
xotun olmoq va kuchuk urushtirmoq va beg‘ayrat va haqqoniyat dindor kishilarni badarg‘a
qilmoq va tutub o‘ldirmoq bo‘ldi. Millat nima, shariat nima, bilmadilar va qaramadilar.
Shuning uchun millat devorini rahnalari tobora ziyoda bo‘ldi. Bo‘zaxo‘rlik, qimorbozlik,
bachchabozlik, bazm qilmoq va yalochi o‘ynatmoq, erkakni xotun qilmoq va xotunni
erkak qilmoq, zino qilmoq, shikoyat qilmoq va bir-birlarini haqorat qilmoq, xususan,
og‘izga haqorat qilmoqkim, kufri sarihdur va shularg‘a o‘xshash harom amallar o‘rtalarida
chunon shoyi’ bo‘ldiki, haromlig‘i hech kimning dilidin xatir qilmadi. Bu ishlarni
alhol bizlarning ota-bobolarimiz rasmlaridur, deb iste’mol qilmoqdadurlar, hattiki
ba’zi mo‘yisafedlarimiz bizlar yigitlik vaqtimizda munday ishlarni qilar erduk va
munday bazmlarni qilur erduk, bizlarning bachchalarimiz munday o‘yunchi erdi, qani
ul bachchalar, zamona fosid bo‘ldi, yigitlar xotun bo‘ldi, deb o‘tgan zamonlarg‘a
faxr va bu zamong‘a afsus va nadomat qilurlar. «Innolloha yag‘irmo ba qavmi yag‘ir
mo ba nafsihum». Mazmunicha: oxirul amr bu af’oli qabihalarimizni sababidan mulk-mamlakatimiz
tag‘ayyur va tabaddul bo‘lib, asir-u, xor-u zalil bo‘lduk.


Vaqtiki hukumatdorlarimiz bizlarni bul tariqa g‘aflatda
va jaholatda topdilar. Millatimiz devorining qolg‘on yerlarig‘a rahna solib, shariatimizni
obodlig‘ina eng amada sabab bo‘ladurgon masjid va madrasa vaqflarini tavaqquf qilinib,
qozilarimizning nomlarini «narodniy sudya» nom qo‘yilib, uch yuz so‘mdan vasiqa
qilmoq qozilarimizdin olindi. Qozilarimiz hukmlarini polojeniega muvofiq qilmoqqa
majbur bo‘ldilar va soira-soira rahnalar paydo bo‘ldi. Ammo o‘z hukumatdorlarimizning
ko‘zlarini g‘aflat chunon qoplamishki, hanuz o‘z nafslarining foydasini axtarmoqqa
mashg‘uldirlar va ul foydadin millat va shariatg‘a xoh foyda o‘lsun, xoh zarar o‘lsun
har bir harakatlaridin manfaati shaxsiyalari maqsuddir. Va har fikrlarida rioyani
nafslari mavjuddir.


Ulamolarimizda hukumat yo‘qki, millat devorini rahnalarini
isloh qilsunlar va hukumatdorlarimizda g‘ayrat yo‘qki, bu islohda ulamolarimizg‘a
yordam bersalar, alalxusus, har millat sohiblari o‘z huquqi milliya va maoliyalarini
talabida hur va muxtor bo‘lg‘on bu zamonda va har viloyatda islohi mamlakat uchun
majlis, mushovaralari qurulg‘on bu asrda bizning Toshkand shahrida islohi mamlakat
xususida na bir ijtimo’imiz bor va na bir maslahatimiz bor va na huquqi diniya va
dunyaviyamizni talabida bir ariza berduk va na davlat Dumasig‘a vakil saylamoq xayolimizg‘a
kelur. Yolg‘on bo‘lmasun, mundin bir-ikki oy muqaddam ulamo va hukumatdorlarimizning
g‘ayrat to-murlari harakatga kirib, o‘z huquqlarini talabida ariza bermoq uchun
ikki-uch bor ijtimo’ qildilar. Afsuski, ul ijtimo’lari ham yolg‘uz palov va ziyofatxo‘rlik
birla nafsoniyatdin iborat bir majlis bo‘ldi. Ariza bermoq munda tursun, arizani
tartibig‘a ham ittifoq qila olmadilar. Chunki har kim o‘z manfaati shaxsiyasini
mulohazasida so‘z so‘zladi.


Qo‘rqurmanki, biz bechoralar shul g‘aflat va shul ixtilof
va shul nafsoniyat soyasida hama mustafid bo‘lg‘on hurriyatning ne’matlaridin ham
mahrum qolmasak deb. Agar shundan ham mahrum bo‘lsak, millatimizning devorig‘a solingan
rahnalar tobora ziyoda bo‘lmog‘ida hech shubha yo‘qdir. Agar shul hol birla ketsak,
tongla qiyomatda biz, ahli islomni qo‘llarimiz kimning yaqolarida bo‘lsa kerak.


Biz fuqarolar, qo‘ydek musulmoniya, amaldorlarimiz cho‘pon
misllik bo‘lib, tongla bizlarning ahvolimiz borasida mas’ul bo‘lsalar kerak. «Kullikum
rao’ va kullikum mas’ul an raiyata», oramizda bo‘lgan rahnalarni islohi hukumatdorlarimizning
quvvat va g‘ayratlari birla mumkindir. Loaqal shunga ham bir g‘ayrat qilmasalar,
misola bu rahnalarni bir nechasi bachcha va yalochilarni o‘ynatmoqdurki, mundan
muqaddam gazetlarda yozilib erdi va ul gazetalarni o‘qug‘on kishilar g‘ayrat va
hamiyat qilishib, necha yerlarda bu ishlarni man’ig‘a fuqarolarni o‘zlari ko‘shish
qilishlari, ammo yerlarda man’ig‘a muvofiq o‘lsalar ham ba’zi joylarda qo‘llarida
hukumat bo‘lmag‘on vajhidin man’ qilmoqqa qodir bo‘lmadilar. Agar hukumatdorlarimiz
bul ishlarda ulamo va fuqarolarga yordam berib bosh qo‘shsalar erdi, butun Turkiston
viloyatidin bu ishlarni barham bermoq mumkin erdi. Bas, bu ishlarni to‘g‘risidin
qiyomatda savol o‘lsa, kimning domanin tutarmiz. Ikkinchi do‘xtur masalasidurki,
boqiyasi bor[bookmark: _ftnref3][3].


«Taraqqiy» gazetasi, 1906 yil, 7 mart















BIZNI JAHOLAT - JAHLI MURAKKAB




 




Har millatning maktab va madrasasi o‘ldig‘i kabi, bizni
ham maktab-madrasalarimiz garchi benizom va beusul o‘lsa ham, yo‘q demak darajada
oz emas. Har millat avlodini tarbiyalash va ta’limi ulumda ko‘rsatgan himmat va
g‘ayrati kabi bizlarda ham o‘z ma’sum avlodlarini jaholat va g‘aflat zulmatida qolmoqig‘a
hech bir rizolari o‘lmay, qo‘llaridan kelgancha ta’lim va tarbiyati avlodda qusurlik
ko‘rsatmakchi zotlar mavjuddirlar. Va lekin dunyog‘a nima uchun kelgonini bilmay,
ilm va maorifg‘a aslo rag‘bat qilmay, jonidin shirin bolalarini ko‘cha-bako‘cha
kezdirib, bechora ma’sumning aziz umrini jaholat otashina yondirg‘uvchi behamiyat
va bediyonat otalar ham oramizda oz emasdur. Ko‘p dindoshlarimizni ko‘rarmizki,
o‘z farzandlarini aslo maktabg‘a bermay orqalaridin ergashtirib, ruslar eshigida
o‘zlari kabi xizmatchilikka o‘rgatib, dunyo va oxiratning saodati o‘lg‘on ilm va
maorifdin mahrum qo‘ymoqdin hech bir ibo qilmaslar. Ba’zi azizlarimiz bordurki,
o‘g‘lini qo‘lidin tutib maktabga olib borur. Muallimdan tolib qilurg‘a: «Taqsir,
shu o‘g‘limni go‘shti sizniki, ustixoni bizniki, bir iloj qilib, tezlik ila naqd
va nasiya yozmoqni o‘rgatib berursiz», der. «Eshagiga yarasha tushovi» degan o‘zbek
maqolicha, muallimlar ham aksarlari qonuni ta’lim-tarbiyadin butun-butun bexabar
kishilar o‘lub, balki o‘quv va yozuvni ham lozimincha bilmasliklari vajhidan bechora
ma’sumalarni iste’dodi zotiyasig‘a nazzora ikki yil zarifida jami’ lavozumoti diniyani
bildirmoq mumkin o‘lg‘on holda, to‘rt-besh yilg‘acha hijja usuli birla dunyo va
oxiratga foydasi bo‘lmag‘on Fuzuliy, Navoiy, Xo‘ja Hofiz va Bedil kabi mushkul manzuma
kitoblarg‘a umri azizini barbod etarlar.


Ey vatandoshlar! Diqqat nazari ila boqing! Bir bolani
maktabg‘a bermakdan maqsudi vojibot diniyamiz o‘lg‘on ilmi qiroat, masoili e’tiqodiya,
farz, vojib, sunnat mustahab, harom, makruh, namoz va ro‘za, haj va zakotlarni ham
zaruroti dunyaviyamiz o‘lg‘on ilmi hisob, jug‘rofiya, tavorix, xususan, «Tarixi
Islom» kabi foydalik ilmlarni bildurmoq o‘lg‘on holda johil domlalarning «ta’limi
faloniy, qoshi qaro, qaro ko‘zi, qaro yuzi, oh, so‘zi shirin», deb bolalarni fasod
axloqig‘a birinchi sabab o‘ladurg‘on manzuma kitoblar o‘lmish.


Bu xususda otada ayb yo‘q, chunki bu bechorani e’tiqodida
bolani o‘qutmoq yolg‘iz naqd va nasiya yozdurmoqdin iboratdur. Muallimda ham ayb
yo‘q, chunki bu zikr qiling‘on ulumi zaruriyalarni bechora muallimning o‘zi bilmas,
balki ba’zilarini ismini ham eshitgan emas. Bechora na qilsun? Nochor, befoyda bo‘lsa
ham maktablarda bolalarga o‘qitgudek bulardan boshqa bir kitob topilmag‘on zamonlarda
o‘zi o‘qib, bilgan kitoblari shu kitoblar o‘ldig‘i chun eski o‘runlarda eski tushlarin
ko‘rmakdadurlar. Mani so‘zimdan Fuzuliy, Navoiy, Xo‘ja Hofiz, Bedillar kabi ulug‘
zotlarni tahqir qildi, deb gumon qilinmasun. Chunki mani g‘arazim bu kitoblarni
zotan befoyda demak emas, balki yosh bolalarg‘a bu kitoblarning ta’limi befoyda,
demakdir. Misola bir bolaga Fuzuliy o‘rniga ilmi qiroat, Navoiy o‘rniga masoili e’tiqodiya, Xo‘ja Hofiz joyiga
masoili amaliyot, Bedil badalig‘a ilmi hisob o‘qitilsa, din va dunyosi uchun qancha
foydalar hosil qilib, musulmon o‘lur. Bil’aks, bu kitoblarning o‘zi o‘qitulg‘on
holda bu foydalardin mahrum qolib, balki fasod axloqqa mubtalo o‘lmog‘i ham ehtimoldir.
Chunki bu kitoblarni tasnif qilg‘on zotlar Olloh taoliyg‘a qurbat paydo qilg‘on
kishilar o‘lg‘onlari uchun aytgan so‘zlarining zohiri shariatga muxolif o‘lsa ham,
haqiqati muvofiqdir. Chunonchi mavlono Fuzuliy derki, fard:


Sanamlar sajdasidur bizda toat tangri-chun, zohid, 


Kishi ko‘rsang sen, o‘z diningda taklifi namoz ayla.


Yoki


Xo‘blar mehrobi abro‘sina mayl etmaz faqih, 


O‘lsa kofirdur, musulmonlar, ango qilmang namoz.


Mavlono Hofiz derki:


May no‘shki, umri jovidoniy in ast, 


Kayfiyati ro‘zgori foniy in ast. 


Hangomi gulu, lolau yoron sarmast, 


Xushbosh, dameki, zindagoniy in ast.


Bu kabi so‘zlarning zohiriy
muxolifi kitob, sunnat bo‘lsa ham, haqiqati bir boshqadir. Ammo yosh bolalar, shubha
yo‘qdurki, buni haqiqatda bilmaslar. Balki o‘qitgan muallimlari ham bilmaslar. Nochor
zohiri ila amal qilib, fasod axloqg‘a mubtalo bo‘lmoq xavfi bordur. Ba’zi juhalo
dermishki, bu tartib hazrat Imomi A’zamning tartiblari, buni buzaman degan kishining
o‘zi buzulur. Ajabo, bu kabi jaholat ham bo‘lurmi? Bu jahli murakkab emasmu? Chunki
bu johillar hazrat Imomi A’zamning umrlarida bu kitoblardin hech bir asar o‘lmag‘onini
bilmaslar. Bilmaganlarini ham bilmaslar. Qachon ul janobning zamonlarida Fuzuliy
yo Bedil, yo Xo‘ja Hofiz, yo Navoiy bor edi? Qachon ul janob bu kitoblardin bolalarga
ta’lim berdilar. Ul janob kabi zotning haqlarig‘a bu kabi bo‘lg‘on iftiro, tuhmat
qilg‘on johilni inshoolloh o‘zi bilur.


Ba’zi nodonlar dermishki, shu
kitoblarni o‘qimaguncha bolalarning savodi chiqmas. Bu ham e’tiqodi fosid va da’voyi
bedalildur. Chunki bu e’tiqod durust bo‘lsa edi, Turkiston viloyatidin boshqa viloyatlarda
hech kimning savodi o‘lmas edi. Vaholonki, boshqa viloyatlarda xat bilmaydurgon
kishi yuzdan o‘n bo‘lsa, Turkiston viloyatida yuzdan to‘qsondir.
Mundin ham ma’lum o‘lurki, savod chiqmaq bu kitoblarni o‘qumoqqa muvaqquf emas,
balki bu kitoblar g‘oyat qiyinlikidin bolalarni besavod qolmog‘ig‘a ham sabab o‘lur.
Chunki bu kitoblar o‘qilodurg‘on maktablarda ellik boladin o‘n bola to‘rt-besh yilda
bazo‘r ushbu kitoblarning o‘zinigina xatini tanub chiqur. Boshqa kitoblarni yana
durust bilmas. Ammo bu kitoblar o‘qilmaydurg‘on jadid maktablarida ikki yil ichida
ellik bolani qirq to‘qqizi balki
hammasi alassaviya necha xil ilmlardan imtihon berib chiqar. Boz bu kitoblarni ham
bilur. Xayr, durustroq ham bilmasun? Lekin, bilmagoni birla bu bolaning na dunyosig‘a
va na oxiratig‘a hech bir zarari yo‘q. Chunki
bu kitoblarning o‘zini dunyo va oxiratg‘a hech bir foydasi yo‘q. Balki zararining
ehtimoli bolada zikr qilindi. Xayr, kelaylik
sadadi kalomg‘aki, o‘g‘lini maktabga
bermakdin maqsadi naqd va nasiya yozdurmoq o‘lg‘on johil otaning o‘g‘lig‘a
qilg‘on muallim bechoraning tarbiyati, chekkan mashaqqatini va ma’sum
bechorag‘a maktabda bergan kulfatini yozib
bitirmak mumkin emasdir. Ko‘rgusi
va bilgusi kelgan kishi bizning Toshkand maktablarining biriga kirib, ikki soat
istiqomat qilsun. Shuncha demak mumkindirki, muallim afandi qo‘lida zo‘r bir tayoq,
qaysi bolaning boshi harakatdin qolsa, ushbu tayoq shu bolaning boshida o‘lur. Ammo
o‘qug‘on-o‘qumag‘oni ila hech kimning ishi yo‘q. Boshini qimirlatib o‘ltirsa kifoya
qilur. Hattoki, o‘tgan yillarda bu tariqa zolim muallimlarning tayoqi ostida vafot
qilmoq ham voqe’ o‘ldi.


Bu tariqa zolim va badxulq,
johil muallimlarning tarbiyasida o‘sgan bolalardin nima umid qilmoq kerak? Fasodi
axloqdin boshqa bir ish o‘rganmas. Johil otalarni umid etduklari naqd va nasiya
yozmoq ham tanho o‘ndan bir, yigirmadan bir bolaga hosil o‘lub, boshqalari esa
«maktabda o‘qumoq, igna ila choh qazimoqdan ham qiyin (mushkul) ekan», deya-deya
qochar-ketar. Bunga sabab muallimning badxulqligi, maktabning benizomligi o‘lur.
Agar bizlarning maktablarimiz boshqa millatlar maktablari kabi bir nizomg‘a qo‘yilib,
yaxshi muallimlik vazifasini lozimincha ado qilurlik kishilardin muallimlar tayin
qilinsa edi, ma’sum avlodlarimizning ruhini hayotig‘a, dunyo va oxiratining saodatig‘a
birinchi sabab o‘ladurg‘on ilm va maorifdin bu darajada mahrum o‘lmakig‘a sabab
bo‘lmas eduk.


Ey qardoshlar, voy millatdoshlar!!!
Ko‘zimiz g‘aflat uyqusidin ochib, atrofimizg‘a nazar solmakimiz lozimdir. Har millat o‘z saodat hol va istiqbolini muhofazatig‘a birinchi vosita
ilm o‘lmakig‘a qanoat hosil qilib, ilm va maorifg‘a ortiq darajada ko‘shish qilgan
bu zamonda bizlar bu g‘aflat va jaholatimizda davom etsak, istiqbolimiz nihoyatda
xavflik o‘lub hamma olamga masxara va kulgu o‘lmog‘imizda hech shubha yo‘qdir. Balki,
bu jaholat zulmatida saodati uxraviyadin ham mahrum qolmoq xavflidir. Bu jaholat
natijasidurki, o‘zimiz yerlik musulmonlardan o‘ldig‘imiz holda musofir rus va yahudiylar
eshigida mardikor va xizmatchi o‘lduk. Bu jaholat xohishidurki, millat foydasi uchun
jonin qurbon qilmoqqa loyiq arslon kabi yigitlarimiz butun millatni yodlaridin chiqorib,
iste’dod va g‘ayratlarini choyxona va pivaxonalarg‘a sarf etmakdadurlar.


«Taraqqiy» gazetasi, 1906 yil, 14 iyun





SABABI TARTIB




 




Bolalarga o‘quv, yozuv bildirmak uchun usuli savtiyaning
osonlig‘i necha yillik tajribalar ila ma’lum o‘ldig‘indan jumla islom viloyatlarining
makotib va madrasalari bu usul ila tazyin va isloh etdiklari kabi 1319—1320 (milodiy
1902—1903) yillarda bizning Turkiston viloyatining ham ko‘p muallimlari bu
usulni o‘z orzu va ixtiyorlari ila qabul etib, maktablarda bu usul ila ta’lim bermakka
boshlamishlar edi. Lokin, taassufki, g‘ayratlik muallimlarimizning harakatlari uzoqqa
bormadi. Tezdan bu usulni tark etib, eski usullarini foydalik topib, anga ruju’
etdilar. Bunga sabab na o‘ldi? Jumla makotibi islomiyag‘a yarag‘on usuli savtiya
Turkiston maktablarina yaramadimi? Xayr, afandilarim, albatta, yarar edi. Balki
bu usulning vositasi ila hanuzgacha Turkiston musulmonlari xiyli taraqqiy topar
edilar.


Muallimlarning bu ruju’larina sabab avvalo usuli savtiyaning
nadan iborat ekonin bilmaganlari, soniyan Turkiston shevai turkiyasi ila tartib
etilmish usuli jadida kitobchalarina molik o‘lmag‘onlari o‘ldi. Modomiki, bu sabablar
mavjud ekan, muallim afandilarimiz ruju’larida haqli edilar. Chunki ul vaqtlarda
Turkiston musulmonlarining gumonlaricha, usuli savtiya yolg‘iz Ibrohim Haqqiyning
«Aqoid» manzumasi ila «O‘qu Qur’on yaxshilab» misrasini ko‘p zikr etgan totorcha
bir tajvid manzumadan iborat o‘lub, hamma maktablarda, hatto ko‘chalarda turluk
savtlar ila ul ikki risolani o‘qita boshlamishlar edi. Ul risolalar o‘z tillarida
o‘lmadig‘indan ma’nosini bolalar tugul, muallimlarning o‘zlari ham durust bilmas
edilar. Hol bo‘yla o‘lsa, usuli savtiyadan na foyda o‘lsun, albatta, oz muddatda
xalkni ham, muallimlarni ham usuli savtiyadan ko‘ngillari qolib, usuli qadimiyaga
qaytmaklari tabiiy, ham qaytdilar. Emdi esa, alhamdulilloh, ul zamonlar o‘tib, Turkiston
musulmonlarini ul vaqtlarda damini ko‘rsatgan usuli savtiya bu vaqtlarda boshqa
a’zolarini ham ko‘rsatmakka boshladi. Istanbuldan, Misrdan, Qozondan va har tarafdan
muqtadir muallimlar kelib, ohista-ohista har yerdan maktab ochmakka, Turkiston muallimlarina
usuli savtiya nadan iborat ekonin imtihonlar vositasi ila bildurmakka boshladilar.
Turkiston muallimlari ham usuli savtiya bolalarig‘a harflarning ovozlari ila tanitmoq,
o‘qulg‘on so‘zlarni yozdirib, ma’nosini bildirmak, Bedil, Xo‘ja Hofizlar kabi forsiy
va mushkul kitoblarning badalig‘a e’tiqod, imlo, husnixat, ilmi hol, hisob, tarixi
islom, jo‘g‘rofiya, handasa, hay’at va soirlar kabi diniy va dunyoviy ilmlarni har
kimning o‘z tilida yozilmish kitoblardan o‘qitib bildirmakdan iborat ekonin bilib,
har birlarining ko‘ngillarig‘a usuli savtiyani qaytadan qabul etmak fikri tushdi.
Lekin na qilsunlar, bu etilmish ishlarning hech birina doir o‘z tillarida yozilmish
kitoblari yo‘q. Istanbulcha, totorcha yozilg‘on kitoblardan esa o‘z tillarini durust
bilmagan yosh bolalarga bir narsani bildirmak mumkin emas darajada mashaqqatdur.


Emdi Turkiston maktablarina usuli savtiyaning umuman joriy
bo‘lmog‘onida bir man’i bor esa, ul ham kitobsizliqdir. Chunki faqir usuli jadida
tarafchisi o‘ldig‘indan ko‘ringan muallimni usuli jadida taklif etmakda va alardan
«O‘z til va xatimizda kitob yo‘q, totorcha kitoblarni o‘zimiz bilmaymiz, bilsamiz
ham, bolalarg‘a bildira olmaymiz», javoblari ila alzom etilmakda o‘ldig‘im kabi
o‘zim ham besh yildan beri kitobsizlik mehnatini chekmakda, bolalarga o‘qitgan narsalarimni
alifbog‘a qadar Turkiston tili va xatig‘a tarjima qilib, yozib o‘tmakdaman. Modomiki,
hol bo‘yla ekan, Turkiston muharrirlari hanuzgacha usuli jadida kitoblarini tahrir
va tarjimasini shuru’ etmaganlari faqir qalam ojizonasini, garchi holig‘a nomunosib
o‘lsa ham, oli qadar alhol usuli jadida kitobchalarini tahrir va tarjimasini mahsur
va majbur etdi.


Har ishni alifbosidan, ya’ni avvalidan boshlab qilmak
qonuni adabdan o‘ldig‘i uchun tahrir etgon kitobchalarimni boshlab alifbosini, ya’ni
bu «Adibi avval»ni bostirib hurmatlu muharrir va muallimlarimizni intizori oliyalarina
taqdim etmagim ila barobar rijo qilurmizki, manim bu kitobchamni nazari diqqat ila
boqub, ko‘ringon nuqsonlarindan usuli savtiyag‘a xilof o‘lg‘on yoki bolalarg‘a bildurmaki
mushkul o‘lg‘on yerlaridan faqirni ogoh qilmak ila yordam bersalar, shoyadki 2-chi
tab’ikim benuqsonroq o‘lurdi. Vassalom.


«Tujjor» gazetasi, 1907 yil, 8 oktyabr 

Toshkandda bundan to‘rt sana muqaddam ochilmish bir musulmon
«Jamiyati xayriya» vor. Bu jamiyat boshida yoshlarning sa’y va ijtihodi ila ochilgan
bo‘lsa ham, ba’zi sabablara mubanniy Toshkand ag‘niyolarina topshirilmish va shul
zamong‘acha yoshlardan faqat bir-ikki kishining tahrik va ishtirokila boylar tarafidan
idora qilinmoqda edi.


Jamiyat ag‘niyoi kirom qo‘llarida o‘z sha’nig‘a munosib
zo‘r ishlay olmagan bo‘lsa ham, moddiy jihatdan hiyli quvvatlandi. Yetti ming so‘mdan
ziyoda sarmoyaga molik bo‘ldi. Har yili ikki-uch martaba umumiy majlis va o‘n-o‘n
ikki martaba idora majlislari yasab, a’zolardan pul yig‘di. Ariza berib, iona so‘rovchi
besh-o‘n (nafar) faqir va ojizlara yordam berib turdi.


Ag‘niyoi kirom jamiyatdan o‘z yordam va ionalarin darig‘
tutmadilar. Buning isboti uchun Toshkand ag‘niyolaridan hurmatluk Orifxo‘ja eshon
janoblarini o‘tgan yil jamiyatga birdan ming so‘m iona berganlarin va shaharning
o‘rtasidan bir hovlilarini «Dorul ojizin» uchun in’om qilg‘anlarin zikr etmak kofi
o‘lsa kerak.


Lekin olti-etti milyon musulmonli Turkistonning markazi
o‘lan Toshkandda ochilmish bir musulmon jamiyatining juz’iy (mayda) ishlar ilangina
qanoat etub turmog‘idan Toshkand yoshlari har vaqt siqiladurlar va sanaviy hisobnoma
va sarfnomalarini g‘azetalarda yozub, nashr etmakdan uyolurlar edi, binoanalayh,
Toshkand jamiyati xalq ham hukumat nominda butunlay e’tibordan tushmish va o‘lmakka
mahkum, og‘ir bir xastalikka duchor o‘lmish kabi edi.


Jamiyatning eski obro‘sin qaytarmak va uyqudan uyg‘atmak
uchun birdan-bir chora idora ishlarini butunlay yoshlar qo‘lina bermak, loaqal idora
a’zolarining aksarini yoshlardan saylamak fikri takror-takror talqin o‘linsa ham,
bunga e’tibor etuvchi oz edi, balki «Jamiyat yoshlar qo‘lina berilsa, yig‘ilgan
pullarni sarf qilib tamom qilurlar, o‘zlari pul yig‘olmay, shuning ila jamiyat bepul
bo‘lib yopilur», deyuchilar ko‘proqtopilur edi. Yoshlar esa jamiyatdan hamon umid
uzmiylar, eng og‘ir ishlarni ishliylar va har yili bir-ikki martaba qo‘zg‘atib,
umumiy majlislar va saylovlar qilib va o‘zlaridan ko‘proq kishi o‘tkarmakka muloyimona
harakatlarda bo‘linalar edi, lekin kelajakda ag‘niyolarning iona va himmatlari jamiyat
uchun birinchi darajada lozim o‘ldig‘ini e’tiborga olib, onlarg‘a qarshu jiddiy
harakatlardan mumkin qadar saqlanar edilar.


Yoshlarning bu sovuqqonlik va sabrliklari bu sana yaxshi
natijalar berdi. Boylarning o‘zlari ittifoq qilib, o‘z oralaridan faqat bir rais
va mashvarat a’zosi verib, boshqa a’zolarning barchasin yoshlardan sayladilar, yoshlar
har ishda boylar ila mashvarat qilib turmakni, boylar ham har vaqt qo‘llaridan kelgan
yordam va ionalarini darig‘ tutmaslikni bir-birlarina va’da qilishib, qo‘lga-qo‘l
berishib, ittifoq ila ishga tutindilar.


Bu ittifoqning natijasi o‘lsa kerakki, Toshkand jamiyati
bu yil butunlay boshqa tusga kirdi. Uyqudan uyg‘onib, ko‘zlarin uqalab, atrofga
nazar sola boshladi. Qonunida zikr etilgan moddalardan birin-birin foydalanmakka
shuru’ qildi, boshlab bir necha yildan beri qaror berilubda ochilmay yotgan «Dorul
ojizin»ni rasman ochub, bir necha miskin va ojizlarni tarbiyaga oldi. Bir necha
maktab va madrasalarga yuz so‘m va ikki yuz so‘mlab ionalar berdi. Bir necha beva
va bechoralarga oylik ionalar vermakda va oltmish qadar faqir va qashshoq bolalarni
turli maktablarda o‘qitub tarbiya qilib turmakdadir.


Jamiyatning yangi a’zolari bunday sarf ilagina qanoatlanmadi,
balki moliya jihatini qutlamak uchun a’zolarning yilda beradurgon olti shar so‘m
sadaqalari kifoya qilmasligini bilib, pul topmakka ham yangi yo‘llar izladi, boshlab
«Gramofun obshestvo»sila so‘ylashib, har bir plastinkadan o‘n tiyin olmoq shartila
bir necha hofizlarni va o‘z tarbiyasidagi
maktab shogirdlarining tovu-shin
sotdi, bundan faqat shu yil ichindagina loaqal ikki ming so‘m kirsa kerakdur.


Uchinchi yo‘lda shahar bog‘ining
yozlik teatrusida bir martaba ispektakl qo‘yib, olti yuz so‘mga yaqin foyda qildi.
Buning ustiga, ushbu avgustning 8-kuni ramazon munosabatila Shayx Xovandi Tahur
bog‘ida bir martaba «Tomosha kechasi» yasadi, ushbu tomosha kechasining daromad
va buromadi ushbu tariqa bo‘ldi:


Sotilgan biletlardan 1387 so‘m
54 tiyin.


Choyxonadan doxil 59 so‘m
42 tiyin.


Ja’mi daromad 1446 so‘m 96 tiyin.


Masorifi bilet markasi 126 so‘m
14 tiyin.


Boshqa masoriflar 233 so‘m
65 tiyin.


Ja’mi masorif 359 so‘m 79 tiyin.


Jamiyatga qolgan xos foyda
1087 so‘m 17 tiyin.


Musulmonlar tarafindan birinchi
martaba yasalgan ushbu tomosha kechasindan buncha foyda o‘z-o‘zidan chiqmadi, balki buning uchun
Toshkand yoshlarining ko‘p g‘ayrat va ijtihodlari ham charchamay va hech kimning shikoyat va haqoratiga quloq
solmay qilgan sa’y va harakatlari o‘ldi.


Bu tomoshalar jamiyatga faqat
moddiy jihatdangina foyda kelturub qolmay, balki ma’naviy jihatdan ham ko‘p foydalar kelturdi.


Toshkand jamiyatining ismini
unutgan yoki hech bir jamiyat degan so‘zni eshitmagan Toshkand musulmonlarining
yetti yasharidan yetmish yasharigacha jamiyatning vujudidan xabardor bo‘ldi, rus,
yahudiy va armanilar foydalanib yurgan
o‘rinlardan foydalanmak musulmonlarga ham mumkin ekanligi ochiq bilindi, bu esa Toshkand musulmonlarining hiyli ruhlari ko‘tarilmog‘iga va
jamiyatga muhabbat ila qaramoqlariga sabab
o‘ldi, shul sababli ushbu tomoshalarni
boshqargan yoshlarga va bularga yordam
berib turgan shahar politsiyameystrina jamiyat a’zosi chin ko‘nguldan tashakkur
etadur va kelajaqda yana shunday xizmatlarda bo‘linib, xalq va jamiyatga foyda yetkurodurgon yosh yigitlarimizning
amsollarin ko‘paytirmakni janobi Haqdin istido’ qiladur.


Jamiyat raisi muovini: Munavvar qori 


«Samarqand» gazetasi, 1913 yil, 20—23 avgust.

Maorif va madaniyat bog‘chasining birinchi darvozasi maktabdir.
Yer yuzindagi maorifli millatlarning har birlari madaniyat bog‘chasina shul darvozadangina
kirmishlar, ya’ni maorif va madaniyat yo‘lina safar prog‘romi yasalganda, birinchi
moddasini shul «Maktab ochmak» masalasini qo‘ymishlar. Ishlarini shul «maktab»dangina
boshlaylar. Maktab ochub, bilfe’l ish boshlagonlaridin so‘ngra har tarafdin turli-turli
nuqsonlar va ehtiyojlar ko‘rila boshlamishdir. Maktabni ochub qo‘ya qolg‘on ila
ish bitmasligi, balki aning farqi va
davomi uchun moddiy va ma’naviy yordam va ma’ovanatlar, g‘ayrat va himmatlar lozim
ekonligi onglashilmishdir. Buning uchun eng yaxshi chora o‘laroq «Jamiyat»ni tuzmishlar. Ya’ni rasmiy bir
qonun doirasinda xalqtsan iona yig‘ib, ochilmish va ochiladurg‘on maktab va dorululumlarning
nuqson va ehtiyojlarin yengillik ila isloh qilmoq va ado qilmoq usulini ijod etmishlar.
Bora-bora bu «Jamiyat» shul qadar taraqqiy qilmish va rahmat kasb etmishki, madaniy
millatlarning butun taraqqiyoti diniya va ehtiyojiyoti milliyalari uchun eng ishonchli
suyanchiq va muttakoi ettehoz o‘linmish va ularda madaniyat narvonining birinchi
bosqichi maktab, ikkinchisi jamiyat ekon, hozir ko‘p yerlarda maktabni ikkinchilikka
qoldirub, birinchi bosqichlik nomi
muqaddasasini jamiyat o‘zina olmishdir.


Maorif va madaniyat yo‘lina yangi qadam qo‘ya boshlag‘on
Turkiston musulmonlari ham, tabiiy, shul bosqichlarni bosmakka va shul darvozalardan
kirmakka majburdurlar. Binoanalayh hozirda bizim Turkiston taraqqiyparvaroni ko‘broq
shul maktab va jamiyat atrofida aylanmakdalar. Lekin bu maktab jamiyatlarni ochmak
uchun qanday tadbirlar lozim? Hukumatdan qaysi yo‘l ila ijozat olinur? Qanday ustav
va prog‘ramlar ila ochmak foydali bo‘lur? Mana bu xususlarda idoradan yo‘l va mashvaratlar
so‘rab maktub yozurlar. Bunday maktablar nihoyatda ko‘b bo‘lg‘onlig‘i uchun har
birina ayrim-ayrim javob yozub o‘ltirmak idora uchun hiyli mushkullik bo‘ladur.
Taraqqiyi millat va maorif uchun bundan foydali ishlarg‘a tashabbus qila boshlag‘on
zotlarga tashakkur etmak ila barobar so‘ragan savollarining javobini xususiy maktub
ila beraolmag‘onimiz uchun afularini rijo qilurmiz. Va jamiyat ochmak xususidagi
savollarina javoban ushbu maqolani takdim qilamiz: hozirda Toshkand, O‘renburg‘,
Qozon, Boku, Bog‘chasaroy kabi musulmoni ko‘b bo‘lg‘on shaharlarning har birida
musulmon jamiyatlari bor. Bir yerda jamiyat ochmoqchi bo‘lg‘on kishilarg‘a avvalo
shul shaharlardag‘i jarida idoralarina yoxud mashhurroq kishilarg‘a maktub yozub,
jamiyat qonunnomasini, ya’ni ustavini so‘ramak lozim. Maktub olg‘on zotlar ham bunday
foydali iltimosni ahamiyatsiz qoldurmasdan, ustavni topub yuboradurlar. Mana bu
ustavlardan bir nechasini qo‘lg‘a kiritgandan so‘ngra besh-olti kishi bir yerda
o‘turub, shul ustavlarni o‘qub chiqurlar. Mashvarat qilishub, shunlardan birini
aynan yoxud bir oz isloh ila qabul qilurlar. Yoxud bunlardan intihob qilub, yangi
bir ustav yasarlar. Jamiyatg‘a munosib bir ism topub qo‘yurlar.


Ustav saylamoq yoxud intihob qilmak qaysi moddalarini
nima uchun kiritilganligini ahli majlisg‘a yaxshilab tushundirmak uchun majlisda
zamondan va ilmi huquqdan, hech bo‘lmag‘onda, jamiyat ishlaridan xabardorroqbir
kishining vujudi (ishtiroki) lozimdir. Ustav yasolub, tamom bo‘lg‘ondan so‘ngra:
«Ushbu arizamiz barobarinda topshirilmish qonun doirasinda bir jamiyat ochmakka
ruxsat bersongiz ekon», mazmunida bir ariza yozdirub, loaqal besh kishidan ustav
ham arizani imzolatib, voenniy gubernato‘rg‘a topshirilur. Ushbu ariza va ustavg‘a
qo‘l qo‘yg‘an kishilar jamiyatning muassislari deb atalurlar. Hukumatning ruxsat
bermog‘i osonroq bo‘lsun uchun ustavning ko‘b kengayib ketmasligi hamda muassislarning
hukumat qoshida e’tiborliroq kishilardan bo‘lmoqlari yaxshiroqdur. Bunday kishilar
topilmog‘on takdirda, sud hukmi ila ayblanmog‘on va hukumat qoshida siyosiy jihatdan
shubhali sanalmag‘on har bir kishining muassislikka kirishmog‘i mumkindir. Ariza
berilg‘ondan so‘ngra muassislarni taftish va ispravka qilub ko‘rmak uchun arizalari
palisa idorasina topshirilur. Bu vaqtda, ehtimolki, ba’zi bilmag‘on kishilar tarafidan
qo‘rqituvlar ham voqe’ o‘lur. Jamiyatga ijozat so‘ramak muxolifi nizom bir ish o‘lmay,
xalq uchun ham, hukumat uchun ham foydali bir ish bo‘lg‘onlig‘i uchun bunda qo‘rqish
va qo‘rqutishlarg‘a sabab bo‘ladurg‘on hech bir narsa yo‘qdur. Binoanalayh hech
bir qo‘rqmasdan, charchamasdan, bu ishning orqasidan yurmak lozim.


Agarda biror sabab ila birinchi martabada tasdiq qilmasdan
rad qilinsa, oni tuzotib, ikkinchi martaba, ikkinchi martaba rad qilinsa, uchinchi
martaba murojaat qilmakka avvaldan jazm va qaror berub qo‘ymak kerak. Agarda mas’ul
muassislar orasinda bu ishning orqasindan yururg‘a loyiq kishilar bo‘lmasa, yonlarina
bir advokat yollab, shuning vositasi ila yurutulsa, yana yengilroq bo‘lur. Jamiyatg‘a
ruxsat berilg‘ondan so‘ngra, avvalo, mas’ullar yig‘ilishib, o‘z oralarindan bir
sadrnishin, bir sarkotib va bir xazinachi saylarlar. Qolg‘onlari idora a’zosi hisob
o‘linurlar. Bu kundan e’tiboran jamiyatning haqiqiy xizmati boshlanur. Pul topmak,
a’zo ko‘paytirmak va qonun doirasida jamiyat vositasila manfaati umumiyag‘a xizmat
qilmak kabi ulug‘ himmat, g‘ayrat va fidokorliklarg‘a navbat kelur. Faqat ish bu
darajag‘a yetganda, muassis yonina bir necha o‘zlari kabi fidokor millat xodimlari
to‘plang‘on bo‘lib, maqsudlarina ohista-ohista yetusha boshlaylar. Ishda milliy
bir jamiyatni vujudg‘a chiqarmak uchun kerak o‘lan yo‘l, tartib va tadbirlar shundan
iboratdur.


Ko‘shesh badastu
po yo in az asar navmid nest, 


In zori dom oxir
mekashad naxjirro[bookmark: _ftnref4][4].


«Sadoyi Turkiston» 1914 yil, 14 iyun





«TURON» TEATRI OCHILISHIDA SO‘ZLANGAN NUTQ




 




(1914 yil 27 fevralda Toshkandda «Kolizey» teatri binosida
«Turon» truppasining rasmiy ochilishi munosibatila so‘zlangan nutq.)




 




Jamoat!


Siz hurmatlularga tiyotr xususida bir necha so‘z aytmakka
jasorat qilib, qarshularingizga chiqdim. Bu xususda manim gustohona harakatimni
afu etmaganingizni ojizona rijo qilurman.


Bizni Toshkand shahrida bir necha martaba milliy tiyotrlar
o‘ynalgan bo‘lsa ham, xolis Turkiston tilida hanuz bir tiyotr o‘ynalmag‘onlig‘i
barchamizga ma’lumdir. Shul sababli ba’zi kishilarimiz tiyotrg‘a, ehtimolki, o‘yinbozliq
yoxud masxarabozliq ko‘zlari ila boqurlar. Holbuki, tiyotrning asl ma’nosi ibratxona
yoki ulug‘lar maktabi, degan so‘zdur. Tiyotr saxnasi har tarafi oynaband qiling‘on
bir uyg‘a o‘xshaydurki, unga har kim kirsa, o‘zining husn va qabihini, ayb va nuqsonini
ko‘rub ibrat olur. Va bu sahnada ko‘ziga yomon ko‘rungan past odatlardin va buzuq
axloqlardin uzr qilmoqg‘a harakat qilur. Binoanalayh tiyotrni buzuq axloq kasallarining
eng yoqimli davosiga o‘xshatgan kishi yolg‘onchi bo‘lmasa kerak, deb o‘ylayman.


Tiyotr sahnasiga chiqib, yuziga un surtib, bir masxaraboz
shakliga kirgon zotlar go‘yoki tabibi hoziq misolindadurlar. Bunlar achchiq roman[bookmark: _ftnref5][5]larni shirin davolari ila xalqg‘a yedirurlar va achchiq nasihatlarni suchuk
so‘zlari ila xalqg‘a eshitdururlar. Biz shu zotlarga va tiyotrlarga qanday ko‘z
ila boqmog‘imiz kerak? Muni o‘rganmak uchun biz o‘zimizdan boshqa mutaraqqiy mamlakatlarga
boqaylik. Misli ustimizga hokim bo‘lub turg‘on ruslarga, turklarga, nemislarga,
fransuzlarga, yahudiylarga va boshqalarga, ko‘b uzoq ketmayluk, eng yaqin qo‘shnilarimiz
bo‘lg‘on Qofqoz musulmonlarig‘a. Bundan o‘ttiz yil muqaddam Qofqoz musulmonlaridin
eng avval chiqib tiyotr kitoblari yozg‘an va yuziga un surtib tiyotr sahnasiga chiqg‘on,
adibi shahid Mirza Fathali Oxundov janoblarig‘a xalq qanday ko‘z ila qaradi? Marhum
Oxundov xalqning nuqsonini ko‘rsatg‘on, millat taraqqiysig‘a va mamlakat obodlig‘ig‘a
xizmat qilgon, ismi har yerda haqorat ila zikr qilinurdi va o‘zidan har kim nafrat
qilurdi. Lekin o‘ttiz yil o‘tgandin so‘ng marhum Oxundov janoblarining chekkan mashaqqatlari
va tortgon zahmatlarini millat o‘ylab, taqdir qilub, oning xotirasi va ruhining
shodligi uchun ulug‘ bir yubiley, ya’ni duo majlisi yasadilarki, hozirg‘a qadar
bunday ulug‘ majlis musulmonlardin hech bir kishi uchun yasalg‘oni yo‘qdur. Marhum
Oxundov tutgan yo‘lning ulug‘ foydalari hozirda ko‘rinmakda boshladi. Qofqoziyaning
har bir yerida jamiyati xayriyalar ochilub, alarning tiyotru shu’balari tashkil
topdi, bularning eng mashhurlari Bokuda «Najot jamiyati»durki, bu jamiyat tiyotr
vositasila Qofqoz xalqining axloqini xiyla isloh qildi, g‘aflatdin uyg‘ontirdi,
taraqqiy va maorifga havaslarin ortdirdi. Hozirda tiyotr vositasila har yil minglarcha
aqcha jam’ qilur. Yuzlarcha musulmon faqir va ojizlarga yordam berur. Qo‘lidan kelguncha
millatining nomus va obro‘sini hifz qilur va shaharning atrofida bo‘lg‘on qishloqlarda
o‘ttuzg‘a yaqin mak-tablar ochub, islom bolalarini tarbiya va ta’lim qilur. Yuzlarcha
millat bolalarini tarbiya qilub, o‘qitub, haqiqiy millat va vatan xodimlari etib
maydong‘a chiqarur.


Modomiki, bizim eng yaqin qo‘shnilarimiz va vatandoshlarimiz
va dindoshlarimiz bo‘lg‘on totorlar va Qofqoz musulmonlari bu tariqa taraqqiy va
tamaddunga qadam qo‘ydilar. Va yolg‘iz tiyotr vositasila o‘z millat va vatanlarina
buncha xizmatlar ko‘rsatdilar. Biz, turkistonliklar na uchun onlardin ibrat olmaymiz?
Na uchun o‘z tilimizda tiyotrlar yasab, oramizda bo‘lg‘on buzuq odatlarni yo‘q qilmoqg‘a
harakat qilmaymiz? Na uchun Turkistonda birgina bo‘lg‘on jamiyatimizni va faqirlikdin
inqirozga yuz tutgan maktab va maorifimizni obodlig‘iga sa’y va ko‘shish qilmaymiz?


Bizim Turkiston mamlakati tufrog‘, suv va havo jihatidin
eng boy mamlakatlardin bo‘la turub, na uchun o‘zumiz bundan foydalana olmaymiz?


Mana, ketba-ket yetgan bunday savollarga javob bermak
uchun nodonliq va olamdin xabarsizlik, demakdin boshqa chora yo‘qdur. Bu nodonliq
va dunyodin xabarsizlik balosidan qutulmak uchun eng avval oramizda hukm surgan
buzuq odatlarning buzuqlig‘ini bilmak va o‘rganmak kerakdur.


Bas, bizga bu bildurg‘uvchi va o‘rgatuvchi yolg‘iz tiyotr
sahnasidur. Soniyan onlarni tark qilmak keraqdurki, oni tark qildiruvchi yana jamiyat
va tiyotr vositasila ochilgon maktab va madarasamizdur. Shul sababli himmatli yoshlarimizdan
va himmatli boylarimizdan bu tiyotrlarga faqat o‘yun va masxarabozlik ko‘zila boqmasdan,
millat va axloq jihatidan eng ibratli bir manzara va ulug‘lar uchun ochilg‘on foydali
bir maktab nazari ila boqmoqlarini ojizona arz va istirhom qilurman.


«Turkiston viloyatining gazeti», 1914 yil, 2 mart





MAQBUL QURBONLAR




 




Butun dunyodagi hurriyatchilar orasida bir so‘z bor:
«Hurriyat berilmas, olinur. Hech narsa ila olub bo‘lmas, faqat qon va qurbon ilagina
olub bo‘lur». Mana bu jumlalar haqiqatga shul qadar muvofiqdurki, hazrati Odamdan
shul vaqtgacha hech bir davlat va mamlakatda hurriyatning berilgani, qon va qurbonsiz
berilgani tarixlarda ko‘rilmaydur. Balki, har zamon va yerda hurriyat berilmagan,
olingan ham ko‘p qon va qurbonlar barobarinagina olingan. Bizning Russiyada ham
hozirgi hurriyat 1772 yil (Pugachyov ixtiloli) dan davom etub kelgan tortishuvlar,
to‘kilgan qonlar, berilgan qurbonlar barobarinagina olindi. Ushbu 145 yil ichinda
Rusiyada hurriyat uchun minglarcha olimlarning badanlari turma va zindonlarda churidi.
Minglarcha faylasuflar qo‘l va oyoqlari bog‘langan holda Sibiriya sahrolarida umr
o‘tkazdilar. Minglarcha dohiylar aziz vatanlaridan ayrilib, chet mamlakatlarda qochib
yurmakka majbur bo‘ldilar. Minglarcha qahramonlar ko‘kraklarin o‘qqa, bo‘yinlarin
dor arqonlarina qurbon etdilar. Minglarcha gunohsiz mazlumlar va mazlumalar o‘zlarining
ma’sum qonlari ila yer yuzini lolazor etdilar. Lekin hurriyat uchun ko‘rilgan shunday
jabr va jafolar, to‘kilgan qonlar va berilgan qurbonlar janob Haq dargohida shul
kungacha qabul bo‘lmag‘an tusli hurriyat yo‘lida ko‘rilgan butun plonlar
yemirilib keldi. Hurriyatchilarni tutmoq, qamamoq, osmoq, kesmoq hozirgacha davom
etdi.


Butun Rusiyada hurriyat uchun qilingan sa’y va harakat,
to‘kilgan qon va berilgan qurbonlarga eng oz qo‘shilg‘on va hurriyat yo‘lida eng
oz zarar ko‘rgan bir millat bor esa, ul ham yolg‘iz Turkiston musulmonlari edi.


Eski hukumatning 1916 yil 25 iyun farmoni xoinona va zolimonasi
(Turkistonda harbiy mardikor olmoq farmoni) Turkiston musulmonlarining ham ko‘zlarin
ochub, bilmajbur hurriyatchilar qatorina kiritdi. Zotan, avval farmon shunday hikmatsiz,
mantiqsiz va nodonlik ila berilg‘on ediki, teleg‘romni o‘qigon har bir kishi hech
o‘ylamasdan: «Bu farmon Turkiston musulmonlarini hukumatg‘a qarshi oyoqlandurub,
qirmak va yerlarini qochoqlarg‘a bermak uchun maxsus chiqorilg‘on intibohnoma»,
— deb hukm qilmoqqa majbur edi. Chunki avval farmonda na xalqni hozirlamoq yo‘llari
bor va na mardikorlikni necha adadligi bor va na muhlat bor? Faqat «Front orqasidagi
xizmatlar uchun Turkiston, Sibiriya va Qofqoz inonarodetslaridan 19 dan 31 yoshgacha
bo‘lgan er kishilarni chaqiraman», degan qisqacha so‘zdan iborat bo‘lgan ul farmonning
hozirgacha askariy xizmat xayollarina ham kelmagan bir xalq orasida qanday hayajon
tug‘dirmog‘i ishlar boshidag‘i kishilarg‘a, albatta, ma’lum bo‘lsa kerak edi. To‘satdan
chiqarilg‘on bunday og‘ir farmon yolg‘iz insonlarnigina emas, hayvonlarni harakatga,
qarshulikka majbur etmog‘i tabiiy edi. Shuni bilib turib avval farmonni istisnosiz,
sharhsiz, plonsiz butun Rusiyaga nashr etdilar. Ham amaliy suratda xalqqa hech bir
tushuntirmasdan, ishga kirishdilar. Ishning haqiqatini bilmoquchun mahkamalarg‘a
borg‘an gunohsiz musulmonlarni otdilar, tutdilar, alhosil, Turkistonning zolim ma’murlari
ma’lum 1916 yil iyul fojiasini qo‘ldan yasab maydong‘a chiqardilar.


Bu fojiada Toshkandda Kalkin, Kolesnikov va Mochalovlar,
Jizzaxda Ivanovlar, Semirechinskiy viloyatida, bilmayman, tag‘in kimlar shul qadar
«qahramonliq» ko‘rsatdilarki, uydagi xotun-qiz, beshikdagi bolalar, hech narsa qo‘lidan
kelmaydurg‘on chol va kampirlar, tilsiz hayvonlar, jonsiz imoratlar va mollar hech
biri istisnosiz suratda otildi, kesildi, yoqildi, yondurildi.


Faqat, barakat bersunga ba’zi kishilarning sa’y-harakatlari
soyasida Turkistonga general Kuropatkin, Tevkelev va Kerenskiylar kelub, ishning
bir oz oldini to‘sdilar. Avvalgi yuqorida ismlari yozilg‘on «qahramon»lar shul qadar
g‘azabg‘a ming‘on edilarki, musulmonlarning go‘shtlarin kabob qilib yemak ul «qahramonlar»ning
oshkora va ra’dzabonlari o‘lmish edi. Agarda yana bir oy bular o‘z hollarina qo‘yilganda,
ehtimolki, Turkistonning ko‘p shahar va qishloqlari hozirda kishisiz, bo‘sh xarobazorlardangina
iborat bo‘lib qolardi.


Alhosil, Turkiston musulmonlari zulm panjasining ostida
shul qadar ezildilar va hurriyat, huquq yo‘lida shul qadar ko‘p qurbon berdilarki,
bir-ikki oy ichida boshqa millatlarning 145 yil ichida bergan qurbonlariga quvlab
yetishdilar.


Mana bu qurbonlar janob Haq dargohida eng maqbul qurbonlar
bo‘ldi. Chunki bu shahidlarning otilg‘on, kesilg‘on, osilg‘onda to‘kilg‘on va mazlumlarning
ko‘zlarindan oqqan yoshlari hanuz qurimag‘on, huqumatg‘a qarshulik tuhmat ila zindonlarga
soling‘on minglarcha musulmonlarning sudlari hanuz tamom bo‘lmag‘on, voenniy sudlarning
adolatsiz hukmlari ila osilg‘on shahidlarning badanlari hanuz churumag‘on ediki,
janobi Haq bu zulm va istibdodlarning amirlaridan tortib, ma’murlarig‘acha, shohlaridan
tortib, qorovullarig‘acha yer bilan yakson qildi.


145 yildan beri tortishib kelg‘on hurriyat qahramonlari
ishchilar va askarlar ila barobar Turkiston musulmonlarini ham onlarning vahshiyona
zulm va jabrlaridan qutqarib, Hurriyat, Musovot va Adolat zamonlar yana bita ko‘rdi:
«maqbul qurbonlar».


«Najot» gazetasi, 1917 yil, 26 mart





«SHO‘ROYI ISLOM» QARORNOMASI




 




Muhtaram musulmonlar!


Hozirg‘i qiymatchiliq va oziqsizliq shul qadar qo‘rqinchiluq
darajag‘a bordiki, ko‘p oilalar, faqir va bechoralar pulga ham ozuqtopolmasdan,
ko‘chaba-ko‘cha sargardon bo‘lib, necha kunlarg‘acha och turmoqqa majburiyat ko‘rurlar.
Hozirda davom etub turg‘on dahshatliq urush, bu yilg‘i suvsizliq va chogirdka balolari
bu holni minba’d yana qo‘rqinchliroq darajag‘a olib boradirg‘ong‘a o‘xshab ko‘rinadur.
Turkiston musulmonlarining s’ezdi mana shul holni e’tiborg‘a olinmak oramizda bo‘lub
turg‘on ba’zi bid’at va isrofot ishlarini, chunonchi, to‘y, ma’raka, gap, bazm,
yalochi, qozoqlar orasidagi uloq, poyga va janoza kuni bo‘ladurg‘on isrofotni bilkulliya
barham bermoqg‘a qaror berdi.


«Sho‘royi islomiya»ning 12 aprelda voqe’ umumiy majlisida
Toshkandning qozilari va ulamolari ham bu ishning aksarini shariatg‘a xilof topdilar
va o‘z oralarindan bir komissiya saylab, to‘y va ma’rakalarni shul komissiyalarg‘a
topshurdilar.


Birinchi. Janoza kuni imom va ulamolarg‘a yirtish va choponlar
ulashmoq, qarindosh-urug‘larg‘a qora kiyimliklardek nimarsalar bermoq, yug‘uchi
va otunlarg‘a ijroyi xizmatlaridan ziyoda har xil kiyimlar bermoq, otunlar kelib
tovush chiqorib o‘qimoq, sadr qilmoq, xotunlarg‘a ulashiladirg‘on yetti, gul, qovoqoshi,
qor yog‘di, laylak keldi, qovun-tarvuz, yigirma, qirq, hayit, fotiha va yil oshidek
xalqqa osh beriladurg‘on isrofdir; qozoqlar orasidagi yil oshi, poygalar va ahli
kasabalar tarafidan arvoh, pari ismi bilan beriladurg‘on osh va ziyofatlarni yo‘q
qilindi va bular badalig‘a janoza kuni davlatlik kishilar ulamo-imomlarg‘a pul berish,
xayrot qilmoqlari ham yuqorida mazkur ma’raka kunlarida mahalladan uch-to‘rt kishi
chaqirib, xatmi Qur’on qildirmoqlari mumkindir.


Ikkinchi. Qiz to‘ylarida sovchigarchilik, patir, kichik
to‘y, qozon qaytarish, katta to‘y, bazm va kecha isroflari va yuz ko‘rar, hayitlarda
mol yoyib, kelin ko‘rmoq, qiz oshi bermoq va nikoh kunlarida yalochilar o‘ynamoq,
yor-yor aytmoq, xotunlarning har birig‘a alohida non va oshlar tortmoq, «to‘qqiz-to‘qqiz»,
sanduqlarda churib ketadurg‘on gulko‘rpa, falak, ko‘rpalardek foydasiz mollar, ko‘chalardin
miyoncha ko‘tarib yoki aroba va tuyalarga g‘alla va boshqa xil narsalar ortib to‘y
yubormoq, qozoqlardagi qalin olmoq va shunga o‘xshash isrofot va bid’atlar bilkulliya
mamnu’dir. Bunlar o‘rnig‘a kelin va kuyov taraflari kiyim va zaruriyat uy asboblari
to‘g‘risinda pul ila bitishsunlar, ham nikoh kuni kuyov o‘zi oshnalari va mahalla
kishilari birlan bekarnay, faqat surnay bilan borub, nikoh qilurlar va kelin taraf
o‘z qarindoshlari birlan kelinni olib borurlar. Faqat kuyov ila boradurg‘on kishilarning
yigirma-qirq kishidan oshmaslig‘i lozimdur. Chorlari ham martaba kuni bo‘lib, kuyov
ila birga boradurg‘on kishilardin kelin ila boradurg‘on xotunlar ham o‘n kishidan
ortuq bo‘lmasun. Chorlari faqat taom yemoq uchungina bo‘lib, tugib olib ketmoqlari
va yana beshik to‘yi, chillagarizonlar butunlay yo‘qolib bitsunlar.


Uchinchi. O‘g‘il to‘yida atrofdagi mahallalardan odamlar
chaqirub, osh bermoq, uloq bermoq, xotun oshi bermoq, xatna qilinadurg‘on bolalarg‘a
nasha va ham ko‘chaba-ko‘cha sargardon qilib, oqcha yig‘moq va shunlarg‘a o‘xshag‘on
isroflar bilkulliya mamnu’dir. Faqat davlatlik kishilar ulamo va imomlarni chaqirub,
kichikroq bir mavlud majlisi yasab va faqir kishilar mahalladan uch-to‘rt kishinigina
chaqirub, o‘g‘illarini xatna qildirurlar.


«Sho‘royi islomiya» davlatlik kishilardin iltimos qiladurki,
mavlud majlisini ham ko‘b katta yubormasdan, mumkin qadar qasdi rioya qilsalar
(tejab sarf qilsalar) ham to‘yda... pul va g‘alla sarfi mahallalaridag‘i och va
yalang‘och, beva-bechoralarg‘a, maktab va madrasa va «Jamiyati xayriya»larg‘a bersalar.


Ushbu tartibg‘a muxolifat qilg‘on kishilarning ma’raka
va to‘ylari to‘xtamli va aybnoma (protokol) yozub, qozilarg‘a topshurmoq va shahar
boshluqlarig‘a havola qilinadi. Bunday kishilarg‘a ittifoqi musliminni bu kim omilini
va shar’an harom bo‘lg‘on isrofgarchilig‘ini belgi uchun muhtaram qozilar shariatg‘a
muvofiq qattig‘ jazog‘a mustahiq qiladurlar. Muhtaram mahalla imomlari va mahalla
komitetlaridin iltimos qiladurki, ushbu e’lonnomani xalqqa tushuntirib, xalqni ushbu
tartibdan chiqmasligiga targ‘ib va tashviq qilsalar edi. Chunki janobi Haq ta’oliy
isrof qilg‘uvchilarni suymas.


«Sho‘royi islom» raisi muovini Munavvar qori


Komissiyalar: Mullo
Said Ahrorxon mahzum, Mullo Murodxo‘ja eshon, Mullo Abdusame’ qori.


«Najot» gazetasi, 1917 y., 27 aprel

O‘LKA MAORIF KOMISSARIATI TARAFIDAN:




 




Musulmon maktablarida din darslari




 




O‘tkan 1918 yil 4 noyabrda Maorif komissariati tarafindan
chiqarilg‘on 38 raqamli buyruqning 6-moddasinda musulmon maktablarida din darslari
o‘qitmoq to‘g‘risinda tubandag‘i so‘zlar yozilg‘on edi:


«Musulmon xalqi o‘rtasindag‘i taraqqiyotning ozlig‘in
va unlar orasindag‘i taassub va qoraliqlarni e’tiborg‘a olib, din darslari to‘g‘risinda
musulmon maktablarig‘a istisno qilinur, ham musulmon maktablaridan shogirdlarig‘a
(imomlar tarafindan o‘qitilmoq sharti ila) tahorat va shunga o‘xshash muhimroq havoyiji
diniyalarin o‘rgatmakka muallimlarg‘a ixtiyor berildi».


Butun Turkiston jumhuriyatindag‘i yerlik maktablarda din
darslarini o‘qituv va maktabda ibodatlar qildiruv man’ qiling‘on holda, yolg‘uz
musulmonlar uchun istisno tariqida din darslarini bermoqg‘a ruxsat etilub, chiqorilg‘on
mazkur buyruq yo xalq orasiga tamom tarqalmagan va yoxud tarqalg‘an bo‘lsa ham,
muxtasar bo‘lg‘onlig‘i uchun mazmuni yaxshi anglashilmag‘on. Binoanalayh, xalq orasinda
yerlik maktablarg‘a muhabbat va rag‘bat o‘rnig‘a nafrat paydo bo‘lib, go‘yo
yerlik maktablarda din darslari o‘qitilmaydir, shubhasila ko‘p kishilar bolalarini
olib, eski maktablarg‘a berg‘onliklari va ba’zi o‘rinlarda yerlik maktablarni ochmoqqa
xalqning mamoni’at ko‘rsatganligi va bolalarin maktablarg‘a bermag‘onliklari eshitiladur.
Holbuki, yuqorida yozilg‘on buyruq musulmon maktablarinda din darslari o‘qutmoqqa
komil ixtiyor beradur. Misola, buyrukda «Tahorat va shunga o‘xshash muhimroq havoyiji
diniyalarin» deyilganki, muhimroq havoyiji diniya orasina namoz, ro‘za, haj, zakot,
e’tiqodot, axloq va odob mamoshirat va mukammal suratda Qur’oni karim va shunlarg‘a
o‘xshash zaruriyoti diniyaning har biri kerakdur. Buyruqda man’ qilingan bir narsa
bor bo‘lsa, ul ham imomlar tomonidan o‘qitilmog‘idur. Holbuki, Rusiya maktablarida
din darslarin har vaqt po‘plar yurib o‘qitganlar. Musulmon maktablarida esa din
darslarin shul vaqtgacha imomlar yurib o‘qitmasdan, faqat maktab muallimlarining
o‘zlari o‘qitg‘onlar, shul sababli ul shart musulmon maktablarida din darslarini
mukammal suratda o‘qitmoqqa hech bir xalal keltirmaydir. Ibodat masalasig‘a kelg‘onda,
musulmonlar uchun har yerda mu’bad va masjiddir. Musulmon bolalarin ibodatdin hech
kim man’ qilg‘oni yo‘q, ular tilag‘an o‘rinlarida muallimlari boshliq tilag‘anlaricha
ibodat qila bilurlar. Musulmon maktablarida din darslari o‘qitmoq to‘g‘risidag‘i
buyruqni bu tariqa tafsil bermak ila buni ham ilova qilinurki, yerlik maktablarida
din darslari o‘qitmoq uchun muallimlarg‘a komil ixtiyor berilgan.


Bu ixtiyordin foydalanib, har bir muallim o‘zining dars
jadvalig‘a loaqal haftada uch-to‘rt soat din darslari kiritub (boshqa fanlarning
soatiga zarar yetkurmaslik sharti ila), ul soatlarni ibodat, e’tiqodiyot, Qur’on
va axloq kabi qismlarga bo‘lib o‘qitmoqqa vijdonan majbur o‘lsa kerak. Hozirg‘acha
ba’zi maktablarda din darslari berilmas ekan, ish hukumat nuqsonidan emas, balki
muallimlarning nuqsonlari va buyruqdan xabarsizliklaridan. Bu xususda qo‘l ostilaridag‘i
muallimlarg‘a tegishli buyruq va ma’lumotni bermoq va din darslari uchun mufassal
prog‘ramlar tuzib e’lon etmak mahalliy maorif sho‘‘balari huzuridag‘i turk sho‘‘balarining
vazifalaridir. Eski maktablarg‘a kelsak, ularda na ilm-bilim bor va na din bor.
Balki yosh bolalarning ruhoniy va ham jismoniy jihatdan xarob etilib yotgan tanbalxonalardir.
Binoanalayh, unday zararli maktablari yetarlik yoki maktablar ochilg‘on har bir
o‘rinda yopar. Daromadlarning tekisroqlarini ijtimoiy ta’minotg‘a yozib, maishatlarin
undan ta’min etdirmoq, yoshroqlarin ta’lim va tarbiya kurslarida bir oz o‘qitib,
yangi maktablarg‘a muallim o‘laroq o‘rnashtirmoq lozimdur.


Ammo yolg‘iz Qur’oni karimni hifz etdirmoq maqsadi ila
davom etub turg‘on qorixonalar (boshlarida muqtadir qorilar turmoq shartila) yoyilmasdan,
avvalgi hollarida davom etmaklari mumkindur.


O‘lka Maorif komissari: Muhammadamin Afandizoda 


Turk sho‘‘basi mudiri: Munavvar qori


«Ishtirokiyun» gazetasi, 1919 yil, 28 aprel 





TURKISTON VAQFLARI HAQIDA




 




Turkiston ilgari o‘z zamonasig‘a ko‘ra madaniyatga ega
edi. O‘sha davrda Turkiston hukmdorlari, ulamolar va ziyolilar madaniy-ma’rifiy
ishga jiddiy ahamiyat berar edilar, har bir kishi xalq maorif ishiga bor narsasi
bilan yordam berishni savob deb bilardi. Ana shuning uchun Turkistonda ulkan madrasalar,
maktablar, kutubxonalar va korxonalar tog‘dek qad rostlagan edi. Har bir kishi o‘qituvchi
va o‘quvchilarni moddiy ta’minlash uchun vaqf ta’sis etar, buning uchun o‘z
yerlari, saroylari, do‘konlari va umuman berishi mumkin bo‘lgan barcha narsalarini
o‘quv yurtlarining to‘liq mulki qilib berardi. Shu bois mudarris va talabalar vaqf
tomonidan ta’minlangani sababli o‘sha davrda hech narsaga muhtojlik sezishmagan,
hozirgi internat va stipendiyaning o‘rnini bosgani uchun o‘zlarini madaniyat va
maorif ishiga bag‘ishlagan edilar. Ana shu himoya ostida buyuk olimlar, professorlar
va faylasuflar voyaga yetgan. Hatto katta shaharlardagi, xususan, Samarqand, Buxoro,
Qo‘qon, Toshkentdagi va ayrim qishloqlardagi ulkan madrasalar hamda ularning qoldiqlari,
Samarqandda Mirzo Ulug‘bek tomonidan qurilgan observatoriya binosi madaniyat va
maorif o‘sha paytda qanchalik yuksak bo‘lganiga guvohlik beradi. Usha paytdagi taraqqiyotga
vaqflar sabab bo‘lgan. Vaqflar faqat ruhoniy predmetlarni o‘rgatish uchungina ta’sis
etilmas, balki umumta’lim fanlarini o‘qitish uchun ta’sis etilgan. Diniy ta’lim
ham, xuddi rus maktablaridagi kabi, umumiy fanlar va predmetlar qatori, mustaqil
predmet sifatida kiritilgan.


Keyingi vaqtlarda Turkistonda sodir bo‘lgan urushlar oqibatida,
xonlarning hukmronlikka intilishdari, turli bosqinchilarning hujumlari tufayli madaniyat-ma’rifat
rivoji to‘xtab qoldi, ba’zi olim, ulamolar tabiiy ravishda vafot etdilar, boshqalari
turli mamlakatlarga ko‘chib ketdilar. Qadimgi madaniyatni eslatuvchi madrasa va
vaqflar hozirgacha saqlab qolindi. Har qanday madaniyatli xalqning hukumati madrasayu
vaqflarni omillik bilan boshqarish orqali davlat g‘aznasiga zarar keltirmay ushbu
madrasa va maorif darajasini ko‘tarishi hamda o‘quv ishini to‘g‘ri yo‘lga qo‘yishi
mumkin edi. Ammo Turkiston, turkiy xalqlarining baxtsizligiga ko‘ra, eski rus hukumatlari
tomonidan zabt etildi va xalqning madaniy-ma’rifiy masalalari o‘zga qolipga solindi.
Eski rus hukumati mahalliy xalqlarni ruslashtirish maqsadini ta’qib etganp bois
madaniyat-ma’rifat izlari Turkiston tuprog‘idan tamom yo‘qoldi.


Pobedonostsev, Ilminskiy va Ostroumov singari missionerlarning
nazorati ostida va ularning tashabbusi bilan eng yirik vaqflar g‘azna foydasiga
tortib olindi; madrasalar hamda maktablarda faqat sof diniy xarakterdagi fanlar
qoldi; xalq uchun zarur bo‘lgan fanlar, xususan, jo‘g‘rofiya, matematika, fizika
va boshqa amaliy fanlar butunlay man’ etildi va bu fanlarni maxfiy o‘rgatuvchi o‘qituvchilar
go‘yo inqilobchi kabi ta’qib ostiga olindi yoki panislomchi sifatida og‘ir jazolarga
tortildi. Yangi madrasa va maktablar solish, eskilarini ta’mirlash qat’iy man’ qilingan
edi. Shuningdek, madaniy-ma’rifiy ishlarga xizmat qiluvchi yangi vaqflarni ta’sis
etish ham man’ etilgan bo‘lib, umumta’lim fanlarini o‘rganishni istovchilar rus
tilini bilish va bilmasligidan qat’i nazar, bu fanlarni rus tilida o‘rganishlari
shart edi. Eski rus hukumatlarining xalq maorifiga nisbatan bunday siyosati timsolini
ko‘rgan Turkiston turk xalkdari o‘z madaniyat-maoriflarining qolganini asrash uchun,
madaniyat va ma’rifat o‘chog‘i bo‘lgan maktab va madrasalarini saqlash uchun ularni
sof diniy ta’lim-tarbiya uchun mo‘ljallangan muassasa deb, vaqflarni esa ruhoniy
institutlarni ushlab turishga xayriya maqsadida ta’sis etilgan muassasa, deb ko‘rsatishga
majbur edilar.


Shunday qilib, xalq diniy ta’limni o‘rganish pardasi ostida
madrasa va maktablarda dinga umuman aloqasi bo‘lmagan fors va arab tilini, yunon
falsafasini o‘rganardi. Nihoyat, 40—50 yil mobaynida umumta’lim fanlarini o‘qituvchi
olim mudarrislarning birontasi qolmay o‘lib ketdilar, ularning o‘rnini umumta’lim
fanlari va ruhoniy ta’limotga ega bo‘lmagan, madrasa, maktab va vaqflarning tashkil
etilish tarixini va vazifasini bilmagan, chor hukumatining ko‘rsatilgan siyosati
ta’sirida tarbiyalangan mutaassib mullolar egalladi. Ular xalqning ushbu o‘quv yurtlarini
chor hukumatining tazyiqidan omon saqlab qolish maqsadida, aytilgan o‘quv yurtlarini
hiy-laga o‘tib, diniy xarakterdagi muassasa, deganlariga shubha ham qilmasdilar.
Oqibatda mutaassib mullolar madrasa va maktablar haqiqatda ham xalqning diniy ehtiyojini
qondirish uchun mo‘ljallangan ekan, deb chippa-chin ishondilar. Mazkur mullolar
o‘zlarining yanglish fikrlarini keng xalq ommasiga yoyib, tarqata boshladilar. Shu
bois xalq va mullolarning o‘zlari madrasa va maktab hamda vaqflarni diniy va xayriya
xarakteridagi muassasa, deb hisoblay boshlaganlar.


Uzgarishdan so‘ng siyosat ham boshqa tomonga aylandi,
ammo eski va yanglish fikr mullolar orasida ham, xalq orasida ham yo‘qolmadi, hatto
hokimiyat tepasida turgan ba’zi o‘rtoqlar vaqfni faqat xalqni diniy va xayriya ehtiyojlarini
qondiruvchi muassasa hisoblab, o‘z loyihalarini o‘sha ruhda tuzmoqdalar.


Yuqorida bayon etilganlardan ma’lum bo‘lyapti:


1. Vaqflar xayriya va diniy ehtiyojlar uchun emas, balki
xalqning madaniyat va ma’rifatini yuksaltirish uchun ta’sis etilgan.


2. Turkiston xalqlarining milliy maktab va madrasalari
— umumta’lim fanlari va san’at manbaidir.


3. Milliy maktab va madrasalarni diniy bo‘yoqqa bo‘yash
eski chor hukumatining siyosatiga asoslangan bo‘lib, xalqni ruslashtirish hamda
turkiy qavmlar maorifiga yo‘l bermaslik siyosatini talab etadi.


4. Ana shunga ko‘ra turkiy xalqlar keng omma orasida aytilgan
muassasalar diniy xarakterga ega, degan yanglish fikrdan qutula olmayaptilar.


Bayon etilgan sharoitga ko‘ra, bir tomondan, keng ommaning
ruhiy kayfiyati bilan hisoblashish, ikkinchi tomondan, vaqf masalasini kerakli yo‘lga
qo‘yish choralarini ko‘rish zaruriyati tug‘ilmokda. Vaqflardan tushayotgan daromadlar
va hukumat qurilish hamda boshqa o‘zgarishlar tarzida berayotgan yordam hamda o‘qitilayotgan
fanlarning o‘qitish profammasini o‘zgartirish orqali mavjud minglarcha maktab va
madrasalarni hozirgi og‘ir ahvoldan qutqarib, ularni diniy muassasadan madaniy-ma’rifiy
manbaga aylantirish maqsadga muvofiqdir.


Ushbu masalalarni hal qilish maqsadida Maorif xalq komissariati
qoshidagi Turk sho‘‘basi ulamolar va mehnatkash ziyolilar bilan hamkorlikda bir
necha marta majlislar o‘tkazdi va mazkur loyihani taqdim etish to‘g‘risidagi xulosaga
keldi.


(Turkiston
Respublikasi xalq maorifi bo‘limlari mudirlarining 1920 yil 30 iyunda o‘tgan s’ezdidagi
nutq.) (Ruschadan tarjima.)





HUJUMMI? MUNOZARAMI?




 




«Qizil bayroq»ning 131-sonida «Ilmiy xizmat» unvonli bir
maqola ko‘rindi. Ul maqola «Birov» imzosila yozilib, onda manim shaxsimga hiyli
o‘rinsiz hujumlar, «ota go‘ri qozixona»lar qilinmishdir.


Bunga sabab esa manim rasmiy bir majlisda butun maorif
ahllari, muallimlar, maorif komissari va shahar maorif mudirlari huzurida o‘zbek
maorif ishlarini hozirgi tanazzulning sabablarini ko‘rsatgan vaqtida «Birov»larning
qoshida eng muqaddas sanalgan va anga til teydirmoq qonunan gunoh bo‘lgan «imlo
masalasi»gada gustohona til teydirib ketganligim bo‘lmishdir.


«Birov» hazratlari kashf etgan va tamom turk dunyosining
onga bo‘ysunmog‘i vojib bo‘lg‘on muqaddas imlosining ba’zi nuqsonlarini ko‘rsatmoqg‘a
boshqalarning haqlari bo‘lsa-da, man bechoraning haqim yo‘qemish. Chunki man bir
vaqtlarda boshlab usul jadida maktablari ochganman, ul maktablarda o‘qitmoquchun
«Adibi avval», «Adibus-soniy», «Havoyiji diniya»larg‘a o‘xshash bir necha kitoblar
chiqorg‘onman ham ul kitoblardan sotib, qornimni to‘yg‘uzganman. Shul sababli man
gunohkor endi. Man imlo masalasidan so‘z ochar ekanman, yolg‘uz «Adibi avval» va
«Adibus-soniy»larimni sotmoq uchungina so‘z ochar emishman, maktablarda din darslari
o‘qitulsin desam, faqat «Havoyiji diniya»mni pul qilib, qorin to‘ydirmoq uchungina
deyar emishman.


Mana, «Birov» hazratlari «Qizil bayroq»ning yaqin bir
betini to‘ldirib manga qilingan hujumning ruhi va xulosasi. Kitoblarim xususida
man shuni deb bilamanki, «Havoyiji diniya» — diniy bir kitob. Oning ila «Birov»larni
birovlar ila bir ishi va aloqasi yo‘q. Ham «Havoyiji diniya»mdan 12 yil muqaddam
butun haqtab’ilari ila bir shirkatg‘a 225 so‘m badalig‘a sotilg‘on. Binoan-alayh,
oning sotiluvi va sotilmovini manim qornim ilada aloqasi yo‘q.


Man, maktablarda din darslari o‘qitilsin, deganimda «Havoyiji
diniya»ni xotirymg‘a kelturgonim yo‘q. Faqat din darslari o‘qitilmog‘oni sababli
butun xalqni o‘zidan bezdirib, xaroblikka yuz tutgan maktablarni takror oyoqg‘a
bosdirmoq uchun lozim bo‘lg‘on choralarning biri maktablarg‘a mukammal suratda din
darslari kiritmoqdir, dedim.


Bu kun bu so‘zni bir man emas, maorif komissari va maorif
mudirlarida iqror etadirlar. Maktablarg‘a din darsi kiritmoq sizga yoqmas ekan,
oning uchun bir mangagina hujum etmang-da, tole’ingizdan, zamondan shikoyat eting.
Chunki zamon buzuq. Xalqnodon, din to‘g‘risida, imlo to‘g‘risida sizdek «dohiy»larning
orqasidan ergashilmaydur.


«Adibi avval» va «Soniy»larg‘a kelganda onlarning nusxasi
dunyo yuzida hozir yo‘q. Takror bosilib dunyog‘a chiqar ekan, oning 20 yiddan beri
imlo to‘g‘risida har bir tab’ida tadrijiy suratda isloh etilib kelgan asosli bir
yo‘li bor. Ul sizning bir-birig‘a muxolif bo‘lg‘on buzuq imlolaringiz, o‘rinsiz
hujumlaringiz ila hisoblashmasdan, o‘z maslakida davom etib, haqiqiy yangi imloni
(Sizning hozirgi buzuq imloingizni emas) xalq orasida sezdirmaychagina tarqatadur.


Takror bosilmas ekan, oning ruhina yaxshi bir fotiha
(agar sizda insof va vijdon bo‘lsa) o‘qumoqingiz kerak. Chunki bir vaqtlarda va
sizga o‘xshash qahramon yozuvchilar tarafidan yangi imlongiz ila yozilib va bosilib,
butun maktablarni kitobdan ta’min etgan hozirgi maktab kitoblaringiz yo‘q bir zamonlarda
(holbuki, hech narsangiz yo‘q) filjumla xalqning ehtiyojini o‘tagan, oning uchun
ul kitoblar doim sizning hujumingizg‘a nishona va yozuvchilari esa sizning qoshingizda
avanturist bo‘lmasa kerak edi. Majlisda so‘ylangan so‘zlarg‘a kelganda «Birov» o‘rtoq
manim so‘zlarimg‘a butun xiyonat etgan.


Tanqid va munozara qonuni shul ediki, ul mani so‘zimni
butun ko‘chirib, o‘zining tanqid va munozarasini aning ustida qilmoq kerak edi.


Holbuki, «Birov» o‘rtoq manim so‘zlarimdan o‘zig‘a kerak
joylarini terib, oning ustig‘a o‘zidanda bir qadar ilova qilib, so‘ngra tanqid va
munozara qonunin tashlab, to‘g‘ridan-to‘g‘ri hujum boshlag‘on. Manga bunday hujumlar
endigina emas, balki «Birov»lar hanuz onadan tug‘ulmagan zamondan beri bo‘ladir.
Bir vaqtlarda ostroumovchilar, ikkinchi vaqtlarda ulamolar hujum etdilar. Man onlarning
hujumlarig‘a qaramasdan, hamon o‘z maslagimda davom etdim. Bu kun «Birov»lar hujum
etar ekan, ul ham mani ishdan va maslagimdan to‘xtata olmaydir.


Bu hujumni men javobga ham arzitmas edim, faqat manim
majlisda etgan so‘zlarimni xiyonat tariqida buzib yozilg‘anligi manim javobg‘a majbur
etdi.


Man avval majlisda o‘z fikrimnigina emas, rasmiy bir hay’atning
fikrini hamda 20 dekabrda maorif sho‘‘basida Maorif komissari, maorif mudiri va
boshqa maorif ahllari tarafindan o‘zbek maorifining asbobi tanazzuli to‘g‘risinda
so‘ylangan fikrlarning tarjimonigina bo‘ldim. Maorifning tanazzuli to‘g‘risida
7 moddadan iborat bir ma’ruza ham 2 moddadan iborat choralarin so‘yladim. Shul jumladan,
asbobi tanazzuldan biri etub vaqtsiz chiqarilg‘on imlo masalasin va imlochilarning
ko‘zlari hanuz bir fikrga kelmay turib, butun maktablarg‘a shu imloni majburiy e’lon
qilg‘onliklarin Qur’on harflarini maktab kitoblaridan chiqorg‘onliqlarin bu ishga,
bir tarafdan, maktablarda bolalar yozuvini otalar, otalar yozuvini bolalar bilmasliklarig‘a,
ikkinchi tarafdan, maorif dushmanlarining mana yangi imlo chiqarib, Qur’onni buzmoqchi
deb xalq orasig‘a ig‘vo tarqatmoqlarig‘a va bu vositalar ila qora xalqning yangi
maktablardan bezub, eski maktablarning takror rivoj topmog‘iga sabab bo‘lg‘onlig‘ini
ko‘rsatdim.


Bundan so‘ng imlo masalasining asosina ko‘chib: «Islohi
imlo masalasi faqat haqiqatan kerakli bir masala ham yangi bir masala emas. Bu to‘g‘rida
Turkiyada qariyb qirq yildan beri, Qofqoz va Tataristonda qariyb 20 yildan beri
qancha olimlar, professorlar ishlab turodirlar. Bizdanda bir necha yoshlar chiqib,
jiddiy harakatlar ko‘rsatdilar. Bunlarning bu g‘ayrat va harakatlari shoyon taqdir.


Onga bu to‘g‘rida lozim bo‘lg‘on tabiiy, tadrijiy yo‘ldan
chiqub, hanuz pishmagan bir asosga va bir yo‘lga qo‘yilmag‘on bir imloni xalqning
og‘ziga kuch ila tiqmoq bo‘lib qo‘yg‘on qadamlari xato», — dedim. Bundan so‘ngra
boshqa masalalarg‘a ko‘chdim.


Choralarig‘a kelganda, imlo masalasida aynan mana shu
yo‘llarni ko‘rsatdim: «Imloi hozirag‘a yolg‘uz avom xalqningina emas, xoslarningda
qarshuliqlarin, yangi imloni atrofimizda bo‘lg‘on Buxoro, Xeva, Afg‘oniston, Ozorboyjon
va Turkiyagina emas, Turkmaniston, Farg‘ona va Samarqand oblastlarida hanuz qabul
etilmog‘onliqlarin ham avom xalqning yangi maktablardan bezmoqlariga imlo masalasining-da,
buyuk sabablardan bo‘lg‘onligin e’tiborg‘a olub, bu masala (haqida) hay’at tubandagi
fikrni arz etadur:


1. Maktablarda yangi imlo yolg‘uz turkiy so‘zlardangina
tatbiq etilib, arabiy, so‘zlar hozirda o‘z huruf va imlolari ila yozilsunlar.


2. Forsiy va ba’zi o‘z tilimizdek bo‘lub qolg‘on arabiy
so‘zlarni turkcha cho‘zgilar ila (masalan, makotibni maktab suratida  ﻣﻜﺗﺏ -
ﻣﻜﺗﻪﺏyozmoq. (Bu o‘rinda «Birov» o‘rtoq
«hozir»ni  ﺣﺎﺯﺭ-
ﺣﺎﻀﺮ  suratida
yozmoq deb o‘z tarafidan qo‘sharg‘a bunga hay’at aslo rozi emasdir.)


Asosan muvofiq bo‘lsa ham, bunga oidda tadrijiy yo‘llar
ila kirishulsun. Ammo «mutaxassis»ga o‘xshash yot arab so‘zlarini turkchasi topilar
ekan, turkcha yozilsun. Turkchasi topilmas ekan, «mutaxassis» suratida o‘n harf
ila yozmasdan, mutlaq imlosila yozilsun.


3. Turk adabiyotidan arab so‘zlari tamom chiqarilmaguncha
maktab kitoblaridan arabiy so‘zlarg‘a maxsus bo‘lg‘on harflarni chiqarib tashlamoq
aslo muvofiq emasdur.


4. Turkcha so‘zlarda hamzalarini xurufi muttasila suratida
ﺀ yozmoq, (ﺁ) ni (ﺋﺎ)
suratida ikki harf ila yozmoq muvofiq emas. So‘z shul o‘rung‘a yetganda hay’at rayosati
tarafindan: «Imlo masalasi shunda to‘xtatulsun, qolg‘oni s’ezdda muzokara qilinur»,
degan taklif tushdi. Man ham taklifga bo‘ysunib, so‘zni ikkinchi masalaga ko‘chirdim.


Mana, imlo masalasi to‘g‘risida manim so‘ylag‘on so‘zlarim
shul. Bu so‘zlarni man hay’atning qarorig‘a ham mufassal yozib, bir necha tsenzurlardan
kechirg‘ondan so‘ng so‘yladim. O‘quvchilar buni ham, bu so‘zlar uchun «Birov»ning
manga qilg‘on hujumini ko‘rsunlarda, manga «Birov» o‘rtoqning qanday xiyonat etganligin
o‘zlari hal etsunlar. «Birov» o‘rtoq yolg‘uz xiyonat ilagina qanoatlanmag‘on, balki
bir oz taraqqiy qilib, ig‘vogarlik yo‘lig‘a ham kirishgan. Go‘yo man ul majlisda
degan emishmanki: «Nikolay zamonasida qanday bo‘lsa-da, bir maorif bor edi. Hozir
bo‘lsa, maorifning tuzalishi emas, o‘zi ham yo‘q». «Birov» o‘rtoq bu so‘zlarni uyalmasdan
qanday to‘qib chiqardi ekan? Ig‘vogarlik uchun bundan boshqa yo‘l topilmadimi? Holbuki,
manim bu xususda aytgan so‘zim shul edi: «Nikolay zamonasida Ho‘qandda o‘ndan ziyoda
usuli jadida, besh-olti russkiy-tuzemniy maktablar bor edi. Samarqandda ham shul
qadar edi. Inqilobdan so‘ngra bunlar yigirmadan ortdi. Hozirda esa Ho‘qandtsa maktab
desa bo‘ladurg‘on ikki-uchgina qolg‘on, Samarqandda esa yo‘q deyarlik. Butun kuchni
maorifg‘a bergan sho‘rolar hukumati zamonida maktablar hozirg‘acha bir necha hissa
ortgon bo‘lsa kerak edi. Holbuki, kundan-kunga yo‘qolib boradir. Buning, albatta,
sabablari bo‘lsa kerak. Bizg‘a shul sabablar ila kurashmoq lozim», — dedim-da, so‘ngra
sabablarini sanamaqqa kirishdim. Manim bu so‘zlarim yozuvda va maydonda «Birov»
o‘rtoqning shunchali ig‘vogarlik yo‘lig‘a kirmog‘idan oning ochiq imzosin qo‘ymag‘oni
sababli kim ekonin bilmasam-da, olchoq bir harif ekonligida shubham qolmadi. Binoanalayh,
boshqa so‘zlarig‘a javob bermoqnida luzum ko‘rmayman. Bundan so‘ng xolis ilmiy va
adabiy mu-nozaraga muvofiq o‘lmoq shartila, imlo masalasiga ko‘chaman[bookmark: _ftnref6][6].





TURKISTONDA VAQF ISHLARI




 




Turkistonda hozirg‘acha ma’lum bir yo‘lga qo‘yilmagan
chatoq ishlardan biri vaqf ishlaridir. Inqilobdan beri vaqf ishlari uchun yuzlarcha
komissiyalar tuzildi. Turluk loyihalar yasaldi. Lekin kutilgan bir natija chiqmadi.


Keyingi vaqtlarda vaqflarni xalq qo‘liga berish siyosati
maydonga chiqdi. Buning uchun TurkSIK tomonidan bir loyiha tuzilib, qozi va mudarris
qurultoyidan ham o‘tkazildi. Samarqand, Farg‘ona oblastlarida vaqf sho‘rolari tuzilib,
ishga ham kirishdi. Sirdaryo oblastida ham mundan bir oy muqaddam turluk tashkilotlar
tarafidan vaqf sho‘rosi uchun vakillar saylanib tegishlik o‘rtoqlarga topshirildi.
Eski shahar ijroqo‘mida saylov qarornomalari oylab yotgandan so‘ngra tasdiq qilinub,
muzofot ijroqo‘miga topshirganligi eshitiladir. Har holda u yerda ham yota-yota
zerikgach, undan ham tasdiq qilinub, Sirdaryomizda ham vaqf sho‘rosi ishga kirishsa
kerak.


Vaqf sho‘rolari ishga kirishgan bilangina kutilgan natija
chiqarmi, yo‘qmi? Unisini kelgusi ko‘rsatur. Yolg‘uz hozirgacha vaqf ishlarini bu
tariqa chatoq holda qoldirib kelgan ko‘p sabablarning eng kattasi vaqflarni sarf
va boshqarish to‘g‘risidagi fikrlarning turlikligidir. Bir-biriga tamom teskari
bo‘lgan bu fikrlar birlashmagan taqdirda vaqf ishlari tag‘in chuvolur. Har kim har
tomonga qarab tortar, urishilur, so‘kishilur, natijada takror vaqflarning tog‘ kabi
madrasalar bino qilishdan va ulardagi o‘quvchi va o‘qituvchilarning ta’minoti uchun
qoldirgan millionlarcha vaqflaridan kutgan maqsad-muqaddaslari shu choqg‘acha bo‘lib
kelganidek poymol bo‘lur. Bunchalik vaqflar, bunchalik madrasalardan xalqning maorif
va madaniyati nomiga foydalanish mumkin bo‘lmas.


Boshqa mutaraqqiy islom mamlakatlarida ko‘pdan buni tushunib,
bu to‘g‘ridagi ixtilofi afkorni oradan ko‘targanlar, vaqf ishlarini ma’lum bir yo‘lg‘a
qo‘yib, maorif byudjetining buyuk bir qismini vaqfdan keragicha istifoda qilmoq,
vaqflarning ruhlarini shodlantirmoq bo‘lsak, avvalo bu to‘g‘ridagi ixtiloflarni
bir yog‘liq qilib, fikrlarni birlashtirishimiz kerakdir. Vaqf ishlari to‘g‘risida
inqilobdan beri boshlucha to‘rt fikr rol o‘ynab keldi:


1-hasadchilar, 2-tafritchilar, 3-ifrotchilar, 4-mo‘‘tadillar
fikri.


Hasadchilar kimlar? Ma’lumki, Turkiston vaqflari musulmonlar
tarafidan din, maorif va madaniyatlari uchun taxsis etilub, qoldirilg‘on xos va
xolis sarmoya’i milliyalaridir. Boshqa millatlar qatorida umumiy maorif-sarmoyasidan
foydalanish ustiga o‘zlarining ushbu milliy sarmoyalarini ham yaxshi bir yo‘lga
qo‘ya olmaslar, ehtimolki, tez ko‘tarilib (taraqqiy qilib) o‘zlarini mustamlakachilar
qullig‘idan qutqarsalar. Yerlik xalqning doimo jaholatda qolub, qul bo‘lib turishlarini
istagan mustam-lakachilar, albatta, buni ko‘rolmaydurlar. Hasad qilurlar. Shuning
uchun qaysi yo‘l bilan bo‘lsa-bo‘lsun vaqflarni yo butunlay xazinaga olmoq va yo
hech bir yaxshi yo‘lg‘a kirishga yo‘l bermasdan, hamisha chatoq bir holda qoldirish
harakatida bo‘lurlar.


Vaqf ishlari durust yo‘lg‘a kira boshladimi, darrov bir
chatoq chiqorib, ishni buzadilar. Bu jinoyatni to‘g‘ridan-to‘g‘ri o‘zlari qilmasdan,
yerliklardan bir necha aldangan yoki sotilgan kishilar topib, ular vositasi bilan
ishlaydilar-da, lablarini yalab, «erlik ishchilarning o‘zlari shunday istaydirlar»,
deb ko‘zlarini lo‘q qilib qarab tura beradirlar, juda bo‘lmagan taqdirda otini
«Sharq siyosati» qo‘yib, vaqflarni podshoh zamonasining butun mullolarni o‘z ixtiyorlariga
qoldirish fikrini quvvatlaydirlar. Bundan maqsadlari esa bir oz vaqt shunday qoldirib,
zamoni kelganda: «Qachongacha mullolar vaqfni o‘rinsiz yeb yotadirlar, buni xazinaga
olmoq kerak», degan bir fikrni quvvatlab o‘tkarishdir.


Mana bu firqani biz hasadchilar, mustamlakachilar, deb
ta’bir etamiz. Inqilobdan beri vaqf ishlari shul firqaning habis fikrlariga qurbon
bo‘lib keldi. Keyingi, TurkSIK loyihasi ila shoyad bu firqaning fikriga ehtimom
berilgan bo‘lur, deb umidlanamiz.


Tafritchilar kimlar? XIX asrning boshlaridan to Rusiya
inqilobigacha bo‘lgan bir muddatda Turkiston madrasalarining tarixini va bundan
bo‘lgan ta’lim-tadris yo‘llarini, vaqflarda bo‘lgan suiiste’mollarini va yetish-tirgan
shogirdlarini bir daraja nazardan kechirilsa, ko‘nglida andak milliy va diniy his
bo‘lgan har kishining ko‘zidan beixtiyor yosh oqadir. Bu xususda hozirgacha ko‘p
yozildi, so‘zlandi, takror tafsillab o‘ltirmakni luzumi yo‘q, faqat shunigina aytish
mumkinki, so‘ng asrlarda ko‘p madrasalarimiz diniy va dunyoviy ulamolardan tamom
tozalanib, xolis ilmsizlar yetkuzaturgan bir tanbalxona holiga kelgan edi. O‘tganda
Buali, Forobiy, Taftazoniy kabi hakimlar va olimlar yetishdirgan Turkiston madrasalari
keyingi kunlarda tuzukroqbir mudarris yoxud imom ham yetishtira olmayturgan bir
holga tushgan edi. Hozirda mavjud ba’zi durustroq mudarris va imomlarimiz ersa madrasalarning
tartibliligi soyasida emas, madrasalarning tartib va qonuniy xorijda o‘zlarining
qilg‘on xususiy tashabbus va g‘ayratlari orqasidagina favqulodda zakolari soyasidagina
yetishgandirlar.


Vaqf to‘g‘risida shunday bir fikr borki, vaqflarni ilgaridek
har bir madrasaning o‘ziga berib va har bir madrasaga ikki-uch mudarris belgilab,
ularning shogirdlari bo‘lsun-bo‘lmasun, madrasa vaqfini bohuzur yeb yotishlariga
pul berilsun emish. Shunday bo‘lg‘on taqdirda tadrijan shogird ham yig‘ilar emish
hamda vaqfning shartiga va sharoitiga muvofiqbo‘lar emish, qisqasi, Nikolay zamonida
madrasalar va vaqflar qanday idora qilingan bo‘lsa va nimalar o‘qitilgan bo‘lsa,
hozirda ham shunday bo‘lsun emish[bookmark: _ftnref7][7]. Isloh-mislohdan hech bir og‘iz ochilmasun emish.


Bu fikrning boshida turuvchilar har kimga ma’lum, biz
bularni tafritchilar va infishochilar, zamondan xabarsiz, xalqni qorong‘uda qoldirg‘uvchilar,
deymiz.


Hasadchilar ila tafritchilar ba’zi moddalarda birlashib
ham ketarlar. Faqat hasadchilar bilib va tafritchilar aldanib birlashurlar.


Ifrotchilar kimlar? Hasadchilarning siyosati habisasiga
tushungan va tafritchilarning jaholat va taassubidan kuyganlardan bir fikr kelib
chiqodurki, bular «Qo‘y, bu madrasalaringdan va bu mullolaringdan hech bir umid
yo‘q. Modomiki, vaqflar o‘z ixtiyorimizga berildi, xalq nazariga bir necha madrasalarni
liqillatib qo‘yaylik-da, vaqf badallari ila bir necha ibtidoiy maktablarni tarbiya
qiloylik. Bizning hayotimiz va najotimiz shul maktablarg‘a bog‘likdir, eskini har
qancha yamasang-da, eski, eskini yamab ovora bo‘lub o‘tirgandan ko‘ra, butun tashlab,
yangisining harakatida bo‘lgan yaxshi, deydirlar. Biz bularni ifrotchilar, uzoqni
ko‘ra olmag‘uchilar, yangi qilib beraman deb uhdasidan chiqolmay, xalqni eskidan
ham mahrum etib, yalang‘och qoldiruvchilar, deb ta’bir etamiz. Mo‘‘tadillar kimlar?
Bu haqda kelar sonda[bookmark: _ftnref8][8].


«Haqiqat» jurnali, 1922 yil, 2-son





TURKISTON SHO‘ROLAR JUMHURIYATIDAGI MAORIFPARVAR YOSHLARGA
XITOB




 




Bir vaqtlar chor hukumati va uning xoin missionerlari
qo‘l ostida juda og‘ir hollar kechirgan Turkiston maorifparvarlari, sho‘rolar hukumati
davrida xiyla keng plan va g‘oyalar bilan ishga kirishgan edilar: besh yil inqilob
davrining avvalgi yillarida maorif ishlarimiz g‘oyat yorug‘ va zo‘r umidlik bir
holga kira boshlagan va bu yo‘lda asosli bir zamin hozirlana boshlagan chog‘da maorif
birdan turg‘unlik va tushkunlikka yo‘liqib qoldi.


Buning sabablari juda ko‘p bo‘lsa ham, kattaroqlari —
maorif ishlarida ko‘rpaga qarab oyog‘ uzatmaganimiz, maorif ahllarining xalqdan
uzoqlashganliklari, maorif ishlarida Turkiston xalqining Ovrupo gazi bilan o‘lchaganligi,
kilo kabi xususiy va fanniy ravishda hal etiladigan masalalarda Turkiston yoshlarining
o‘zaro ixtilof qilib, har turli araz va sitezlar bilan bir qadar vaqt maorif ishlaridan
chekkaga chiqqanliklari va, bularning ustiga, Samarqand va Farg‘onada besh yildan
beri davom etib kelgan «bosmachilik harakatlari»dir. Buning ustiga, yangi iqgisod
siyosati orqasida ko‘p maktablarimizning ta’minoti mahallalardagi mablag‘larga va
mahalliy xalqning o‘z erkiga qoldiriddi.


Bu haqiqatlarni ko‘ra va bila turib shu yuqoridagi sabablar
bilan kurashmasak va o‘zaro janjallarimizni bir tarafga tashlab qo‘yib, qo‘l-qo‘lga
berishib, butun tish va tirnog‘imiz bilan maorifga yopishmasak, Turkiston maorifi
o‘ldi va Turkistonning porloq kelajagidan umid uzuldi, demakdir. Chunki, Turkistonning
porloq kelgusi, balki hayoti va qo‘rqinchli qorong‘iliqdan qutulishi faqat maorifgagina
bog‘liqdir. Turkiston xalqi maorif va ma’naviyat narvonining birinchi poyasiga endigina
qadam bosdi.


Bu to‘g‘rida hali qilinadigan xizmatlar juda ko‘p, ko‘zlangan
maqsad juda uzoqdir. Moddiy va ma’naviy tomondan ishlanmagan ishlarning hali mingdan
biri ham ishlangan emas. Maorif va madaniyat yo‘lida hali bizning tilimizga olinmagan,
balki, xayolimizga ham kelmagan buyuk xizmatlar va yechilmagan masalalar bor — fanniy
va ilmiy tadqiqot va mubohasalar bir tomonda tursin, ibtidoiy maktablarni bir yo‘lga
qo‘yish uchun ham kerakli choralarni hanuz topa olganimiz yo‘q. Til va adabiyot
masalasida esa, haligacha uning boshlag‘ichi bo‘lgan yozuv va imlo to‘g‘risida asosli
bir yo‘l topolmasdan, turlimiz turli tomonga tortishib, ko‘zlangan maqsaddan chekkaga
chiqib ketdik. Shu sanalgan kamchiliklarni qancha og‘ir bo‘lsa bo‘lsin, iqror qilmoq
bilan birga biz, Turkiston maorif xodimlari, ustimizga tushgan g‘oyat muhim va mas’uliyatli
vazifalarni — qancha og‘ir bo‘lsa-bo‘lsin, komil sabot va matonat, ulug‘ qahramonlik
va olijanoblik bi-lan iyfo qilishimiz lozim, buni inkor qilib bo‘lmas. Mana shu
hollarni e’tiborga olib, Toshkentning butun o‘zbek maorifparvar yoshlari va mas’ul
maorif-madaniyat ishchilarining umumiy yig‘ini.Turkistonda maorif ishlarining susayishi
va maorif xodimlari orasidagi janjallarning sabablarini yaxshi anglab bilmakni lozim
topib, shunga maxsus bir hay’at sayladi. Bu hay’atning bir necha kunlik faoliyati
natijasida maorif ishchilari orasidagi butun anglashmovchiliklarning bartaraf qilinganligi
to‘g‘risida o‘zaro birlik yasalib va ahdnomalar tuzuldi. Maorif ishlarimizning eng
og‘ir va buhronlik bir vaqtida shu ishni pastlash va yo‘qolishdan qutqarib qolmoq
uchun birlashgan Toshkent o‘zbek maorif-madaniyat xodimlari, butun o‘lkadagi maorifparvar
o‘zbek shovvozlari shu birlashmani samimiy bir tantana bilan e’lon qilmoq barobarida,
ularga quyidagi takliflarni qiladi:


1) Butun o‘lkadagi o‘zbek maorif-madaniyat xodimlari o‘z
oralaridagi barcha janjal va bitishmasliklarni tashlab, qo‘l-qo‘lga berilib, maorifning
yuksalishi uchun ortiq darajada zo‘r g‘ayrat bilan ishlasinlar.


2) Xalqni maorifga va maorifni xalqqa yaqinlashtirmoq
uchun qo‘llaridan kelgan har bir choraga kirishsinlar.


3) Samarqand va Farg‘onada xalqning butun xo‘jalik ishlarini
va buning orqasida maorif ishlarining barbod bo‘lishig‘a sabab bo‘lgan bosmachilik
bilan kurashish ishida bor kuchlari bilan hukumatga yordam bersinlar.


4) Turkiston o‘zbeklarning maorif va madaniyat ishlarini
to‘g‘ri bir yo‘lga qo‘ymoq uchun Toshkentda «Nashri maorif» isminda bir jamiyat
ochish harakatiga kirishildi. Shu jamiyat rasmiylashgandan so‘ng matbuotda e’lon
qilinishi bilan darhol shu jamiyatning har yerda sho‘‘balarini ochishga kirishsinlar.
Yerli xalqning maorif ishlarida bizda muttahidi front tashkil etilmoqdadir. Shunga
yaqindan aralashmoq va umumiy dushmanimiz bo‘lg‘on jaholat bilan kurashmakka barcha
o‘zbek maorif-madaniyat xodimlarini da’vat qilamiz.

«NASHRI MAORIF» UYUSHMASINING AHAMIYATI




 




Madaniy mamlakatlarning har birida maorif-madaniyat ishlarini
odatdan xalq o‘zi olib boradur. Hukumat esa yolg‘iz rahbarlik va yordamchilik vazifalarinigina
ado etib turadir. Shul sabablik ongli millatlar o‘zaro ilmiy, fanniy, adabiy va
ijtimoiy uyushmalar va «Nashri maorif» jamiyatlari tuzub, hukumatlarining rahbarlik
va millatlarining yordami orqasida xalqni maorif va madaniyat jihatlardan yuqori
ko‘tarilishiga, oqartirilishiga xizmat va harakat qilurlar. Dunyoning eng madaniy
mamlakatlariga nazar solsak, unda maorif va madaniyat ishlarini hukumat ustallaridan
ko‘ra ko‘proq jamoat ustallarida, maorif nazoratidan ko‘proq «Nashri maorif» uyushmalarida
ishlanganligini ko‘ramiz. Hukumat arboblarining ham ko‘brog‘i maxsus soatlarda hukumat
kabinetlarida rasmiy vazifalarini ado etganlaridan so‘ngra qolg‘on bo‘sh vaqtlarida
jamoat kabinetlarida o‘ltirib, xalqning taraqqiy va taoliysi, maorif va madaniyatining
yo‘lida vijdoniy vazifalarini ado etadurlar.


Bularning xizmatlari, harakatlari o‘z xalq va millatlarining
madaniy darajasiga, ahvoli ruhiyasiga muvofiq bir suratda bo‘lg‘onlig‘i uchun, tabiiy,
afkor omma, xalq va millat bularga yordam berar va orqalaridan ergashar.


Mana bu yo‘llar bilan bugun Ovrupo va Amriqo xalqlari
havoda uchar, dengiz ostida suzar, dunyoning eng narigi bo‘laklari bilan vositasiz
xabarlashar bir holg‘a, bir madaniyatga yetishdilar.


Endi o‘z holimiz va o‘z tariximizga boqsak, bir vaqtlar
Ovrupo vahshiy ekan, biz madaniy edik, Ovrupo poposlari «Osiyo osmonig‘a jisman
uchdimi, ruhan uchdimi?» kabi diniy nizolar bilan bir-birlarini bo‘g‘ushar ekanlar,
usmonli turklari Istanbulni fath etmoq, Turkiston turklari madrasa va rasadxonalar
bino qilmoq kabi madaniy ishlar bilan mashg‘ul edilar.


So‘ngralari Ovrupo xalqi maorif va madaniyat yo‘lida ishladi,
bu holg‘o yetishdi; biz tushdik, uxladik, bu holg‘a yetushduk. Bugungacha Ovrupo
xalqi osmong‘a uchar ekan, bizda soch va soqol nizolari, ovrupolilar dengiz ostida
suzar ekan, bizda uzun va qisqa kiyim janjallari, Ovrupo shaharlari butun elektrik
bilan isitilur va yoritilur ekan, bizda maktablarda jo‘g‘rofiya va tabiyot o‘qitish,
o‘qitmaslik ixtiloflari... davom etadi.


XX asr boshlaridan e’tiboran bizda ham maorif va
madaniyat so‘zlarini og‘izg‘a oluvchi, taraqqiyot va taoliyning kerakligidan
matbuotda yozuvchi, majlislarda so‘zlaguvchilar chiqdi, bilfe’l, yangi usul maktablari
ochildi. Gazetalar chiqorildi, «Jamiyati xayriya» va «Nashri maorif» uyushmalari
tashkil etildi, faqat chor hukumatining politsiyalari, oxrannaya otdeleniyalari
bunday madaniy ishlarda yerlik xalqqa ochiq yo‘l bermadi. Bir tomondan ochilsa,
ikkinchi tomondan yopa berdi. Shunday bo‘lsa ham, ul zamonning yoshlari, taraqqiyparvarlari
o‘z maqsad va maslaklarida sobit qadam bo‘ldilar, bir gazetani hukumat yopsa, ikkinchi
ismda, buni yopsa, uchinchi ismda gazeta chiqarib turdilar. Jamiyat va maktablarning
ham birini yopsa, ikkinchisini ochib, birini qissa, ikkinchisini kengaytirib turishdan
to‘xtamadilar. Hukumatning quvish va siqishlari ularni umidsizlantirmadi, maqsad
va maslaklarida davom etdilar. Hech mumkin bo‘lmag‘on bir zamonda chetga o‘quvchilar
yubordilar. Maktablarni o‘rta darajalarga qadar olib bordilar. Jamiyatlar chetga
ketuvchi o‘quvchilarga, maktablarga moddiy va ma’naviy yordam berarlik darajada
kuchga ega bo‘ddi. Gazetalari afkor ommani hiyli qo‘lga olib, 3—4 ming nusxa sotilaturg‘on
martabaga yetdi. To‘rtinchi sinflarga yetarlik maktab kitoblarimiz hozirlandi. Hukumat
ham maxsus maqsad bilan ochqon russko-tuzemniy maktablarini yangi milliy maktablarga
raqobat qila olmasligini anglab,
oz bo‘lsa ham isloh etmakka majbur bo‘ldi.


Mana bu yuqorida sanalg‘on va bu kunda tarix sahifalariga
topshirilg‘on milliy-madaniy xizmat va harakatlarning hech biri hukumat ustallarida
emas, yolg‘iz jamoat ustallarida ishlangan ishlardir. Hukumat ustallari esa ul zamonda
bunday xarajatlarga tom ma’nosi bilan xilof va qarshi borar edi. Bu qarshilik, quvish
va qisishlar jamoat xizmatchilarining ko‘ngillariga shul qadar tekkan va zeriktirgan
ediki, inqilob bo‘lib, yerlik xalqning maorif va madaniyatiga taoliy va taraqqiysiga
qarshi ustallar yig‘ilg‘on kundan boshlab, har birlari har yerda otilib, hukumat
ustallarig‘a mindilar-da, jamoat ustallarini butun tark etdilar ham o‘z maqsad va
maslaklarini yolg‘iz rasmiy kabinetlarda o‘ltirib, davlat puli, davlat qonuni va hukumat kuchi bilan vujudga
chiqarmoq fikriga tushdilar. Xalq fikri,
xalq ahvol ruhiyasi, xalq darajai madaniyasi va xalq yordami ko‘pincha e’tiborga
olinmadi. Bizning eng buyuk xato va yanglishimiz ham shunda edi. Ham bunday ulug‘
inqilob vaqtida bizga o‘xshash madaniyatsiz millatga mundan boshqa chora, ehtimolki,
yo‘q va topilmasda edi. Mana bu vositalar bilan biz qora xalqdan uzoqlashdik, o‘zimiz
bilan birga maqsad va maslagimiz ham uzoqlashdi.


Bundan, tabiiy, maorif va madaniyat
dushmani bo‘lgan qorinparastlar, mutaassiblar istaganlaricha istifoda etdilar.
16-yillarda yangi maktablarga raqobat qila olmog‘on eski maktablar bukun dahshatlik
sur’atda taraqqiy etdilar. Eski Toshkent maorif sho‘‘basining so‘nggi olg‘on hisobi
bo‘yincha, butun yangi maktab shogirdlari 4000 to‘lmag‘on
holda eski maktab va qozixonalarda 7000 qadar millat bolasining ezilib yotqonlig‘i
ko‘rinadir.


Bu hollar Turkiston maorif va
madaniyat markazi bo‘lg‘on Toshkentda, agarda biz Toshkentdan qancha chetga chiqa
bersak, maorif va madaniyat ishlarimiz shuncha zaiflana va xalqning maorifiga va
maorif xodimlariga nazari shuncha yomonlana boradir. Bu kun yangi maktablarni «kufr
uyasi» deb e’tiqod qilg‘on va yangi maktab muallimlarindan shaytondan qochqon kabi
qochqon va qo‘rqqan kishilarni, o‘rinlarni, qishloqlarni, hatto shaharlarni topmoq
mumkin.


Bunga sabab, bir tomondan, xalqning nodonligi va mutaassib
ulamoning ig‘vosi bo‘lsa, ikkinchi tomondan, bizning yoshlar va maorifparvarlarimizni
xalqfikri va xalq yordamini butunlay unutib, yolg‘iz hukumat kuchi va hukumat puli
bilan ish ko‘rmoq xayolig‘a tushganlari va bu xayol orqasida xalqdan hiyli uzoqlashganliqlaridir.Agarda
biz avvalda bir necha inqiloblarni ko‘rib tajriba hosil qilg‘on bo‘lsak, tabiiy,
bu besh yillik inqilob davrida maorif va madaniyat yo‘lida o‘ylab ishlagan, qora
xalqni tamom qo‘lg‘a olib, taraqqiy va taoliy yo‘lig‘a o‘zimiz bilan birga olib
ketgan va bu vosita bilan inqilob davridan qora xalqni fikr, maorif va madaniyat
jihatida juda ko‘b foydalandirg‘on bo‘lar edik.


Endi bo‘lar ish bo‘ldi. Inqilob dengizlarining to‘lqinlari
pasaydi. Har ish o‘z yo‘lig‘a va o‘z tartibiga kira boshladi. Bu kungacha davlat
sarmoyasidan ta’min etilib kelgan maorif va madaniyat muassasalarining ko‘prak qismi
mahalliy sarmoyaga va xalq yordamiga qoldirildi. Bu kungacha maorif va madaniyat
ishlarini hukumat kuchi va hukumat yo‘li bilan olib bormoq xayolida bo‘lg‘on maorifparvar
yoshlarimiz endi xalq kuchi va xalq yordami bilan olib bormoq fikriga keldilar.
Buning uchun xalq fikri va xalq ruhi bilan hisoblashmoq lozimligini ham shoyad anglagandirlar.
Ishlar bu fikr va bu yo‘l bilan yuritilgan taqdirda xalqni ham maorif va madaniyat
ishlari atrofiga to‘plamoq va orodag‘i anglashilmovchiliklarni xalqqa tushuntirish
va amalda ishlab ko‘rsatish yo‘llari bilan oradan ko‘tarmak mumkinligi tajriba bilan
ma’lumdir.


Tabiiy, bunday ishlarni endi yolg‘iz hukumat kabinetlarida
o‘ltirib emas, balki jamoat ustallarida va qora xalq orasida ishlamak lozimdir.
Buning uchun har yerda «Nashri maorif» uyushmalari ochmoq va butun maorifparvarlarni,
yoshlarni, chollarni shul uyushma atrofiga to‘plamoq kerakdir.


Turkistonning hayoti, Turkistonning najoti yolg‘iz maorifga
va madaniyatning taraqqiysi esa butun xalqning «Nashri maorif» uyushmalari atrofiga
to‘planmog‘iga bog‘liqdir. Shundagina biz madaniy millatlar qatoriga kira olamiz,
shundagina madaniyat dunyosida o‘z huquqimizni ola olamiz.


«Turkiston» gazetasi, 1923 yil,
4 mart

Faqat O‘zbekiston jumhuriyatida vaqf bor, boshqa yoqlarda
yo‘kdek.


O‘zbek xalqi o‘ziga ayrim katta bir jumhuriyat bo‘lib
tuzilgandan keyin vaqf ishlari yana ham ahamiyat kasb etadir.


Bosh vaqf idorasi vaqfni keng doirada idrok qilish uchun
tuzgan loyihasi 15 dekabrgacha Inqilobqo‘m hay’at ra’iyasiga taqdim qilsa kerak.
Bu loyiha Sho‘rolar Markaziy Ijroqo‘mi tomonidan ham tasdiq etiladir. Shu vaqtg‘acha
ayrim bo‘lgan Buxoro, Xorazm jumhuriyatlaridagi vaqf mulklari juda sustlik bilan
kelgan, ko‘p mulklar ro‘yxat qilinib, ro‘yxatga olish ham vaqf qaramog‘idagi eski-yangi
maktablarni qanday hisoblash va boshqalar uchun Bosh vaqf idorasi tomonidan bir
ta’limot yuborildi.


Xorazm, Buxoro jumhuriyatlaridagi vaqf mulklari 1925 yil
birinchi apreligacha ro‘yxat qilinub bo‘lg‘usidir.


Milliy jumhuriyatlarga bo‘linish munosabati bilan O‘zbekiston
jumhuriyati doirasidagi vaqf mulklaridan foydalanish Qozog‘iston, Qoraqirg‘izga
o‘tib ketadir. Mana bu masala jumhuriyatlar tuzilib bitguncha idora qilish tegishli
hukumat idoralarining qo‘lida bo‘ladir.


Vaqf mulki bo‘libda hozirgacha boshqa hukumat idoralarining
tasarrufida bo‘lgan joylar 25-yilning birinchi apreligacha Bosh vaqf idorasiga o‘tkazish
uchun tegishli idoralar bilan chorasi ko‘rilur.


Buxorodagi vaqf mulklari mamlakatning to‘rtindan birini,
Xorazm vaqf mulklari mamlakatning uchdan birini tashkil etgani holda o‘shal jumhuriyat
komxozlarining qo‘l ostida idora qilinib keladir, desak, xato bo‘lmas. (Bundan oz
bir qismi vaqf idoralarida tasarruf qilinadur.) Vaqf yerlaridan dehqonlarga bo‘linib
berilmagan bog‘lar, chorvoqlar bordirki, bular har kimlarning qo‘lida yotadir. Shularni
Bosh vaqf idorasiga o‘tkazish chorasi ko‘rilmoqda va loyihalari tayyorlanmoqdadir.


Bosh vaqf idorasi O‘zbekiston doirasidagi vaqf sarmoyalarini
xususiy fondda saqlash harakatida. Bosh vaqf idorasining hozirg‘i sarmoyasi 700
ming so‘mdir, agarda mamlakat mulklari ro‘yxatga olinib bo‘lsa, vaqf daromadini
o‘n martaba orttirish kutiladir.


Hozir vaqf ta’minotida, Xorazm va Buxorodan tashqari,
85 boshlang‘ich maktab, 6638 o‘quvchi, 2—3 bosqich maktab, 400 o‘quvchi, 10 savodsizlar
kursi, 6 ta’lim-tarbiya kursi bor. Bundan boshqa vaqf shefligida klub, qiroat-xona,
xotin-qiz bilim yurti ham 25 stipendiya olg‘uvchi bor. Demak, Bosh vaqfning umumiy
daromadidan 89 yarim prosenti ilmiy ishlarga sarf bo‘lib, qolgani idora ishchilariga
ketadir.


Bosh vaqf idorasi o‘zining keyingi planida ko‘rsatilgan
ishlarni bajarib, butun vaqf mulklarini inventarga olsa, undan chiqodirg‘on daromadga
qilinadurgan ishlar juda ko‘p. Buxoro va Xorazmda ta’lim-tarbiya kurslari ochish,
yangi maktab binolari solish ham chetlarda o‘quvchi talabalarga ko‘prak yordam berish
birinchi vazifalardandir. Shuning bilan birga daromad manbalarini ko‘payti-rib,
buzilgan do‘kon, saroylarni tuzatish kerak.


«Qizil O‘zbekiston» gazetasi, 1924 yil, 11 dekabr





QORALASH YAXSHI EMAS




 




Toshkent okrug maorif xodimlari qurultoyida (1927 yil)
so‘zlangan nutq




 




Ma’ruzachining ta’biri bo‘yincha, bizning muallimlarimiz
ichida maktab boshqa-yu, siyosat boshqa, deyadurg‘on kishilar bor emish.


Maktab qaysi sinf qo‘lida bo‘lsa, shu maktablarda shu
sinfning mafkurasi tarqaladi va ilgari suriladi. Bu gapga ko‘nmaganlarni yanglishg‘on,
o‘jar kishilar, deb aytishga jasorat qilamiz. Jadidchilikka qanday baho berish to‘g‘risida
quyidagi asoslarni keltiraman: jadid maktabi qay vaqtda va kimlar qo‘li bilan vujudga
chiqdi? Mana buni tekshirish uchun 20 yil ilgariga qarash, albatta, lozim. Hozirgi
paytda o‘rta ma’lumotga ega bo‘lgan kishilar Maskov va boshqa joylarga borib o‘qishni
havas qilsa, avvallari savodi chiqqan (har) bir kishi Buxoro(ga) borib o‘qishni
o‘zi uchun bir sharaf deb bilar edi. Chunki ular ilmni faqat dingina deb bilar edilar.
Muhit ham shuni taqozo qilar edi. O‘sha vaqtning hukumati ham shu fikrni quvvatlamasa,
unday emas. Jadid maktabini tashkil qilg‘onlar ham eski maktab, madrasa va qorixonalarning
yetish-tirgan kishilari edi. Ular yolg‘iz Bog‘chasaroyda chiqadurgon Ismoil Gasprinskiyning
gazetasini o‘qidilar va shu orqali maktabni yaxshi tushunib, kitoblar oldirar edi.
Bularga baho yanglish va ortiqcha berilgan. Chunki o‘sha vaqtdagi jadid maktabiga
ulamo, boy — hamma va hamma qarshi edi. Jadidlar sharoit ichinda(n) jasorat bilan
chiqib ish boshlag‘on ekanlar, bularga beriladurgon baho ham shundan ortiq bo‘lmasligi
lozim edi.


Jadidlar shu maktabga yaxshi nazar bilan qaragon kishilarni
o‘ziga do‘st ko‘rib, quchog‘iga tortar edi. Bularning boy, ruhoniy, savdogar bo‘lishidan
qat’i nazar, sekin-sekin jadidlar do‘sti ko‘payib, turli guruhlardan iborat bir
jadidlar to‘dasini tashkil qildi.


In’omovni jadidlarni alohida sinf qilib ko‘rsatishi noma’qul
gap. Jadidlar, palisaning qo‘rqinchi qattiq bo‘lsa ham, qiyinchiliklarni o‘z ustiga
olib, gazet chiqordi va uni xalqqa tarqatdi. Jadidlarning eng azob tortgon davri
Kerenskiy vaqti bo‘ldi. Kerenskiy vaqtida idoralarga ulamolar minib oldi. Maktabga
yordam berish u yoqda tursin, (hatto) chor hukumati vaqtida berilib kelgan mohiyonalar
ham berilmadi. To‘xtadi. Ulamolarning o‘sha vaqtdag‘i kuchga molik bo‘lg‘onlarini
jadidlar dumaga 11 ta, ulamolardan 65 ta vakil saylanishi bilan isbot qilaman. Jadidlar
o‘z ulamolari, boylariga qarshi rus sotsialistlari bilan birga qo‘lga-qo‘l berib
ishladi.


Qo‘qon muxtoriyatini rus mensheviklari tuzdi. Cho‘qaev
unga juda yaqin edi. Ubaydulla Xo‘jaev, Nizomiddin[bookmark: _ftnref9][9]lar muxtoriyatga qatnashdi. O‘sha vaqtda jadidlarning otasi bo‘lib hisoblangan
men o‘zim loaqal «Millat majlisi»ga a’zo bo‘lib ham saylanmadim. Jadidlardan Qo‘qon
muxtoriyatiga qisman aralashgon kishilar bo‘lsa ham, ko‘pchilik chetda turg‘on.


Yana bir gap borki, jadidlar Oktyabr inqilobini yaxshi
qarshi olmagan emishlar. Oktyabr inqilobini rus ishchilari qilganini hech yoshirib
bo‘lmaydi. Biz ularning tayyorig‘a ayyor bo‘lib ishlay boshladik. Oktyabrdan keyin
jadidlar Kerenskiy sikintisindan qutuldi. Maktablarni hukumatga berib, o‘zlari sho‘ro
muassasalarida ishlay boshladilar. Oktyabr o‘zgarishiga jadidlar rahbarlik qildi,
deyish ham, Oktyabrni ular yaxshi qarshi oldi, deyish ham xato gap.


Jadidlar Oktyabr inqilobig‘a yomon qaragan bo‘lsalar edi,
20—21-yillargacha sho‘ro idoralarida ishlab kelmas edilar. 21-yildan boshlab jadidlar
katta xato qildi. Turkkomissiya tomonidan qilingon harakatlarni mustamlakachilik,
dedik. Haqiqatdan ular mustamlakachi ekan, ularga qarshi kurashmay, butun ishni
tashlab, araz qilib, o‘zimizni chetga olishimiz katta xato bo‘lgan. Shu ishimizga
pushaymon qilib, shu vaqtgacha ishlab kelsak ham, xizmatlarimiz xatomizni yuvib
ketar darajaga bormaganga o‘xshaydi.


Chor hukumatini yiqitish jadidlarning tilagida bor edi.
Siyosiy vazifamiz va maqsadimiz ham shundan iborat bo‘lishi yashirin emas. Nainki
biz jadid maktabi ochish bilan savdo xizmatchilari, boshqacha ta’bir bilan aytganda,
do‘konda nasiya yozadurgon xodimlar yetkazsak. Shu ishga aklli odam shu bahoni berishda
u yoq, bu yoqni mulohaza qilsin. Jadid maktabi ochishimizga siyosiy va madaniy kurashchilar
tayyorlash bahosi berulmaganiga taassub bildira olmay o‘ta olmayman. Bu yerda shuni
ham aytib o‘tish lozimki, o‘sha vaqtdagi jadid maktabini bitirib chyqqan ba’zi yigitlarimiz
hozir mas’ul o‘rinlarda turadi. Jadidlar chor hukumatini yiqitib, Turkiya yoki Polshaga
o‘xshash boylar hukumati tashkil qiladi, degan nazariyalar ham yo‘q emas edi.


O‘sha vaqtda bir majlisda rus mustamlakachilari bilan
kurashamiz, degan edim. Agar bordi-yu, rus o‘rtoqlar shu gapimga araz qilib «Ol,
mamlakatingni, o‘zing idora qil!» desa, men ularning oyog‘iga yopishib, eng avval
aytar edimki, biz siz bilan emas, sizning boyingiz, ulamoyingiz va mustamlakachilaringiz
bilan kurashamiz, der edim. Jadidlarning sho‘ro hukumatiga do‘stligini quyidagi
hujjatlar bilan isbot qilaman: yanvar’ inqilobida 12 soatlik hukumat bo‘ldi. Rostovskiy
va Abdusafiyxonlar odam qidirish rejasini tuzdi. Shunda jadidlar qochib yotdi. Qachonki
bolsheviklar g‘olib bo‘ldi, degan xabar eshitilgandan keyin chiqib, bolsheviklarga
qarshi bo‘lg‘onlarni sud qilib, otib yuborildi.


Biz xalqning ahvoli ruhiyasi bilan hisoblashib, yer islohoti,
paranji masalalarini 30 yilsiz hal qila olmas edik. Bolsheviklar firqasi bu ishni
o‘n yilda bajarib qo‘ydi, biz o‘sha vaqtda ziyoly deb ruslarning o‘rta va oliy maktablarida
o‘qugon kishilarni aytar edik. Jadidlar bilan kommunistlarning hayoti bog‘langon
edi. Bular o‘lsa o‘ladi, tirilsa tiriladi. O‘lguncha inqilobni himoya qilishga tayyor.
Jadidlarning bir, ikkitasidan gunoh o‘tgan ekan, hammasini qoralash yaxshi emas.


«Qizil O‘zbekiston» gazetasi, 1927 yil, 7 iyun





Vostochniy otdel upolnomocheni o‘rtoq Agidulinga tarjimasi:

Bugun man mahbuslarning gunohkori va eng haqsizi sifatinda
har huquqdan mahrum va hatto eng og‘ir gunohlilar ham foydalanadurg‘on uborniy va
yuvinishg‘a ham chiqorilmasdan, odinochkada yashayman. Bunga sabab, ehtimolkim,
pokazanielarimg‘a ishonilmag‘onlig‘i, noto‘g‘ri deb gumon qilinmog‘lig‘i bo‘lsa
kerak. Holbuki, man har nima so‘roqlar bo‘lsa ham to‘g‘ri va ochiq javob bera boshlag‘onimdan,
boshqalarg‘a o‘xshab, oylab aybimdan tonib sizni va o‘zimni (masalan, Salimxon)
qiynab turg‘onim yo‘q. Buning uchun sizdan olg‘on mukofotim bu kungi odinochniy
qiynog‘i bo‘ldi. Ushbu arizam ila barobar sizga Namangan va Toshkand tashkilotlari
to‘g‘risinda eng so‘ngg‘i ma’lumotimni topshuraman. Ehtimolki, bu zapiskamga ham
inonmassiz, noto‘g‘ri gumon qilarsiz, arestantlik huquqimni bundan ham ozaytirasiz,
lekin, choram yo‘q, asirman sizning qoshingizda. Bir pashsha qadar quvvatga ega
emasman. Bir barmog‘ingiz bilan andak bossangiz, ezilib halok bo‘lishimg‘a ko‘zim
yetadir. Shu holimni bila turib, nima maqsadda sizga noto‘g‘ri ma’lumot beraman?
O‘lumdan qo‘rqqanim yo‘q. Chunki hozirgi hayotdan o‘limni ming martaba yaxshi, deb
bilaman. Har minutda o‘zimg‘a o‘lim tilayman. Faqat hozir o‘lum ham mandan hazar
qiladur. Noto‘g‘ri ma’lumot bilan siyosiy idorani aldab, o‘zimni oqlab, qutulmoqchi
bo‘lamanmi? Yo‘q. Yolg‘on bilan siyosiy idorani aldolmaslig‘imni va har bir yolg‘onning
mani ayb va gunoh botqog‘iga ortiqroq botira borishlig‘ini juda yaxshi anglayman.


Bunda o‘turg‘on namanganlik o‘rtoqlar: «Bizning sirimizni
boshlab ochqan shu bo‘ldi», deb manga qarshi tish qayrab o‘turadurlar. Salimxon
ko‘p sizga yaxshi ko‘rinmoq uchun manga xat yozib, xizmatchi bola orqali kameraning
teshigidan manga tashlag‘ondir. Va shu bola orqali ikki kun qistab, mandan javob
yozdirib oladir. Va ul javobni to‘g‘ri sizga chiqarib beradir. U mani hozirg‘i polojeniega
tushishimg‘a, balki, sabab bo‘ladir. Manim sizga bergan noto‘g‘ri ma’lumotimni quvvatlayturg‘on
«do‘st»larim shularmi? Bularning har birlari mumkin bo‘lsa, o‘zlari uchun mani qurbon
qilishga va o‘z ayblarin ham manim ustimg‘a og‘darishg‘a tayyordurlar. Shuning uchun
manim oldimda birgina yo‘l qolg‘on, ul ham bo‘lsa, bu butun qolg‘on va bilg‘on ishlarimni
hech bir qo‘rqmasdan va yashirmasdan, ochib o‘rtog‘a tashlash va boshimni siyosiy
idoraning ostonasiga qo‘yib, undan ushbu Toshkand va Namangan kishilarini manim
eski ismim va shuhratimga qaramasdan turib tekshirishni o‘tunish va o‘zimni butunlay
shul idoraning himoyasiga taslim etish. Manga bundan boshqa najot yo‘li yo‘q ekonlig‘ig‘a
iymon keltirg‘anman. Agarda umumiy siyosat talab etar ekan, siyosiy idoraning ko‘rsatuvi
bo‘yicha garcha o‘z zararimga bo‘lsa, ba’zi fidokorliklar ko‘rsatmakka ham hozirman.
Siyosiy idoraning maqsadi ham, albatta, manga o‘xshash bir necha yerlik ziyolilarni
bor-yo‘q ayblar bilan ayblab yo‘qotish bo‘lmasdan, shul Toshkand va Namangan tashkilotlarining
haqiqiy yuzlarin ochish bo‘lsa kerak, deb o‘ylayman. Mana shu yuqoridag‘i iymon
va ishonchlar ila yozgan ushbu so‘ngg‘i zayavkamdagi har bir jumlaning to‘g‘ri va
samimiyligiga javobgarman. Faqat bu zayavkamga ul mashhur millatchi Munavvar qorining
«eski ashulasi», deb qaralmasdan, oddiy bir gunohkorning ochiqyurak bilan qilg‘on
iqrori, bergan ma’lumoti, deb qaralmog‘ini va shul asosda tekshirishg‘a takror iltimos
qilaman. Chunki bu ikki sahnaga man so‘ngdan-da, sodda va nodon va aldanuvchi rolda
chiqqanlig‘imni hozir sezib o‘turaman.


Bu «zapiskam» bilan man o‘zimni tashkilotchiliqdan oqlamoqchi
emasman. Balki, so‘ngg‘i Namangan va Toshkand tashkilotlaridag‘i rolim va ishtirokim
sizning qoshingizda iqror va amalan aytmakchiman, haqiqatda esa o‘zim ham bir tashkilotda
bo‘lg‘on edim. Butun idoralarni yerli tilda yurgizish va bulardan ishlovchi ovrupolilarni
ham yerli tilda so‘zlashga va yozishga majbur etish va bunga to‘sqinlik ko‘rsataturg‘on
buyuk rus millatchilari ila kurashmak uchun butun yerli ziyolilarni bir tashkilot
bayrog‘i ostig‘a to‘plash kabi xayollar ila doim bosh qotirardim, faqat 24—25-nchi
yillardan boshlab manim fikrimda o‘zgarish paydo bo‘ldi. Hali yerli xalqning madaniy
darajasi butun idora ishlarini yerli tilda yurgiza olaturg‘on bir darajaga
yetmaganlig‘ig‘a qanoat hosil qildim. Har qanday bir maxfiy tashkilot bo‘lmasin,
siyosiy idoradan qutilolmaslig‘iga ko‘zim yetdi, ham man o‘ylag‘on ishlarni hukumatning
o‘zi ishlab, yaxshiroq bajarishlig‘iga iymon keltirdim. Shuning uchun 24—25-nchi
yildan boshlab o‘zimni eski tashkilotdan tortib olish ila barobar, boshqalarni ham
shundan qaytarish fikriga tushg‘on edim. Laziz va Salimxonlarg‘a shul fikrlar va
shul yo‘lda muomala qila boshlag‘on bo‘lsam ham, Namangan masalasig‘a kelganda
«zapiskam»da yozilg‘on bo‘sh xayollar mani yo‘ldan adashtirdi. Qartayg‘an holimda
bu kungi falokatga mani duchor etdi. Endi ixtiyorim sizning qo‘lingizda, o‘ldirsangiz,
mana boshim, agarda o‘z himoyachangizg‘a olib ishlataman, desangiz, qolg‘on umrimni
firqaning va sho‘rolarning siyosat manfaatigagina sarf etib, eski gunohlarimni o‘z
qo‘lim bilan tozalamoqqa tayyorman.


Mani hayotimga kelganda, eng kambag‘al bir oiladan bo‘lib,
butun umrimni xalq manfaati va xalq foydasig‘a sarf etgan bir jamoat xodimiman,
umrimda pulga, molga, amalga qiziqmadim. Bilib turib, bir xayolot va jinoyat qilib
ayblangan emasman. Eng faqirona bir turmushqa qanoat qildim. Bisotimda birgina hovlim
bo‘lsa, uning ham oilamdan ziyodasini xalq foydasig‘a, maorifg‘a hadya qildim. Unda
hozir «Birinchi may» maktabi davom etadir. 20-yil o‘rtalarig‘a qadar Turkistonning
birinchi inqi-lobchilaridan sanalardim. 20-nchi yidda «risqulovshina»lar gruppasiga
kirib, aksilinqilobchilik botqog‘ig‘a botdim. Buning tafsilini keyingi «zayavleniyam»da
yozaman. Ul choqlarda man bilan birga ishlaganlarning ba’zilari chindan va ba’zilari
pul va amal tama’ida munofiqlik sotib, ismlarini ul botqoqdan tortib oldilar. Man
bo‘lsam, ul vaqtlarda firqaning ba’zi siyosatiga qo‘shila olmadim. Munofiqliq qilishg‘a
vijdonim qabul etmadi. Shuning uchun aksilinqilobchilik botqog‘idan jismimni tortib
olg‘on bo‘lsam, ismimni tortib ololg‘onim yo‘q. Agarda yordam qilar ekanman, sho‘rolarning
doxiliy va xorijiy siyosatiga xizmat qilib, ismimni ham ul botqoqdan tortib olarman,
umididaman.


1930 yil, 13 may

Man Buxoroda ekan, Toshkanddan «Ittihodi taraqqiy» o‘rnig‘a
«Ittihodi milliy» tashkil etilg‘onlig‘i to‘grisida xat olg‘onlig‘imni avvalgi xotiramda
yozg‘on edim. Xat turkiy yozilg‘on, faqat Haydar afandining xati emas edi. Haydarning
xatini juda yaxshi tanir edim. Bu xabarni man Sa’dullaxo‘ja, Qushbegiev, Ali Rasulovga
bildirdim. Ular ham Toshkandda «Ittihodi milliy» jamiyati tashkil etilg‘onlig‘indan
xabar olg‘onliklarini bayon qildilar. Faqat buning boshida kimlar bor, manga turkiy
xat yozg‘on kim, uning prog‘rammasi qanday, avvalgi «Ittihodi taraqqiy» nizomnomasi
bilan ishlaydurmi, ayrim nizomnoma tuzg‘onmi, mana bunday so‘roqlarg‘a birimiz javob
bera ol-mas edik. Man harholda, buning boshida Haydar va Sadrxon bor bo‘lsa kerak,
degan fikrga keldim. Sa’dulla bilan Haydar afandig‘a xat yozub, «Milliy ittihod»ning
nizomnomasini va markazda kimlar borlig‘ini so‘radim. Haydardan manga kelgan xatda
Toshkandda «Milliy ittihod» nomida bir jamiyat ishlay boshlag‘onlig‘ini bilsa ham,
markazda kimlar borlig‘indan xabarsiz ekanlig‘i bildirilg‘on va Sadrxon bilan Muso
Begiev oldig‘a eski «Ittihodi taraqqiy» a’zolarining kirib-chiqishi ko‘proq ko‘ringanlig‘indan
markazda shularning bo‘limi ehtimollari bayon etilg‘on edi. Bu orada Buxoroda ishlab
turg‘on turkistonlilarning bir-ikki o‘turushlari bo‘lub o‘tdi. Muzokara hamon Buxoroda
«Ittihodi milliy» jamiyati sho‘‘basi markazini tashkil etish masalasi ustida borardi.
Nihoyat, jamiyatning markazini Buxorog‘a ko‘chirish va Toshkandni viloyat sho‘‘basi
sifatida qoldirish muvofiq topildi. Bunga Sa’dullaxo‘ja, man va Qushbegievdan iborat
hay’ati markaziya tayin etildi. Man qarorni Sadrxong‘a yozib, jamiyatning pechat
va nizomnomasini yuborishni so‘radim. Sadrxondan mang‘a na jamiyatning pechat va
nizomnomasi va na xatning javobi kelmadi. Shul sababli bizda Toshkanddagi markazga
ishonchsizlik tug‘ildi. O‘z ishimizni markaz qo‘yib ikki-uch marotaba o‘turishdik.
Jamiyat uchun yangi nizomnoma tuzish va pechat ishlatish harakatiga kirishdik. Mana
shu vaqtlarda ham turkistonliklar ila buxoroliklarning orasida anchag‘ina sovuqliq
bor edi. Buxoroliklar «Istiqloli Buxoro» bayrog‘i ostida, turkistonliklar esa «Ittihodi
milliy» bayrog‘i ostida ishlardilar. Shuning ila barobar har ikki tomonda ishlovchilarning
ham ko‘plari kommunist firqasiga mansub kishilardan edi. Kommunistlar milliy ozodlik
harakatlarig‘a mone’ emasdilar.


Mana shu choqlarda Hoshim Shoiq bir kuni mani uyig‘a chaqirdi.
Borsam, unda Zakiy Validiy o‘turodur. Ko‘rushib, hol-ahvol so‘rashqondin so‘ngra
Zakiy Buxorog‘a kelganligiga 20 kun qadar bo‘lg‘onligini va Bokuda uning arizasini
o‘rtoq Zinovevg‘a topshirushni qabul etmag‘onlig‘im uchun mandan xafalig‘ini va
Buxorodag‘i hukumat arboblarining ko‘plari ila ko‘rishg‘onlig‘ini ham Doxiliya qo‘missari
Hamid Oripov tomonidan o‘zig‘a joy va oziq ta’min etil-g‘onlig‘ini birin-sirin so‘zlab
chiqdi. Muzokaramiz tashkilot ishlarig‘a borib taqaldi. «Istiqloli Buxoro» to‘g‘risida
Hoshim Shoiqdan yetarlik ma’lumot olg‘onlig‘ini va bugun man bilan ko‘rishish,
«Milliy ittihod» to‘g‘risida ma’lumot olish uchun chaqirilg‘onlig‘ini bildirdi.
Man ham unga «Ittihodi milliy»ning Buxoroda yangi tashkil etilg‘onlig‘ini, Toshkand
ila Buxoro orasida bo‘lib turg‘on Markaz talashini, Toshkanddagi Markaz boshidagilar
hanuz ochiq ma’lum bo‘lmag‘onlig‘ini, nizomnoma va pechatlarni yubormog‘lig‘ini
va shuning uchun yangidan nizomnoma tuzish va pechat ishlatish harakatida bo‘lg‘onlig‘imizni
so‘zlab chikdim, ham buxorolilar ila turkistonlilar orasidag‘i sovukliqni ham Zakiy
o‘zining Buxoroda bir necha vaqt turib, agar Buxoro hukumati Masko‘v qoshida vositachilik
qilsa, tavba qilib, ochiqqa chiqish, bo‘lmasa xorijga ketish niyatida bo‘lg‘onlig‘ini
so‘zladi, ham Buxoroda turg‘on chog‘ida bundog‘i tashkilotlarni birlashtirub yo‘lg‘a
qo‘yish va bular uchun umumiy bir prog‘ram tuzib berish fikrida ekanligini, «Istiqloli
Buxoro» markazi ila «Ittihodi milliy» markazidan ikkitadan kishi olub, «Markazlar
markazi» nomida bir uyushma bitajagini bayon qildi. Hoshim Shoiq esa bu fikrning
buxoroliklar tomonidan ham maqbul ko‘rilg‘onlig‘ini so‘zladi. Man ham Zakiyning
shu fikrig‘a roziliq bildirdim. Zakiy bilan birinchi suhbatimiz mana shu bilan tamom
bo‘ldi. Bu suhbatdan so‘ngra «Ittihodi milliy» uchun ayrim prog‘ram va pechat tuzish
masalasi to‘xtaldi. Oradan bir hafta-o‘n kun qadar o‘tgach, Zakiy tomonidan turkistonlik
va buxoroliklarning qo‘shma majlislari chaqirildi. Majlisning joyi hozir xotiramda
yo‘q. Faqat bu majlisg‘a Fayzullaxo‘ja, Sa’dullaxo‘ja, Mirzaqodir, man, Hoshim Shoiq,
Zakiy, Qushbegievlarning ishtirok etg‘onliklari xotiramda bor. Yana kimlar bor ekanlig‘ini
eslay olmayman. Prog‘ramning tafsili, tabiiy, xotiramda yo‘q. Faqat Masko‘v bilan
aloqada Buxoroning tom istiqloliyatini va Turkistonning muxtor siyosatini talab
qilishg‘a barobar, xalq bilan aloqada tamom kommunistik ruhida ekanlig‘i bir oz
xotiramda bor. Bunday keng prog‘ramma ila ishlash vaqti hanuz yetishmonlig‘i sabab
ko‘rsatilib, prog‘ram bir og‘izdan rad qilindi.


Buxoro va Turkistonning ahvoli ruhiyasini va quvvati diniyasini
hisobg‘a olib turib, prog‘ramni boshqadan tuzish qaytadan Zakiyning o‘zig‘a topshiruldi.
Lozim kelsa, Buxoro aholisi to‘g‘risida Hoshim Shoiqtsan va Turkistong‘a javobi
to‘g‘risida mandan yoki Sa’dullaxo‘jadan ma’lumot olmoqchi bo‘ldi. Shuning ila bu
majlis ham tamom bo‘lub, tarqalishdik. Bundan ikki-uch kun o‘tg‘ach, Mirzaqodirning
uyig‘a Hoshim Shoiq bilan Zakiy borub, mani ham chaqirdilar. Bu majlis palov majlisdang‘ina
iborat bo‘lub, yana ikki-uch kishi bor edi. Ularni xotirlay olmayman. Palovdan so‘ngra
boshqalar ketdi. Mirzaqodir ham bir majlisg‘a ketdi. Man, Hoshim Shoiq, Zakiy uchovimiz
qoldik. Zakiy prog‘ram masalasidan so‘z ochub, o‘z tomonidan tuzilg‘on prog‘ramning
rad qiling‘onlig‘a xafalik izhor qildi, ham Jamol posho tomonidan tuzilg‘on «Xalosi
Islom» jamiya-tining prog‘ramini so‘rab, Afg‘onistong‘a bir xat yozmoq fikrig‘a
kelg‘anlig‘ini bildirdi. Ul choqlarda Jamol posho Afg‘onistonda turardi. Ko‘prak
Hindiston va Arabiston kabi madaniyatda tuban qolg‘on xalklarni nazarda tutib tuzilg‘on
o‘shal prog‘ramdan foydalanub, «Markazlar markazi» uchun prog‘ram tuzish foydali
chiqmog‘oni, Buxoro va Turkiston ham madaniyatda Hindiston va Arabistondan farqsiz
ekanlig‘ini so‘zlag‘onda uning fikrig‘a qo‘shilduk. Xatni Afg‘onistong‘a, Jamol
poshog‘a yetkazib berish to‘g‘risida Buxorodag‘i afg‘on qo‘nsulxonasig‘a murojaat
qilish Hoshim Shoiq ustig‘a yuklandi. Xatni shifra bilan yozub tayyorlamoqni Zakiy
ustig‘a oldi. Shundan so‘ngra Hoshim Shoiq va man ketduk. Zakiy shunda yotub qoldi.
Ertasig‘a kechqurun Hoshim Shoiq ham manim uyimg‘a Zakiy qo‘li bilan Jamol poshog‘a
yozilg‘on shifrali bir xatni ko‘tarub kelub, «shunga sizning ham qo‘l qo‘yishingiz
lozim ko‘ruldi», — dedi. Xatning mazmuni: «Kechagi maslahat bo‘yincha Jamol poshodan
«Xalosi Islom»ning prog‘rami so‘ralg‘on», deb xulosa qilib berdi. Xatning ostida
Zakiyning imzosi bor edi. Bung‘a man ham qo‘l qo‘ydim. Hoshim Shoiqning o‘zi ham
qo‘l qo‘ydimi-yo‘qmi, uni bilmayman. Man qo‘l qo‘yg‘on vaqtda uning qo‘li yo‘q edi.
«Shu kun keta turg‘on kishi bor, shundan berib yuboraman», deb olib ketdi. Shifrasini
man bilmasdim. Shuning uchun boshdan-oyog‘ o‘qub chiqolmadim. Faqat ba’zi o‘runlari
ochiq xat bilan yozilg‘on edi. Undan xatning Jamol poshog‘a ekanlig‘i ochiq ma’lum
edi. Mana shu voqealardan o‘n-o‘n besh kun o‘tar-o‘tmas, man TurkSIK prezidiumining
chaqiruvi bo‘yincha Toshkandg‘a qaytmoqqa majbur bo‘ldim. Bu miyonda yana bir-ikki
marotaba «Ittihodi milliy»ning majlisi deb ot qo‘yub, yig‘ilg‘on bo‘ldiq. Majlisimizda
ahamiyatli bir masala ko‘rilmasdan, quruq so‘zlar va janjallar bilan o‘tdi. Bu-xoroda
tuzilg‘on «Ittihodi milliy» markazi yuqorida yozilg‘on uch kishidan iborat bo‘lsa
ham, majlislari hamon Sa’dullaxo‘ja, Qushbegiev, Yusuf Aliev, Otaxon, Ali Rasulov,
man kabi bir necha kishilarning ishtiroklari ila palov va norinxo‘rlik ustida o‘tardi.
Ustav, prog‘ram degan narsa hanuz yo‘q, maqsad va maslak hanuz tayin etilmag‘on.
Toshkand Buxorog‘a, Buxoro Toshkandg‘a itoat qilmaydi. Kansalariya daftari va pechat
kabi narsalar hozirlanmag‘on, qog‘ozg‘a yozilg‘on biror qarorlari yo‘q. Yangidan
hech bir a’zo qabul etilmag‘on. Eski «Ittihodi taraqqiy»ning Buxorog‘a borub qolg‘on
a’zolarini o‘zlarig‘a a’zo sanaydurlar, ularni Toshkanddag‘i Markazga itoat qilishdan
qaytarodurlar. Toshkandg‘a yuborub, Sadrxondan pechat va ustavni so‘rasalar, ul
manda yo‘q, deb javob qaytaradur. Mana, Buxorodag‘i «Ittihodi milliy» markazi shu
holda ekan, man Toshkandg‘a qaytdim. Man qaytqon vaqtda Jamol poshodan hanuz javob
kelg‘oni yo‘q, Zakiyga yang‘idan yozmoq uchun topshirulg‘on prog‘ramning bitgani
yo‘q, shuning uchun «Markazlar markazi» tashkil topg‘ani yo‘q edi. Mandan so‘ngra
prog‘ram tuzilub, ishlar bir qadar tartibg‘a kirdimi, «Markazlar markazi» tashkil
etildimi va qanday yo‘llar ila ishladi, bundan hisob bera olmayman.


1929 yil, 20dekabr




 




* * *


— Man Toshkandg‘a qaytqonda 21 yil mart oyining taxminan
17—20lari edi. Kelg‘an kunimning ertasig‘a to‘g‘ri TurkSIK prezidiumig‘a borub yo‘liqtsim.
Ular mani Maorif komissarlig‘i qoshidag‘i 1-ilmiy sho‘roda ishlamakka tayin etdilar.
3—4 kunlari bo‘lsa kerak. Muso Begiev va Sadrxonlarni ko‘rdum. Jamiyatning ustav
va pechatlarini Buxorog‘a yubormog‘onlig‘i uchun Sadrxondan gina qiddim. Sadrxon
ham: «Pechat va ustav manda emas, boshqa kishilarda, ulardan olib bera olmadim»,
— deb avvalg‘i javobni berdi, ham Muso Begievg‘a qarab kulib qo‘ydi. U kulishdan
shubhalandim. «Hali ham bo‘lsa o‘tgan yo‘q, har holda topub, Sa’dullaxo‘jag‘a yuborish
kerak. Toshkandda bir viloyat sho‘‘basi sifatida ishlasa bo‘lardir», — tavsiyada
bo‘lindim. Sadrxon bu yo‘lda harakat masalasini ustg‘a oldi. Shundan so‘ng man Sadrxon
bilan ko‘risha olmadim. Chunki erta-indindan boshlab uning atrofida har turli shubhalik
odamlar — ChK aktivlari ko‘rina boshladi. Oldig‘a chiqishg‘a qo‘rqdum. Oradan
3—4 kun o‘tgach, 30 mart kechasi bo‘lsa kerak, qamoqqa olindum. Kamoqning sabablarini
bir yarim oylardan so‘ngra Yusufbek va Karimovlardan[bookmark: _ftnref10][10] tafsilot so‘rab angladim.


21-yil birinchi dekabrda man hibsdan qutilub chiqdim.
22-dekabrda bo‘lsa kerak, ularning sudlari ham bo‘lub o‘tdi. Shundan so‘ng man Eski
shahar maorif sho‘‘basiga chlen ko‘llegiya va Sotsvos mudiri bo‘lub ishlay boshladim.
Uch-to‘rt oyg‘acha jamiyat to‘g‘risidan mang‘a hech kim so‘z ochmadi. 22-yil aprel
yoxud may oylari bo‘lsa kerak, manim oldimg‘a Akobir Shohmansurov kelub, tashkilot
ishlarining hanuz qimirlab turg‘onlig‘ini va bung‘a manim ham kirib ishlashim keraklig‘ini
bildirdi. Man ung‘a bunday ishlarg‘a aralashishg‘a ortiq manda toqat qolmag‘onlig‘ini,
shuning uchun tashkilot ishig‘a mani aralashtirmasliqlarini iltimos qildim. Bundan
bir necha kun o‘tg‘och, Saidnosir ham mani ishlashg‘a taklif etdi. Ung‘a ham avvalg‘i
javobni berdim. Saidnosirning so‘zindan jamiyatning Akobir Shohmansurov taxti rayosatida
bir oz ishlab turg‘onlig‘ini va ishlang‘an ishlari pulsizliq va kishisizliqning
orqasidan ba’zi bir muhtoj qolg‘on oilalarg‘a yordam berishdan narig‘a o‘tolmay
turg‘onlig‘ini angladim. Bundan so‘ngra razmejevanieg‘a, tashkilot ishlarig‘a bilfe’l
aralashma-dim. Bu ishdan ko‘zimni ko‘r, qulog‘imni kar qildim. Shuning uchun tashkilotning
bu davridan mufassal hisob be-rishg‘a qodir emasman.Faqat o‘zum aralashqon ayrim
momentlarnig‘ina ko‘rsatub o‘tishg‘a qodirman.


1. 22-yilda yerlik ziyolilar orasinda imlo janjali chiqdi.
Yang‘i imlochi, o‘rta imlochi, lotinchi ismila uchg‘a ayrilishdiq. Bu orada imlo
qurultoyi ham bo‘lub o‘tdi. Nihoyat, har uch tomon ustavg‘a kelishub, o‘zaro do‘g‘uvor
qilishdiq. Ortiq imlo janjali oradan ko‘tarildi. Ushal vaqtlarda bir qadar nuqsonliq
maorif ishlarini hammamiz birlashib yo‘lga qo‘yishg‘a va’da berishdiq. (Bu dogovorning
loyihasi manim uyimdan oling‘on qog‘ozlar orasinda, albatta, bo‘lsa kerak) ham oradag‘i
ba’zi janjalli masalalarni ko‘chag‘a chiqarmasdan, o‘zaro hal qilish «Nashri maorif»
nomida bir jamiyat tuzduq. Ilgariroqdan ishlab kelg‘on «Ko‘mak» uyushmasini ham
shul «Nashri maorif»g‘a bir sho‘‘ba sifatida qabul etduk. O‘zaro pul yig‘ishib,
yig‘ilg‘on pullarni bekor turmasin uchun «Turkiston» shirkatig‘a topshura bordiq.
«Nashri maorif» uyushmasida Shokirjon rais, man muovin, Saidnosir xazinador, Komil
Aliev sarkotib edi. A’zolarning ko‘pi Eshonxo‘jaev, Mannon Ramziy, Oxunuf, Muhiddin
Usmonov kabi kommunistlardan iborat edi. Saidnosir ila Tolibjon bu ishning moddiy
tomonig‘a ishlamak maqsadda oling‘on edi. Bora-bora bu uyushma ustida shubha ko‘paydi.
Go‘yo buning ostida ikkinchi bir uyushma davom ettirish, degan xabarlar tarqaldi.
Shuning uchun bu uyushmani tarqatishg‘a majburiyat tug‘ildi. Haqiqatda esa, o‘lim
to‘shaginda yotqon ikki tashkilotning «Nashri maorif» bilan hech bir aloqasi yo‘q
va unda ishlag‘onlardan Saidnosirdan boshqa kishi «Nashri maorif»g‘a aralashmag‘on
bo‘lsa kerak, deb o‘ylayman. Qisqasi, xolis, yerlik aholi orasinda maorifni taraqqiy
qildirish maqsadidag‘ina ochilg‘on «Nashri maorif» uyushmasi ikki tashkilotning
kasofatig‘a qurbon bo‘ldi.


2. 22—23 yillarda yerliq talabalar orasinda Masko‘vg‘a,
Turkiyag‘a, Berling‘a borub o‘qushg‘a orzu qiluvchilar so‘ng‘ darajada ko‘payg‘on
edi. Bulardan bir qismini Turk SIK ning taklifi ila turli uchrejdeniyalar o‘z schetlarig‘a
olub, yuborg‘on va bir nechasi o‘z otalari masoriflari ila ketg‘on edilar. Shular
orasig‘a kirolmay qolg‘on bir necha talabalar hamon ketish orzusida yordam so‘rab,
turli shaxs va uchrejdeniyalarg‘a murojaat qilmoqda edilar. Bularg‘a yordam qilaturg‘on
«Nashri maorif» va «Ko‘mak» uyushmalari ortiq o‘lg‘on edi. Shundan talabalardan
bir nechasi mang‘a ham murojaat qilardi. Man Buxoroda ekan, Usmon afandi degan bir
turk muallimining taxti rayosatida Buxoro va Turkiston talabalarini xorijg‘a va
Masko‘vg‘a yuborib o‘qitish maqsadi «O‘quvchilarg‘a yordam jamiyati» tuzilg‘onlig‘i
va bu jamiyatning anchag‘ina puli borlig‘ini xotiramning yuqorilarida yozg‘on edim.
Mana shu puldan bir necha talabani ta’min etib bo‘lmasmi ekan, umidida Laziz Azizzoda
orqali Usmon afandig‘a bir xat yozdim. Va undan bir qadar pul so‘radim. Bu xatni
22-yilda yo 23-yildami, yozg‘onlig‘im xotiramda yo‘q. Faqat Laziz Azizzoda yo‘lda
tutub qoldi. Ul xatim Usmon afandig‘a yetmadi. Shuning uchun ul puldan foydalanish
vujudg‘a chiqmay qoldi. Shunday keta olmay qolg‘on talabalardan birig‘a so‘ngroq
vaqtda Eski shahar vaqf sho‘‘basi bir qadar pul masorifi berib jo‘natdi. Bu to‘g‘rida
Eski shahar vaqf sho‘‘basidan man ham iltimos qilg‘on edim. Ul bolaning ismi Ibrohim[bookmark: _ftnref11][11] edi. Bundan boshqa xorijg‘a
ketg‘on talabalarning hech biriga manim tomonimdan na yordam va na maslahat berilg‘on
emas.


3. 23-yil may yoxud iyun oylari bo‘lsa kerak, bir kun
o‘rtoq Orjonikidze ila o‘rtoq Eliavalarning Toshkandg‘a kelganliklaridan va mani
chaqirg‘onliqlaridan xabar oldim. Tayin qiling‘on adresg‘a bordim. Unda Eliava va
Orjonikidze o‘rtoqlar ila Obidjon Mahmudov va Saidnosirlarning so‘zlashub, kulishub
o‘turg‘onliqlarini ko‘rdum. Man ham kirib ko‘rishg‘ondan suhbatg‘a ishtirok etdim.
Mahmudov o‘zining ma’lum tutol so‘zlari ila o‘rtoqlarni kuldirub o‘tiradur. «Toshkandda
bir millatchi tashkilot bor, deb eshitiladir, shul to‘g‘rimi?» — deb o‘rtoq Orjonikidze
so‘radi. Mahmudov: «GPU bizni qistayverib, qamayverib yo‘q narsani bor qilishg‘a
majbur etdi, hozir organizatsiya bo‘lmasa ham, milliy g‘ruppa bor», — dedi.


«Uning a’zolari qancha vor?» — deb berilg‘on so‘roqqa
qarshi Mahmudov: «Butun yerli xalq va hukumat a’zolari shuning a’zosi», — deb javob
berdi. Bu javobg‘a, tabiiy, ul o‘rtoqlar kulushdilar. Bu suhbatda butun savol-javob
Mahmudov ila bo‘lg‘onlig‘idan majlis boshda-oyog‘ mutoyiba va kulgu ravishda o‘tdi.
Jiddiy bir so‘z bo‘lg‘oni yo‘q. Majlis oxirida biz ul o‘rtoqlarny Toshkand bog‘laridan
birig‘a ziyofatga taklif etduk. Milliy g‘ruppa a’zolarini yig‘ish va ular bilan
ko‘rishish, so‘zlashish shartila ular ham qabul etdilar. Kun va soatlar tayin etildi.
Man shul vaqtlarda bosh vaqfdan bir oyg‘a otpusk olib, Qibraydag‘i Kurinuf bog‘ig‘a
istirohatg‘a chiqub, oilam bilan shunda turardim. Bu bog‘ni «Turkiston» shirkati
hukumatdan ijarag‘a olg‘on edi. O‘rtoqlarni mana shu bog‘qa taklif etduk. Bu ziyofatg‘a
o‘rtoq To‘raqulov va Rahimboevlar ham taklif etildilar. Ziyofat kuny man bog‘da
kutub turdim. Avval Mahmudov ila Saidnosir bordi. Xizmat uchun yoshroqlardan Asadulla,
Najmiddin, Ubaydulla qori va Salimxonlar ham chaqirilg‘on edilar. Tolibjon Musaboev
ham bormidi-yo‘qmidi, aniq xotiramda yo‘q. Qisqasi, «Turkiston» shirkatida ishlovchilarning
aksarisi borg‘on edi. Ziyofat masorifini ham shul shirkat ustig‘a olg‘on edi. Bir
vaqt o‘rtoq Orjonikizde, To‘raqulov va yonlarida yana bir kishi yetub bordilar.
Aftomobildan tushartushmas, Mahmudovdan «Milliy g‘ruppa a’zolarini yig‘dingizmi?»
— deb so‘radi. Mahmudov: «Hozir yig‘ilmoqtsalar, raisni o‘zingiz keltirdingiz»,
deb To‘raqulovni taqdim etdi. Bundan so‘ngra o‘rtoq Rahimboev keldi. Ul ham a’zolar
to‘g‘risinda so‘rag‘onda: «Sarkotibimiz mana siz bilan keldi», deb o‘rtoq Rahimboevni
ko‘rsatdi. Demak, bu majlis ham avvaldan boshlab hazil va mutoyiba yo‘lig‘a kirdi.
O‘turushg‘ondan so‘ngra u «Butun a’zolaring‘iz shularmi?» deb o‘rtoq Orjonikidze
tomonidan berilgan so‘roqqa javoban Mahmudov: «Samga aktivniylar — mana shular»,
— deb o‘zi, To‘raqulov, Rahimboev, Saidnosir va mani ko‘rsatdi. So‘roq va javoblar
hazil va kulgu ravishda bo‘lg‘onliqdan bu javobg‘a hech kim protest qilmadi. Mehmon
o‘rtoqlarg‘a ham Mahmudovning mutoyiba so‘zlari eskidan ma’lum bo‘lg‘onliqdan ular
ham kulisha qo‘ydilar. Mana shunday mutoyiba yo‘li ila boshlanib, besh soat qadar
davom etkan bu o‘turish boshdan-oxirg‘acha shul ravishda o‘tdi. O‘rtoq Orjonikidze
ila Mahmudov orasinda mana shunday savol-javoblar bo‘lib:


O‘rtoq Orjonikidze: «Farg‘onadag‘i bosmachilik qachon
bitar, deb o‘ylaysiz?»


Mahmudov: — Manim ministrlig‘imni tasdiq etg‘on kuning‘iz
bitadur. Bo‘lmasa bitmaydur.


— Agar bitmas ekan, bir diviziya askar yuboramiz, Farg‘onani
tep-tekis qiladur.


— Siz bir diviziya askar yuborsangiz, man bosmachilarni
ikki diviziyaga yetkazaman...


Nihoyat, mehmonlar keta turg‘on bo‘ldilar. Ketish oldidan
o‘rtoq Orjonikidze bu suhbatdan xursand bo‘lg‘onlig‘ini bayon etkandan so‘ngra
«Milliy g‘ruppa» tomonidan konkretniy bir talabnoma yozib bermakni so‘radi. Bung‘a
javoban Mahmudov: «Bizda bir maqol bor: «Oshnangdan tuya so‘ra, tuya bermasa, biya
berar», — deg‘anlar. Shuning uchun biz ham sizdan katta narsa so‘ramaymiz. Kichikrog‘ini
bersang‘iz ham rozi bo‘lamiz», dedi. Bunga qarshi Orjonikidze: «So‘rag‘aningcha
so‘ray bermaysanmi?» — deb Mahmudovning orqasig‘a qoqdi. Shundan so‘ng mehmonlar
xayrlashub jo‘nadilar. Bog‘da To‘raqulov, Rahimboev, Mahmudov, Saidnosir va man
qolishdiq. Ular ketkandan so‘ngra biz besh kishi o‘lturib, ma’lum talabnomani yozdiq.
Talabnomani Rahimboev yozdi, To‘raqulov tuzotdi. Ertasig‘a Mahmudovning pechat qildirib,
«Milliy gruppa» nomidan o‘rtoq Eliavag‘a topshirilg‘onlig‘ini eshitdim.


4. 23-yil, kuz fasli bo‘lsa kerak, man Bosh vaqfda ishlardim.
Obidxo‘ja uezd vaqfida ishlardi. Bir kun mang‘a Obidxo‘janing uezd vaqfidan tushkan
bug‘doylardan bir qismini daftarg‘a yozmasdan, o‘z foydasig‘a qoldirib yurgonlig‘i
to‘g‘risinda xabar yetdi. Man Obidxo‘jani Bosh vaqfga chaqirib, bu to‘g‘rida ma’lumot
so‘radim. Obidxo‘ja manga: «Ba’zi milliy ishlar uchun kerak bo‘lar, deb bir oz bug‘doyni
daftarga yozmasdan, saklab turg‘onman», deb javob berdi. «Milliy ishlaring nima?»
- deb berg‘on so‘rog‘img‘a qarshi: «O‘zing‘izg‘a ma’lum, eski tashkilot ishlarini
hozir bir oz qimirlatib, ba’zi muhtoj oilalarg‘a yordam berib turamiz», — dedi.
Man ung‘a vaqf sarmoyasining xolis milliy maorif va madaniyat ishlari uchun ta’sis
qiling‘onlig‘idan, buning sarmoyasig‘a xiyonat qilmaliqni, agar xiyonat anglashilar
ekan, Bosh vaqf tomonidan javobgarliqqa tortilishini bayon qilg‘ondan so‘ng‘ra daftarga
yozilmag‘on bug‘doylarni tezlik ila daftarg‘a yozib, Bosh vaqfga rasmiy suratda
hisob ko‘rsatishni tavsiya qildim. Bu xususda Saidnosir taxminan shunday degan edi:
«Obidxo‘ja boshliq bir necha yoshlar bizni ishsizlikda ayblab, o‘zlari shul ishni
davom ettirmakchi bo‘ldilar. Biz ham rozi bo‘lub, ishdan chekildik. Faqat bular
jamiyatni qurol qilib turolar».


1929 yil, 20 dekabr




 




* * *


Oktyabr inqilobi oldidan «Ittihodi taraqqiy» yashirin
bir jamiyat tashkil etilg‘onlig‘ini va uning nizom-nomasidan ba’zi esimda qolg‘on
moddalarni avvalgi qismda yozg‘on edim. Ul nizomnoma Usmonbek va Haydar afandi tomonidan
yozilib, o‘zbekchag‘a man tarjima etdim. 17-yil oxirlari bo‘lsa kerak, taraqqiyparvarlardan
bir nechasi manim uyimg‘a yig‘ilib, Usmonbek taxti rayosatida jamiyatni rasman ochdilar.
Nizomnoma o‘qilub, tasdiq etildi. Jamiyat ishlarini olib bormoq uchun uch kishidan
iborat hay’ati rayosatsaylandi.


Rayosat hay’atiga Usmonbek rais, Haydar afandi rahbar
tayin etildi. Uchinchi kishini yerliklardan saylab olmoq shul ikki kishining ixtiyorig‘a
topshiruldi. Shundan so‘ng biz hammamiz turliq ishlar ila band bo‘lg‘onli-g‘imizdan
o‘z ishimizg‘a kirishib va shul jamiyatning rah-barlig‘i ostida Oktyabr inqilobig‘acha
«Ulamo»[bookmark: _ftnref12][12] bilan kurashdik. Duma doirasi[bookmark: _ftnref13][13] va so‘l eser vakillari bilan blok yasadiq. Shunda
ham sonimiz ulamonikig‘a yetmas edi.


Oktyabr inqilobidan so‘ng ham, bu jamiyatdan turli buyruqlar
va rahbarliklar olib turishg‘a to‘g‘ri keldi. Nizomnoma bo‘yincha jamiyat maqsadig‘a
muxolif bo‘lmag‘on turlik firqalarg‘a kirub ishlashg‘a imkon bor edi. Shu sabablik
buning a’zolaridan bir qismi so‘l eserg‘a,
bir qismi bo‘lshevik firqasig‘a kirg‘an. Man ham shulardan birig‘a kirib
ishlamak uchun Haydar afandi orqali markazdan ruxsat so‘rag‘onimda: «Hali hukumatning
davomi ishonchsiz, san kirmay tur. Tamom mustahkamlang‘andan so‘ng‘ra kirarsan»
mazmunida javob oldim. Uzimning kasbim bo‘lg‘on maorif doiralarig‘a kirib ishlay
boshladim. Mana shul ravishda 19-yil yanvar voqeasig‘a shul jamiyatning rahbarlig‘i
ostinda ishladim. Bu jamiyat bir yarim yil qaror muddat davomida Sho‘rolar hukumatiga
qarshi ochiq bir qadam qo‘ymadi. Balki o‘z maqsadi uchun eng muvofiq bir hukumat,
deb tanidi va shul yo‘lda ta’limot berdi. Qilg‘on ishlari: a’zo ko‘paytirish, «ulamo»
bilan kurash, oqlarning harakatlarini tekshirish mumkin bo‘lg‘onda hukumatga tutib
berish, maktablarini tartibg‘a solish, kelg‘on asir turklarni boqish va turlik maktablarg‘a
tarqatib, joylashtirish kabi ishlardan iborat bo‘ldi. Faqat Boku turklar tomonidan
oling‘ondan so‘ng‘ra jamiyat is-midan «parvaron» so‘zi yo‘qolib, birdan «Ittihodi
taraqqiy» bo‘lub qoldi. Avvaldan ham «parvaron» so‘zi oz aytilib yurganlig‘indan,
bu o‘zgarishga hech kim ahamiyat bermadi. Bir kuni man Haydar afandidan bu o‘zg‘arish
sababini so‘rag‘onimda: «Bokuni olg‘on turk hukumati boshida «Ittihodi taraqqiy»
jamiyati turadir. U bilan aloqa bog‘lamoq yengil bo‘lishi uchun jamiyat tomonidan
«parvaron» so‘zi tushirilub qoldirildi ham hay’ati rayosatdan Usmonbek ketub, o‘rnig‘a
ittihodchilardan Ziyobek o‘lturdi», — deb javob berdi. «Ulamo» ila bo‘lg‘on kurash
18-yil may oylarig‘a borub tamom bo‘ldi. Shul vaqtg‘acha «Ulamo jamiyati» tomonidan
chiqarilaturg‘on «Al-izoh» jurnali davom etardi. Bularni rasman yoptirmoq uchun
tegishlik o‘runlarg‘a murojaat qilish manga topshirilg‘on edi. Man bu yo‘lda harakat
qila-qila 18-yil may oylarida milliy qo‘missariat tomonidan bularning yopilg‘onliqlari
to‘g‘risinda dekret chiqartirmoqqa muvaffaq bo‘ldim. Oqlar bilan kurashuv to‘g‘risinda
o‘z boshimdan kechirg‘on bir misolni ko‘rsatub o‘taman.


18-yilda bir kun manim uyimg‘a Nazaruf degan bir kishi
(rus) keldi. Uning bilan avval ham bir-ikki martaba ko‘rishilg‘on edi. Mandan bir-ikki
kun turishg‘a joy so‘radi. «Xo‘b» dedim, bir-ikki kunlik suhbat orasinda uning hukumatg‘a
qarshi oqlardan ekanlig‘ini angladim. Oklardan qo‘lg‘a tushsa, hukumatg‘a tutib
berish to‘g‘risinda jamiyat tomonidan berilg‘on umumiy buyruqqa muvofiq buni tutib
berishg‘a qaror berdim. Ul choqlarda Nizomiddin Xo‘jaev Eski shahar otryad boshlig‘i
edi. Unga borub, maslahat qildim. Qanday yo‘l bilan tutish to‘g‘risinda plan tuzduk.
Man uni uydan boshqa yerg‘a ko‘chirmak bo‘lib bir odam qo‘shib,shahar ichig‘a jo‘natmoqchi
va Nizomiddin Xo‘jaev Xadraga otryad qo‘yib kutmakchi va manim qo‘shqon kishim Xadraga
borg‘och, otryadga ishorat bilan ko‘rsatib tanitmoqchi va shu yo‘l bilan tutmoqchi
bo‘ldi. Ham shul ravishcha tutib berdum. Qisqasi, 19-yil yanvar voqeasig‘acha bu
jamiyat yashab keldi. Yanvar voqeasidan so‘ng‘ra hukumatning yashay oli-shig‘a hammamizda
ishonch hosil bo‘ldi. Ayrim jamiyatni davom ettirishga ortiq ehtiyoj qolmadi. Man
firqag‘a kirmak uchun harakatg‘a kirishdim. Haydar afandi orqali Markazg‘a murojaat
qildim. Ul vaqtda Eski shahar inqilobiy sho‘rosida a’zo bo‘lib ishlab turardim.
Yanvar oylarida jamiyatdan tubandag‘i mazmunda bir bayonnoma oldum: «Bo‘lshevik
hukumatining yashay olishlig‘ig‘a ortiq ishonch hosil bo‘lg‘onlig‘i va jamiyatning
tub maqsadi bo‘lg‘on yerlik xalqni jaholat va asoratdan qutqarish shiorini hukumat
ila birlashib olub bormoqning daho yengil va foyda bo‘lg‘onlig‘ini nazarda tutub,
jamiyat o‘z ishini muvaqqatan to‘xtatadi. Sizg‘a va boshqa a’zolarg‘a bo‘lshevik
partiyasig‘a ishlamakka umumiy ruxsat beradi». Mana shundan so‘ng jamiyat pobandalig‘idan
qutulib, firqag‘a kirib ishlay boshladim. Jamiyatning bunday tez tarqalishig‘a boshqa
sabablar ham bor edi. A’zolar orasinda itoatsizliq, Turkiya hukumati yengilib, ish
boshidan «Ittihodi taraqqiy» firqasining ketishi, pulsizlik, «markaz»ga ishonmasliq
kabi voqealar ham yo‘q emas edi.


A’zolarg‘a kelganda: birinchi majlisda ishtirok etkan
kishilardan bukun mandan boshqa hech kim qolmadi. Keyin kirg‘onlardan hozirda borlari
va manga ma’lum bo‘lg‘onlaridan Sa’dullaxo‘ja, Otaxon, Ubaydulla Xo‘jaev, Muhiddinqori
va Fayzulla Xo‘jaevni ko‘rsata bilaman. Butun a’zolari Toshkandda 50 (ga)
yetmagan bo‘lsa kerak. Chunki shuhrati anchagina katta bo‘lub ko‘ring‘on. Tarqatilg‘onlig‘i
yolg‘iz ba’zi a’zolarg‘ag‘ina bildirilg‘on bo‘lg‘onlig‘idan bo‘lsa kerak, tarqatilg‘ondan
so‘ng‘ra ham uni ko‘b kishilar bor, deb o‘ylag‘onlar. Toshkand taraqqiyparvarlarining
ayrim bir bayroq ostig‘a yig‘ilg‘onlari mana shuning ila tamom bo‘ladir.




 




Yanvar voqeasi va «Birlik» jamiyati


Yanvar voqeasi munosabati ila ulamo firqasi takror ko‘tarilub,
bir necha soat hukumat surdi. Mana shul vaqtda ularning butun diqqati firqag‘a kirg‘onkirmag‘onlig‘ini
surishtirmasdan, taraqqiyparvarlarni qidirmoq va qo‘lg‘a tushg‘onlarini qiynamoqdan
iborat bo‘ldi. Bu voqea taraqqiyparvarliq hayoti bo‘lshevik hayoti ila bog‘long‘onlig‘ini
ochiq isbot etdi. Shu sababliq firqag‘a kirib ulg‘urg‘on yoshlar ila hanuz kirag‘onlari
birg‘a qo‘shilub, «Birlik» jamiyati nomida bir jamiyat tashkil etmak lozim ko‘rildi.
Eski shahardagi matbaa binosig‘a (ul choqda shtab edi) uch yuz qadar bo‘lsheviklar,
ishchilar va taraqqiyparvarlar yig‘ilub, majlis qildilar. Hammalari bir-birlarini
lozim vaqtda himoya qilmoqqa va’da berishub, o‘zaro «Birlik» jamiyati nomida bir
jamiyat tashkil etdilar.


Bu jamiyatning bosh maqsadi yoshlarni firqag‘a jalb etmak
va har ehtimolg‘a qarshi qurollantirub qo‘ymoqdan iborat edi. Bu jamiyat ham ikki-uch
yil ishladi. Yoshlardan aksari firqag‘a kirg‘ondan so‘ng‘ra jamiyatning davomig‘a
ortiq ehtiyoj qolmasdan, o‘z-o‘zidan yo‘q bo‘lub ketdi. Chunki, bu miyonada Masko‘vda
Mustafo Subhiy va Mavlaviy Abdirab (ruschasida Kabirov — S.A.) deg‘an kishilar
«Sharq ozodlig‘i» nomida bir jamiyatning ustavini ko‘tarub kelib, Shayx Xovandi
Tohurda katta bir miting choqirib, haligi jamiyatning ochilg‘onlig‘ini e’lon etdilar.
Butun firqali va firqasiz yoshlar, ishchilar bu jamiyatga a’zo bo‘la boshladilar.
Bunsiz ham oqsab turg‘on «Birlik» jamiyati «Sharq ozodlig‘i»ndan so‘ng‘ra o‘z ishini
yig‘moqqa majbur bo‘lg‘on bo‘lsa kerak. «Sharq ozodlig‘i»ning butun ishi agitatsiya
va sho‘rolar obro‘sini oshirishg‘a jasorat etdi. Prog‘ramini o‘qub ko‘rmag‘onlig‘imdan
unda nimalar yozilg‘onlig‘indan xabarim yo‘q. Ul xorijiy Sharq mamlakatlarig‘a ta’sir
qilish maqsadida ochilg‘on bir idora bo‘lub, uning boshida Mustafo Subhiy o‘turardi.
Idoraning ismi xotiramda yo‘q. «Sharq ozodlig‘i»ning butun ta’minoti va rahbarlig‘i
sho‘rolar idorasi qo‘lida edi.


8-qurultoy va «Milliy gruppa»ning «Ittihodi taraqqiy»
tarqatilg‘ondan so‘ng‘ra Toshkand taraqqiyparvarlari va yoshlari ko‘payib firqag‘a
kirub, Musbyuro rahbarlig‘i ostinda samimiy suratda ishlay boshladilar. Ul choqlarda
sinfiy ong bu kung‘i kabi taraqqiy etmag‘on, ovrupoliklar orasinda ham mustamlakachilik
ruhi anchag‘ina quvvatli. Markazdan kelg‘on Ko‘bo‘zev yerlik ko‘mmunistlarg‘a rahbarlik
qiladir. Mana shu ahvolda 8-qurultoy chaqirildi. Qurultoyda yerliklar ila ovrupoliklar
orasinda anchag‘ina ixtilof chiqub, «Milliy gruppa», «Aktiv gruppa» nomi ila qurultoy
ikki g‘ruppag‘a bo‘lindi. Bir tomonda — Ko‘bo‘zevchi, ikkinchi tomonda — Kazako‘vchi
bo‘lib, yaxshig‘ina kurashildi. Umumiy majlislarda yerlik ko‘mmunistlar Ko‘bo‘zev
rahbarlig‘i ostinda «Aktivniy gruppa» (ovrupoliklar Kazako‘v va Uspenskiylar rahbarlig‘i)
ostinda ayrim majlislar qilishdi. Bu vaqtlarda Orenburg‘ yo‘li ham ochilub, markazdan
vakil keldi, qisqasi, bu kurashda Ko‘bo‘zev tomoni g‘alaba qilub, Kazako‘vlar
yengildi. Raisi jumhurlikka Risqulov, krayko‘m boshig‘a Sa’dullaxo‘ja o‘turdi. Markazdan
Turkqo‘missiya bo‘lub Eliavalar keldi. Yerli ko‘mmunistlarning ruhi daho daraja
ko‘tarilub, hamma samimiy suratda ishlay boshladi. Faqat haligi qurultoyda chiqqan
«Milliy gruppa» nomi bu sostavni millatchi gruppa qilib, Masko‘vg‘a tonitishg‘a
yo‘l ochdi. Shul sababliq ko‘p o‘tmasdan, bu sostavg‘a ovrupolilar tomonidan hujum
boshlandi. Nihoyat, bu sostav butunlay ish tashlashg‘a majbur bo‘ldi. Bu sostavda
ishlab turg‘on yerli ko‘mmunistlarga «risqulovshina» nomi berilub, quvg‘in va «komandirovka»lar
boshlandi. Man shul choqlarda Narkomprosda chlen ko‘llegiya va shuning qoshi-dag‘i
Turkseksiyasida rais edim. «Risqulovshina»lar qatorida man ham ishdan olindim.
«Tashkilot ish boshda» deg‘an so‘z mana shundan iborat bo‘lsa kerak. Haqiqatda ul
choqlar yerlik ishchilar va qo‘mmunistlar orasinda hech bir tashkilot yo‘q, hamma
samimiy suratda ishg‘a kirishg‘on edi. Tabiiy, bu quvg‘in yerlik qo‘mmunistlardan
ko‘pining ko‘nglini ovrupoliklardan sovutqon bo‘lsa ham, butun umidlarin markazg‘a
bog‘lab, markazdan yang‘i Turkko‘missiya kelishini kutib o‘tira berdilar.




 




Sharq qurultoyi va Anvar posho


Biz shu ahvolda ekan, Bokuda Sharq qurultoyi[bookmark: _ftnref14][14] chaqirildi. Bu qurultoyga Toshkanddan
firqali va firqasiz vakillar turli o‘rganlardan saylanib, Gellerdegan bir kishining
taxti rayosatinda Bokug‘a jo‘nodiq. Yo‘lda Gel-lerning to‘rachiliq va ba’zi harakatlari
vakillar ila Geller orasig‘a anchag‘ina sovuqlik soldi. Masalan: poezdda o‘zi va
yonig‘a olg‘on Rabinovich nomli sekretarshasi ila uch-to‘rt bo‘ludalik[bookmark: _ftnref15][15] taomlar qildirib berg‘anlig‘i,
yo‘llarda poezdni to‘xtatib qo‘yub, Rabinovich ila ochiq dalada vakillarning ko‘z
oldilarida o‘ynashg‘onlig‘i kabi harakatlari vakillarning raisdan ko‘ngillari qolishiga
sabab bo‘ldi. Ikki ora anchag‘ina buzulg‘on edi. Bokug‘a borg‘och, mitinglar qilinib,
tantanali majlislar o‘tkarildi.


Markazdan yuborilg‘on Stasova ismli xotin kishi rahbarlig‘ida
qurultoyning ochish planlarini tuzdik. Fraqsiya ham umumiy qurultoy uchun prezidium
a’zolari turlik mamlakatg‘a taqsim etildi. Ertasiga o‘rtoq Zino‘vev so‘zi ila barobar
Anvar poshoni olib keldi. Qurultoyg‘a Turkiya, Eron, Afg‘oniston, Hindiston kabi
turlik chet mamlakatlardan ham vakillar yig‘ilg‘on, vakillarning ruhlari so‘ng darajada
ko‘tarinki, Eron, Afg‘oniston va Turkiya mamlakatlari ham sho‘rolar hukumati e’lon
etilishig‘a hammamiz ishong‘on bir holda edik. Butun doxiliy va xorijiy mamlakatlar
vakillari o‘rtoq Zino‘vevni kutib, Boku vokzalig‘a chiqqon edi. Poezd keldi. Musiqalar
ostida o‘rtoq Zino‘vev poezddan tushdi. Har bir mamlakat vakillari ila borib o‘rtoqlarcha
ko‘rishar va ahvol so‘rashar umidinda edik. Faqat bunday qilmadi. Uzoqdan bir ta’zim
qilg‘ondan so‘ngra aftomobilga o‘lturib, shaharg‘a jo‘nadi. Zino‘vevning bu qilig‘i
vakillar orasida anchag‘ina gaplarga sabab bo‘ldi. Ertasig‘a fraqsiya majlisi qilinib,
prezidium saylandi. Fraqsiya prezidiumig‘a Toshkanddan Risqulov ila man o‘tdim.
Umumiy qurultoy ham ochilib, uning prezidiumig‘a man ham kirg‘on edim. Shul sababli
qurultoy tamom bo‘lg‘uncha o‘rtoq Zino‘vev ila birg‘a ishlashg‘a to‘g‘ri keldi.
Qurultoyning birinchi majlisi g‘oyatda ruhli o‘tdi. Butun Sharq vakillari tomonidan
Angltara[bookmark: _ftnref16][16] tantanali suratda
jihodi muqaddas e’lon qilindi. Ertasidan boshlab majlisning ruhig‘a Anvar poshoning
vujudi ta’sir eta boshladi. Masalan, majlisning avj qiziq vaqtlarida lodjada turg‘on
Anvar poshoning oldig‘a borib, ziyorat qilish va qo‘lini o‘pishlar boshlandi. Anvar
posho so‘z so‘rab prezidiumg‘a zayavlenie ila so‘zlayturg‘on so‘zini yozib berdi.
Bunga so‘z berish va bermaslik masalasi umumiy qurultoy ham fraqsiya majlisini ikki
kun band qildi. Oxirda uning so‘zini Afandizoda majlisg‘a o‘qib berdi. Bu to‘g‘rinda
prezidium majlislarida ham Zino‘vev ila ancha tortishuvlar bo‘lub o‘tdi. Anvar poshoni
birg‘a olib kelishi, qurultoyg‘a yo‘l berishi, yo‘l berg‘ondan so‘ngra ung‘a so‘z
bermaslig‘i, vokzalda vakillarga o‘rtoqlarcha muomala qilmog‘onlig‘i Zino‘vevning
katta xatolaridan bo‘lub chiqdi.


Chetdan kelgan vakillarning aksariyatida sho‘rolarg‘a
avvalgi muhabbat, avvalgi samimiyat anchag‘ina ozaydi. Shuning ila barobar Turkiston
vakillarining ham ko‘nglida Zino‘vevdan ancha oling‘on edi. Qisqasi, qurultoy bitdi.
«So‘vet naro‘dov Vo‘sto‘ka» uchun qurultoydan vakillar saylandi. Man ham shul vakillar
jumlasidan edim. Turkistondan borg‘on qo‘mmunist vakillar o‘rtoq Risqulovdan ish
tashlashg‘onlig‘i to‘g‘risida do‘klad so‘radi. Urtoq Risqulov Zino‘vev huzurida
o‘tkan voqealarni do‘klad qildi. O‘rtoq Zino‘vev taklifi ila majlis Risqulov ma’ruza-sini
haqli topib, majlis nomidan Masko‘vg‘a vakillar sayladi. Bung‘a Risquluvning o‘zi
ila Jo‘raboev saylanib, ular Masko‘vg‘a ketdilar. Biz ham Toshkandg‘a qaytdiq.


Bokuda ekanman, Anvar posho ila ikki martaba ko‘rishdim.
Birinchisi, qurultoyning uchinchi majlisig‘a borib prezidium ustolida o‘tirg‘on
edim. Majlisg‘a hanuz xalq tamom yig‘ilib yetmag‘an va prezidium a’zolaridan ham
ikki-uch kishidan ortig‘i yo‘q edi. Shul vaqtda Anvar posho qo‘lida bir zayavlenie
ila so‘ylayturg‘on so‘zi yozilg‘on qog‘ozni keltirib berdi. Orada boshqa bir so‘z
bo‘lmadi. Man ul zayavlenie ila nutqni o‘rtoq Zino‘vev kelg‘ondan so‘ng‘ra ung‘a
topshirdim. Ikkinchisi, dengiz bo‘yidag‘i bir binoda Dog‘iston va Qofqaz vakillari
turardi. Turkiston vakillaridan bir nechamiz shunda turg‘on edik. Bir kun shul binog‘a
Anvar posho kelub, Dog‘iston vakillari ila arabcha so‘zlashib turg‘onlig‘i to‘g‘risida
xabar oldiq. Ustki qabotda biz ham yig‘ilishib turdik. Bizning oldimizg‘a ham chiqib,
15 minut qadar suhbatlashdi. Bunda butun so‘zlag‘on so‘zi «Sharq xalqlari uchun
eng foydaliq bir hukumat Sho‘rolar hukumati, buning qadrini bilish va quvvatlash
kerak. Buning davrida bolalaring‘izni ko‘brak o‘quting» kabi targ‘ibotdan iborat
bo‘ldi.


Zakiy Validiy ila bir martaba ko‘rishdim. Ul qurultoyg‘a
gapirmak to‘g‘risida bir zayavlenie yozg‘on ekan. Shuni Zino‘vevg‘a topshirishimni
iltimos qildi. Man bu ishni ustimg‘a olmadim. So‘ng‘ra zayavleniesini Jonuzoqov
orqali Zino‘vevg‘a berg‘onlig‘ini, Zino‘vev javobsiz qoldirg‘onlig‘ini eshitdim.
Shuning ila Toshkandg‘a keldiq. Shul vaqtda Toshkandda firqa ila sho‘ro qurultoylari
davom etardi. «So‘vet naro‘dov Vo‘sto‘ka» mani qurultoylarig‘a vakil saylab, teleg‘rom
yuborg‘on edi. Raisimiz bo‘lg‘on Geller qurultoyg‘a kirib, Sharq qurultoyi to‘g‘risida
ma’ruza qildi. Shul ma’ruzasida vakillar ila yo‘lda bo‘lg‘on voqealar va sovuqliqlarning
butun aybini vakillarg‘a yuklab, o‘zini oppoq qilib ko‘rsatg‘onlig‘i, vakillarni
umuman milliy uklon ila ayblag‘anlig‘i eshitildi. Shuning uchun bo‘lsa kerak, Bokudan
kelg‘on teleg‘romni qurultoy vaqtida mang‘a bermasdan, man Buxorog‘a ketg‘onimdan
so‘ng‘ra Buxoroga yubordilar.




 




Buxoro voqealari


Biz Bokuda ekan, Buxoroda inqilob bo‘lub, amir hukumati
yiqilg‘on va yosh buxoroliklar hukumat boshig‘a min-g‘an edi. Bul choqlarda Turkiston
ishchilari orasinda gu-ruhbozlik juda taraqqiy qilg‘on va qaysi g‘ruppa ish boshig‘a
minsa, avvalg‘isini Xorazm va Turkmaniston kabi uzoq joylarg‘a ko‘mandiro‘vka qilish
odat hukmig‘a kirg‘on edi. Biz buni o‘zimizcha «po‘cho‘tniy visilka», deb atar edik.


9-qurultoyda Risqulov g‘ruppasi tamoman yiqilib, To‘raqulov
g‘ruppasi ustg‘a chiqdi. Biz «risqulovshina»lik ila ayblanib, ko‘mandiro‘vka qilinishg‘a
mahkum edik. Shuning uchun Bokudan kelg‘onimdan so‘ngra mani Maorif qo‘missari Shohidahmadiev
chaqirib, Buxoro maorif ko‘missarlig‘i ixtiyorig‘a ko‘mandiro‘vka qildi. Oktyabr
20 lari bo‘lsa kerak,man Buxorog‘a ketdim. Buxoro maorif ko‘missari Qori Yo‘ldosh
mani o‘zig‘a chlen ko‘llegiya qilib, butun Buxoro avqof ishlarini tashkil va idora
qilish xizmatini ustimg‘a yukladi. Man bu vazifani ustimg‘a olg‘onimdan so‘ng‘ra
Oktyabr oxirida Toshkandg‘a kelib, oilamni olib ketdim. Ham yeng shimarib ishg‘a
kirishdim. Shu ishda to‘rt yarim oy ishlag‘onimdan so‘ng‘ra 21-yil mayning[bookmark: _ftnref17][17] 20 lari bo‘lsa kerak TurkSIK prezidiumi mani Toshkandg‘a chaqirtirib, Maorif
ko‘missarlig‘i qoshidag‘i Ilmiy sho‘rog‘a a’zo tayin qildi. Toshkandg‘a qaytg‘onimdan
so‘ng bir hafta o‘tar-o‘tmasdan, 31 martda bir qancha kishilar ila barobar hibsg‘a
olindim.


Buxoroda ekanman, kechirg‘on voqealarim tubondag‘ilardan
iboratdir:


1. 20-yil Oktyabr bayrami munosabati ila Ark oldig‘a maydonda
katta miting bo‘ldi. Shu mitingda o‘rtoq Kuybishev bo‘lsa kerak chiqib, nutq so‘zlag‘ondan
so‘ngra Buxoroni mustaqil Xalq Jumhuriyati bo‘lib markaz tomonidan rasman tan oling‘onlig‘ini
tantanali suratda e’lon etdi. Undan so‘ngra Mirzaqodir Muhiddinov chiqib, Buxoro
istiqlolining yodgori uchun halig‘i maydong‘a «Istiqdol maydoni» deb ot qo‘yilg‘onlig‘ini
e’lon qildi. Qisqasi, undan so‘ngra Fayzulla Xo‘jaev va boshqalar birin-birin chiqishib,
Oktyabr bayrami ila Buxoro istiqlolini tabrik etishdilar. Mana bu majlisdan so‘ngra
yosh buxoroliklar orasinda «istiqlol» so‘zi ko‘prak so‘zlana va istiqlol ruhi kuchaya
boshladi.


Turkqo‘missiyasining Buxoro ishlarig‘a ko‘brak aralashg‘onlig‘ig‘a
ba’zi Buxoro ishchilari orasinda noroziliqlar va «Bu inqilobmi? Istilomi?» — deb
bir-birlarig‘a so‘roq berishlar kuchaya berdi. Oradan bir qancha vaqt o‘tg‘ach,
Buxorog‘a Turkqo‘missiya a’zosi Safaro‘v bordi. Revkomg‘a mani chaqirib, Buxoro
ishchilari ahvolidan so‘radi. Bu majlisda Safaro‘v, bosh qo‘mondon Zino‘vev, man
ham tarjimon sifat ila Yenikeev bo‘ldi. Safaro‘v mandan Buxoro xalqi va ishchilarining
inqilobg‘a qanday qarashlari, Sharqiy Buxoroda xalqning amir tarafig‘a nima uchun
to‘planishi to‘g‘rilarinda savollar berdi. Man hech bir yashirmasdan, Buxoro ishchilari
orasinda istiqlol ruhining so‘na borg‘onlig‘ini va bir-birlarig‘a: «Inqilobmi? Istilomi?»
deb so‘roq bera boshlag‘onlarini va Sharqiy Buxorodag‘i ba’zi otryadlarning masjidlarga
ot boylash, xalqning mol-mulkig‘a tegish kabi harakatlari qora xalqning amir tomonig‘a
to‘planishig‘a sabab bo‘lub turg‘onlig‘ini ochiq aytdim. Shundan so‘ng revkom a’zolari
yig‘ilib, majlis ochildi. Safaro‘v Buxoro ishchilari va hukumat a’zolarini yaxshig‘ina
so‘kib oldi. Safaro‘v ketg‘onidan so‘ng‘ra Buxoro ishchilari o‘zaro yig‘ilib, Masko‘vg‘a:
«Agar o‘rtoq Safaro‘vning bunday harakati to‘xtatilmas ekan, biz hammamiz hukumatdan
iste’fo qilamiz» mazmunida ultimatum berg‘anlari va oradan bir necha kun o‘tg‘ach,
Masko‘vdan: «Bundan so‘ng Safaro‘v Buxoro ishig‘a aralashmaydir. O‘z ishlaring‘izda
davom eting» mazmunida teleg‘rom kelg‘anlig‘i eshitildi.


Mana bu voqeadan so‘ng‘ra Buxoroda ishlab turg‘on turklar
rahbarlig‘i ostinda «Istiqloli Buxoro» nomida bir jamiyat tashkil etilg‘onlig‘i
anglashildi. Buning tub maq-sadi to‘g‘risida shul jamiyatning boshliqlaridan sanalg‘on
Hoshim Shoiqdan so‘rag‘onimda: «Buxoroning inqilob va istiqlolini himoya qilish
va qo‘mmunizm nomidan hozirda ish ko‘rib bo‘lmayturg‘on Sharqiy Buxoro va qishloqlarda
shul jamiyat nomidan ish ko‘rub, xalqni inqilobg‘a yaqin-lashtirish» deb qisqag‘ina
javob bergan edi. A’zolari to‘g‘risidag‘i savolimg‘a: «Buxoroning inqilob va istiqlolini
sevg‘an har bir buxorolik shuning a’zosi sanaladur» deb majmal javob berdi.


2. Usmon afandi deg‘on bir turk muallimining taxti rayosatida
Turkiston va Buxoro o‘quvchilarig‘a yordam jamiyati tuzildi. Buning maqsadi Turkiston
va Buxorodan Masko‘v, Turkiya va O‘rta Ovrupog‘a shogirdlar yuborub, o‘qitmoqdan
iborat edi. Man Toshkandg‘a qaytar oldimda bu jamiyatda anchag‘ina pul yig‘ilg‘on
edi.


3. Buxoro inqilobidan uch-to‘rt oy o‘tkach, Buxoro ishlari
ila Turkistondan ularg‘a yordam uchun borg‘on ishchilar orasig‘a bir qadar sovuqliq
tusha boshladi. Xususan, Sa’dullaxo‘ja Buxoro Markaziy firqa qo‘mitasig‘a o‘rturg‘ondan
so‘ng‘ra bu sovuqlik kuchaya bordi. Buxoro ishchilari orasinda «Turkistonliklar
Buxoroni ko‘lo‘niya qilib oldi, o‘zimizda kishi bo‘laturib, nima uchun firqa boshida
turkistonlik o‘turadur?» deg‘uvchilar ham yo‘q emas edi. Mana bu choqlar Buxoro
ishchilarining o‘zlari, Turkiston ishchilarining o‘zlari ayrim-ayrim yig‘ilishib
o‘lturar, Safaro‘vning taktikasidan «risqulovshina»g‘a bo‘lg‘on go‘neniyadan, qo‘mandiro‘vkalardan
shikoyat qilishar, Turkistong‘a yangi TurkSIK tayin etilishini va Risqulovning Turkistong‘a
qaytadan kelishini orzu qilishar edilar.


20-yilni shu ahvolda kechirib, 21-yilg‘a o‘tdik. Halig‘i
shikoyatlar, halig‘i yig‘ilishlar davom etdi.


Tabiiy, ul vaqtlarda yerlik ishchilarda sinfiy ong hanuz
uyg‘onmag‘on, firqaning milliy masala to‘g‘risidag‘i fikrig‘a yaxshi tushunilmag‘an,
shuning uchun milliy masalada yerlik qo‘mmunistlar ila firqasizlar orasidag‘i farq
juda oz edi. O‘zlarini «natso‘nalnaya gruppa» deb atashlarig‘a firqalilarning hech
birlari pro‘test qilmaydurg‘on darajada ongsiz edilar. Halig‘i yig‘ilishib o‘lturushlari
buxoroliklar orasinda va boshqalarg‘a turkistonliklar ko‘miteti milliy g‘ruppasining
yig‘ini bo‘lub ishlasa ham bung‘a ko‘p ahamiyat bermas edilar. Shu 21-yil yanvar
oxirlaridan e’tiboran, turkistonliklar va buxoroliklar orasinda «Ittihodi milliy»
jamiyatining ismi eshitila boshladi. Bu xabar boshda Toshkanddan Buxorog‘a yangi
borg‘on ishchilar og‘zidan torqolg‘onlig‘ini anglashilar edi.


Fevral o‘rtalarida bo‘lsa kerak, Toshkanddan man bir xat
oldim. Xat turkcha yozilg‘on, ostida imzo o‘rnig‘a «Milliy ittihod Markaziy umumiyasi»
deg‘on so‘z yozilg‘on. Xatning mazmuni taxminan shundan iborat edi: «Muvaqatan to‘xtatilg‘on
«Ittihodi taraqqiy» jamiyati tashkil etilg‘on. «Ittihodi taraqqiy»g‘a berg‘an va’dang‘izg‘a
muvofiq uning maqomi bo‘lg‘on bu jamiyatning ham a’zosi sanalasiz...»


Mani hali bu kung‘acha falokatdan-falokatg‘a sudrab yurg‘on
narsa ushbu maktubdan iboratdur.


24-yilg‘i majlis to‘g‘risida xotiramg‘a kelg‘onlari mana
shulardur:


24-yilda Ubaydulla Xo‘jaevning Masko‘vdan kelishi munosabati
ila bir ziyofat yasalmoqlozim bo‘ldi. Bu majlisg‘a Xo‘jaevning o‘z taklifi bo‘yincha
ishonchliroq kishilardan chaqirmoq va xilvatroq o‘runda qilmoq muvofiq ko‘rildi.
Shuning uchun Saidvalining uyi intixob etilayotgan bo‘lsa kerak. Majlisda Xo‘jaevdan
boshqa Saidnosir, Ergash, man, Saidvali va Shahobiddin eshonlarning bo‘lg‘onlig‘i
bir oz esimda bor. Boshqalarning kimlar ekanlig‘ini aniq xotirlay olmayman. Majlisg‘a
Xo‘jaev o‘zining Rusiyada kechirg‘on besh-olti yilliq umridan, turmalarda yotib,
kasal bo‘lgoni va hech kim xabar olmog‘onlig‘i, oxirda o‘rtoq Stalinning yordami
ila Ilyos Alkin deg‘on kishi bilan turmadan qutulg‘onlig‘ini va hukumat tomonidan
kvartir va ovqat bilan tayin etilg‘onlari, so‘ngra o‘zi kvartir va ish topib, ishlab
ketg‘onlig‘i to‘g‘rilarida mufassal so‘zlab, ma’lumot berdi.


Bu vaqtlarda eski jamiyatlar va uning qoldiqlari tamom
tarqalib bitg‘an va bu to‘g‘rida o‘ylayturg‘on kishi qolmog‘on edi. Xo‘jaev masalani
bu nuqtag‘a ko‘chirib, odatda bir jamiyat torqolg‘ondan so‘ngra uning to‘g‘risidan
qomolg‘on, visilka bo‘lg‘on va qochqon kishilarning o‘zlarig‘a va muhtoj qolgon
oilalarg‘a yordam berish lozim keladur. Shul sababli biz o‘z oramizdan bir yordam
qo‘missiyasi tashkil etmagimiz kerak, deg‘an taklifni o‘rtag‘a tashladi. Bu taklif
hammaga ma’qul bo‘lub, majlis anchadan yordam qo‘missiyasi saylangonlig‘ini bir
oz xotirlasam ham, qo‘missiyag‘a saylang‘on kishilarning shaxslari xotiramda yo‘q.
Bu qo‘missiya saylang‘ach, qolib ketdi. Ishlay olmadim. Chunki taklifni ma’qullag‘on
kishilarning hech biri yonidan bir yuz, yarim yuz so‘m pul chiqarib bera olaturg‘on
kishilar emas edi. Fakat Saidnosir «Turkiston shirkati» nomidan Sadrxon oilasig‘a
ikki-uch yordam qilg‘onlig‘ini Sadrxonning xotini orqali eshitdim. Shu majlisda
Ching‘a qochg‘on Sadrxong‘a qanday yordam yetkazish masalasi ham o‘rtag‘a tushg‘an
edi. Bu to‘g‘rida o‘shal choqdag‘i afg‘on qo‘nsuli manim ustimg‘a yuklandi. Faqat
pul bo‘lmag‘onlig‘indan afg‘on qo‘nsuli ila ko‘rishib, tonishishni man ham lozim
topmadim. Ul choqlardag‘i afg‘on qo‘nsulining kim ekanlig‘ini xotirlay olmayman.
Qisqasi, yo‘l pul ustidan berilg‘an qaror va saylang‘on qo‘missiya hech narsa ishlay
olmasdan, tarqalib ketg‘onlig‘ini qat’iy ayta bilaman.


1929 yil, 10 dekabr




 




* * *


24-yilda bo‘lsa kerak, Ubaydullaxo‘ja, man, Qochqinboev,
Do‘stmuhammedov Xalil bir resto‘randa o‘tirib, obed qilg‘onlig‘imizni eslayman;
qaysi resto‘randa ekanlig‘i xotiramda yo‘q; oramizda ichkulik ham bor edi. Musohaba
orasinda qozoq va o‘zbek (Cho‘qaev, Sadrxon) emig‘rantlar to‘g‘risidan so‘z ochildi.
Bu kung‘acha ularg‘a yordam berilma-g‘anlig‘i to‘g‘risida qozoq va o‘zbek ziyolilarini
va shul qatorda o‘zimizni ayblag‘an bo‘dduk. Qozoq ziyolilari Cho‘qaevg‘a, o‘zbek
ziyolilari Sadrxonga yordam berish kerak, deg‘an bir fikrg‘a kelg‘onlig‘imizni bir
oz xotirlayman. Boshqa so‘z xotiramda yo‘q. O‘tirg‘anlarning 4-Do‘stmuhammedov yoxud
Tinishboev ekanlig‘ida ham bir oz shubham bor. Ammo Do‘stmuhammedov bo‘lishi yaqinroq
ehtimol.


24-yilda Ergashning uyidami, boshqa joydami, aniq xotiramda
yo‘q, bir yig‘in bo‘lg‘on. Bu yig‘inning maqsadi jamiyat ishlari to‘g‘risidan qamolg‘on
va qochqon kishilarining oilalarig‘a va o‘zlarig‘a yordam bermak uchun qanday qilib
pul topish masalasi bo‘lsa kerak. Chunki shundan so‘ngra har dahadag‘i savdogarlardan
iona to‘plamoq uchun bir necha kishidan iborat qo‘missiya tuzilg‘anlig‘i bir oz
xotiramg‘a kelub o‘tadur. Faqat yig‘ing‘a kimlar ishtirok etganlig‘i bir tomonda
tursin, o‘zimning ishtirok etganlig‘imni har qancha o‘ylasam ham eslay olmadim.
Qo‘missiya pul to‘play oldimi va qancha to‘pladi? Bu mang‘a ma’lum bo‘lmay ketdi.
Bunday ishlar ko‘pincha Saidnosir qo‘li ila ishlanardi. Sadrxon oilasig‘a Turkiston
shirkati tomondan berilg‘an yordamning shu puldan bo‘lishlig‘i yaqin ehtimol. Ammo
o‘zig‘a bu puldan hech narsa yuborilmag‘on. O‘shal vaqtlarda Saidnosir og‘zidan:
«Jamiyat a’zolarini tozalab, qaytadan tuzsak bo‘lardi!» deg‘an so‘zni bir marotaba
eshitg‘onman. Faqat bu so‘z orzu tariqasidag‘ina aytilg‘on so‘z bo‘lub, amalg‘a
oshmag‘on. Tangriqulhoji uyida majlis bo‘lg‘onlig‘idan qat’iyan xabarim yo‘q va
uning uyini bu kungacha ko‘rgon emasman. Ammo bog‘iga ikki-uch martaba o‘ynab borg‘onman.
Unda ashula va musallasxo‘rliqtsan boshqa narsa bo‘lg‘on emas.


Muhiddin qorining[bookmark: _ftnref18][18] Sarixumdon mahallasidag‘i hovlisini
umrimda ko‘rg‘on emasman. Ammo Miyonbuzruk safardan qaytqon choqlarda Muhiddin qorining
Qoshiqchiliq mahallasidag‘i bog‘iga ziyofatg‘a bordim. Yili xotiramda yo‘q. Unda
Ahmadxo‘ja hakim, Mahamadxo‘ja mufti va boshqa bir necha kishilar bo‘lg‘on. Majlis
esa Miyonbuzrukning sayohat xoti-ralarini tinglash va taxta o‘ynashdan iborat bo‘lg‘on.
Jamiyatg‘a va siyosatg‘a oid boshqa turli bir gap so‘zlag‘on emas.


Eshonqul dodxoh madrasasinda bir majlis bo‘lg‘onlig‘idan
manim aslo xabarim yo‘q. Undog‘i kursda Murodxo‘ja mudir edi. Manim ham haftasig‘a
uch-to‘rt darsim bor edi. Shuni berib ketar edim. Bir martaba unda imtihon maj-lisda
hozir bo‘lub, umumiy shog‘irdlar ila barobar rasm oldirg‘onmiz.


1929 yil, 11 dekabr 




 




«Ittihodi taraqqiy» a’zolari


«Ittihodi taraqqiy»g‘a a’zo olmoq usulini man avvalg‘i
xotiralarimda yozg‘on edim. Shuning uchun ung‘a a’zo bo‘lg‘onlarning ko‘pchilig‘i
mang‘a ma’lum emas. Mang‘a turli yillarda (birg‘a ishlash, boshqalardan eshitish)
bilan ma’lum bo‘lg‘onlardan tubandag‘i shaxslarni ko‘rsataman: Usmonbek, Haydar,
Sadrxon, Usmonbekdan so‘ngra Yusuf Ziyobeklar «Markazi umumiy»g‘a a’zolar edi. Man,
Sa’dullaxo‘ja, Otaxon, Saidakram, Miyonbuzruk va Ubaydulla Xo‘jaevlar jamiyatning
faol a’zolari sanalar edik. Bular orasinda Ubaydulla Xo‘jaev ul vaqtlarda Toshkandda
juda oz vaqt bo‘lg‘onlig‘idan jamiyat ishlarig‘a juda oz araloshqon. Miyonbuzruk
ham keying‘i vaqtlarda safarg‘a ketish harakatig‘a tushub, jamiyat ishlaridan uzoqlashqon.
Bulardan boshqa jamiyatg‘a radovoy a’zo bo‘lub kirg‘anlardan: Muhiddin qori, Fayzulla
Xo‘jaev, Tangriqulhoji, Qushbegiev, Norbo‘tabekov, Zokirjon, Yusuf Aliev, Musaxon
Mirazimov, Laziz, Zuhurhoji Shamsixo‘jaev, Saidkamolxon domulla, Farid Tohiriy,
Saidnosir, Shahobiddinxon, Ergash, Saidvali, Qudratulla qori, Qayum Ramazon, Salimxon,
Avloniy, Said Ahroriy, Eshonxo‘ja Xoniy, Bashurullaxon, Abdulhay Toji, Najmiddin,
Mirhabib, Salohiddin Xo‘jaevlarning jamiyatg‘a oling‘on yoxud olinmoqchi bo‘lg‘onliqlarini
turli vaqtlarda Ziyobek yoxud Haydar afandidan eshitg‘onlig‘im bir qadar xotiramda
bor. Bulardan boshqa yana kimlar oling‘on — eshitmag‘anman yoxud eshitg‘on bo‘lsam-da,
bukun xotiramda qolmog‘on.




 




«Birlik» jamiyati a’zolari


«Birlik» jamiyatig‘a, tabiiy, yuqorida yozilg‘on «Ittihodi
taraqqiy» a’zolarining aksariyati deyarlik kirg‘on. Bulardan boshqa o‘shal choqlarda
hukumat ishlarig‘a orolashib yurg‘on qo‘mmunist va ishchilarning aksari yozilg‘on.
«Birlik» jamiyatini tuzmak uchun yig‘ilg‘an majlisda uch yuzdan ziyoda kishi bo‘lg‘onlig‘ini
va ularning barchasi ham «Birlik» jamiyatig‘a a’zo bo‘lub kirg‘onlig‘ini bir qadar
bilaman. Faqat ularning shaxslarini eslay olmayman.




 




«Ittihodi milliy»ning a’zolari


«Ittihodi milliy» jamiyatining boshinda turg‘onlar «Ittihodi
taraqqiy»g‘a mansub kishilarning ham 8-qurultoydag‘i «Milliy gruppa»da ishtirok
etg‘on qurultoy vakillarining barchasig‘a, istasin-istamasin, o‘z a’zosi sa-nalg‘onlig‘ini
yuqorida yozg‘on va butun kishilari shunday va provoqatsiyadan iborat bo‘lg‘onlig‘ini
bayon etg‘an edim. Shuning uchun bung‘a «Ittihodi taraqqiy» a’zolaridan boshqa yana
kimlarni olg‘onliqlarini ochiq ko‘rsatish juda qiyin. Faqat bu jamiyatning markazini
Buxorog‘a ko‘chi-rish harakatig‘a tushub, Buxoroda yig‘ilib, majlis qilib yurg‘onlarnig‘ina
ko‘rsata beramanki, ular: Sa’dullaxo‘ja, man, Ali Rasulov, Yusuf Aliev, Otaxon va
Qushbegievlardan iborat edi. Bularning unda nima ishlar qilgonliqlarini yuqorida
tafsilan ko‘rsatg‘onman.


1930 yil, 6 yanvar 




 




* * *


«Manfaati shaxsiyalari yo‘lida ishlayturg‘on ko‘rinadurlar,
atrofida yana kimlar bor?» — deg‘onimda, o‘z akasi «Mansurxo‘ja va Salimxonlar borg‘a
o‘xshaydi», — deb javob berg‘oni va «shul falokatni endi tarqatib qo‘ya qolsa bo‘lar
edi», — deg‘onimda «Man ham shul fikrga kelg‘onman va ularga shuni aytmakchi, so‘zimni
qabul etarlarmi, yo‘qmi?» — mazmunida javob berg‘anlig‘i bir oz xotiramg‘a keldi.
Tashkilotning Obidxo‘ja qo‘lida o‘yinchoq bo‘lg‘onlig‘indan shundan boshqa ma’lumotim
yo‘q.


23-yil oxirlarida bo‘lsa kerak, man Bosh vaqfdan chiqib,
shaharg‘a tushib ketmakchi edim. Afg‘on qo‘nsulxonasi tomonidan ma’lum Mansurxon
bilan bir past bo‘yliq, kichkina, yoshroq yigit kelaverdi. Mansurxon bilan salomlashdim.
Mansurxon mani ul yigitg‘a qo‘nsul muovini yonida sarkotib bo‘lub, qo‘nsul yo‘q
bo‘lg‘onlig‘i uning uchun vazifasini bajarib turar ekan, ma’noni angladim. Uch kishi
piyoda O‘rda oxirig‘acha so‘zlashib ketdik. Ko‘brak so‘zimizi vaqf va maorif ishlari
va ularning qanday yo‘lg‘a qo‘yila borg‘onlig‘i ustida bordi. Ul yigit Afg‘oniston
ahvolidan va Miyonbuzruk va Jamol posholar ila yaqindan tanish bo‘lg‘onlig‘in gapirg‘andan
so‘ng yerlik ziyolilar orasindag‘i milliy jamiyatlardan so‘radi. Man unga ilg‘ari
shunday ishlar bor bo‘lsa ham, hozir o‘lg‘an hisob, deb javob berdim. Sababini man:
«Milliy jamiyatlar uchun, birinchidan, milliy sarmoya kerak, ikkinchidan, faol ishlovchilar
kerak, bizda bunisi ham yo‘q va bunday ishlarda moddiy yordam beraturg‘on qo‘shni
davlat ham yo‘q», — deb javob berdim. Bu so‘zim ung‘a og‘ir tuyuldi va bir oz qizarub:
«Agarda yerlik ziyolilar tomonidan milliy jamiyatlarg‘a moddiy yordam so‘rab qo‘nsulxonag‘a
ariza berilgan bo‘lsa, qo‘nsul uni Kobulg‘a yuborardi. Balki Kobul bir qadar yordam
qilg‘on bo‘lardi. Bu kungacha bunday ishlar to‘g‘risida qo‘nsulxonag‘a murojaat
qilg‘on kishi ko‘rinmaydi. Buning uchun qo‘shni davlatlardan shikoyat qilishg‘a
urinish — ayb o‘zingizda», — deg‘an mazmunda javob berg‘an edi. Bundan so‘ngra man
ul yigitni ko‘rmadim. Qo‘nsulmi, muovinmi ekanlig‘ini bilmadim. 25-yilda na G‘ulom
Nabixonni va na Muhammad Valixonni va na Masko‘vga ketaturg‘on boshqa bir afg‘on
ma’murini ko‘rmadim. Bunday kishilarning Toshkandg‘a kelg‘onliklarini eshitganim
ham yo‘q. 24-yilda Ubaydullaxo‘ja kelg‘ondan so‘ng‘ra bo‘lg‘on majlislarning birida
man halig‘i afg‘on yigiti yoxud qo‘nsuli bilan bo‘lg‘on musohabani hikoya qilg‘on
bo‘lsam kerak. Saidvalining uyidami, Ergashning uyidami, qaerda so‘zlag‘anilig‘imni
xotirlay olmayman. Faqat Afg‘oniston hukumatidan avvaldan oxirig‘acha bir tiyin
yordam olinmag‘onlig‘ini aniq ayta olaman.


24-yilda Ubaydullaxo‘ja kelg‘anidan so‘ng‘ra bo‘lg‘on
ikki majlis to‘g‘risida yozib berg‘on ma’lumotim bor. Ul ma’lumotni so‘ng darajada
kuchlanib yozilg‘onlig‘indan to‘g‘rilig‘iga o‘zim ham ishonmayman. Shuncha o‘ylasam,
xotiramg‘a yaxshi kelmaydir. Faqat u majlislarning birida Xo‘jaevning Rusiyada kechirg‘an
hayoti to‘trisidag‘i do‘kladini eshitg‘onlig‘im va zarardiydalarg‘a yordam fondi
tashkil etmak (oborot) uchun komissiya saylanmog‘lig‘i, har dahadag‘i savdogarlardan
yig‘ilgan yordam yuz minglig‘i, shul jumladan, Muhiddinovdan ham bir miqdor yordam
oling‘onlig‘i va pullarni «Turkiston» shirkatig‘a topshirub, uning foydasidan zarardiydalarg‘a
yordam berub turish munosib ko‘ril-g‘anlig‘i bir qadar xotiramg‘a kelib o‘tadir.
Qancha yordam yig‘ilg‘an va qanday o‘rinlarg‘a sarf qiling‘an? Bunisi mang‘a ma’lum
emas. Bu puldan na Sadrxong‘a va na boshqa qochoqlarg‘a bir tiyin ham yuborilg‘ani
eshitilg‘on emas. Faqat Sadrxonning, Laziz Azizzodaning va Abdullajonning oilalarig‘a
bir qadar yordam berilib turulg‘onlig‘i eshitilg‘an. 24-yilda yig‘ilg‘an har ikki
majlis ham eski taraqqiyparvarlarning eng ishonchlilari chaqirilib, Sadrxon tomonidan
«Milliy ittihod»g‘a oling‘an a’zolardan hech biri chaqirilmag‘on edi. Chunki ularning
aksarig‘a ishonch qolmag‘on edi. U majlislarning hech birida tashkilotni yangidan
tuzib, davom ettirish masalasi qo‘zg‘almag‘on bo‘lsa kerak. Chunki yig‘ilg‘onlardan
maning xotiramda qolg‘onlarining barchasi deyarlik unday ishlardan zerikkan, to‘yg‘on
va tashkilotdan bir foyda chiqmaslig‘ig‘a ortiq ishong‘an kishilar edi.


24-yilda razmejevanie masalasi qo‘zg‘oldi. Bu masala gazetalarda
yozila boshlag‘ondan so‘ng qaerda siyosatdan bir oz xabari bor ikki-uch kishi o‘tursa,
razmejevanie masalasi ustida o‘zicha fikr va mutolaa yuritardi. Bu masalag‘a firqali
bo‘lsin, firqasiz bo‘lsin, bari bir yerlik ziyo-lilarning ko‘prog‘i yaxshi qaramas
edi. Masko‘vning bu siyosati Buxoro bilan Xorazmni ham ezish uchun deg‘uvchilar
bo‘lg‘oni kabi, Turkistonni mayda parchalarg‘a bo‘lishni va Angltaraning Hindistonni
mayda rojaliqlarg‘a bo‘lib idora qilishg‘a o‘xshatuvchilar ham yo‘qemas edi. Buxoro
ziyolilari orasida Buxoro va Xorazm istiqlolining yo‘qolishig‘a achinuvchilar, qozoq
ziyolilari ichida Qozog‘iston va Qirg‘izistondag‘i ortiqcha yerlar kelajakda muhojirlar
ila to‘ldirilishidan qo‘rquvchilar anchag‘ina edilar. Va Turkiston ziyolilari esa
kelajakda zavod va fabrikalar ila kurasha olmasdan, butun qustarlarning ham dehqonchiliq
ila kun kechirishg‘a majbur bo‘lishi va xususiy savdo etib, savdo-sotiq ila mashg‘ul
bo‘lg‘onlari uchun ham yer ko‘proq bo‘lishi, holbuki, O‘zbekistonda mavjud yer kelajakda
umuman, deyarlik dehqonchilik ila kun kechirishg‘a mahkum o‘zbek xalqi uchun kifoya
qilmaslig‘i va buning orqasida yerliq xalq orasinda ishsizlarning ko‘payishidan
qo‘rqar edilar.


Irrig‘atsiya orqali yerning ko‘paytirilishi, zavod va
fabrikalar ochilib, ishsizlarning ta’min etilishi mum-kin bo‘lsa ham, bunday katta
ishlar tezdan vujudg‘a chiqi-shig‘a ishonmas edilar. Shuning ila barobar razmejevaniening
aksariyati o‘troq va paxtakor dehqonlardan iborat bo‘lg‘on o‘zbek xalqi uchun madaniy
va iqtisodiy jihatdan Qozog‘iston va Turkistong‘a qarag‘anda ortiqrog‘ foyda keltirishi
va tezroq o‘sishini ham iqror etar va buning ila bir-birlarini ovuntirar edilar.


«Modomiki, Turkistonda razmejevanie qilish Markazqo‘m
tomonidan lozim topildi, bu ishni, albatta, vujudg‘a chiqaradir. Buning uchun har
bir fidokorlikka tayyor. Shul sababli bung‘a qarshi so‘zlash va ishlashning foydasi
yo‘q. Eng yaxshisi, bu ishning foydalik tomonlarini o‘ilab va so‘zlab, olqishlay
berishdan boshqa chora yo‘q». Mana bu so‘ng‘g‘i fikr ham o‘shal choqlarda ziyolilarning
ko‘pchilig‘i og‘zidan eshitilib, maqbul ko‘rilib yurilg‘an fikrlardan edi. Shu vaqtlarda
o‘rtoq Belskiy mani chaqirib, bir necha savol berdi. Man o‘zbek ziyolilarining razmejevanieni
yoqtirmasliqlari va uning sabablarini hech bir yashirmasdan, ochiq aytdim. «Razmejevanieg‘a
qarshi o‘zbek ziyolilari tomonidan biror voqea chiqishi ehtimoli bormi?» mazmundag‘i
savolg‘a: «Biror voqea chiqish ehtimoli yo‘q», — deb qat’iy qilib javob berdim.
Man bu javobni halig‘i ko‘pchilik og‘zidan eshitib, maqbul ko‘rilib yurilg‘on so‘ng‘g‘i
fikrg‘a suyalib aytg‘an edim. O‘zimning qanoatim ham shul edi. Haqiqatan ham, ziyolilar
tomonidan razmejevanieg‘a qarshi bir harakat ko‘rilmadi va eshitilmadi. Razmejevanie
kabi katta bir ishni hukumat tamom tinchliq va shodlik ila amalga oshirmoqg‘a muvaffaq
bo‘ldi.


Ushal suhbatda o‘rtoq Belskiy tomonidan yersizlikka qarshi
irrig‘atsiya, ishsizlikka qarshi zavod va fabrika ochishlar bilan chora ko‘rilishi
va bu ishning O‘zbekiston uchun ko‘p foyda keltirishi to‘g‘risida so‘zlanilg‘an
so‘zlarining to‘g‘ri chiqg‘onlig‘ini amalda ham ko‘rib turibman.


Ushbu 24-yildan e’tiboran o‘zimda siyosiy va idoraviy
ishlarg‘a iste’dod va qobiliyat yo‘qlig‘ini anglab, yolg‘iz muallimlik va kitob
yozish ishlari ila umr kechirmoqg‘a qaror qildim.  




 




Tashkilotlarning tuzilishi, maqsad va maslagi


1. «Ittihodi taraqqiyparvaron» jamiyati. Bu jamiyatning
fevral inqilobi davrida «Ulamo» g‘alabasidan so‘ng‘ra taraqqiyparvarlarni birlashtirish
maqsadi ila tuzilg‘onlig‘i va ularg‘a bosh maqsad qilib, yerlik xalqni «jaholat
va asoratdan qutqarmoq» jumlasini olg‘onlig‘ini, turklar tomonidan Boku oling‘och,
«parvaron» so‘zi tashlanib jamiyatning ismi «Ittihodi taraqqiy» bo‘lib ketg‘anini,
19-yil yanvar voqeasidan so‘ng‘ra keraksiz topilib, mutavvakkil torqolishg‘onlig‘i
va bu miyonada ishlag‘on ishlarni qisqacha yozmoq ila barobar ustavdan ba’zi xotirada
qolg‘on moddalarni ham yozib berg‘on edim. Shu ma’lumotim qisqaliq qilg‘on bo‘lsa,
ung‘a ilova qilaturg‘on qo‘shimchalarim tubandag‘ilardan iboratdur:


1. Jamiyatni boshlab ochqonlar 7 kishidan iborat bo‘lub,
ikkisi turklardan, ikkisi Toshkanddan, biri Samarqanddan, biri turkmanlardan va
biri qozoqlardan — o‘shal choqda Toshkandda chiqib turg‘on qozoqcha gazetaning muharriri
edi. Gazetaning oti «Olash» bo‘lsa kerak. Muharrirning ismi xotiramda yo‘q. Turkmanlardan
Xon Yavmudskiy nomli bir turkman ziyolisi edi. Bu kishining hozir qaerda ekanlig‘ini
bilmasman. Samarqanddan Behbudiy, Farg‘onadan Mirzohid, Toshkanddan man bilan Sadrxon,
turklardan Usmonbek bilan Haydar (Shavqiy) afandi edi. Shuning uchun birinchi majlisda
bo‘lg‘on mandan boshqa bu yerda hech kim qolmadi, deb avvalg‘i ma’lumotimdan bu
shaxslarni ko‘rsatishni lozim topmog‘on edim.


2. Ustav bo‘yincha jamiyatning tuzulishi: «Markazi umumiya»,
«Hay’ati markaziya» sho‘‘basi va sho‘‘bachalardan iborat bo‘lardi. «Markazi umumiya»
Toshkandda, «Hay’ati mar-kaziya» viloyat markazlarida, sho‘b’a, kichikroq sho‘‘balarda,
sho‘‘bacha esa qishloqlarda bo‘lishi lozim bo‘lub, bularning barchasi ham bir ravishda
bir rais, bir xazinador, bir rahbar ismila uch kishidan murakkab bo‘lardi. «Markazi
umumiya» qoshida «Hay’ati markaziya» raislari, «Hay’ati markaziya» qoshida sho‘‘ba
raislari, sho‘‘ba qoshida sho‘‘bacha raislari mas’ul tutib, rahbar va xazinadorni
shul kishilarning o‘zlari intixob qilub olardilar. Umumiy a’zolarg‘a yolg‘iz rahbarg‘ina
ma’lum bo‘lub, rais va xazinador kim ekanlig‘i ulardan yashirin tutulishi lozim
edi. Mana shu tartibg‘a muvofiq raislikka Usmonbek, rahbarlikka Haydar, xazinadorlikg‘a
mani taklif qilg‘onlarida, ishim ko‘plig‘ini bahona qilib, qabul etmadim. So‘ngra
Sadrxon bilan mandan bir-birimizni majburan raisg‘a topshiruldi. Rais ortiq mani
majbur etmag‘onlig‘idan Sadrxonni olg‘onlig‘ini anglardim. Samarqand tashkiloti
Behbudiyg‘a, Farg‘onada tashkil etish Mirzohidg‘a, Turkmaniston Xon Yavmudskiyg‘a,
Yettisuv haligi qozoq gazetasi muharririg‘a topshirildi. Bu vaqtlarda Xo‘jaev Lening‘radg‘a
ketg‘on edi.


Majlisdan so‘ngra ko‘p o‘tmasdan, oktyabr inqilobi, undan
so‘ng‘ra Muxtoriyat voqealari bo‘lub, tashkilot to‘g‘risida ishlovchi kishi qolmadi.
Shuning uchun Usmonbek to-monidan takror bir yig‘in chaqirildi. Bu yig‘inda Sa’dullaxo‘ja,
Otaxon, man, Sadrxon, Haydar va Usmonbeklardan boshqa yana ikki-uch kishi bor edi.
Ular yodimda yo‘q. Bu yig‘inlarg‘a kelg‘anlarning hammalari ham jamiyatg‘a a’zo
bo‘lub yozildilar. Bu yig‘in 17-yilning oxirlari yoxud 18-yilning boshlarinda bo‘lsa
kerak. Bundan so‘ngra jamiyat ishlari bir qadar yo‘lg‘a kirib, a’zolari ko‘paya
boshladi.


3. Jamiyatg‘a a’zo bo‘lmoquchun taraqqiyparvarlar mafkurasinda
bo‘lish, markazning har turli buyruklarig‘a itoat qilishg‘a va jamiyat uchun mol
va jonini ayamasliqqa qat’iy va’da berib, Qur’on va revolver ila qasamyod qilish
sharti qo‘yilg‘on edi.

4. Oradan ikki-uch oy o‘tg‘och, Usmonbekning qamalg‘onlig‘i
va raisliqg‘a Yusuf Ziyobek deg‘an kishining o‘tirg‘onlig‘i eshitiddi. Mana shu
vaqtlarda «Ulamo» jamiyati tomonidan Turkiyag‘a Nuriddinbek Xudoyorxonov bilan G‘ozi
Olimning vakil bo‘lub ketish xabari tarqaldi. Bu xabarni eshitg‘och, Yusuf Ziyobek,
man, Sa’dullaxo‘ja va boshqa bir necha kishilarni chaqirishliqni majlis qildi. Va
bu majlisda Ziyobek Angltaraning Turkistong‘a ko‘z tikg‘anini va «Ulamo» jamiyati
ila Angltara orasida harholda bir munosabat borlig‘ini, munosabat bo‘lmag‘on taqdirda
ham ushbu yuboraturg‘on vakillar orqali bir munosabat paydo qilish fikri yo‘q emaslig‘ini,
shuning uchun vakillikg‘a ikki nomzodlardan Nuriddinbekni yntihob qilg‘onini, agar
Turkiston angliz tuzog‘iga ilinar ekan, ortiq qutulishning mumkin emaslig‘ini mufassal
so‘zlag‘ondan so‘ngra «Ulamo» vakillarig‘a qarshi ishlamak uchun taraqqiyparvarlar
tomonidan ham ikki vakil yuborishning luzumini va bu ishni tezlik ila qilinmasa,
vaqt o‘tarag‘ini anglatdi. Va shu majlisda Sadrxon bilan Saidnosir yoxud Mirodilni
Turkiyaga taraqqiyparvarlar nomidan vakil qilib yuborishg‘a qaror berildi. Va bularning
Turkiyaga borib, kimlarg‘a yo‘liqishlari va «Ulamo» vakilig‘a qarshi qanday ishlashlari
to‘g‘risidag‘i ta’limotni Ziyobek o‘zi bermakchi bo‘ldi. Turkiston muxtoriyati to‘g‘risida
maslahat va yordam so‘rash masalalari ham bunga ilova qilindi. Shundan so‘ngra
«Ulamo» vakili va taraqqiyparvarlar vakili ketma-ket Turkiyaga jo‘nadi. Haqiqatan
ham, ul choqlarda Turkiston uchun angliz xavfi g‘oyatda kuchli edi.


Taraqqiyparvarlarning vakillari Istanbulda «Ittihodi taraqqiy»
hukumati yiqilib, boshliqlari har tomong‘a qocha boshlag‘on va Istanbul shahri Ovrupo
jahongirlari tomonidan ishg‘ol etila boshlag‘on vaqtlarg‘a to‘g‘ri kelg‘on bo‘lsa
kerak. Shuning uchun bular Ziyobek tomonidan ta’yin qiling‘on kishilarni topa olmasdan
va o‘zlaricha nima ish qilishlarini bilmasdan, yura-yura umidsizlanib qaytqonlari
anglashildi. «Ulamo» vakillari nima ish qila bildi, undan xabarim bo‘lmadi.


5. O‘zig‘a Turkiston xalqini jaholat va asoratdan ozod
qilishni bosh maqsad qilib olg‘on «Ittihodi taraqqiy» jamiyati va uning boshliqlari,
Sho‘rolar hukumati yashar ekan, butun maqsadlarig‘a shuning soyasida yetishish mum-kin,
deb ishonardi. Shuning uchun Sho‘rolar hukumatining davomini chin ko‘ngildan istardi.
Ulamolar va oqlar bilan kurashda sho‘rolarg‘a yordam berish har bir a’zoning ustidagi
muhim vazifalardan sanalardi.


Faqat o‘shal choqlarda butun atrofi dushmanlar bilan o‘ralg‘on
Sho‘rolar hukumatining yashay olishig‘a hech bir turli ishonch yo‘q edi. Oxir bir
kuni Sho‘rolar hukumati yiqilib, Rusiyada eski okdar yoxud mensheviklar hukumati
tashkil etilib, Turkistonning yana avvalgidek asoratda qolishidan yoxud angliz tirnog‘ig‘a
ilinishidan qo‘rqardilar. Shuning uchun tashkilotni kuchlantirish va milliy muxtoriyatlarning
tarafdori bo‘lg‘on sho‘rolar davrida Turkistonni kengroq muxtoriyatli bir idorag‘a
ega qilib olish va bu muxtoriyatni qo‘shni davlatlardan tasdiq ettirib qolish, agarda
Sho‘rodar hukumati yiqilar ekan, «Turkiston Muxtoriyati»ni saqlab qolmoq uchun Rusiyada
qurilishi ehtimol tutilg‘an oqlar yoxud mensheviklar ila mutashakkil ravishda kurashishg‘a
hozir bo‘lib turish, agarda Sho‘rolar hukumati davom etar ekan, yerlik xalqni mao-rif,
madaniyati va huquqda ovrupoliklar ila tenglashtirishg‘a harakat qilish va eski
chor hukumatidan qolg‘on mustamlakachilar va ularning tarafdorlari bo‘lg‘on eski
boy va ulamolar ila kurashni davom ettirish, yerlik xalqning saviyasi, madaniyati,
quvvai ilmiyasining o‘sishig‘a qarab (tadrijiy ravishda) Turkistong‘a sho‘rolar
tomonidan berilg‘on muxtoriyatni kengaytirish va idoralarni yerlashtira borish...
Mana shundan iborat edi. Buni «Ittihodi taraqqiy»ning firqali va firqasiz a’zolarining
har birlari ham iqror etarlar, deb umid qilaman.


6. Sadrxonlar Istanbuldan hech narsa ishlay olmasdan,
quruq qo‘l bilan qaytqonlarindan so‘ng‘ra Ziyobek Turkiyag‘a avvalg‘i vazifalar
ila kuchlirak bir hay’at yuborish masalasini qo‘zg‘otdi. Bu hay’atg‘a Toshkanddan
Ubaydullaxo‘ja, Saidnosir, Samarqanddan Behbudiy, Mardonqul va yana bir kishi kirg‘on
edi. So‘ngg‘isining ismi xotiramda yo‘q. Bulardan samaraqandliq uch kishi Buxoro
amiri nomidan o‘ldirildi. Ubaydulla Masko‘vda, Saidnosir Tiflisda yurib-yurib qaytib
keldilar. Bulardan hech birlari Tur-kiyag‘a bora olmadilar.


19-yil yanvar voqeasidan so‘ng‘ra bo‘lshevik firqasi kuchayib,
yerlik taraqqiyparvarlarning aksarida firqag‘a kirish orzusi paydo bo‘lg‘andan so‘ng‘ra
jamiyatning markazig‘a itoat va ishonch ozaya bordi. Har bir ishni qo‘mmunist firqasi
o‘z qo‘lig‘a ola borg‘onlig‘indan jamiyat uchun ortiq ishlayturg‘on ish qolmaydir.
Yerlik ziyolilarning barchasi deyarlik ishg‘a tortilg‘on bo‘lg‘onlig‘indan jamiyatda
ishlovchi kishi qolmaydir.


Buning ustig‘a, Turkiyadag‘i «Ittihod va taraqqiy» jamiyati
tarqaldi.


Mana bu hollarni ko‘rg‘ondan so‘ng‘ra Ziyobek jamiyat
ishlarin to‘xtatishg‘a majbur bo‘ladir. Buning o‘rnig‘a qo‘mmunistlar va firqasizlar
birlashib, «Birlik» jamiyati nomida ochiq bir uyushma tashkil etdilar. Bu uyushmaning
maqsadi yoshlarni qo‘mmunizmg‘a jalb etmak va ulamo hujumig‘a qarshi yoshlarni qurollantirmoq
va Sho‘rolar hukumatini himoya qilmoq uchun qo‘mmunistlar ila bir safda turib ishlamak
kabi moddalardan iborat edi. Uch-to‘rt oy davom etg‘ondan so‘ng‘ra bu ham o‘z-o‘zidan
to‘xtalishg‘a majbur bo‘ldi.

«Ittihodi milliy» va uning tashakkuli


19-yilda yanvar voqeasindan so‘ng yerlik ziyolilarning
bir qismi Sho‘rolar hukumatining yashay olishig‘a ishona boshlag‘on va Turkiston
xalqini jaholat va asoratdan qutqarish yolg‘iz qo‘mmunist tashkiloti orqalig‘ina
mumkin, boshqa bir tashkilotg‘a ortiq ehtiyoj yo‘q, deg‘an fikrg‘a kelg‘an edi.
«Ittihodi taraqqiy» va undan so‘ng tuzilg‘on «Birlik» jamiyatining ishlovchi topolmasdan
tarqolishlarig‘a ham mana shu fikr sabab bo‘ldi.


Yerlik ziyolilar orasinda hanuz bir fikrga kela olmasdan,
ayrim bir tashkilot tuzish orzusida yurg‘onlar ham bor edi. Bu to‘daning boshida
Sadrxon va bir necha turk zobitlari turardi. Bu to‘da boshliqlari mani bir necha
martaba qo‘mmunistlikg‘a kirg‘anlig‘im uchun so‘kkanlar va yang‘i bir tashkilot
tuzishg‘a ishtirok etishg‘a undag‘anlar. Man ul choqlarda qo‘mmunizmga yaxshig‘ina
berilib ishlay boshlag‘on edim. Ularg‘a javoban: «Agar mani millatchi yoki xalqchi
desangiz, xalq va millat manfaatini shul qo‘mmu-nizmda, deb o‘ylayman. Holbuki,
man hozir xalq va mehnatkashlar manfaati yo‘lida ishlamakni ortiqroq ko‘raman. Shuning
uchun qo‘mmunist bo‘ldim. Boshqa bir tashki-lotni keraksiz topaman» mazmunida so‘zlag‘anlig‘im
xotiramda bor.


Bu vaqglarda tuzilg‘on «Sharq ozodlig‘i» jamiyatida ham
faoliyat ila ishlag‘on emasman. Faqat bir-ikki umumiy majlislarg‘ag‘ina ishtirok
etg‘onlig‘im esimda bor.


Ul choklarda manim doimiy ishim Maorif qo‘missar-lig‘ida
bo‘lub, Musbyuro majlislarig‘a va undan so‘ng‘ra Krayqo‘m majlislarig‘a faol suvratda
qatnashardim. Ul vaqtlarda yerlik qo‘mmunistlarg‘a o‘rtoq Ko‘bo‘zev rahbarlik qilardi.
Ul bizg‘a har vaqt Turkistonning Sharq darvozasi ekanlig‘ini va bu darvoza orqali
butun Sharq mamlakatlarig‘a inqilob ta’sirini kiritmak mumkin ekanlig‘ini, shuning
uchun markazning Turkistonda «Vostochnaya politika» nomi ostida ayrim bir siyosat
tutish fikrida ekanlig‘ini, hatto lozim kelsa, uchreditelniy sobranie qadar borishning
zararsizlig‘ini so‘zlardi. Bu so‘zni 8-qurultoyda ham aytg‘anlig‘i va qurultoy
yerlik vakillarni to‘plab, «Milliy gruppa» nomi ostida bir gruppa tuzib, shuning
rais sifatida ishlaganlig‘i hammaga ma’lum. Mana shu o‘rtoqning rahbarlig‘i va ta’limoti
orqasida yerlik ziyolilar Turkistonda keng muxtoriyatli bir idora tashkil etish
va buni qo‘shni Sharq davlati xalqlarig‘a ma’lum qilib ko‘rsatib, ular orasig‘a
inqilob urug‘ini chochish va bung‘a qarshu turg‘on ovrupolilar (masalan, Kazako‘v
va Uspenskiy kabi)ni mustamlakachinazari ila boqish fikri kuchlang‘an edi. Qurultoy
o‘tdi. O‘rtoq Risqulov va Sa’dullaxo‘jalar ish boshig‘a o‘turdi. Masko‘vdan o‘rtoq
Eliava Turkqo‘missiya bo‘lib keldi. Bundan so‘ng‘g‘i harakatlar hamon Turkiston
muxtoriyatini kengaytirish, ismini Turk jumhuriyati qo‘yish, idoralarni mumkin qadar
yerliklashtirish, qisqasi, Ko‘bo‘zev ta’limotini yuzag‘a chiqarish asosida bordi.
Faqat bu siyosat ko‘p turmasdan, Risqulovlarg‘a hujum boshlandi. Ular bu hujumni
Kazako‘v va Uspenskiylar kabi mustamlakachilik fikrida bo‘lg‘onlardan, deb anglab,
hukumatni tashlab chiqib, Markazg‘a murojaat qilish fikrig‘a keldilar. Risqulov
va Nizomiddin Xo‘jaevlar Masko‘vg‘a jo‘nadilar. Masko‘vdan ham mag‘lub bo‘lib qaytdilar.
Boku qurultoyi vaqtida Risqulov butun voqealarni o‘rtoq Zino‘vevga do‘klad qildi.
Zino‘vevham ishni Masko‘vg‘a havola qildi. (Bu to‘g‘risida avval ham yozg‘on edim.)
Risqulovlar ish tashlag‘och, tabiiy man ham ishdan ketib, Boku qurultoyig‘a, undan
kelg‘ach, Buxorog‘a ko‘mandiro‘vka qilindim. Bu harakatlarg‘a yerlik ziyolilar ochiqdan-ochiq
«mustamlakachi ovrupolilar g‘alabasi deb qaradilar. Va mustamlakachilik ila kurashuv
uchun avvalg‘i «Ittihodi taraqqiy» kabi bir uyushmaning luzumi kundan-kung‘a anglashila
bordi. Mana shu quvg‘in va ko‘mandiro‘vka vaqtlarida quloqqa «Ittihodi taraqqiy»
jamiyati to‘g‘risidagi ba’zi xabarlar eshitilar ham, man uni avvalg‘i «Ittihodi
taraqqiy» jamiyatidan qolg‘on xabarlar bo‘lsa kerak, deb anglardim. Biz Bokuda ekan,
o‘rtoq Safaro‘v Turkqo‘missiya bo‘lib keldi. Ul ham Risqulov va uning tarafdorlarig‘a
yaxshi qaramadi. Mana shu voqealar yerlik ziyolilar va qo‘mmunistlarning ko‘ngillarini
qo‘mmunistliqdan anchag‘ina sovutqon edi. Shu voqealarda Buxorog‘a Toshkanddan
«Ittihodi milliy» jamiyati tashkil etila boshlag‘oni to‘g‘risida xabar tarqaldi.
Va mang‘a «markazi umumiya»ning xati bordi. Va biz ham uning markazini Buxoroda
tuzish harakatiga tushamiz va Toshkand bilan markazliq taloshamiz. Bu to‘g‘rida
avvalgi xotiralarimda tafsilot bor.


«Ittihodi milliy»ning qachon va qanday tuzulishig‘a kelg‘anda,
qamoqda va qamoqdan chiqqach, turli kishilardan yiqqon ma’lumotim tubandagilardan
iboratdir:


«Ittihodi taraqqiy» va «Birlik» jamiyatlari tarqalg‘och,
bizdan ayrim qolg‘on (yuqorida aytilg‘on) to‘da boshliqlari biz 8-qurultoyda «Milliy
gruppa» tuzib, Kazako‘vlar ila kurashib turg‘on choqlarimizda bizga bildirmasdan,
«Milliy ittihod» jamiyatini tuzg‘onlar. Buning markazi umumiyasi boshida Mahamadbek,
Sulaymon Somiy va Sadrxonlardan iborat bo‘lg‘on, nizomnomalari boshda avvalg‘i
«Ittihodi taraqqiy»ning nizomnomasi bo‘lib, faqat isminig‘ina o‘zg‘artirg‘anlar.
(Zotan, «Ittihodi taraqqiy»ning butun nizomnoma, qaror va a’zo ro‘yxatlari shul
Sadrxon qo‘lida qolg‘on edi.) Yangi oling‘on a’zolarg‘a «Ittihodi taraqqiy» a’zolarining
barchasini 8-qurultoydag‘i milliy gruppada ishtirok etg‘on qurultoy vakillarini
hatto Risqulov va Qo‘bo‘zevlarg‘a qadar shul jamiyatning a’zosi qilib ko‘rsatg‘anlar.
A’zolarning numrasini 1001-deb boshlag‘onlar. Risqulovlar hukumat boshdan ketg‘uncha,
bu jamiyat shu usulda davom etg‘on. Qolg‘on ishi a’zo ko‘paytirishdang‘ina iborat
bo‘lg‘on. Risqulov hukumati tarqolg‘och, nizomnomani bir qadar o‘zgartirib, «Markazi
umumiya»ni 7-g‘a, viloyat markazlarini 5-g‘a chiqarg‘onlar. A’zoliqqa ham yolg‘iz
taraqqiyparvar mafkurasida bo‘lg‘on kishilarnig‘ina emas, kim to‘g‘ri kelsa, shuni
olaberg‘anlar. Biz Buxorog‘a ko‘mandirovka qiling‘och, buni bizg‘a ham bildirish
va bizni ham ishg‘a jalb etish maslahat ko‘rilg‘on. Buni bizg‘a bildirishdan maqsad
jamiyatning Buxoro sho‘‘basini ochish bo‘lg‘on. Faqat biz bung‘a ko‘nmasdan, Markazni
Buxorog‘a ko‘chirish harakatig‘a kirishg‘anmiz. Pechat va nizomnoma talashg‘onmiz.
Markazni Buxorog‘a ko‘chirishg‘a turklar rozi bo‘lsa ham, Sadrxon rozi bo‘lmag‘on,
shuning uchun oralarida ixtilof chiqib, Mahamadbek va Sulaymonbeklar jamiyatni tashlab
ketg‘anlar. Bundan so‘ng‘ra jamiyat boshida Sadrxonning yolg‘iz o‘zi qolib, ko‘nglig‘a
nima kelsa, shuni ishlay berg‘an: bosmachilar ila aloqa boshlag‘on. Karimovlarg‘a
ma’lum xatni yozib berg‘an. Qisqasi, tamom aksilinqilobiy bir yo‘lg‘a kirg‘an. Atrofidag‘i
kishilar yolg‘iz Sadrxonning buyrug‘inig‘ina bajarib, maslahatg‘a aralashmag‘onlar
va ularg‘a jamiyatning asosiy markazi Masko‘vda, ikkinchi markazi Buxoroda deb eshittirg‘an.
Berg‘an buyruklarini Masko‘v yoki Buxorodan kelg‘an buyruq deb anglatqon. Holbuki,
na Masko‘vda va na Buxoroda buning qilib turg‘on ishlaridan xabardor bir markaz
bo‘lmag‘on. O‘zining boshlag‘on ishlarining yo‘lda qolishi yoxud ochilishidan qo‘rqib,
markazni Buxorog‘a ko‘chirishdan bosh tortqon va pechat bilan nizomnomani yubor-mag‘on.
Qisqasi, «Ittihodi milliy»ning boshdan-oyog‘ ishlari shu holda bo‘lg‘on va pro‘vakatsiyalardan
iborat bo‘lg‘on, 21-yilgi qamoqqa olish vaqtida qochib borib, o‘zi aloqa qilib yurgon
bosmachilarg‘a qo‘shilg‘on. Suddan so‘ngra qamoqda ekan, shul yolg‘onlarni bir kun
borib ochilishidan qo‘rqg‘anlig‘indan bo‘lsa kerak, turmadan qochib, yana bos-machilar
orasig‘a va undan Erong‘a o‘zini olg‘on. Hozir uning o‘luvi va tiriklig‘indan xabardor
kishi yo‘q.


«Ittihodi taraqqiy»ning yolg‘iz bir nizomnomasi bo‘lib,
yozilg‘on bir prog‘rami yo‘q edi. «Ittihodi milliy»ning ma’lum bir prog‘rami bo‘lmag‘on.
Faqat «Ittihodi taraqqiy»nikidan o‘zg‘artg‘an, yolg‘iz bir nizomnomasi-g‘ina bo‘lg‘on.
Markazida turklar bor ekan, berg‘an qarorlari maxsus bir daftarg‘a, ism va no‘miralari
ikkinchi bir daftarg‘a yozila borg‘an. Turklar ketib, ish yolg‘iz o‘zig‘a qolg‘ondan
so‘ng‘ra ul daftarlarni davom ettirg‘anmi-yo‘qmi, buni hech kim bilmaydir. O‘zi
qochqon choqda (jamiyatg‘a oid daftar va nizomnomalarni) nima qilib ketg‘anlig‘i
hozirg‘acha ma’lum emas. Jamiyatning ismig‘a kelg‘anda, bung‘a nima uchun «Ittihodi
milliy» qo‘yilg‘onlig‘i to‘g‘risida bu kung‘acha o‘ylamag‘an ekanman. Hozirda esa
o‘ylab-o‘ylab tubondag‘i ehtimollardan biri bo‘lsa kerak, deg‘an fikrg‘a kel-dim:


1. Bu jamiyat tashkil etilg‘an chokda, qurultoyda «Milliy
gruppa» tashkil etilg‘on edi. Mana shu «Milliy gruppa» ostig‘a yashirinmoq va ung‘a
ishtirok etg‘an qurultoy vakillarini o‘z a’zosi qilib ko‘rsatmak maqsadida «Ittihodi
milliy» qo‘yg‘on bo‘lsa, ehtimol.


2. Sadrxon dinchi va islomiy bir kishi edi. Shuning ta’siri
Turkistondag‘i islom dinig‘a mansub bo‘lg‘on o‘zbek, qozoq, qirg‘iz, turkman va
tojik millatlarini birlashtirish maqsadida «Ittihodi milliy» qo‘yilg‘onlig‘i ham
yaqin ehtimol.


3. Mahamadbek Turkiyadag‘i Usmonlichiliq oqimining tarafdori
bo‘lib, Turkiyani hamon Turkiyada yashovchi yahudiy, armani, arab va yunonlar kabi
g‘ayriturk millatlarni ham ichig‘a olg‘on Usmonli mamlakati nomida qoldirishning
Turkiya uchun foydali ekanlig‘ini so‘zlab, turkchi va turonchilardan shikoyat qilg‘onlig‘ini
eshitg‘an edim. Mana shu kishining ta’siri ila Turkistonda yashovchi qozoq, qirg‘iz,
o‘zbek, turkman, tojik, rus va yahudiy millatlarini birlashtirish maqsadida «Ittihodi
milliy» qo‘yilg‘onlig‘i ham ehtimoldan uzoq emas.


Harholda, milliy jamiyatni eski «Ittihodi taraqqiy» kabi
butun eskiliq va mustamlakachiliq bilan kurashmak maqsadida tuzilg‘an yerlik taraqqiyparvarlar
uyushmasi, deb bo‘lmaydir. Balki bu jamiyat kengroq bir maqsadda tashkil etilg‘an
va a’zolari orasig‘a taraqqiyparvarlar ila ham bir aloqasi bo‘lmag‘on ulamo va savdogarlardan
ham kirg‘an va bularning ta’siri ila eski taraqqiyparvarlar uchun matlub bo‘lmag‘an
aksilinqilobiy bir uyushma deb atamoq uchun fakt va hujjatlar bor. Faqat 21-yilg‘i
qamoq vaqtida Sadrxon bilan birg‘a faol ishlag‘anlardan juda oz kishi qo‘lg‘a tushib,
qamalgonlarning ko‘pi «Ittihodi milliy»ning tuzilishidan butunlay xabarsiz yoxud
xabari bo‘lsa ham, aksilinqilobiy yo‘lg‘a kirg‘anlig‘ini anglamag‘on va bung‘a ish-tirok
etmag‘an «Ittihodi taraqqiy» a’zolari yoki har ik-kisidan ham butunlay xabarsiz
chet kishilar edi.


1931 yil, 29 dekabr




 




Turkistonda hukumat tuzish masalasi


Turkiston jadidlari orasida fevral inqilobig‘a qadar bo‘lg‘on
madaniy uyushmalar: «Muallimlar jamiyati», «Jamiyati Imdodiya», «Turon», «Harbiy
ishchilar», «Turon sanoyi’ nafisa jamiyati» «gap» majlislaridan iborat ekanlig‘ini
«Xotiram»ning birinchi qismida yozg‘on edim. Bu uyushmalarning hech birida siyosiy
tus yo‘q va ba’zilarida ustav ham bo‘lmag‘anlig‘indan bular fevral inqilobidan so‘ng
tuzilgan So‘vet so‘ldatskiy rabo‘chiy deputatlarg‘a vakil o‘tkarib bo‘lmag‘onlig‘i
ham yozilg‘on edi. Madaniyat va siyosat inqilobig‘acha Turkistonda muxtoriyatli
bir idora tuzish masalasi hanuz to‘g‘ri kelmag‘an va bu to‘g‘rida o‘ylanmag‘an edi.
Butun orzu va tilaklari Rusiyada inqilob bo‘lib, jumhuriyat e’lon qilish va buning
soyasida yerlik xalq ustidan milliy va diniy qisinqiliqlar va tekissizliqlarning
ko‘tarilishi maktab, matbuot va har turli jamiyatlar tuzib, ishlamakka keng yo‘l
ochish va ovrupoliklar ila barobar huquqg‘a ega bo‘lish kabi ishlardan iborat bo‘lib,
eng sevg‘an shiorlari: «Hurriyat, musovot va adolat» edi. Fevral inqilobidan so‘ngra
ovrupoliklar ila birg‘a bir qancha siyosiy majlis va qurultoylar o‘tkardilar. Qofqoz
va Totoristondan turkistonliklarg‘a madaniy yordam maqsadida kelg‘on ziyolilar ila
bir qancha musohabalar kechirdilar. Mana bulardan olg‘on ta’sir va tarbiya orqasida
yerlik ziyolilar og‘zida «milliy muxtoriyat», «erlik muxtoriyat», «federativnaya
respublika», «federativnaya demo‘kraticheskaya respublika» kabi byr nima, Turkistonda,
«muxtoriyat» va «jumhuriyat» so‘zlari takrorlana boshladi. Nihoyat bu masala Turkiston
musulmonlari bi-rinchi qurultoylarida muzokarag‘a qo‘yilib, ko‘b muzokara va kurash,
janjallardan so‘ngra federativnaya demo‘kraticheskaya respublika tarafdorlari ko‘payib,
so‘ng‘ qaror berilg‘onlig‘i xotiramda bor. Faqat bu to‘g‘rida muzokarag‘a chiqqan
va tortishqonlar orasida (shu jumladan, o‘zim ham) bunday muxtoriyat va jumhuriyatlar
orasidag‘i farq va ayirmag‘a yaxshi tushunuvchilar juda oz edi.


Fevral inqilobi yiqulguncha yerlik ziyolilar mana shul
qurultoy qarorini asos tutib, shunday talab qilib yurdilar. Uchreditelnoe sobranie
tomonidan bu talab qabul etilg‘on taqdirda jumhuriyatni qanday idora qilish masalasi
o‘rtag‘a tushg‘on vaqtda ziyolilarning ko‘pisi ovrupoliq so‘sialistlarg‘a inonardi.
Yerlik xalq orasinda jumhuriyatni idora qila olaturg‘on madaniy kuch oz bo‘lg‘onlig‘indan
ovrupoliq so‘sialistlar etagin tutish va ular ila birg‘a turklar va totorlardan
yordam kutilg‘an, inqilob boshlarida yerliklar va so‘sialistlar orasi ancha uzoqlashgan
bo‘lsa ham, «ulamo» g‘alabasidan so‘ng‘ra ular bilan yerlik ziyolilar orasi bir
qadar tuzalg‘on va dumada ular ila «ulamo»g‘a qarshi blo‘k yosolg‘on edi. Oktyabr
inqilobidan so‘ng‘ra, tabiiy bu xayollar o‘zgardi. Inqilob boshlarida shahar sho‘rosig‘a
yerliklardan vakillar kiritishg‘a qarshi turg‘on so‘sialistlar (mensheviklar) endi
Turkiston muxtoriyati tarafdori bo‘lib, yerlik ziyolilarg‘a bu to‘g‘rida tashviqot
yurita boshladilar.


Nihoyat, Markaziy sho‘ro tomonidan Qo‘qonda qurultoy chaqirildi.
Shul vaktlarda Lenin Sharq xalqlarig‘a xitoban «Mamlakat idorasini o‘z qo‘lingizg‘a
olish vaqti yetishdi» mazmunidag‘i bir xitobnomasini Cho‘qaev, Xo‘jaev, Tinichboevlarg‘a
ko‘rsatib, «Mana, qurultoy tomonidan muxtoriyat e’lon qilish uchun butun choralarni
ko‘rish kerak» mazmunida so‘zlab turg‘on bir necha mensheviklarni o‘z ko‘zim bilan
ko‘rg‘onman. Nihoyat, qurultoy tomonidan ma’lum muxtoriyat e’lon qilindi. Man shaxsan
bu muxtoriyatga qarshi edim. Qarshilig‘imni o‘shal kuni bir necha kishilarg‘a, shu
jumladan, Zahiriddin a’lamg‘a ham so‘zlag‘anman. Shuning uchun na hukumatg‘a va
na millat majlisig‘a aralasholmadim.


Chunki, manim nazarimda, yerlik xalq uchun muxtoriyat
e’lon qilish vaqti hanuz yetishmag‘on, bu e’lon esa, mensheviklarning bo‘lsheviklarg‘a
qarshi yerlik xalqni qurol qilib, hukumat boshida yana o‘zlari qolmoq uchun qurg‘on
bir planlari va buning ketidan yomon natijalar chiqish ehtimoli ko‘rinib turardi.
Haqiqatan ham, bu muxtoriyat juda ko‘p qonli voqealarg‘a sabab bo‘ldi. Bu muxtoriyat
munosabati ila Toshkandda bo‘lg‘on dekabr namoyishi ham bir necha qurbonlar ila
tamomlandi. Bunda ham man xalqni Yangi shaharg‘a chiqarmaslik uchun ko‘p harakat
qildim — Shayxontohurdan O‘rdag‘acha bo‘lg‘on butun xalqni to‘xtatib, O‘rdag‘a kelg‘onimda
namoyishchilarni Yangi shaharg‘a boshlab ketmakda bo‘lg‘on Nizomiddin Xo‘jaevga
so‘zimni o‘tkara olmadim. Ul boshlab chiqib ketdi. Nihoyat, kuchim o‘zimg‘a
yetib, O‘rdadan qaytib, uyimg‘a ketdim. Buni butun shahar xalqi biladir.


Bu muxtoriyatning prog‘rami va ishlang‘an ishlari ochiq
ma’lum bo‘lg‘onlig‘indan bu xususda yozib o‘tirmasdan, jamiyatlarning maqsadlarig‘a
o‘taman. Faqat muxtoriyatning muvaqqat hukumatig‘a bo‘lsheviklar tomonidan: «Burjuaziya
va mensheviklar hukumati» deb berilg‘on qiymatning to‘g‘rilig‘ini iqror etmasdan
o‘ta olmayman. Chunki buni isbot etaturg‘on faktlar juda ko‘b.


«Ittihodi taraqqiyparvar»dan jamiyat o‘zig‘a bosh maqsad
qilib «Turkiston xalqini jaholat va asoratdan qutqarish» jumlasini olg‘on bo‘lsa
ham, Turkistonda qanday hukumat tuzish va uni qanday idora qilish masalalarig‘a
hanuz kirishmag‘on va bu xususda biror prog‘ram yoxud proekt yozishni o‘ylamag‘on
va butun kuchni «Ulamo» va eskiliklar ila kurashg‘a va maktablarni tartibg‘a solishg‘a
va ko‘paytirishg‘a ta’sis etg‘on edi. Jamiyatning raisi Yusuf Ziyobek-da, ba’zi
muhim masalalarg‘a to‘g‘ri kelg‘onda, jamiyatning kattarak a’zolaridan bir necha
kishini chaqirib, masalani o‘rtag‘a tashlash odati bor edi. Turklar tomonidan Boku
oling‘och, man, Sa’dullaxo‘ja kabi bir necha kishini chaqirib: turk askarlarining
Turkiston darvozasig‘a kelib yetg‘anlig‘ini, Ozarbayjon Turkiyag‘a ilhaq va turk
askarlari tomonidan Turkistonning ham zabt etilish ehtimoli bor ekanlig‘ini, agarda
bu ehtimol vujudg‘a chiqar ekan, Turkistonning chor-nochor Turkiyag‘a qo‘shilishig‘a
majbur ekanlig‘ini bildirg‘ondan so‘ng‘ra bu xususda jamiyat tomonidan bir qaror
chiqarib qo‘yish, har ehtimolg‘a qarshi zarurlig‘ini bayon qildi. Bu choqlarda
yerliklardan Turkiyaga muhabbat va turkchilik ruhi so‘ng darajada quvvatli edi.
Rusiya asoratidan qutulish, Turkiyaga qo‘shilish fikrig‘a yerliklar orasida qarshi
turg‘on kishi qaysi sinfdan bo‘lsa bo‘lsun, ehtimolki, topilmasdi. Shuning uchun
bu majlisda Ziyobek tomonidan taklif qiling‘on: «Turkiston ittihodi taraqqiy» jamiyati
Turkistonni Turkiyaga ilhaq qilish tarafdoridur mazmunidagi rezolyutsiya «Turkiston
turk askarlari tomonidan oling‘on taqdirda» kabi bir qo‘shimcha ila qabul etilg‘on
edi. Bu qarordan uch-to‘rt kun o‘tar-o‘tmas, turk askarlari Bokuni tashlab ketishg‘a
majbur bo‘ldilar. Ozarbayjonda Sovet hukumati tuzildi. Turkiston uchun Turk umidi
unutildi. O‘rnig‘a angliz qo‘rqunchi tug‘ildi. Bung‘a qarshi «Ittihodi taraqqiy»
jamiyati bo‘lsheviklar ila birlashib, tashviqotga kirishdi: «Qon to‘kamiz, yurtimizni
bermaymiz, anglizning tuzog‘iga kirmaymiz» kabi sharqiylar to‘qib, butun maktab
va to‘da shogirdlari og‘zidan o‘qutdi. Angliz tarafiga mayl qila boshlag‘on «ulamo»
ila kurashni kuchaytirdi. Ularning vakillarig‘a qarshi Turkiyag‘a vakil yubordi.
Qisqasi, Turkistonni Turkiyaga qo‘shmoq to‘g‘risida berilg‘an shartli qarorning
umri so‘ng darajada qisqa bo‘lib, turklar Bokudan ketg‘ach, uni og‘izg‘ag‘ina olg‘on
kishi bo‘lg‘on yo‘q.


«Ittihodi taraqqiy»ning bundan so‘ng‘g‘i maqsadlari: Sho‘rolar
hukumatining yerlik xalq maorifig‘a berg‘an yo‘l va yordamidan keng ravishda e’tiqod
qilish, maktablarni ko‘paytirish va har bir maktab qoshida o‘quv yoshidan o‘tg‘on
savodsiz va chalasavod yigitlar uchun qurs va to‘dalar tashkil etish, Sho‘rolar
hukumati tomonidan berilg‘an muxtoriyatni mustahkamlash. Agarda Sho‘rolar hukumati
yiqilib, o‘rnig‘a Rusiyada boshqa bir shaklli idora qurilar ekan, Turkiston muxtoriyatini
qo‘ldan bermasdan saqlab qolish va ung‘a maktab va to‘dalar orqali yang‘i va taraqqiyparvar
kuchlar hozirlash kabi ishlardan iborat bo‘lishi va Sho‘rolar hukumatining yashay
olishig‘a ishonch hosil bo‘lib, «Ittihodi taraqqiy» tarqalg‘ondan so‘ng‘ra (19-yilda)
uning a’zolaridan bir qismi qo‘mmunistliqg‘a kirib, Turkiston muxtoriyatini kengaytirish
va idoralarni tadrijan yerliklashtira borish siyosatini davom ettirdilar. Xususan,
markazdan Ko‘bo‘zev kelib, yerliklarg‘a rahbarlik qila boshlag‘ondan so‘ng‘ra bu
fikr quvvatlana boshlandi. Va markazning bu fikrg‘a qarshi turuvchi ovrupoliklarg‘a
ishonch kuchaydi. Bu fikrg‘a qarshi turuvchi ovrupoliklarg‘a mustamlakachi nazari
ila boqildi. Qurultoy va qo‘nferensiyalar orqali bularni yengish, Masko‘v yo‘li
ochilg‘ondan so‘ngra bular ustidan markazga «dod» deyish va markazning yordami ila
Turkistonda keng huquqli bir jumhuriyat idorasi tashkil qila olishg‘a ortiq ishonilg‘on
edi. 8-qurultoy natijasi bu ishonchni yana quvvatlardi. Markaziy Ijroqo‘m va Qrayqo‘m
va boshqa bir necha qo‘missarliqlar boshig‘a yerliklardan qo‘yildi. Demak, bu voqealarda
yerliklarning maksimum maqsadlari hosil bo‘lg‘on hisoblanardi. Maksimum maqsadlari
hanuz ma’lum bir tusga kirmag‘an bo‘lsa ham, markazg‘a yolg‘iz harbiya va xorijiya
qo‘missarliqlari butunlay va moliya qo‘missarlig‘i qisman bog‘-lang‘on bo‘lib, boshqa
qo‘missarliqlarning mustaqil qilish orzusi har yerda so‘zlanar va eshitilardi.


Firqaviy masalag‘a kelg‘anda, «risqulovshina»lar quvilib,
Masqo‘vg‘a ketg‘andan so‘ng‘ra Risqulov, Nizomiddin Xo‘jaev va bir necha Sharq qo‘mmunistlarining
imzolari ila Sharq qo‘mmunistlari orasig‘a Markazqo‘mning siyosa-tidan norozi va
nima uchun VKP (b) bo‘lmasdan, RKP bo‘lg‘onlig‘i to‘g‘risida bir shikoyatnoma tarqalg‘onlig‘ini
eshitg‘on edim. Faqat bu shikoyatnoma manim qo‘limg‘a tushmag‘an bo‘lg‘onlig‘i uchun
to‘g‘ri yoxud noto‘g‘rilig‘ini ayta olmayman.


Qisqasi, ul choqlarda (20 va 21-yillarda) yerlik qo‘mmunist
va taraqqiyparvarlar markazning milliy, sinfiy va firqaviy siyosatlaridan bexabar
ekan, Turkistonda milliy jumhuriyat tuzish to‘g‘risida turli maqomlarg‘a yo‘rg‘alag‘on
bo‘lsalar ham, maqsadlarining maksimum yuqoridog‘i shakllardan narig‘a o‘tmag‘an.
Bundan so‘ng‘ra qarorlar hukumat tomonidan e’lon qilinadir. Milliy jumhuriyatlarning
istaklarini sinfiy asosda bera boradir. SSSRning butun siyosiy, iqtisodiy va milliy
ishlarini firqa o‘z mas’uliyatiga olib ishlay boshladi. Firqa birlig‘i shiori kuchli
suratda maydong‘a keladir. Mana bu kuchli to‘lqinlar orasida yuqoridag‘icha zaif
fikr va xayollar o‘zidan yo‘qola boradir.


«Ittihodi milliy»g‘a kelg‘onda, Turkistonda qanday bir
hukumat tuzish va uni qanday idora qilish to‘g‘rilarida ochuq so‘zlashg‘on so‘z
yoxud yozilg‘on bir narsa borlig‘i, bu kungacha ma’lum bo‘lmadi. Biz Buxoroda va
Bokuda ekan hamon 19-yildagi fikr va xayollarimizda davom etg‘onmiz. Butun umidni
markazga ham qurultoy va qo‘nferensiya kurashlarig‘a bog‘lag‘onmiz. Sadrxon va uning
atrofidag‘ilar bu xususda qanday fikr va umidda bo‘lg‘on, bunisi ochiq ma’lum bo‘lmasdan
ketdi. Sadrxon atrofig‘a bir qadar dindor ki-shilar yig‘ilg‘on bo‘lg‘onlig‘idan
«Shariati Islomiya»ni asos tutadirg‘on hukumat tuzish orzusida bo‘lg‘onliqlari ehtimol
tutiladir. Chunki o‘shal choqlar Sadrxon bilan doim birg‘a bo‘lg‘on Muso Begiev
shu fikrda edi.


1930 yil, 30 yanvar




 




Namangan tashkilotiga tavsiya


Ilhom Islomovni Namanganga yuborib, man tashkilotning
ahvolini, tarkibini, ularning kimlardan iborat ekonlig‘i — eskilardanmi yoki yoshlardanmi,
a’zolarini soni qancha, ularning prog‘rammalari bormi, yo‘qmi, ana shularni bilmoqchi
edim. Tashkilotig‘a yoshlarni jalb etish to‘g‘risinda tavsiya berg‘on emasman.


Islomov yo‘l xarajatlarini nimaning hisobidan sarf qildi,
bilmayman. Man Salimxonga yo o‘zi yoki biron ishong‘an kishini Namanganga yuborishni
taklif qilg‘onman. Shaxsni tanlash mening ishim emas. Man uni Salimxong‘a taklif
qildim. Tashkilotda ishtirok etishim haqimda yozib berg‘onman.


Sizga ma’lum qilishim kerakki, manga yaqin bo‘lg‘on kishilardan
ayrimlari, masalan, Yoqubxo‘ja Bahriddinxo‘jaev, Muhiddinxo‘ja Shamsixo‘jaevga man
o‘z o‘tmishimni yomonlag‘onman va bu o‘tmish uchun samimiy afsuslanaman.


Sizning go‘yo man Eson afandiga (uning savoliga javoban)
Sho‘ro hukumati bilan yo‘limiz bir emas, biz, aksincha, unga nisbatan keskin dushmanlik
qilishimiz, degan ma’lumotingiz mutlaqo noto‘g‘ri. Eson afandig‘a bunday ruxda gapirg‘on
emasman. Man unga ham, boshqalarg‘a ham, jumladan, Shorasul Zunnunga, o‘sha Muhiddinxo‘ja,
Yoqubxo‘jaga biz uchun ish beradigan, madaniy taraqqiyot va huquqni ta’minlaydig‘an
hukumat — Sho‘ro hukumati ekanini bir necha marta ta’kidlaganman. Man Zahiriddin
a’lamg‘a ham aytganman. Man maktablarda millatchilik tarbiyasining tarafdorlari,
masalan, Eson afandi, Shorasul Zunnunga Sho‘ro hukumatig‘a qarshi kurash foydasiz
ekonlig‘ini, Sho‘ro hukumati bunday tarbiyaga doimo chek qo‘ya olishini, millatchilik
tarbiyasiga hojat qolmag‘onini, chunki, agar talabalar o‘zlarida milliy o‘zlikni
anglashni uyg‘onishini xoxlasalar, ular buni har doim amalg‘a oshirishlari mumkin,
negaki, rus shovinistlarining faoliyati, xususan, maktablardag‘i rus o‘qituvchilari
o‘rtasidagi faoliyat talabalarda millatchilik tuyg‘ularini uyg‘otish uchun
yetarli, deb aytganman. Bu masalalarga o‘rtamizda bo‘lib o‘tg‘on tasodifiy suhbatlarda
tegib o‘tilg‘on. Esimda, ular meni ko‘pincha ortiqcha ishonishda ayblashg‘an. Ular
maktabga millatchilik tarbiyasini olib kirish tarafdori edilar, chunki ular milliy
kadrlarni tarbiyalash va yetishtirishg‘a intilg‘an edilar. Ammo bundan bu ishlar
Sho‘ro hukumatig‘a qarshi qaratilg‘an ekan-da, degan xulosa chiqarmaslik kerak.


Mansurov bilan ko‘rishg‘anim haqidagi ko‘rsatmalarimg‘a
yangilik qo‘sha olmayman.


Toshpo‘latbek Norbo‘tabekov «Ittihodi taraqqiy» a’zosi,
BXSRning Bokudagi qo‘nsuli edi. Bizning doiramizdan Samarqandg‘a tanishlarnikiga
borg‘animda uni ko‘rib turardim. U Sho‘ro hukumatig‘a tarafdor deb ayta olmayman.
Oramizda qanday suhbatlar bo‘lg‘onini eslay olmayman, ammo uning to‘g‘risinda manim
fikrim shu.


Ali Rasulov bilan ko‘rishmaganimg‘a besh yildan oshdi.
Men o‘z «zapiskalar»imda u to‘g‘risida yozganman. U 1923 — 1924 yillarda «Milliy
ittihod» «troyka»siga a’zo edi (Saidnosir, Shomansur va u). Eshitishimcha, u Namanganda
bankda ishlar ekan.


Manimcha, Toshkandda tashkilot yo‘q, har holda man uning
borlig‘ini bilmayman.


Nuriddin Aliev — farg‘onalik shohmotchi. Shohmot alifbosini
tuzishimda u menga ko‘maklashgan. Samimiy, g‘oyaviy kommunist sifatida taassurot
qoldiradi.


Zokir oqsoqol Qushbegiev ishi bo‘yicha qamalg‘on. Markida
savdogarlarning oqsoqoli edi. Uning otasini Azimshayx deb atashardi, shohmotchi,
Risqulovning do‘sti. Uning bosmachilikka ishtiroki xususida, Jonuzoqov bilan aloqasi
bordir, ehtimol. Jonuzoqov, binobarin, Risqulov bilan hamdo‘st.


Ahmad (to‘ra) — tamburchi — sozanda, bizning eski tanishlardan,
biz uni «gap»ga taklif qilardik. Uning Rahmonqul qo‘rboshi huzurig‘a borg‘onini bilmayman.


Afg‘on qo‘nsuli bilan aloqalarim
haqida Salimxonga aytgon emasman. Chamasi, namanganlik Hoji bobodan eshitgandir.
Men Hoji bobo va Zayniddinqori iltimos qilg‘on kishi uchun afg‘on qo‘nsulxonasidan
viza olib bermoqchi edim. Salimxonning qo‘nsulxona bilan aloqasi borlig‘ini bilmayman.


1930 yil, 28 fevral


(Ruschadan tarjima)




 




* * *


Sho‘ro hukumati tomonidan o‘rtag‘a tashlang‘on razmejevanie
— O‘rta Osiyo jumhuriyatlarini tashkil qilish to‘g‘risinda ko‘tarilg‘an shior bizning
talabimizg‘a to‘liq javob berg‘oni uchun biz Sho‘ro hukumatining bu qarorini o‘z
maqsadimiz yo‘lida ishlatmakchi bo‘ldik.


Millatni zulmatdan va chet el asoratidan qutqarmak eski
shiorimiz edi. Turli paytlarda har xil siyosiy holatlarni vujudg‘a kelishi munosabati
ila biz avtonomiyani talab qildik. Masalan, 1917 yilda Sho‘ro hukumati o‘rnatilg‘an
dastlabki kunlarda (bizning tomonda bu masala bo‘yicha o‘sha vaqtda kelishmovchiliklar
bor edi: bizning bir qismimiz avto‘no‘miyaning ham vaqti emas, xalq avto‘no‘miyag‘a
tayyor emas, masalan, men o‘zim ham, deb hisoblar edim) avto‘no‘miyag‘a erishib,
asosiy maqsadimiz — istiqlolg‘a erishish uchun ishni keyin davom ettirmoqchi edik.
Masalan, 1911 yilda man, Same qori Rizaboev va Hakim Sarimsoqov bilan birg‘a avto‘no‘miya
asoslari, turli tashkilotlarni vujudga chiqorishni o‘rganmak uchun Finlandaga bordik.
Xalqimiz o‘z madaniyatsizlig‘ig‘a ko‘ra Finlanda foydalanayotg‘an sharoitg‘a mutlaqo
tayyor emaslig‘ig‘a iqror bo‘ldik.


Qo‘qon muxtoriyati tugatilg‘ach, biz hatto avto‘no‘miyag‘a
ham tayyor emaslig‘imizg‘a tamom ishonch qozondik. Shuni ta’kidlash kerakki, Qo‘qon
muxtoriyati deklaratsiyasida shunday deyilg‘on: «Turkiston Sovet Rossiyasini tan
olmaydi». Ammo o‘sha vaqtda faqat avto‘no‘miya haqida gapirilg‘ani hamda biz mensheviklar
ta’siri ostida bo‘lg‘onimiz uchun mensheviklar Rusiyasidan darhol ajralib chiqish
talabini qo‘ymag‘on edik. Ajralish masalasini, ya’ni asosiy shiorimiz — istiqlol
masalasini amalga oshirishni kelajakda hal etish uchun qoldirg‘on edik.


Mana shu o‘rinda avto‘no‘miya haqida gapirar ekanman,
biz faqat u bilan cheklanmay, asosiy maqsadimizni unutmag‘onlig‘imizni ham ta’kidlamoqchiman.
Keying‘i payt, bu — 18-yillar, sho‘ro hukumatining holi tang, uning tezda yiqilishiga
ishonchimiz qat’iy edi. Biz aynan ana shu mo‘mentg‘a — uning yiqilishini to‘liq
tayyorlang‘an holda kutib olish uchun hozirlik ko‘rardik. U paytda bo‘lsheviklar
hukumatni so‘l eserlar bilan baham ko‘rishg‘an, bizlar siyosiy hayotda tub aholi
radiqal qatlamlarining III partiyasi sifatida ishtirok etmoqchi bo‘ldik. Shu maqsadda
biz, «Ittihodi taraqqiyparvar» tashkilotini firqag‘a aylantirishni nazarda tutg‘on
edik. «Ittihodi taraqqiy» — ustavda «Ittihodi taraqqiy» firqasi deb atalar, prog‘ram
hali ishlab chiqilmag‘on va muhr ham yo‘q edi.


Shunday qilib, «Ittihodi taraqqiy» firqasini prog‘rami
ishlanmadi, ammo istiqlol asosiy maqsad sifatida o‘z-o‘zidan e’tiborda turardi.
Uning asosiy maqsadi ishlab chiqilgan prog‘ramning yo‘qlig‘i sababli uni barchag‘a
e’lon qilib bo‘lmasdi. Bunda «Ittihodi taraqqiy»ni taraqqiyparvarlarning haqiqiy
ommaviy partiyasig‘a aylantira olmag‘onimiz ham rol o‘ynadi. Shu bilan birg‘a
19-yil yanvar voqealaridan so‘ng tezda so‘l eserlar firqasi tarqatilib yuborildi.
Hukumat boshida yolg‘iz bo‘lsheviklar firqasi qoldi. Shunday qilib, uchinchi partiya
nomidan chiqishg‘a o‘rin qolmadi. «Ittihodi taraqqiy» barcha yoshlarni birlashtirar,
qo‘mmunistlar firqasig‘a yoki tugatulg‘ung‘a qadar so‘l eserlar firqasig‘a a’zo
bo‘lish kerak edi. Ana shuning uchun «Ittihodi taraqqiy» a’zolarining hukumat ishlarinda
va umuman siyosiy hayotg‘a aralashmog‘i masalasi miyonag‘a chiqqanda, «Ittihodi
taraqqiy markaz umumiyasi» o‘z a’zolarig‘a qo‘mpartiya yoki so‘l eserlar partiyasig‘a
kirish uchun ruxsat bergan edi. Masalan, Sa’dulla Tursunxo‘jaev (Markaz katta prezidiumining
a’zosi, sobiq savdogarlig‘ini inobatg‘a olish lozim) Markaz ijo-zati bilan so‘l
eserlar firqasig‘a, Muhammadaminbek qo‘mpartiyag‘a a’zo bo‘ldilar. Biroqu yoki bu
kishilarining aynan qo‘mpartiya yoki so‘l eserlar firqasiga shaxsan ki-rishi Markazning
ma’lum planig‘a muvofiq ruxsat etilardi. «Ittihodi taraqqiy»ning har bir a’zosi
u yoki bu a’zolarning davlat ishlarida ishtirok etishlari uchun ular xoxlag‘an firqag‘a
a’zo bo‘lishlarig‘a ruxsat berardi. «Ittihodi taraqqiy» ikki sababg‘a ko‘ra tarqatib
yuborildi: «Anvar posho ittihodchilar Turkiyasining yeng‘ilishi (zero, bizning
«Ittihodi taraqqiy» o‘z faoliyatini ana shu Turkiya bilan bog‘lagan edi), tabiiyki,
bizning «Ittihodi taraqqiy»ning tarqalishig‘a olib keldi, boshqa tomondan esa, so‘l
eserlar firqasi tugatilg‘an, «Ittihodi taraqqiy»ni uchinchi firqa sifatida bo‘lsheviklardan
hokimiyatni boshqarishni talab qilishi uchun o‘rin qolmag‘on edi. Yashirin harakat
olib borish ham ta’sir ko‘rsatayotg‘an edi.


So‘l eserlar firqasig‘a a’zo bo‘lg‘on «Ittihodi taraqqiy»chilar,
o‘z xohishlarig‘a ko‘ra, qo‘mpartiyag‘a o‘tib ketdilar.


«Milliy ittihod» tashkilotning (partiya emas) tashkil
etilishi (taxminan) 1919 yilg‘a to‘g‘ri keladi. Asosiy maqsadimiz — milliy istiqlolg‘a
erishmoq uchun ishni mutashakkil tarzda olib borish maqsadimizda bor edi. Bo‘lsheviklar
ezilg‘anlarni ozod qilish uchun imperializmg‘a qarshi kurashni shior qilib olg‘on
edilar. Biz shundan kelib chiqqan holda, Sho‘ro hukumati bilan birg‘a bo‘lg‘andag‘ina
o‘z maqsadimizg‘a erishamiz, deb o‘ylardik. Shul sababli yoshlarimizni faqat Sho‘ro
hukumati davlat idoralarida qatnashtirish yo‘li orqali ularni davlatni bosh-qarishg‘a
o‘rgatmakchi bo‘ldik. Shuning uchun yoshlarimizni iloji boricha ko‘proq davlat idoralarig‘a
jalb qilmoqchi bo‘ldik. Biz ana shu yo‘l bilan asta-sekin asl maqsadimiz — milliy
istiqlolni qo‘lg‘a kiritish mumkin, deb hisoblardik. Bu Sho‘ro hukumati bilan murosa
qilish taktikasi edi. Maorif sohasinda ham ana shunday to‘liq hamkorlik qilindi.


Maktablarda millatchilik ruhi hukmron bo‘lib (o‘quvchilarni
ko‘proqjalb etish uchun), din darslari ham kiri-tildi. Adabiyot sohasida, hatto
matbuotda qo‘mmunistik xodimlar yo‘qlig‘i uchun yoshlar bilan ish olib borildi,
bu yerda ham o‘sha millatchilik ruhi hukmron edi.


«Milliy ittihod»dan bo‘lg‘on qo‘mpartiya a’zolari tashkilot
ko‘rsatmasi bilan ishlashardi, xususan, odamlarni ishg‘a tayinlash masalasida, tashkilot
shu yo‘l bilan te-gishli mansablarg‘a o‘z odamlarini tayinlardi. Bu ish Markaz Buxorog‘a
ko‘chg‘ach, ayniqsa, ochiq olib borildi, hatto firqa tashkilotida hal qilinmog‘i
kerak bo‘lg‘on masalalar dastlab tashkilot rahbarlarining tor doirasinda muhokama
qilinar edi. U yoki bu mansabg‘a o‘z kishilarini tayinlashg‘a juda ham muhtojliq
yo‘q edi. Chunki ularning orasidan biror kishini tanlab bo‘lmasdi, negaki, u yoki
bu darajada savodi borlar tashkilot a’zolari edi. Shunday qilib, xohlang-xohlamang,
tashkilot a’zolarini ishg‘a tayinlashdan qochib qutulib bo‘lmasdi.


O‘sha vaqtlarda u yoki bu idorani tashkilot ta’sirig‘a
olish oson edi. Ayniqsa, maorif, adabiyot, matbuot-mafkurani shakllantirish, kadrlar
tayyorlash sohasida u (hatto bo‘lajak xodimlarni, millatchi arboblarni tarbiyalab
yetishtirish uchun) maktablarda maxsus boyskaut o‘tryadlari — to‘dalar tashkil qilindi.
Tashkilot o‘z manfaati uchun Sho‘ro hukumatining mazlumlarni ozod qilish, imperializmg‘a
qarshi kurash kabi xitobnomalarini hayotg‘a tadbiq etishdag‘i amaliy faoliyatidan
keng foydalanar edi. Tash-kilot manfaati bor joyda hamkorlik qilinardi (kadrlar
tayyorlash va boshqalar). Shul bilan birg‘a tashkilot Sho‘ro hukumatig‘a maxfiy
kurash olib borib, ayniqsa, Farg‘ona, Samarqand, Buxoroda «bosmachilik»ning rivoj-lanishi
va kuchayishig‘a ta’sir ko‘rsatardi.


«Bosmachilik harakati»ning tugatilyshi, tashkilotni rasman
tarqatilishi bilan asosiy maqsadg‘a erishmoq niyati kun tartibidan olinmadi. Mo‘ljallang‘an
ish «Nashri maorif» va «Ko‘mak» bayrog‘i ostinda davom ettirildi. Yerliklashtirish,
tub aholi vakillarini apparatg‘a undash, kadrlarni tayyorlamak, milliy ruhni saqlamoq
masalalarig‘a e’tibor qaratildi. Garchi tashkilot yuzaki tarqatilg‘on bo‘lsa-da,
millatchilik faoliyatini boshqarish ishlari 1923 yilg‘acha Ali Rasulov, Saidnosir
va Shomansurovdan iborat «troyka» qo‘lida edi. Eng so‘ng‘g‘i kunlarg‘acha milliy
istiqlol g‘oyasi ishimizning asosi edi. Avvalg‘i so‘roqlarg‘a javobimda yozganimdek,
yerliklashtirish masalasi hozir ham hal qiluvchi mo‘mentlardan biridir. Salimxon
va Azizzodaning «Milliy istiqlol» «troykasi», ishi hakida berg‘an yo‘riqlarimda
asosiy e’tiborni yerliklash-tirish masalasig‘a qaratishni uqtirg‘on edim. Ehson
afandi, Shorasul Zunnun kabi ayrim kishilarning harakatlarig‘a qarag‘anda, millatchilik
ishlari millatchilik ada-biyotidan ayrim parchalarni tushuntirish bahonasida davom
etg‘on bo‘lishi mumkin. Shorasul Zununning Lenin nomidag‘i maktabda o‘tg‘an darslarida
ayrim masalalar to‘g‘risinda millatchilik ruhida aytqon gaplari tegishli tashkilotlarg‘a
ma’lum bo‘lib qolishidan cho‘chib gapirg‘ani esimda.


1930 yil, 11 iyun


(Ruschadan tarjima)




 




Toshkand va Namang‘on tashkilotlari to‘g‘risunda so‘ng‘g‘i
ma’lumotim


Man 24-yildan boshlab, butun siyosiy idoradag‘i ishlardan
chekila, yolg‘iz muallimlik va kitob yozish ishlari ila mashg‘ul bo‘lmoqg‘a qaror
berdim. Shuning uchun Doxiliya qo‘missarlig‘ig‘a ariza berib, Bosh vaqfdan chiqdim.
Bir-ikki maktabdan dars oldim, ham o‘zbek grammatikasini yozishg‘a kirishdim. Bu
choqlar esa tashkilotlardan hech bir asar qolmag‘an va tashkilot a’zolarining ko‘pchilig‘i
tashkilotlardan bir foyda chiqmaslig‘ig‘a ishong‘on va bunday ishlardan tamom bezg‘on
edi. Shul jumladan, man ham tashkilot ishlaridan tamom bezor bo‘lib, bu so‘zni eshitishg‘a
ham toqatim qolmog‘on edi.


25-yil kirdi. Razmejevanie e’lon etildi. Mafkura maydonida
kurash boshlandi. Idoralarni yerliklashtirish masalalari qo‘zg‘oldi. Manim kitobimning
3-qismi mafkuraviy jihatdan taqiqqa uchradi. Shu munosabat bilan o‘zimg‘a ham matbuotda
qattiq hujumlar bo‘ldi. Buni ko‘tara olmasdan, muallimlikni ham tark qilib, Masko‘vg‘a
ketishg‘a va qolg‘on umrimni o‘shal yerda o‘tqazishg‘a, mani mil-latchilik ila muttaham
qilg‘on shu millat bilan butun aloqani kesishg‘a qaror berdim. Mana shu vaqtlarda
Laziz kelib: «Bu yoshlar sizni qartayg‘anliq va qo‘rqoqliq ila ayblaydurlar. Hozir
bizg‘a hukumat milliy istiqlol berg‘an. Idoralar birlashmakchi, bung‘a to‘sqinlik
ko‘rsata turg‘on millatchi ovrupoliklar bor, ular bilan kurashishni va bo‘sh yurg‘on
ziyolilarni ishlata oldirish maqsadi ila bir tashkilot kerak edi. Shung‘a sizning
tilamasing‘izdan hech bir harakat ko‘rulmaydi. Shuning uchun yoshlar sizdan xafa»,
dedi. «Ul yoshlar kim?» deb so‘rag‘onimda, «Masalan, man, Salimxon va boshqalar»,
deb javob berdi. Yoshlar orasinda mandan shikoyat borlig‘ig‘a, bilmadim, yana bir
kishi ham mang‘a so‘zlag‘on edi.


Man Lazizg‘a aytdim: «Mani qartayg‘an desangiz ham to‘g‘ri,
qo‘rqoq desangiz ham to‘g‘ri. Uzim bo‘lsam, shu tahsilni tamom qilg‘ondan so‘ng,
sizning iching‘izdan tamom ketib, qolg‘on umrimni Masko‘vda o‘tkazmakchiman. Manim
fikrimcha, siz aytg‘on ishlarg‘a tashkilotsiz ham ishlab bo‘ladir. «Tashkilot» deg‘an
so‘zni ikkinchi martoba mang‘a so‘zlamang. Ustimg‘a hujumlarni ko‘rib turibsiz.
O‘zim zo‘rg‘a yuribman,» deb Lazizni xafa qilib chiqardim. Uning so‘zig‘a ortiq
ahamiyat bermadim. Chunki ul qaerda to‘rt (kishi) bilan o‘tirsa, tashkilotdan so‘z
ochardi. Shuning uchun man uni «tashkilot jinnisi» derdim. Mana, razmejevaniedan
so‘ng tashkilot to‘g‘risinda eshitg‘on birinchi so‘zim.


26-yil kirdi. Masko‘v ketishg‘a hozirlandim. Akamdan qolg‘on
bir hovlini ming so‘mg‘a sotdim. Pulini tirik vaqtida so‘rab olmoq shartila Yoqubxo‘jalarg‘a
berib qo‘ydim. Qozig‘a ariza berib, xotunlarimni taloq qildim. Uy va ro‘zg‘orlarni
o‘zlarig‘a berdim. O‘zbekiston bilan tamom xayrlashib, Masko‘vg‘a jo‘nadim. Shu
vaqtg‘acha Vo‘lg‘ani ko‘rmag‘on edim. Shuninguchun Masko‘vg‘a Qozon, Nijniy orqali
ketdim va yo‘lda qaerlarda tushg‘anlig‘im va kimlar bilan so‘zlashg‘anlig‘im do‘pro‘sda
aytilg‘on. Masko‘vdan topqon o‘rnimg‘a O‘zbekiston Maorif qo‘missarlig‘ining ko‘mandiro‘vqasi
lozim bo‘lg‘onlig‘idan qaytib, Samarqandg‘a kelib, Maorif qo‘missarlig‘idan ko‘mandiro‘vka
va istipendiya so‘radim. Bir oy qadar kutdirg‘ondan so‘ng‘ra arizamg‘a rad javobi
berdi. Uning‘cha, tahsil vaqti kirib qoldi. Shuning uchun yana maktabg‘a kirib,
muallimlikda davom et-makka majbur bo‘ldim.


Bu vaqtlarda Laziz bilan ko‘rishib, uni o‘zim kira olmag‘on
o‘rung‘a borib, kirib o‘qumoqg‘a targ‘ib qildim. Ul ham qabul qilib, ketmakchi bo‘ldi.
So‘z orasida yana tashkilotdan gap ochilib, o‘zi ham bir tashkilot tuzish harakatida
bo‘lg‘anlig‘i, oralarida qo‘mmunistlardan ham borlig‘ini, Salimxon bu ishni vujudg‘a
chiqarish harakatida yurg‘onlig‘idan hikoya qildi. Man hikoyadan g‘oyatda qo‘rkdim.
Chunki bu xabar siyosiy idorag‘a, albatta, yetkandur yoxud yetadur va bundan mang‘a
ham zarar yetmay qolmas, deb o‘yladim. Lazizni bundan tezroq jo‘natishg‘a va Salimxonni
bir iloj qilib ishdan to‘xtatishg‘a qaror berdim. Toshkand tashkiloti to‘g‘risida
eshitg‘on 2-so‘zim shul. Lazizdan bir necha kun so‘ng‘ra Salimxonni ko‘rib, voqeani
so‘rag‘onimda ul mang‘a juda ahamiyatlar qilib ko‘rsatdi: «G‘ulom Ikromiy, Mirxalil
Karimiylar ila bir-ikki o‘turib, yerlashtirish to‘g‘risida so‘zlashildi. Bu fikrg‘a
ular ham roziliq bildirdilar», dedi. Bung‘a man qarshu turmadim, roziliq bildirmadim,
chunki Ikromiy va Karimo‘v kabi tajribali qo‘mmunistlarning Laziz va Salimxonning
so‘zlarig‘a kirib tashkilot botqog‘ig‘a botishlarini o‘zim istamadim. Va hozirda
ham shu fikrdaman. Shuning ila barobar Salimxong‘a: «Munday siyosiy ishlarg‘a siz
va bizning aralashishimiz foyda bermaydi. Yaxshisi, bunday ishlarni qo‘mmunistlarning
o‘zlarig‘a havola qilish kerak», dedim. Salimxon bo‘lsa, man ham shul fikrdaman,
deb mani tinchlantirdi.


Mana bu Toshkand tashkiloti to‘g‘risida eshitg‘on uchinchi
so‘zim. Laziz ketg‘andan so‘ng‘ra tamom xotirjam bo‘ldim. Chunki ortiq Toshkandda
eskilardan «tashkilot jinnisi» chiqmas, deb o‘ylardim. Oradan bir yarim yil qadar
vaqt o‘tub, bu to‘g‘rida na Salimxonning, na boshqaning og‘zidan biror so‘z eshitmadim.
28-yilda, bir kunim manim uyimda Salimxon, Shorasul va man uch kishi o‘tirib, bir
oz ichishdik, Shorasulning kayfi baland bo‘ldi. Salimxong‘a qarab: «Qori akam qartayg‘an,
umid yo‘q. Siz bir tashkilot tuzib, bizni ishlatsang‘iz-chi!» dedi. Salimxon bung‘a:
«Tuzib nima qilamiz, balki tuzilg‘oni bordur», deb javob berdi. Shorasul: «Mani
nimag‘a olmaysiz?» deg‘anda, Salimxon, «Siz hozir kandidotsiz», dedi. Bu musohabadan
manim ko‘nglimda bir shubha tug‘ildi. Chunki Salimxonning «Siz kandidotsiz» degan
javobidan so‘ng‘ra Shorasul mang‘a qarab: «Ajoyib, man hali ham «Kandidot» emushman,
deg‘an taajjub jumlasini ikki-uch martaba takrorladi. Man bu musohabag‘a so‘z qo‘shmadim.
Faqat ko‘nglimdan shunday shubhalar o‘tdi: Salimxon Ikromo‘v va Karimo‘vlar ila
bir ish chiqara olmasdan, shu Shorasulg‘a o‘xshash kishilar ila barobar uyushma
tuzg‘anmi? Mandan bir so‘z olmoq uchun qasddan bu musohabani ochdimi? Har holda
bir kun boshimizg‘a bir falokat keltirmasa, yarar edi? kabi qo‘rqinchlarg‘a tushdim.
Bu musohabadan so‘ng‘ra ular tez ketdilar. Man bo‘lsam, hali shubha va qo‘rqinchlarg‘a
tushg‘animcha qoldim. Mana bu Toshkand tashkiloti to‘g‘risinda eshitg‘an 4-so‘zim.
Shundan bir-ikki oy o‘tg‘ach, Salimxonni ko‘rib, ikki narsa to‘g‘ri-sida qattiq
iltimos qildim:


1 —  Xotunini birta
qilish;


2 — Toshkandda tashkilot tuzish xayolidan voz kechish,
agar tuzg‘on bo‘lsa, tez tarqatish.


Bu iltimosg‘a Salimxon shu mazmunda javob berdi: «O‘ris
xotunimni tezdan jo‘natib qutulmoqchiman. Tashkilot (haqida) bo‘lsa, G‘ulom akalar
bilan ikki-uch o‘turushdan boshqa kengash qilg‘onimiz yo‘q. Boshqa kishi bilan ham
bu to‘g‘rida so‘zlashg‘on emasman» dedi. Man takror unga: «Baribir bukun tashkilot
orqasindan xalqqa bir tiyinlik foyda keltira olmaysiz, balki ko‘b kishilarning xonavayron
bo‘lishig‘a sabab bo‘lishing‘iz mumkin», dedim.


Mana Toshkand tashkiloti to‘g‘risinda manim butun musohabam
va muzokaralarim shundan iborat.


Bundan so‘ng Salimxon mandan har vaqt uzoq qochib turadurg‘on,
ko‘rinmayturg‘on bo‘ldi, o‘zim ham Samarqandg‘a ketib, to‘rt-besh oyni unda (muzeyda)
ishlab qoldim. Bu to‘g‘rida Salimxondan boshqa kishi og‘zidan bir so‘z eshitmadim.
Ikromo‘v va Karimo‘vlarni 7-8 yil miyonasida ko‘rg‘on va so‘zlashg‘on emasman. Man
bu bayonotimda Toshkand tashkiloti ila aloqam to‘g‘risida qanday natija chiqarishni
sizning vijdoning‘izg‘a va betarafona tadqiqoting‘izg‘a havola qildim.


Namangon tashkiloti to‘g‘risida. Haqiqatan, man nihoyatda
aybdorman. O‘zimni oqlay olmayman.


27-yillarda ham mang‘a matbuot hujumi davom etib, oilaviy
hayotlarimg‘a qadar borib to‘qunardi, javob yozsam, gazetalar bosmasdi. Shuning
uchun qanday bo‘lsa, shu malomat orasidan chiqib ketish fikri manda quvvatlana borardi.
Shul sabab afg‘on qo‘nsulig‘a murojaat qilib, undan o‘zim uchun Afg‘onistondan joy
so‘rashga majbur bo‘lg‘an edim. Qo‘nsul ham Afg‘onistonda muallimlarg‘a ehtiyoj
zo‘rlig‘ini bir emas, bir necha muallim topish fikrida bo‘lg‘onlig‘ini, bu to‘g‘rida
o‘zig‘a Kobuldan xabar borlig‘ini bayon qilib, mani sevintirg‘an edi. Mana shu vaqtlarda
Namang‘ondan bir kishi kelib, mang‘a Zayniddin qorining xatini beradur. Va o‘zini
mang‘a «Ittihodi milliy» jamiyatining 21-yillardagi paro‘li bo‘lg‘on «Nabi» so‘zi
bilan taqdim etadir. (Paro‘l masalasini do‘pro‘s vaqtida esimdan chiqorg‘onman.)
Bu xatg‘a javobg‘a manim vazifam: «Qori akang‘izg‘a salom ayting, Nabi o‘lg‘an,
uning ruhig‘a Qur’on o‘qub, tinch yotsinlar, bunday ishlarning vaqti o‘tg‘an», deb
qaytarishim lozim edi. Agar shunday qilg‘on bo‘lsam, balki bu kungi falokatlardan
ham o‘zimni, ham namang‘onliklarni xalos qilg‘on bo‘lar edim.


Mana manim Namang‘on masalasida birinchi gunohim. Boshqa
manim xotiramg‘a shu javobni qaytarish kelg‘an bo‘lsa ham, fikrim tez o‘zgardi.
Eski «Ittihodi milliy»ning Namang‘onda hanuz davom qilg‘onlig‘indan shubhalandim.
Agarda eski «Milliy ittihod»ning davomi va haqiqatan aksilinqilobiy bir tashkilot
bo‘lsa, bir kun bundan bizning boshimizg‘a ham kaltak tegishidan qo‘rqdim. Shuning
uchun bular bilan aloqa qilib tekshirish, eskidan qolg‘on yozuvli materiallari bo‘lsa,
ochib, GPU qoshida kuzatish, siyosiy ahvolni bir oz tuzatish, agarda Lazizg‘a o‘xshash
to‘rt-besh «tashkilot jinnilari»ning quruq harakati bo‘lsa, keyinroq borib tushuntirish
yo‘li ila tarqatib yuborish xayollari mang‘a ma’qul ko‘rindi. Va shu umid bilan
xat keltiruvchig‘a: «Man tashkilot ishlaridan voz kechg‘anman. Boshqalar orasida
bormi, yo‘qmi? Bilmayman. Yana bir surishtirib ko‘ray, ikkinchi kelishing‘izda qat’iy
javob beray», deb umidni uzmasdan qaytardim.


Yuqoridag‘i xayollarimni vujudg‘a chiqarmoq uchun mang‘a
yordamchi kerak bo‘ldi. Bung‘a Salimxondan muvofiqroq kishini topa olmadim. Chunki
ung‘a namang‘onliqlarni ishontirish mumkin, tashkilot ishlari ila tanish, ham siyosiy
idoralar bilan aloqador. Shuning uchun bu ishni Salimxong‘a ochdim. Ul ham manim
fikrimg‘a qo‘shildi. Ikkinchi kelg‘onda man uni Salimxong‘a yubormoqchi va Salimxonni
bir tashkilot vakili qilib ko‘rsatmakchi bo‘ldim. Agarda tashkilotning manzilini
so‘rasa, Markazda, ismini so‘rasa, «Milliy istiqlol» demakchi bo‘ldik.


Mana manim 2-gunohim shu ishni Salymxono‘vg‘a topshirdim.
3-gunohim namang‘onliq bechoralarni aldashg‘a qasd qilish bo‘ldi. Ularni aldayman,
deb o‘zim aldang‘anlig‘imni hozir sezib o‘ltiribman.


Ul kishi 2-kelg‘onda (28-yilda), va’dag‘a muvofiq, man
uni Salimxong‘a yubordim.


Bundan bir necha kun o‘tg‘ach, shul kishi bir domla bilan
kelib, afg‘on qo‘nsulidan viza olib berishimni so‘radi...


Viza to‘g‘risida tezda o‘zimning Samarqand ketishimni
bahona qilib, viza olib berishdan bosh tortdim. U «Salimxon olib bermaydimi?» deb
so‘radi. «Salimxonning qo‘nsul bilan aloqasi yo‘q, olib berolmaydi, yaxshisi, bu
kishi o‘z joyig‘a ketsin, man Samarqandtsan kelg‘ach, bir gap bo‘ladir» (dedim).
Maqsadim uni yuborishg‘a mone’ bo‘lmoq edi. Faqat ul domlaning manim maqsadimg‘a
xilof o‘laroq Salimxon yordami ila ketg‘anlig‘ini 29-chi yillarda eshitdim. Bundan
so‘ng‘ra Ilhomjon kelib, o‘zining Salimxon tomonidan Namang‘ong‘a yuborilishlig‘ini,
bu to‘g‘rida man ham ma’lumot olishg‘a buyurilg‘onlig‘imni aytdi. Man ung‘a do‘pro‘s
vaqtida aytg‘on va yozib berilg‘an ma’lumotlarni berdim. Ko‘nglimda Ilhomjon ham
siyosiy idora bilan aloqada ekan, shuning uchun Salimxon buni intixob qil-g‘on,
(manda) uyushmaning ochilishi yaqin bo‘lsa kerak, deg‘on umid tug‘ildi. Bu voqeadan
so‘ngra 8—9 oycha na Salimxonni, na Ilhomjonni va na namang‘onliqni ko‘ra olmadim.
Mandan ma’lumot olib ketg‘an Ilhomjon bu kung‘a ham mang‘a Namang‘on ahvolidan ma’lumot
berg‘ani yo‘q. Oradan uzun muddat o‘tg‘ach, faqat 29-yil boshlarida bo‘lsa kerak,
Salimxonni bir martada ko‘rishg‘a muvaffaq bo‘ldim. Namang‘on uyushmasidan so‘radim.
Salimxon: «Namang‘onda ochishg‘a arziytur(g‘on) aksilinqilobiy bir uyushma yo‘q.
Siz o‘ylag‘on prog‘rom va ustaflarni alardan topish unda tursin, bizdan kelib ustaf
va prog‘rom so‘rab yuribdurlar. Man yaqinda bir kichkina dasturilamal yozib berdim»,
dedi. Shul miyonada bir yot kishi ustimizg‘a kelib qolib, gapi-miz to‘xtaldi. Ortiq
so‘z so‘ray olmadim. Ikkinchi bir ko‘rishda durustroq so‘zlashish, Namang‘on uyushmasini
ochish yoki tarqatish to‘g‘risida bir fikrg‘a kelish niyatida o‘z ishimg‘a ketishg‘a
majbur bo‘ldim. Faqat bundan so‘ng‘ra qamoqqa qadar Salimxon bilan ko‘rishish mang‘a
muyassar bo‘lmadi.


29-yilning ko‘klam fasllarida bo‘lsa kerak, ma’lum yigit
manim oldimg‘a keldi. O‘zining Yettisuvg‘a ketib turg‘onlig‘ini, Salimxonni qidirib
topolmag‘onini, shuning uchun man bilan bir ko‘rishib ketish niyatida kirg‘anlig‘ini
bildirdi ham uyushmag‘a yaxshi rahbarlik qilmag‘onlig‘i uchun Salimxondan shikoyat
qildi. Bu vaqtlarda man Salimxonning Namang‘on ishini ochish yoki tarqatish fikridan
voz kechib, chindanda shung‘a rahbarlik qilib yashatish fikrig‘a tirishg‘anlig‘idan
shubhalana boshlag‘on edim. Bu shubha mani Salimxon bilan urishg‘onimdag‘i aytg‘an
so‘zlari, xususan, dasturilamal yozib berg‘anlig‘i, man qaytarg‘on Hojining Afg‘oniston
ketishg‘a yordam berganlig‘i va mandan uzoq qochishi, ko‘rinmasligi anchagina quvvatlag‘on
edi. Shuning uchun ham ul namang‘onliq yigitg‘a aytdim: «Salimxondan man ham xafaman.
Siz ham o‘shaning oldig‘a bormang, ul hozir yo‘ldan adashqan. Uyushmalaring‘izg‘a
kelganda uning xabari siyosiy idorag‘a yetgang‘a o‘xshaydur. Uni tezroq tarqating.
Qori akang‘izg‘a salom ayting. Bundan so‘ng bunday ishlar bilan boshlarini qoturmasinlar.
Manim oldimg‘a ham endi kishi yubormasunlar».


Bir yarim yil avval aytishim lozim bo‘lg‘on so‘zni man
endi aytib, go‘yo namang‘onliqlar bilan aloqamni kesg‘an bo‘ldim. Holbuki, ishning
vaqti o‘tg‘on ekan. Manim vazifam qanday bo‘lsa ham siyosiy idoralarg‘a kelib, voqeani
bayon qilishim kerak ekan. Mana bu mani 4-gunohim.


Bundan bir necha vaqt keyin namang‘onliqlardan Fattoh
mahzum bilan ko‘rishdim. Ul mang‘a Zayniddin qori qamalg‘onlig‘ini va uning sabablarini
hikoya qildi. Bilsam, shul Fattoh maxzummi yoxud avvalg‘i kelg‘an yigitmi, har holda
ikkisidan biri Qirg‘izistondan «bosmachiliq harakati» qo‘zg‘olg‘onlig‘ini, bizning
Farg‘onadag‘i o‘zbeklarg‘a ham ta’sir qilish ehtimoli borlig‘ini, tavba qilib kirg‘an
eski bosmachilarning ba’zilari qamalishdan qo‘rqib va ba’zilari qirg‘izlarg‘a aldanib,
qo‘shilib ketishlari ehtimoldan uzoq emaslig‘ini hikoya qildi. Man ung‘a shu ravishda
javob berdim: «Tinch turg‘on kishini hukumat qamamasa kerak. Qamag‘onda ham tez
chiqaradurlar, o‘ldur-maydilar. Ammo bosmachilarg‘a qo‘shilg‘on kishi, albatta o‘ldiriladur,
agar O‘rta Osiyoning butun xalqi bosmachilarg‘a qo‘shulsa ham hukumat bir tola mo‘yini
xam qila olmaydur. Mana bu haqiqatni chiqib ketish ehtimoli bo‘lmag‘on kishilarg‘a
tushuntirish kerak. Qabul qilmay turg‘onlarni hukumatg‘a aytib qamash kerak. Endig‘ina
xo‘jalig‘i tuzalib kelayotqan Farg‘ona shunday bir necha kishining kasofatig‘a qolib,
yana qong‘a bo‘yalmasin, xarob bo‘lmasin».


Bundan so‘ng‘ra qamalishdan bir oy qadar ilgari, Fattoh
maxzum bir martaba ma’lum yigit (bilan) kelg‘an bo‘lsa, ularg‘a ortiq so‘zlashmasdan
qaytardim. So‘zlashg‘on so‘zlarimni do‘prusda aytg‘onman. Bulardan tashqari, Usmon
Akramiy deg‘an kishining ham mang‘a kelg‘onlig‘i do‘prus vaqtlarida eshitiladir.
Uni bir martaba ko‘rg‘ang‘a o‘xshayman. Qayoqda ko‘rg‘onim xotiramda yo‘q, agarda
manikig‘a kelg‘on bo‘lsa ham, ko‘p ahamiyat bermasdan, Salimxong‘a havola qilg‘on
bo‘lsam kerak. Bulardan tashqari, haligi kelaturg‘on nigitning turli kelishlarida
mang‘a berg‘on savollari va maning ung‘a javoblarim bor. Bular do‘prus vaqtida aytilg‘an
bo‘lmasa kerak. Bulardan esimda qolg‘onlari mana shulardir:


Ul — Tashkilotning xotinlar ozodlig‘ig‘a nazari nechik?


Man — Hech bir tashkilotg‘a mansub bo‘lmag‘onlig‘imdan tashkilot fikrini ayta
olmayman. Faqat har savoling‘izg‘a shaxsiy fikrimni ayta bilaman.


Ul — Xotunlar ozodlig‘ig‘a o‘z nazaring‘iz qanday?


Man — Bunda qo‘mmunistlar tutg‘on yo‘lni olqishlayman. Chunki bizg‘a qolsa,
bu ishni 20—30 yilg‘a cho‘zordiq.


Ul — Yer islohotig‘a qanday qaraysiz?


Man — Yer islohotida hozirg‘i tutilg‘on yo‘l eng to‘g‘ri yo‘l, deb qarayman.


Ul — Dinga qarshi kurashg‘a qo‘shila olasizmi?


Man — Hozir dinlarning asosig‘a emas, xurofotlarg‘a qarshi kurashishni lozim
topaman.


Ul — Tashkilot ishiga yoshlar yaxshimi, eskilarmi?


Man — Umuman har bir ishg‘a yoshlar yaxshi. Eskilardan umid uzish kerak. Chunki
ular oxirat kishisi.


Ul — Tashkilotg‘a a’zo ko‘paytirishg‘a qanday qaraysiz?


Man — Ikki-uch kishidan ziyodasig‘a qat’iyan qarshiman.


Mana shung‘a o‘xshash muhim so‘roqlarni mang‘a turli vaqtlarda
berg‘on va maning javoblarimni bir kichkina daftarchag‘a otmetka qilib olgon choqlari
bo‘lg‘on. Balki oramizda bulardan boshqa so‘zlar ham o‘tg‘ondir. Ul o‘rtoqlar xotirimg‘a
solalar ekanlar, man qabul etaman, balki ularning bu kung‘i falokatlarg‘a yuqorida
yozilg‘on xayol va umidlar ila bularg‘a aldab Salimxong‘a topshurg‘onim sabab bo‘lg‘ondur.


Agarda... Shunday bo‘lsa, hukumat qoshida ham, ular qoshida
ham mas’ul va mahjub, deb bilaman. Qanday jazo beralar ekan, man o‘zimg‘a loyiq
va munosib ko‘raman. Bu yozg‘on so‘zlarimning to‘g‘rulig‘ig‘a guvohlarim va shul
to‘g‘rilarda man bilan so‘zlashg‘on (Salimxon, Ilhomjon, Namangan yigiti, Fattoh
maxzum) larning o‘zlari va ularning vij-donlaridan boshqa bir guvoh va hujjatim
yo‘q. Namang‘on uyushmasida bo‘lsin, Salimxon uyushmasida bo‘lsin, a’zolari qancha
va kimlardan iborat ekanlig‘ini bilg‘an emasman va hech birlaridan so‘rag‘on ham
emasman. Sizdan iltimos qilamanki, manim so‘zlarimning to‘g‘ri va noto‘g‘rilig‘ini
bilmak uchun shul to‘rt kishi bilan mani bir martaba yuzlashtirsangiz edi.


Toshkand va Namang‘on ishlari to‘g‘risindag‘i so‘ng‘i
ma’lumotimni shuning ila bitirib, umumiy gunohlarimni hozirda yoza boshlag‘on so‘ng‘i
zayavliniyamda ko‘rsataman.


1930 yil, 15 may




 




* * *


Abduvahhob Murodiy Germaniyadan qaytib kelg‘ondan keyin
man birinchi marta uning uyiga borib uchrata olmadim. Kunlardan bir kuni Shayx Xovand
Tahurda ko‘rishib qoldik. Man uning uyiga borib, topa olmog‘animni aytib, o‘z uiimga
taklif qildim. U mening taklifimni qabul qildi. Biz yarim soat suhbatlashib o‘tirdik.
Suhbatimiz mazmunini (o‘quvchilarning umumiy ahvoli haqida) aytib berganman. Uning
Germaniyada qolg‘an talabalarg‘a ularning qaytishi yoki qaytmaslig‘i haqida xabar
qilish to‘g‘risidagi va’dasi haqida menga, aytganimday, Eshonxo‘ja Xoniy xabar berdi.
Murodiy talabalar bilan yuqoridagi mavzu xususida kelishib olg‘an bo‘lsa, ular bilan
qanday xabarlashish haqida ham bir fikrga kelg‘an, chamasi. Murodiy o‘z javobini
xat orqali shartli ravishda bildirg‘an, deb o‘ylayman.


Laziz Azizzodani xorijga yuborish haqidagi rejadan xabarim
yo‘q. Agar shunday reja bo‘lsa, bu qozoqlardan Xa-lil Do‘stmuhamedov va Qochqinboev
(ruschasida Kashkinbaev — S. A.) bilan kengashish natijasidir. (Man ushbu
kengash haqida avval gapirgan edim.) Lekin Azizzodani Istanbulga ketish uchun (pul
olish uchun) Samarqandga — Shoqobil Kamolovga man yuborgan emasman. Kamolov Samarqand
tashkilotining xazinachisi ekanligini bilmayman. Toshkent tashkilotining pul masalalari
bilan Tolibjon Musaboev va Saidnosir Mirjalilov shug‘ullanishg‘an.




 




Paxta haqida


1929 yilning boshlarida Sho‘ro hukumati bilan Xitoy o‘rtasidagi
munosabatlarning keskinlashuvi tufayli men Muhiddinxo‘ja Shamsixo‘jaev bilan paxta
haqida suhbatlashdim. 


Man «Urush bo‘lib qolsa, ocharchilik xavfining oldini
olish uchun paxta dalalarining bir qismiga, agar zarurat tug‘ilsa, g‘o‘zalarni sug‘urib
tashlab, o‘rniga don sepish kerak», dedim. Oradan bir oz vaqt o‘tgach, man Mirodil
Mirzaaxmedov va Ayyubni uchratib qoldim. (Oqmasjidning Ayyuboyvachcha mahallasidan,
Buvaxon to‘ra va Qosimov, Akbar Samig‘jonov guruhidan.) Mirodil mandan: «Shamsixo‘jaev
sizni paxtaga qarshi, hatto paxtani yo‘qotib, o‘rnig‘a don sepish haqida qaror qilindi,
deb aytganingiz rostmi?» — deb so‘radi. Man garchi Mirodilni eskidan tanisam ham
unga rad javob berdim. Muhiddinxo‘ja bizning paxta haqidagi suhbatimizni boshqacha
shaklda yetkazibdi.


Muhiddinxo‘ja bilan suhbatda don ekinlarini sepish foydaliroq,
degan istakni dehqonlarga aytish kerak, degan gap bo‘lgan edi. Salimxon bilanmi
yoki Namangan tashkilotining a’zosi Hojibobo bilanmi paxta haqida gaplashganmiz
(qishda, Sho‘ro hukumati bilan Xitoy o‘rtasidagi munosabatlar keskinlashgan paytda).
Ana shunda man mabodo urush bo‘lib qolsa, paxtaning bir qismini yo‘q qilib, uning
o‘rniga boshqa donli ekinlarni ekish zarurligini dehqonlarga xabar qilish lozimligini
va shu yo‘l bilan iqtisodiy sohada zarar yetkazish mumkinligini aytgan edim. Man
buni suhbatdoshim (yuqorida aytilgan ikki kishidan biri)ga agar paxtani ko‘paytirish
uchun boshqa o‘simliklarni kamaytirish oqibatida ocharchilikning takrorlanishidan
qo‘rqqanim uchun gapirgan edim. Ehtimol, mening paxta haqidagi gapim ular orqali
namanganliklar qulog‘iga yetib borgan bo‘lsa kerak.


«Ittihodi taraqqiy» amaliyotida qo‘poruvchilik bor edi.
Masalan, «Ittihodi taraqqiy»ning birinchi tashkilotchisi turk Usmonbek tashkilot
qarori bilan uning tashkilot ishini fosh qilishining oldi olinib o‘ldirilgan.


NKVDning sobiq qo‘missari Ismoil Gabitovga esa, o‘sha
paytda qulog‘imga chalingan shov-shuvlarga ko‘ra, Hovuzbog‘ mahallalik alamzada
boylar Yo‘ldosh hoji (vafot etgan) va Shoalim tomonidan suiqasd uyushtirilganini
eshitganman. Ular militsiya boshlig‘i Saidkamolxon domla («Ittihodi taraqqiy» a’zosi)ni,
militsionerlarni sotib olishgan, ular Gabitovni otishgan (1918 y.).


«Ittihodi taraqqiy»ning qo‘porovchilik guruhi Saidkamolxon
domla, Ilhom Yoqubiy (qo‘mmunist) va Zokirjon Hoshimovdan iborat. O‘qituvchi Boqi
Farg‘onada bos-machilar tomonidan o‘ldirilgan.


Abdurahmon Sayyoh qo‘rboshi Hamdam hoji (Qalandarov —
S. A.) tomonidan o‘ldirilgan. Uning o‘limiga tashkilotning daxli yo‘q.


«Milliy ittihod»ning harbiy guruhi bor bo‘lib, bosmachilar,
xususan, Rahmonqul qo‘rboshi bilan aloqa qilgan. Bu guruhga Isroiljon Ibrohimov
a’zo edi. U Rahmonqul huzuriga borardi.


O‘qituvchi Boqining o‘limi «Milliy ittihod»ning davriga
to‘g‘ri keladi. Isroiljon Ibrohimovning Safaro‘vni yo‘qotish uchun Chimkentga borgani
ma’lum emas. «Milliy istiqlol»ning qo‘poruvchilikka daxli yo‘q.


Man Salimxon bilan Obid Saidni o‘ldirish zarurligi haqida
gaplashgan emasman.


1930 yil, 2 avgust




 




* * *


1928 yilda man muallimliqdan bo‘shag‘animdan so‘ng Maorif
Xalq qo‘missarlig‘iga o‘quv yurtidan boshqa joylarda ishlash uchun xizmat berilishini
so‘rab, ariza yozdim. Man Abdulhay Tojievga yordam ko‘rsatishni iltimos qilib murojaat
etdim. Tojiev manga zapiskani berdimi yoki maning ishim haqida Mannon Ramziy bilan
shaxsan gaplashdimi, yaxshi eslay olmayman. Manga bevosita uning yordami bilan muzeydan
ish berishdi. Tojiev maning shogirdim bo‘lgani uchun man unga ahvolimni batafsil
tushuntirdim.


Maorif qo‘missarlig‘iga murojaat qilishimdan ikki oycha
avval Abdulhay Tojiev va Mannon Ramziy bilan Toshkentda quyidagi sharoitda uchrashgan
edim. Gazetalarda manga qarshi maqolalar bosildi. Ushbu maqolani olib, Abdulhay
Tojiev yashaydigan nomerga kirib arz qildim: «Nima uchun gazetalar mani so‘kishmoqda?
Man o‘z vazifamni ado etyapman, dars beryapman». Tojiev manga: «Gazeta bunday usul
bilan yoshlarni tarbiyalamoqda va ana shu maqsadnigina nazarda tutishmoqda», — dedi.
Shu payt Ramziy kirib keldi. Man ularga muallimlikdan ketib, yoshlar bilan to‘qnashmaydigan
lavozimda, masalan, muzeyda ishlamoqchi ekanimni aytdim. Ular maning fikrimga qo‘shildilar,
xullas manga ana shunday ish berishni va’da qildilar.


GPU tashkilotlari bilan Ubaydulla Xo‘jaev hamkorlik qilishi
masalasida man Xo‘jaev bilan suhbatlashdim. Xo‘jaev kulib mani trotskizmga munosabatimni
GPUga sotganini gapirdi. Ushbu kulguni Ubaydulla bilan ikkovimiz o‘rtamizdagi do‘stlikka
zarracha rahna solmaydigan, arzimas bir faktni xabar qilish — faktning ahamiyatini
pasaytirish, deb qaralmog‘i lozim.


1930 yil, 6 oktyabr




 




Oppozisiyalikdan aksilinqilobchiliqqa


Ovrupolilardag‘i buyuk Rusiya shovinizmasi 20-yillarda
juda kuchli edi. Faqat bizning millatdagi shovinizma ismda bo‘lsa ham, maqsad va
g‘oya jihatdan bir-biridan ayrilardi: ovrupolilar shovinizmasi hammadan hokim millatga
mustamlakachilik g‘oyalarini ta’qib eta borg‘on holda, yerliklar shovinizmasi musulmon
ozodlig‘i mahkum millat, qullikdan qutulish maqsadlarini ilgari surardi. Shuning
uchun yerliklar o‘z millatchiligini qo‘mmunizm nuqtai nazaridan mashru’ bir millatchilik,
ovrupoliklarnikini g‘ayri mashru’, deb qaradi.


Ul choqlarda, sinfiy ong butunlay yo‘q, deyarlik darajada
kuchsiz, bu kungi sinfiy o‘ring‘a milliy kurash davom etadi. Bu kurashlarda
yerliklar doimo suratda yengilib kelsa ham, 20-yiddagi 8-qurultoyda yerliklar o‘rtoq
Qo‘bo‘zev rahbarligi ostida bir qadar g‘alaba qozondi. Mana bul g‘ala-ba yerlik
ishchilarg‘a juda qimmatga tushdi.


8-qurultoydan so‘ngra ikki-uch oy o‘tar-o‘tmas, hukumat
boshig‘a saylong‘on yerlik ishchilarg‘a (risqulovchilarg‘a) qattiq hujum boshlandi.
Ovrupolilar yerliklarni millatchi-liqda ayblay boshladilar. Nihoyat, bu hujumlarga
chidolmasdan, o‘rtoq Risqulov boshliq markaz ishchilar hukuma-tidan chekilishga
(iste’fog‘a) majbur bo‘ldilar. Turkqo‘missiya a’zolarini buyuk rus millatchilarining
ta’siriga berilganlik bilan aybladilar. Shuning uchun uni muxolif vaziyatga tushirdilar
va Turkqo‘missiya ustidan dod demak uchun Risqulov boshliq bir necha ishchilar Masko‘vga
jo‘nadilar. Masko‘vdan xafa bo‘lib mag‘lubiyat bilan qaytdilar. Buning ustiga tubandagi
voqealar qo‘shildi:


1. Risqulovlarni millatchilik bilan ayblab chiqarg‘on
Turkqo‘missiya bular o‘rnig‘a yerlik ishchilar orasida eng tor millatchilardan sanalg‘on
To‘raqulov va Xo‘janovlarni keltirib o‘tqazdi.


2. Risqulovlar zamonida markaziy va mahalliy ishlarga
qo‘yilg‘on yerlik ishchilar umuman deyarlik «risqulovshinalik» bilan ayblanib, ishdan
quvildilar.


3. Masko‘vdan o‘rtoq Safaro‘v qo‘l ostida Turkistong‘a
yuborilg‘on «Qizil Sharq» poezdi Safaro‘vning ba’zi yangilik harakatlari va qattig‘qo‘llig‘i
orqasida «Qizil jazo» poezdi nomini oldi. Chunki poezd bilan o‘rtoq Safaro‘v qaerga
borsa, mutlaqo bir necha ishchilarni tutib qamadi. Bir necha ishchini qattig‘ haqorat
qildi. Ba’zi joylarda bir necha kishini tutib otdirdi. Qisqasi, Turkistonning o‘shal
choklaridag‘i siyosiy havosig‘a to‘g‘ri kelmayturg‘on harakatlarda bo‘lindi.


4. Ishdan chiqarilg‘on ishchilarning oilaviy ahvolla-rig‘a
va sog‘liqlarig‘a qaralmasdan, turli yoqlarg‘a qo‘mandirovka (o‘sha zamon ta’biricha,
pochetnaya visilka) qilinib tarqatildi.


5. Butun g‘oyasi yerlik xalqni mahkumlikdan ozod qilish
va chor hukumati tomonidan ayb etilgan huquqlarni qaytarishg‘a harakat qilishdang‘ina
iborat bo‘lg‘on yerlik ishchilar millatchilik bilan muttaham qilinib, shul qadar
quvg‘inlarg‘a duchor bo‘lg‘on hollarda hokim xalq mustamlakachilik da’volaridan
hanuz (voz) kecha olmag‘on buyuk rus millatchiliklariga ko‘z olaytirib qarag‘on
kishi bo‘lmadi. Ular tamom ozodlik ila o‘z ishlarida davom etdilar.


Mana ketma-ket bo‘lg‘on bu voqealar
yerliishchilarning ko‘ngillarin Seka partiyadan ham sovutdi. O‘shal vaqtg‘acha qo‘mmunist
fraqtsiyasini Sharq mazlumlarini chin ma’nosila mahkumlikdan qutqarmoqchi bir firqa
deb maqtab yurgan kishilar bu voqealardan so‘ngra «Hozirg‘i siyosat buyuk rus mustamlakachiligining
bo‘lshevizm pardasi ostidagi yangi bir tajallisiga o‘xshaydir» kabi jumlalarni ochiqdan-ochiq
ayta boshladilar. Bir qancha kishilar 20-yil boshlarida tashkil etilib, ishlay boshlag‘on
«Milliy ittihod» uyushmasining quchog‘iga kira boshladi. Safaro‘vning qamog‘idan,
hujumidan qo‘rqg‘on ba’zi kishilar (masalan, Risqulovning o‘ng qo‘li sanalg‘on Jonuzoqov)
bosmachilar ichiga qocha boshladi. Bosmachilikdan tavba qilib, yarashib kirgan ba’zi
qo‘rboshilar va ularning yigitlari takror qochib, bosmachilarg‘a qo‘shila boshladi.
Bu vaqtlarda Sa’dulla Tursunxo‘jaev, man, Ali Rasulov, Yusuf Aliev, Otajon kabi
yirikroq ishchilar Buxorog‘a qo‘mandirovka qilinadilar.


20-yilning oxirlari bo‘lsa kerak, Toshkanddan, «Milliy
ittihod» uyushmasining markazidan bir xat olg‘onman. Man olg‘on xatda taxminan shul
so‘zlar bor edi: «Ittihod va taraqqiy» uyushmasiga bergan va’dangizga muvofiq, uning
o‘rniga tashkil etilgan «Milliy ittihod» uyushmasining ham a’zosi sanalasiz. Shuni
xotirangizga tushuruv ila barobar Buxoroda shul uyushmaning sho‘‘basig‘a tashkil
ishiga ma’mursiz». Mana bu xat oling‘ondan so‘ngra, biz bu qarorda «Milliy ittihod»
sho‘‘basini emas, to‘g‘ridan-to‘g‘ri markazini bo‘ldiq va shu yo‘lda harakatlarg‘a
kirishdik. (Bu to‘g‘rida mufassal suratda yozib bergan ma’lumotim bor.)


Boshda Turkqo‘missiyaning, so‘ngra Seka partiyaning
yerlik ziyolilarig‘a qarshi tutgan taktikasiga qarshi oppozisiya shaklini olg‘on
«risqulovshina»lar harakati mana shunday yo‘llar ila sekin-sekin aksilinqilobiy
bir tusga kira bordi. Xususan, Buxorog‘a Zakiy Validiy kelib, uyushma ishlarig‘a
rahbarlik qila boshlag‘ondan so‘ngra «Istiqloli Buxoro», «Milliy ittihod» uyushmalari
sho‘ro mustamlakachiligiga qarshi kurash shiorlarini ochiqdan-ochiq ilgari sura
boshladilar. Mana manim birinchi ham eng katta gunohim Buxoroda ekan(man), shul
«Milliy ittihod» uyushmasida boshliqlar qatorida ishlaganligim bo‘ldi.


Ul choqlardag‘i xayollarim, fikrlarim esimga tushsa, hanuz
o‘zimdan o‘zim uyalaman, qizoraman. Uyushma harakatlari boshlang‘ondan so‘ngra man
ikki oy qadar Buxoroda turdim. 21-yil mart 20 lari bo‘lsa kerak, TurkSIK prezidiumi
tomonidan Toshkandga chaqirilib, bundog‘i Ilmiy sho‘rog‘a a’zo tayin qilindim. Bu
vaqtlarg‘acha Toshkandagi eski markaz Buxoroda tashkil etilgan yangi markazga rasman
ish topshirmag‘on va uyushmaning ustav va pechatlarini yubormag‘on edi. Buxoroda
ekan(man), Samarqand va Farg‘ona uyushmalari bosmachilar bilan aloqa boshlang‘onlig‘ini
eshitgan edim. Toshkandga kelgach, Toshkand markazining bosmachilaridan Rahmonqul
qo‘rboshi bilan aloqa boshlag‘onlarini Sadrxondan angladim.


Oradan o‘n kun o‘tdi. 31 martda birdan qamoqqa olindiq.
Bir necha kundan so‘ngra qamoqning sababi ochiq anglashildi. Sadrxonning angliz
qo‘nsulig‘a xat yozg‘onlig‘i va ul xatning tutilg‘onlig‘i bilindi.


Bu xat bilan Buxoro, Samarqand va Farg‘onaning haqiqatan
aloqasi yo‘q edi. Yolg‘iz Sadrxon va Karimovlarning miyasidan kelib chiqg‘on bir
ish edi. Ammo ul xat «Milliy ittihod»ning markazi nomidan yozilib, uning pechati
ila muhrlangan bo‘lg‘onlig‘i uchun ul gunohga «Milliy ittihod» a’zolarining barchasi
sherik bo‘lishlig‘i lozim edi. Shuning uchun man ko‘zimni lo‘q qilib, «Milliy ittihod»
uyushmasidan tonishg‘a majbur bo‘ldim. Mana bu manim ikkinchi gunohim. Agar o‘shal
vaqtda tonmasdan, uyushmaning butun sirlarini ochqon bo‘lsam, balki bugungi falokatlarga
yo‘liqmag‘on bo‘lur edim. Lekin bunga jur’at eta olmadim. Chunki, bir tomondan,
Cheka, ikkinchi tomondan, ul choqlarda yaxshig‘ina quvvatlangan bo‘lg‘on uyushma,
har holda mani tirik qo‘ymas, deb qo‘rqdim.


Biz qamolg‘ondan so‘ngra uyushma markazi rasman Buxorog‘a
ko‘chadir. «Risqulovshina»lar chindanda, aksilinqilob botqog‘iga bota boshladilar.
Toshkanddan bo‘lsa Tangriqul, Obidxo‘ja va Usmonxo‘jalar Rahmonqulg‘a siyosiy rahbar
bo‘lib ketadir, Buxorog‘a jo‘natiladilar. Toshkandga «troyka» qo‘yiladir... Mana
bu ishlar kimlarning buyrug‘i va kimlarning maslahati bilan ishlandi. Bu ish manga
ham qorong‘i. Man o‘z zapiskamda mana shu faktlarni ochmoq, Samarqand va Farg‘ona
ishlarindan tafsiliy ma’lumot bermak fikrida edim. Shuning uchun bu xususda Fayzulla
Xo‘jaev, Muhiddinov, Tursunxo‘jaev va samarqandlik Murodxo‘jalar ila so‘zlashdim.
Holbuki, butun zapiskam to‘g‘risida o‘shalar bilan so‘zlashganligim uchun ham aybli
sanalaman.


Man turmada 8 oy qadar qolib, 21-yil oxirlarida chiqdim.
Turmadan chiqqoch, bir-ikki oy bolnisada yotishg‘a, undan so‘ng tog‘ sayohatig‘a
chiqib, bir-ikki oy qimiz ichishga to‘g‘ri keldi. 22-yil o‘rtalarida tog‘dan qaytib,
Eski shahar ma’orif sho‘‘basig‘a sotsvos[bookmark: _ftnref19][19] mudiri tayin etildim. 22-yil
o‘rtalarigacha, tabiiy, na hukumat ishig‘a va na tash-kilot ishlariga qaramasdan,
o‘z sog‘lig‘im bilan mashg‘ul bo‘ldim. Maorifga kirib ishlay boshlag‘onlig‘imdan
bir necha kun so‘ngra uyimga Akobir Shomansurov kelib, mandan ahvol so‘rag‘och,
tashkilotdan so‘z ochdi; hozir Toshkand okruginda o‘zi Saidnosir va Rasulovlardan
iborat bir «troyka» borlig‘ini va o‘zining shunda raisligini bildirdi. Qamoqdan
so‘ngra tashkilot to‘g‘risida eshitgan birinchi so‘zim mana shu. Bu vaqtlarda Toshkand
okrugining aloqa qilingan bosmachisi qo‘lga tushgan va uning shaykalari tarqatilg‘on
edi. Shuning uchun Toshkandning bosmachilaridan hech biri bilan aloqasi yo‘q va
«troyka»ning qilaturg‘on ishi esa unda-mundan pul topib, muhtoj oilalarni ta’min
etishdan iborat edi. Shomansurov, bu «troyka»dan tashqari, Salimxon, Obidxo‘ja,
Tangriqul hoji va G‘ofirjon kabi bir necha kishidan iborat shahar uyushmasi ham
borlig‘i(ni) so‘zladi. «Troyka»ning ba’zi majlisig‘a borib turishni mandan iltimos
qildi. Man unga yaqindag‘ina turmadan chiqg‘onlig‘im, yanadan shunday ishlarg‘a
aralashish(g‘a) ortiq manda yurak qolmag‘onlig‘ini bildirdim. Haqiqatan ham 8—9
oylik qamoq jadidlar va taraqqiyparvarlarning vo‘jdi sanalg‘an g‘ayratli, sobitli,
faol va shujo’ Munavvar qorini o‘ldurub ko‘mgan, uning o‘rnig‘a yaroqsiz, sabotsiz,
qo‘rqoq, umidsiz, faoliyatsiz yangi bir Munavvar qori(ni) yasab chiqarg‘on edi.


Bilmadim, turmada ezilib ishdan chiqqanlig‘imdanmi yoxud
qartayg‘onlig‘imdanmi manda bir passivliq paydo bo‘ldi. Hech bir ishg‘a eski g‘ayrat
va eski faoliyat bilan kirisha olmadim.


Tashkilot ishlariga qarashuv esa, manda bir qo‘rqinch
va nafrat hosil qilg‘on edi. Shuning uchun na tashkilot ishlariga va na Toshkand
uyushmasiga bilfe’l aralashmadim. Faqat 23-yilda o‘rtoq Risqulovning taklifi ila
«troyka»ni tarqatmoquchun uning bir-ikki majlisiga ishtirok etdim. Bu vaqtda man
«troyka»ning pulsiz, ishsiz o‘lumga mahkum bir holda ekanligini angladim.


Toshkand uyushmasidan, bilmadim, Tangriqul hojimi yoxud
Salimxonmi, bir-ikki martaba kelib, mandan bir narsa to‘g‘risida maslahat so‘rag‘onlig‘i
esimda bor. Ammo ul maslahat nima to‘g‘risida ekanlig‘ini eslay olmayman. Qisqasi,
qamoqdan chiqqandan so‘ngra maning eski tashkilot bilan bo‘lg‘on aloqam va ma’lumotim
mana shundan iboratdir. «Troyka» boshda Toshkand okrugi uchun tuzilgan bo‘lsa ham,
Buxorodag‘i markaz tarqalg‘ondan so‘ngra markazning vazifasi ham shunga topshirilg‘on.
Toshkand uyushmasi esa okrugniki deb hisob qiling‘on. Lekin bu markazga na Samarqand
va na Farg‘ona itoat qilmag‘on, xususan, 22—23-yillarda har okrug o‘ziga mustaqil
ish yuritg‘an. Okrug orasida ma’lum bir sivyaz bo‘lmag‘on.


Bu ma’lumotni, «troyka» torqalg‘ondan so‘ngra bo‘lsa kerak,
Akobir Shomansurov og‘zidan eshitgan edim.


1930 yil, 23 oktyabr




 




Siyosiy idoraga va’dam


28-yilning boshlari bo‘lsa kerak, mani o‘rtoq Belskiy
chaqirib, jadidizmning zavolidan, o‘tgan voqealarni mufassal yozib berishni taklif
qildi. Xususan, Oktyabr inqilobidan so‘ng‘i voqealarni kengroq va dakumentalniy
bo‘lishlig‘ini ta’kidladi. Qo‘limg‘a mufassal bir savol varaqasi ham berildiki,
undag‘i savollarning bir qismig‘a o‘zim javob bera olsam ham, bir qismig‘a boshqalar
yordamisiz javob bera olmas edim. Bu taklifni man shodliq bilan qabul etdim. Chunki
shul bahona ila o‘tgan voqeani tekshirib, yozib tarixiy bir material qoldirish mumkin
bo‘ldi. Ham bu ishni yoza bilsam, hukumat qoshida siyosiy ahvolimni bir qadar tuzalishidan
umidlandim. Afg‘onistong‘a ketishdan voz kechishimning birinchi sababi Bachai Saqo
xuruji bo‘lsa, ikkinchi sababi mana shul taklif bo‘ldi. Zapiska uchun plan tuzib,
o‘rtoq Belskiyga arz qildim. Planimni Belskiy va o‘rtoq Agidullinlar ma’qul ko‘rdilar.
Ul plan bo‘yicha man zapiskani uch daftarg‘a bo‘ldim. Birinchi: jadidizm zavollaridan
boshlab, Fevral inqilobigacha, ikkinchisi: Fevral inqilobidan Oktyabr inqilobigacha.
Uchinchisi esa, Oktyabr inqilobidan zapiska tamom bo‘laturg‘on kungacha.


Mana bu plan bo‘yicha man o‘z xotiralarimni esimda borini
o‘zim, esdan chiqqonlarini boshqa birga ishlagan kishilardan surishtirib yoza boshladim.
29-yil boshlarig‘acha birinchi davrni — 17 yillik xotirotimni yozib topshirdim.
29-yili ikkinchi davrni yoza boshladim. Faqat buni yozishg‘a vaqtim juda ozdir.
Chunki bu vaqtlarda ishdan bo‘shab, ishsiz qoldim. Oilamda o‘zimdan bo‘lak ishlab
pul topuvchi kishi yo‘q. Xotinimni bo‘lsa, o‘qishga berganman. Uyda o‘tirib, har
kuni 9—10 soat paypoq va perchatka tikib, 2—3 so‘m topib, shuning ila oilamni kechintirishga
majbur bo‘ldim. Bundan ortqon umr bilan zapiskamni tez bitira olmaslig‘im ma’lum
edi. Shuning uchun 29-yil avgust oylari bo‘lsa kerak, siyosiy idoraga, bor gap,
Vostochniy otdelning nachalnigi ila o‘rtoq Agidullinga arz qildim. Butun oilaviy
ahvolimni ochib aytdim. Agarda za-piskamning tezroq bitishi matlub bo‘lsa, manga
bir qadar yordam kerakligini bildirdim. «Sizga qanday yordam kerak?» — deb nachalnik
tomonidan berilgan savolg‘a qar-shi: «Manga ma’naviy yordam kerak. Man pensiya so‘rab
ariza berganman. Shunga sizning tomoningizdan bir oz yordam bo‘lsa, shul pensiyaga
ilinaman. Shuning ila maishatim bir qadar ta’min etiladir. Undan so‘ngra butun umrimni
zapiskag‘a va sizning xizmatingizga sarf qilishlig‘im mumkin bo‘ladir», deb javob
berdim. O‘rtoq nachalnik yordam berishga va’da qildi, ham yozg‘onlarimni oz-oz bo‘lsa
ham topshira borishimni so‘radi. Bu vaqtlarda man ikkinchi davrni ham bitirishga
yaqinlashg‘on edim. Nachalnik amriga muvofiq alar bitmagan bo‘lsa ham borini ko‘chirib,
yozub topshurdim. O‘rtoq nachalnikdan yordam kutish ila barobar ikkinchi davrning
qolg‘on qismini bitirishg‘a va uchinchi davr uchun material manbalari izlashg‘a
kirishdim. Lokin bu maqsadlarning hech birig‘a yetisha olmasdan turib qamoqqa olindim.
Mayda-chuyda yiqqon materiallar bilmadim, qaerlarda qolib yo‘qoldi.


Man Toshkandda ekan: «O‘rtoq Belskiyga va’da qilg‘on zapiskangni
yozub bermading, oldading, ham har kim bilan maslahat qilding!» — deb mani aybladilar.
Holbuki, yuqoridag‘i bayonot isbot etadirki, man va’damg‘a qo‘limdan kelg‘oncha
vafo qila oldim. Faqat o‘zimdan bo‘lmag‘on sabablarg‘a binoan tez bitira olmadim,
kechiktirdim. Shunday bo‘lsa ham hamon shuning niyatida va harakatida bo‘ldim. Maslahat
qilg‘on kishilarim bo‘lsa, Fayzulla Xo‘jaev kabi hukumatning ishonchli kishilari
edi. Zapiskamning to‘la chiqmog‘i uchun shular bilan maslahat qilishg‘on va shulardan
ma’lumot olishg‘a majbur edim. Chunki, Fayzulla Xo‘jaev, Muhiddinov, Tursunxo‘jaevlar
tashkilot ishlarida man bilan birga ham man qamalg‘ondan so‘ngra ishlagon kishilar
edi. Balki tashkilotning ochiqdan-ochiq aksilinqilob yo‘lig‘a kirgani man qamalg‘ondan
so‘ngra, ish boshida shu yuqoridag‘i o‘rtoqlar qolg‘on vaqtg‘a to‘g‘ri keladir.


Man shuni o‘ylab, ularg‘a yo‘liqdim, maslahat qildim.
Yana yo‘liqmoqchi, maslahatlashmoqchi, bilmagan voqealarimni shulardan so‘ramoqchi
edim. Bulardan boshqa, Samarqand, Buxoro, Farg‘ona okruglariga borib, mahalliy kishilardan
ma’lumot olish kerak bo‘lajagini boshdan-oyoq o‘rtoq Belskiyga aytgan edim.


Qisqasi zapiskamning Oktyabr qismini juda mukammal va
dokumentalniy yozish fikrida edim. O‘rtoq Belskiyning mandan talabi ham shul edi.
Faqat ul maqsadga erisha olmasdan turib hozirg‘i falokatga duchor bo‘ldim.


1930 yil, 27 oktyabr




 




Buyuk kampaniya to‘g‘risida qorong‘i uy suhbatlari


20-yil o‘rtalaridan boshlab, biz qamolg‘och «Sho‘ro mustamlakachiligi
ila kurashish kerak!» — degan jumla juda ko‘p kishining og‘zidan eshitildi. Man
qamoqdan chiqqach, (22-yil boshlarindan e’tiboran) hech kimning og‘zidan bu jumla
eshitilmadi. Ziyolilar ko‘pchilikning so‘zindan va harakatindan yengilganlik, charchag‘onliq
ma’nolari, ortiq Sho‘rolar hukumatiga taslim va har bir narsaga rizo fikrlarni anglashardi.
Man bo‘lsam, turmada (ekan)man, bu fikrga kelgan va ortiq siyosiy ishlarga oralashmasliq
to‘g‘risida o‘z-o‘zimga so‘z berg‘on edim. Shunday bo‘la turib, ikki-uch kishi bir
yerga to‘plansak, yana siyosatdan so‘zlashar va hukumatning ba’zi ishlarini tanqid
qilishar edik. Faqat bu tanqidlarimiz dushmanona emas, «Mana bu ish bunday bo‘lsa,
yaxshiroq bo‘lardi» mazmunida do‘stona bir tanqiddan iborat edi.


23-yil aprellarida razmejevanie kampaniyasi boshlandi.
Markazda millat masalalari qay ravishda hal qilin-g‘onlig‘idan bexabar ziyolilarg‘a
istiqboli «porloq» deb yurilgan Turk respublikasining milliy parchalarg‘a bo‘linishi,
tabiiy, yoqmadi. «Razmejevanie» nima uchun kerak bo‘ldi? — degan savolg‘a ziyolilardan
biri: «Buxoro va Xorazmni hazm qilish uchun kerak», ikkinchisi, «Ishni shunday to‘g‘rab
yeydilar», — deb javob bersa, uchinchisi: «razdelyay, vlastvuy» — deb ruscha maqol
o‘qib, piching otadir. «Razmejevanie»ning foydali yoqlarini o‘ylovchi kishi bo‘lmag‘oni
kabi, bunga to‘squnlik ko‘rsatish fikri ham hech kimda yo‘q edi. Mana shu vaqtlarda
o‘rtoq Belskiy mani chaqirib, milliy ziyolilarning bu ishga qanday qarag‘on-lig‘ini
so‘radi. Man unga milliy ziyolilarining bu masalalarga yaxshi qarag‘onliqlarini,
uning sabablarini, shuning barobari, bunga qarshi bir harakat yo‘qlig‘ini ochiq
so‘zladim.


O‘rtoq Belskiy bilan oramizda bo‘lg‘on so‘zlar avvalgi
pokazniyalarimda mufassal yozilg‘on (ham bu majlisga o‘rtoq Agidullin boshdan-oyoq
ishtirok etgan bo‘lg‘onlig‘i uchun bu o‘rinda takrorlab o‘tirishga ehtiyoj bo‘lmasa
kerak). Bundan so‘ngra yer islohoti, rayonlashtirish qo‘missiyalari o‘tkaziladir.


Qorong‘i uy suhbatlari yer islohotining asosini va bu
to‘g‘rida chiqarilg‘on dekretni amalga oshirmoq uchun rayonlarg‘a yuborilg‘on islohot
qo‘missiyalari ustida, ulardan bir qismining poraxo‘rlik, qarindosh-urug‘, oshno-og‘aynig‘a
yordam qilish kabi kasallarg‘a mubtalolig‘i to‘grisida shikoyatlar bo‘ladir. Ham
«katta yerlarni batraklarga bo‘lib berish o‘rnig‘a, shul batraklar o‘rtasida bir
shirkat tuzilsa, yana yaxshiroq bo‘lardi» kabi orzular bayon qili-nadir. Rayonlashtirish
qo‘missiyasi butunlay sezilmasdan o‘tadir. Yerliklashtirish kampaniyasiga kelganda,
boshda ovrupolilarning yerliklarga bermasdan, arzimagan bahonalar topib,
yerliklarni uchrejdeniyalardan chiqarib haydash harakatida bo‘lg‘onlig‘indan shikoyat
ketadir. Ammo keyinroq borib (27-yillarda), yerliklar ish bilmaganidan yer-liklashgan
uchrejdeniyalarga kirib bir ish bitirishining mumkin emasligidan, uncha-muncha ish
bilaturg‘on yerlik ishchilarni «san savdogar bolasisan, san ruhoniy bolasi, saning
mafkurang buzuq, san dinchi, san millatchi!» deb haydalib turg‘onlig‘indan dodlaydir.
G‘alla yig‘uv kampaniyalari O‘zbekistonda juda yaxshi, tinchlik bilan o‘tkazilgan
holda, Qozog‘iston va Qirg‘iziston taraflarda juda og‘ir qo‘yilib (masalan, dehqonchilikdan
yuz pud g‘alla ko‘targan bir dehqong‘a besh yuz pudlab g‘alla (solig‘i) soling‘och)
ba’zi to‘polonlarg‘a sabab bo‘ling‘onlig‘i to‘g‘rilarida so‘zlar bo‘ladir. Saylov
kampaniyalari ovrupolilar orasida juda yaxshi, dekret va qonunlarg‘a to‘g‘ri o‘tgan
holda, saylov qo‘missiyasi yerliklardan bo‘lg‘on o‘runlarda dekret va qonunlarg‘a
sira qaralmasdan, qo‘missiyalar kayfi ila ish ko‘rilganligi, qonunan saylov huquqig‘a
ega bo‘lg‘on juda ko‘p yerliklarning saylov hukuqidan mahrum qiling‘onligini va
yerliklar qo‘lig‘a ish berilmaganidir. Chiqaturg‘on natijaning shundan yaxshi bo‘lmaslig‘i
to‘g‘rilarida anchagina shikoyat va pichinglar eshitiladir. Paxta maydonini kengaytirish
qo‘missiyasiga kelganda, suvsiz joylarg‘a suv chiqarish yo‘li ila kengaytirish umuman
olqishlandi. Ammo meva-sabzavot va sholikor(lik) hisobidan kengaytirish masalasi
ancha shov-shuvlarga sabab bo‘ldi. Meva-sabzavot va sholikorlikning hukumat ham
xalq uchun keltiraturg‘on foydasi paxtaniqidan oz emasligi, yerlik xalqturmushining
bu narsalarni talab qilishi, shuning uchun paxta maydonini bunday zarur narsalar
hisobidan kengaytirishning yaramag‘onlig‘i xususlarida ancha falsafa sotqonliq bo‘lib,
qorong‘i uy suhbatlarin qizitdi.


«Agar urush boshlanib qolsa, O‘rta Osiyoda yana ochliq
boshlanish ehtimoli yo‘qmi?» degan so‘roqqa qarshi: «Ul choqda 18-yilgi ochliqni
boshdan kechirib, tajriba ko‘rgan dehqonlar paxtaning bir chetdan bir oz yerni buzib,
don ekish uchun ajratsa kerak. Lozim kelsa, o‘shal vaqtda dehqonlarg‘a tushuntirish
ham mumkin, ham bu yo‘l bilan hukumatning paxta maydonini don hisobidan kengaytirish
planig‘a dehqonlar noroziliq bildirgan bo‘ladilar mazmunida javoblar ham berildi.
Paxta maydonini kengaytirish to‘g‘risida tashviqot yurgizilsa, yana ta’sirliroq
bo‘lardi» mazmunidagi so‘zlar eshitilardi.


29-yil, sentyabr oylari bo‘lsa kerak, bir o‘rtoq dehqonning
og‘zidan eshitilgan so‘z mana shu mazmunda edi: «12— 13-yillarda bir pud paxtag‘a
choydan 5 qadoq, shakardan 30 qadoq, gazlamadan 45 gaz, bug‘doydan 5—6 pud, gu-ruchdan
3 pud, et — 50 qadoq, moy —30 qadoq olarduk. Hozurda esa choy 1 qadoq, shakar
15 qadoq, gazlama 15 gaz, bug‘doy 2 pud, guruch 1/2 pud, et 10 qadoq, moy 7 qadoq
keladir. O‘rta hisob bilan bizning paxtamizg‘a 13-yilg‘i bahoning 1/4 hissasin birigina
beriladir. Sho‘ro hukumati Nikalay bergan bahoning loaqal yarmini — uchdan ikki
hissasin bermaydir; uyimizning tomig‘a qadar paxta ekib, hukumatni xursand qilardiq».
24-yillardan boshlab manim atrofimni GPU agentlari o‘ray boshlag‘on edi. Qachon
bir kampaniya boshlanar ekan, shul agentlardan bir necha(si) kelib, man bilan suhbatlashar,
mandan so‘z olmoq uchun kampaniyadan shikoyat qilar va manim fikrimni so‘rardi.
Man ham o‘z fikrimni hech yashirmasdan aytar edim. Mana yuqorida yozg‘on qorong‘u
uy suhbatlarining barchasi deyarlik shunday agentlar aralashqon suhbatdan iborat
bo‘ladir. GPUga bu agentlardan ba’zisi yomon tomonlarini aytar, yaxshi tomonini
aytgan agentlar ishonchli sanalib, so‘zlari e’tiborg‘a olinardi. Chunki o‘rtoq GPU
manim yaxshilig‘imni emas, yomonlig‘imni qidirardi».


1930 yil, 27 oktyabr




 




Afg‘on qo‘nsuli ila munosabat


19—20-yillarda Afg‘on qo‘nsulxonasida Afg‘oniston istiqlolig‘a
ikki-uch yil to‘lishi munosabatlari ila katta ziyofat majlisi bo‘ladir. Bu majlisga
hukumat bilan aloqador bo‘lg‘on ovrupoli va yerliklardan bir qancha kishi chaqiriladir.
Shul qatorda man ham chaqirilaman. Mana shu yo‘l bilan Muhammad Valixon, G‘ulom
Nabixon, Mahamad Aslamxon degan kishilar bilan tonishaman. (22-yilda Muhammad Valixon
bosh vazir, G‘ulom Nabixon Masko‘v qo‘nsuli edi.)


20-yilda Afg‘on qo‘nsulxonasi butun sostavi ila (12—
13 kishi edi) Eski shaharga iyd namozini o‘qumoq uchun tushadirlar. Namozdan so‘ngra,
bilmadim, kimdan manim bir akamning o‘lganlig‘ini va uyim ham shul mahallada ekanlig‘ini
eshitib, butun sostavi ila manim uyimga fotihaga kiradirlar. Bizdagi odat bo‘yincha
fotiha o‘qib, bir istakandan choy ichishgandan so‘ngra qaytib ketadirlar. Man Afg‘on
qo‘nsulxonasi va undog‘i kishilar bilan bo‘lg‘on eski aloqam shundan iboratdir.
Mahamad Aslamxon o‘shal vaqtda Toshkand qo‘nsuli edi. Bundan so‘ngra 27-yil aprelig‘acha
bo‘lg‘on qo‘nsullarning hech biri ila tonishib, aloqa qilisha olmadim. Orada bir-ikki
martaba ko‘rishishga niyat qilg‘on bo‘lsam ham, mumkin bo‘lmadi. Buni avvalgi pokazaniyalarimda
aytgan va yozg‘on bo‘lsam kerak. Faqat Omonullaxon hukumatining eng so‘ngg‘i qo‘nsuli
bo‘lg‘on G‘ulom Jeyloniyxon bilan 27-yil oxirlarida bir martaba, 28-yil ichida ikki
martaba ko‘rishdim. Birinchi ko‘ri-shishimda Afg‘oniston tinchlik, 2-ko‘rishganda
Bachai Saqo Kobul darvoza(sig‘a) yaqinlashg‘on, 2—3-chi ko‘rishganimda esa, Omonullaxonning
Ovrupog‘a qochqon choqlari edi. G‘u-lom Jeyloniyxon bilan ko‘rishishga mani majbur
etgan voqealar mana shular bo‘ldi: 25-yildan boshlab man o‘ngdan ham so‘ldan hujumga
yo‘liqdim. O‘ng tomondag‘i yoshlar (Salimxon, Lazizlar) «Milliy ishlarga aralashmaydi,
bizga rahbarlik qilmaydi», deb so‘ka boshladilar. So‘l tomondag‘ilar esa manim kitobimdan
bir necha mafkuraga xilof jumlalar topib, eskilik va millatchilik ila aybladilar.
Mana bu hujumlarga chidolmasdan, man O‘zbekistondan tamom chiqib, sho‘rolar poytaxtig‘a
sig‘inishg‘a va qolg‘on um-rimni Masko‘vning biror ilmiy uchrejdeniesida ishlab
va o‘qib o‘tkarishga qaror berdim.


Bu qarorimni 26-yil may oylaridan boshlab amalga oshirish
chorasiga kirishdim.


Masko‘vga keldim. O‘rtoq Risqulov va To‘raqulovlarning
yordami ila SSSR Sharq xalqlarini o‘rganish qo‘mitasida o‘zimga o‘rin topdim. Uning
raislari va a’zolari ila ko‘rishib, shul qo‘mitada ishlamakchi va uning universitetda
dars tinglamakchi bo‘ldim.


Qo‘mita prezidiumi mani qabul etdi. Faqat farmalniy jihatdan
O‘zbekiston Maorif qo‘missarligining qo‘mandirovkasi lozim edi. Bu to‘g‘rida Qo‘mita
prezidiumi o‘z tomonidan qo‘mandirovka va istipendiya so‘rab, O‘zbekiston Seka partiyasiga
ham Maorif qo‘missarligiga ay-rim iltimosnoma yozdi. Man ham o‘z tomonimdan Maorif
qo‘missarligiga rasman zayavlenie yozdim. O‘zbekistong‘a qaytib borib, qo‘mandirovka
orqasidan ikki-uch oy sargardon bo‘ldim. Natijada Maorif qo‘missarligi manga na
istipendiya va na qo‘mandirovka bermasdan, arizamni e’tiborsiz qoldirdi va o‘zimni
muallimlikdan bo‘shatmadi. Ruxsatsiz va qo‘mandirovkasiz Masko‘vga kelib, yotib
olishg‘a, to‘g‘risi, O‘zbekiston hukumatidan qo‘rqdim. Nochor, 26—27-yil tahsilini
ham Toshkandda o‘tkazishga va undan so‘ngra biror yerga ketishga qaror berdim. Maktablar
ko‘b, darsimga mashg‘ul bo‘ldim. Ammo fikrim, xayolim doimo o‘zim uchun tinch joy
va tinch ish izlash ila mashg‘ul edi. Butun qish o‘ylab, o‘zimni hech bir yerga
sig‘dira olmadim. Qaerga borsam, yo unda manga ehtiyoj bo‘lmaganlig‘idan ishsiz
qolib, xarob bo‘lish yoki O‘zbekistondag‘i «do‘stlarim»ning hujumidan qutula olmasliq
ehtimollari hamon mani qo‘rqitdi. Nihoyat, hozir so‘ng darajada nodon mak-tab va
maorifg‘a tashna va manga o‘xshash eskirak, til bi-laturg‘on maorif xodimlarig‘a
muhtoj bo‘lg‘on Afg‘onis-ton xalqi uchun ham shunday bir yo‘ldan harakat qilib ko‘rmak
orzulari mani qiziqtirdi. Shuning uchun Afg‘onis-tong‘a ketishga qaror berdim. Faqat
qanday ketish kerak! Nelegalniy ketishmi? Bu takdirda hududda tutilish yoxud qayta
SSSRga kela olmayturg‘on qochoq qatorig‘a kirib qolish qo‘rqinchlari bor. Shul sababli
rasmiy ketishga bir chora izlab ko‘rish kerak. Balki mumkin bo‘lur.


Mana bu orzu, qo‘rqinch va umidlar mani afg‘on qo‘nsuli
G‘ulom Jeyloniyxon bilan ko‘rishib, so‘zlashishga majbur etdi.


Qo‘nsul bilan birinchi ko‘rishishimiz so‘ng darajada qisqa
ham ishonchsizlik bir vaziyatda o‘tdi. Man u kishini(ng) G‘ulom Jeyloniyhon ekanlig‘iga
boshda ishonib yetmasam ham, o‘zimning Afg‘oniston maorifig‘a xizmat qilmoq fikrida
ekanlig‘imni arz etdim. Ul bunga xur-sandlik izhor qildi ham afg‘on xalqining bir
emas, bir necha muallimga ehtiyoji borlig‘ini, bunga fors tili bi-laturg‘on talabgor
muallimlar bo‘lsa, viza berib, g‘ayri rasmiy suratda jo‘natishg‘a tayyor ekanlig‘ini,
bu to‘g‘rida o‘ziga Kobuldan xabar borlig‘ini bildyrdi. Man undan «Ras-miy suratda
olish mumkin emasmi?» — deb so‘radim. Ul bul to‘g‘rida hukumatdan so‘rab, Kobul
bilan xabarlashish lozim kelajagini so‘zladi ham Kobulg‘a xat yozib, javob olmoqchi
bo‘ldi.


Shuning ila barobar Afg‘onistonda maorif ishlarini juda
tuban bir holda ekanlig‘ini so‘zladi. Va man unga O‘zbekiston maorifi kutilgandan
ortiq taraqqiy qila boshlag‘onlig‘ini bayon
qildim. Qisqasi, birinchi ko‘rishuvda oramizda bo‘lg‘on suhbatning muhim nuqtalari
shul yuqoridag‘i mazmunlardangina iborat bo‘ldi.


Ikkinchi ko‘rishuvda esa, suhbat
bir qadar uzunrak, kengrak va samimiyrak bo‘ldi. Uchinchi ko‘rishuv esa bir minut
qadar tik turib so‘zlashuvdangina iborat edi. Bu ko‘rishuvlar qachon, qaerda bo‘ldi,
ham oramizda qanday so‘zlar o‘tdi?
— hammasini yozib berganman. Esimdan chiqqanlarini so‘roq vaqtida eng maydalarigacha
qoldirmasdan aytganman. Umuman olg‘onda, bu uch ko‘rishuvning hammasi ham siyosiy
g‘arazlardan tamom holi, yolg‘iz xususiy va shaxsiy maqsadlar bilan vujudga kelgan
bir musohabalar edi. G‘ulom Jeyloniyxonning shaxsiga kelganda, uning bizning matbuotni
tamom ta’qib etib, o‘qub borg‘on bir kishi ekanlig‘i onglashilardi. Chunki manga
bergan so‘roqlarning barchasi ham o‘shal choqlarda matbuotda yozilib, muzokara qilinib
turgon masalalar ustida bo‘ldi. Manim tomonimdan unga berilgan: «Bachai Saqoning
shaxsi, uning quvvati, Kobulni ola olish ehtimolining bor-yo‘qlig‘i (Buni qo‘nsul
qat’iy ololmaydir, degan edi, holbuki, o‘n-o‘n besh kundan so‘ng Kobulni oldi),
afg‘on xalqining yangi usul maktablarga nazari, diniy taassuf» kabi so‘roqlar va
bularg‘a qo‘nsulning bergan javoblari keraksiz topib yozilmasdan ketgan edi.


Manim Afgonistong‘a ketish to‘g‘risidag‘i
fikr va qarorim qo‘nsul bilan birinchi ko‘rishgandan so‘ngra tamom quvvatlanmag‘on
bo‘lsa ham, Bachai Saqo paydo bo‘lgondan so‘ngra bir qadar zaiflandi. Kobulni Bachai
Saqo olgondan so‘ngra butunlay umid kesildi. Ortiq Afg‘oniston fikrini ko‘ngiddan
chiqardim. Masko‘v ketaman, desam, O‘zbekiston hukumati mone’ bo‘lsa, Afg‘onistonga
Bachai Saqo voqeasi yo‘l bermasa, endi nima qilish kerak? Mana bu savolg‘a o‘ylab-o‘ylab
topgon javobim shundan iborat bo‘ldi: «Ortiq so‘ksalar ham, ursalar ham O‘zbekistondan
ixtiyoriy suratda ketmaslik. Muallimlikdan tamom voz kechish, pensiya uchun harakat
qilish, pensiya qo‘lg‘a kirguncha, muza, ko‘mistarsis kabi o‘limtik ashyolar ichiga
kirib ishlab turish, maishatni filjumla ta’min etarlik pensiyaga ilingandan so‘ngra
butunlay ishga aralashmasdan, uyga kirib yotib, boshlag‘on zapiskalarimni yozib
bitirish va bu yo‘l bilan o‘zimning siyosiy holimni bir oz tuzatish va qolg‘on umrimni
o‘qush va yozish, ishlashga sarf etib o‘tkarish...»


Bundan so‘ng‘i ishlarim mana shul plan bo‘yicha ketdi.
Faqat maqsadga yeta olmasdan turib, qamoqqa olindim. Bilmadim, tole’sizliqmi yoxud
haqiqatan ham shunday bir jazog‘a layoqatim bormi? Bir yildan beri odinochka azo-bin
chekaman. 7 oy endi yolg‘iz bir uyda peredacha va progulka huquqlarindan ham mahrum
holda umr kechiraman.


1930 yil, 29 oktyabr.




 




Muso Begiev to‘g‘risida xotiralarim


Muso Begievni man avvaldan matbuotda yozg‘on maqolalari va kitoblari orqali tonirdim. Uning ila birinchi ko‘rishuvim 1911-yilda Lening‘radda
bo‘ldi.


Man Lening‘radg‘a sayohat uchun
borg‘on vaqgimda, mash-hur kishilardan
bo‘lg‘onlig‘i uchun uning uyig‘a borib, ziyorat qildim. Bir soat qadar musohaba
qilishdiq, turlik masalalar to‘g‘risinda uning fikrini so‘radim. Berg‘an javoblarini
juda diqqat bilan eshitdim. Ul kungacha
man Muso Begievning islom ruhoniylarig‘a va diniy xurofotlarg‘a tamom qarshi bir
ziyoli, deb qarardim. Mana shu suhbat
natijasida uning to‘g‘risidag‘i fikrim bir qadar o‘zgardi. Chunki manim so‘roqlarimg‘a
berg‘an javoblari va so‘zlaridan
taraqqiyparvar bir islom ruhoniysi, shuning ila barobar g‘oyatda mutaassub bir dindor
va islomchi va butun ma’nosila panislamist mafkurasidag‘i bir kishi ekanlig‘i anglashiddi.


Bundan so‘ng 20-yilg‘acha Muso
Begiev bilan manim oramda hech bir turli aloqa bo‘lg‘oni yo‘q. Uning asarlarini
ham o‘qumadim.


20-yilda Bokudan qaytib, Buxorog‘a
ketar vaqtlarimda ul Toshkandg‘a borur. Manim uyimg‘a borub, bir-ikki soat qadar mehmon bo‘ldi. Mana bu
ikkinchi ko‘rishuvimiz edi. Bu vaqtlarda Muso Begiev miyasidan avvalg‘i panislomizm
xayollari chiqqan, uning o‘rnig‘a Rusiya
musulmonlari uchun kelajakda ruhoniylar
tayyorlash fikrlari tug‘ulg‘on,
buning uchun Turkiston yoxud Buxoroda
bir diniy madrasa (duxovniy seminariy) vujudg‘a keltirish, zamong‘a muvofiq diniy kitoblar bostirish, Qur’onni
zamong‘a, fang‘a muvofiqlab, yangidan tafsir qilish (perevod etish) kabi harakatlarg‘a
kirishg‘on edi. Bundan so‘ngra man Buxorog‘a ketdim. Buxoroda ekan, uning Shayx
Xovandi Tohur madrasasida Sadrxon yonidan bir bo‘lma olib, shunda turg‘onlig‘ini
va bir necha shogird to‘plab, din darslari bera boshlag‘onlig‘ini eshitdim. Oradan
bir-ikki oy o‘tgach, Buxorog‘a bordi. Bu vaqtlarda Bosh vaqf tomonidan bir muallimlar
qursi va bir muddarislar qursi ochilg‘on edi. Bosh vaqf idorasig‘a kirib mudarrislar
qursida bir necha leksiya berish to‘g‘risida mandan ruxsat so‘radi. Mana bu 3-chi
ko‘rishuvimiz edi.


Man unga qursning moddiy tomoni vaqf ixtiyorida bo‘lsa
ham, ilmiy tomoni maorif nazoratig‘a tobe’ ekanlig‘ini, shuning uchun bu to‘g‘rida
Maorif noziri Qoriyo‘ldoshg‘a yoxud uning muovini Hoshim Shoiqqa murojaat qilish
kerak bo‘lajag‘ini so‘zladim. Avvalan, borib ko‘rmak va tanishmak uchun mudarrislar
qursining adresini berdim. Ul bir martaba qursg‘a borib tonishdimi-yo‘qmi, ertasig‘a
uni Buxorodan haydadilar.


Man Buxorodan qaytqoch, 6—7 kundan so‘ngra qamoqqa olindim.
Unga qadar Muso Begievni ko‘ra olmag‘on bo‘lsam kerak. Shuning uchun 4-ko‘rishuvimiz
21-yilda turmada voqe’ bo‘ldi.


Turmada uch yuzlab kishi tiqilg‘on, katta bir podvalda
bir oyg‘a yaqin birg‘a turdiq. Ul butun umrini achchig‘ choy ichish, namoz o‘qish
va Qur’on o‘qish bilan o‘tkarardi. Ora-sira halovat topib so‘zlashg‘on vaqtida,
uning butun maqsadi bir oz zahar topib, ichib o‘lishdan iborat edi. Faqat uning
bu maqsadig‘a yordamlashib, zahar topib beraturg‘on kishi bo‘lmadi. Shuning uchun
ul o‘lmadi. Turmada biz bilan birg‘a qamolg‘on bir necha ulamo va savdogarlardan
ham bor edi. Ularning aksari ul kung‘acha Begievni dinsizlik ila ayblardilar. Turmada
uning ila bo‘lg‘on bir oylik suhbat, Begievg‘a bo‘lg‘on ularning yomon nazarlari
yaxshi tomong‘a qarab o‘zgarishig‘a sabab bo‘ldi. Begiev o‘zining qanoatliq isti’nosi,
toat va ibodati, to‘g‘ri ham yumshoq muomalasi va kibrsizlig‘i orqasida ko‘b kishining
muhabbatin jalb etdi. Turmadan chiqqoch, ular orqali boshqalar orasinda shuhrat
topqon bo‘lsa kerakki, man turmadan chiqqon vaqtda Toshkandning barcha ulamo va
savdogarlari va bir qism ziyolilari Begievni: «Chin musulmon va chin ulamo shul
ekan!» — deb aytar edilar. Demak, Begievning Toshkandda 40—50 kun qamalishi uning
Turkiston musulmonlari orasida obro‘sining ko‘tarilmagig‘a sabab bo‘ldi.


Man uning ila bir oy qadar o‘shal podvalda qoldim. Uning
so‘ngra bir necha kishilar ila barobar mani ardo‘mg‘a oldilar. Begiev ul yerda qoldi.
Necha vaqtdan so‘ng turmadan chiqqonlig‘i va qachon Russiyag‘a qaytib kelg‘onlig‘i
to‘g‘risinda ma’lumotim yo‘q. Faqat 21-yil oxirida man turmadan chiqqon vaqtda Toshkanddan
uning qachonlar ketib qolg‘onlig‘ini onglag‘onman.


Bundan so‘ng 23—27-yillarda Maorif qo‘missarlig‘ida va
Bosh vaqf idorasida ishlag‘on vaqtlarimda Begievdan 3 yoxud 4 martaba xat oldim.
Bu xatlarning barchasi deyarlik ul hamon Turkistondag‘i madrasalardan birini diniy
darslarg‘a tafsir etish to‘g‘risida mang‘a nasihat qilishdan iborat edi.


Agar Diniya nazorati (ul choqlarda diniy ishlarni nazorat
qilmoq uchun Toshkandda Diniya nazorati va boshqa shaharlarda uning sho‘‘balari
bor edi) qaramog‘ida shunday bir madrasa ochilsa, o‘zining shung‘a xizmat qilishg‘a
hozir ekanlig‘ini yozg‘on. Bir xatida shunday diniy madrasag‘a ruxsat so‘rab hukumatg‘a
murojaat qilg‘onlig‘ini va bung‘a ijozat olishg‘a umidi borlig‘ini ham ilova qilg‘on
edi. Qisqasi, mang‘a bo‘lsun va Toshkanddag‘i Diniya nazoratig‘a bo‘lsun yozg‘on
xatlari uning miyasi 24-yillarda ham diniy madrasa ochish, diniy kitoblar bostirish
va Qur’on tarjimasi kabi xayollar bilan mashg‘ul ekanlig‘ini isbot etardi. Muso
Begievning ul xatlarini tamom javobsiz qoldirdim. Hech birig‘a bir martaba bo‘lsun
javob berishni munosib ko‘rmadim. Mana shundan so‘ngra ul ham mang‘a xat yozib nasihat
qilishdan voz kechdi. Bundan so‘ng Begievdan xat olish yoxud o‘zi bilan ko‘rishish
mang‘a nasib bo‘lmadi. Shuning uchun uning so‘ng‘i yillardag‘i mafkura va xayollaridan
tamom bexabarman.


Begievning tashkilot bilan aloqasi masalasig‘a kelg‘anda,
man uning o‘z og‘zidan bu xususda birg‘ina ham so‘z eshitgan emasman. Faqat «Milliy
ittihod» uyushmasining eng faoliyat bilan ishlag‘on choqlarida Toshkandda Sadrxon
bilan bir madrasada 4—5 oy turg‘on mashhur bir siymoning tashkilot ishlaridan xabari
yo‘q, deb ayta olmay-man. Tashkilotg‘a rasman a’zo bo‘lub kirmag‘on bo‘lsa ham,
Sadrxonning ul choqtsag‘i harakat va faoliyatlaridan bir qadar xabardor bo‘lsa kerak,
deb o‘ylayman.


Mana, Muso Begiev bilan manim oramda bo‘lg‘on butun aloqa
va uning to‘g‘risida manim bilg‘onlarim shundan iboratdur. Bulardantashqari,
20-yillarda Toshkandda bo‘lg‘on afg‘on qo‘nsullari, Jamol posho, Xalil posho va
Mavlaviy Abdurab kabi mashhurroq chet el mamlakat kishilari bilan ko‘rishub, so‘zlashub
yurg‘onlig‘ini eshitganman. Umuman olg‘anda, Begievning shaxsini man ilmiy va fazliy
jihatdan ehtirom etsam ham, uning ruhoniyliq va mutaassib islomchiliq, dinchilik
maslaklari mani undan juda uzoqlashtiradur. Chunki, manim e’tiqodimda Islom dini
(boshqa dinlarg‘a ham shunday qarayman) boshda bir dohiyning xalq orasidag‘i buzuqliqlarni
yo‘qotish va xalqning axloqini tuzatish kabi yaxshi niyatlar bilan chiqarg‘on maslagi
va tuzg‘on yo‘li bo‘lub, so‘ng‘ra ruhoniylar uning ta’limotlarini o‘zgartirib, o‘z
manfaatlarig‘a qurol bo‘laturg‘on bir shaklg‘a suqg‘onlar.


Mana shu e’tiqodim (ishonchim) mang‘a Turkiston ulamosi
va ruhoniylari ila chorak asr qadar to‘xtovsiz kurashishg‘a sabab bo‘ldi. Begiev
ham shu ruhoniylardan bo‘lib, ulardan o‘zining ilmiy fazli va sof qalblig‘i ilag‘ina
ayriladur.


Mana shul sababli 20-yillarda Begievning sho‘ro maktablarig‘a
va qurslarig‘a kirub dars va leksiya berishlig‘iga yordam berdim. 23—24-yillarda
uning yozgon maktubla-rini tamom javobsiz qoldirdim.

Abduvahob Murodiy to‘g‘risida xotiralarim


Murodiy Toshkandda so‘ng‘ darajada kambag‘al bir mardikorning
o‘g‘li bo‘lib, 4 yillik «Xoniy» maktabini bitirg‘andan so‘ng‘ra kelib, manim maktabimda
2-klassg‘a kirg‘an. Ikki-uch yilda manim qo‘limda o‘qib, 2-klassni bitirg‘andan
so‘ng‘ra muallim bo‘lib, ota-onasig‘a yordam qila boshlag‘on bo‘lsa ham, unda o‘qish
va ilm orttirish havaslari hamon kuchaya bordi. Faqat ul choqlarda yuqoriroq darajada
maktablar hali ochilmag‘on, hukumat maktablarig‘a yoxud xususiy rus maktablarig‘a
kirish esa, Murodiyg‘a bu yerliq kambag‘al bolalar uchun mumkin emas darajada qiyin
edi. Shuning uchun ul inqilobg‘a qadar muallimliqda davom etishg‘a majbur bo‘ldi.


Inqilobdan so‘ng‘ bir-ikki sho‘ro maktablarida ishlag‘an
bo‘lsa ham, ko‘brak ahamiyatni turk muallimlarg‘a yaqinlashish va ulardan xususiy
dars o‘qish ishlarig‘a berg‘anlig‘ini eshitardim.


Nihoyat, shul turk muallimlaridan ba’zilarining dalolat
va yordami ila Berling‘a ketishg‘a muvaffaq bo‘ldi. Bung‘a Jamol posho tomonidan
ham bir qadar yordam bo‘lg‘onlig‘ini eshitg‘anman. Bu to‘g‘rida Murodiyg‘a manim
tomonimdan hech bir turli maslahat va yordam bo‘lg‘on emas. 23-yilda man Masko‘vg‘a
keldim, bunda Najmiddin Sherahmadboev bilan ko‘rishdim. Ul Berlindag‘i hamshirasig‘a
xat va pul yubormoqchi bo‘ldi. Mana shul vaqtda manim esimg‘a Murodiy tushib, ung‘a
bir xat yozdim. Yozg‘on xatimning to‘la mazmuni esimda bo‘lmasa ham, unda Turkiston
jumhuriyati yerliq ispes (spetsialist)larg‘a muhtoj ekanlig‘ini bayon qilib, Berlindag‘i
shogirdlardan qaysi biri maktabni bitirarkan, tezrak Turkistong‘a qaytib, ishlashi
keraklig‘ini tavsiya qilg‘onlig‘im esimda bor. Bu xatdan so‘ng‘ra Murodiydan ham
bir xat oldim. Uning xatini saqlab qo‘yg‘on edim, obiska vaqtida boshqa xatlar ila
barobar O‘rta Osiyo GPUsi oldi.


Murodiy Berling‘a ketg‘anidan so‘ng‘ra qaytib kelg‘uncha
(4—5 yil ichida) uning ila manim oramda bo‘lg‘on muhobara va aloqa mana shul — bir
manim, bir Murodiyning xatidang‘ina iboratdur. Bir-ikki martaba boshqalarg‘a yozg‘on
xatda mang‘a ham salom ayta olg‘anini eshitg‘anlig‘im xotiramda bor.


Murodiy Berlindan Toshkandga qaytqondan o‘n-o‘n besh kun
so‘ng‘ra mahalliy odat bo‘yicha (bizda uzoq safardan kelg‘an kishilarni uning qarindoshi
va tanishlari uyig‘a borib ziyorat qilish odati hukmg‘a kirg‘an) ko‘rmak uchun uning
uyig‘a bordim. Faqat man borg‘on vaqtda ul uyidan chiqib, bir joyg‘a ketg‘an, shuning
uchun ko‘risha olmasdan qaytdim. Oradan bir necha kun o‘tg‘ach, Shayx Xovandi Tahurda
ittifoqo bir ravishda uchrashib, ko‘rishishg‘a to‘g‘ri keldi. Muddati bir-ikki minutdan
ortiqqa cho‘zilmag‘on bu ko‘cha ko‘rishuvida — «Salomat kelding‘izmi, o‘zing‘iz
sog‘misiz?» kabi sog‘ va salomatlikdan so‘rashg‘ondan so‘ng‘ra man ko‘rmak uchun
uyig‘a borib topolmag‘onlig‘imni ham bir fursat topib, manim uyimg‘a borishlig‘ini
o‘tindim. Ul o‘zining ham shul niyatda ekanlig‘ini bayon qilib, bir fur-sat topg‘onda
mang‘a mehmon bo‘lishni va’da qildi. Oradan bir qancha kunlar o‘tdi. Bir kun Murodiy
manim uyimg‘a keldi. Bir-ikki soat qadar ikkimiz birg‘a o‘lturib so‘zlashdik. Oramizda
bo‘lib o‘tg‘on so‘zlarni aynan xotirlay olma-sam ham asoslarini bir qadar eslay
olaman: boshlab Germaniya shogirdlari to‘g‘risida manim berg‘an savolimg‘a javoban
Germaniya shogirdlarining qaysi biri qaerlarda va qanday maktablarda o‘qumoqda bo‘lg‘onlig‘ini
va qachon tamom qilishlig‘ini birin-birin so‘zlab chiqdi. Navbat Ahmad Shakuriyg‘a
kelg‘anda, uning Turkistondan borg‘on sho‘ro vakilig‘a qilg‘on hujumini va uning
shakli, sabablarini bayon qildi, Bundan so‘ng‘ra man savolni Germaniya ahvolig‘a
ko‘chirdim. Ul Germaniya hukumatining har turli firqalarg‘a va ular faoliyati, matbuotlarig‘a
berg‘an kengchiliqlarni va nemis texnika(si), yirik sanoati va qish-loq xo‘jalik
ishlari qanday taraqqiy qilg‘onliqlarini turli misollar bilan gapirib berdi. Murodiy
bilan manim oramda bo‘lg‘on suhbat mana shuning ila tamom bo‘ladir. Murodiyning
Berlindan qaytqonidan boshlab qamoqqa qadar oramizda bo‘lg‘on ko‘rishish va so‘zlashish
ham shundan iboratdir. Bundan boshqa Murodiy bilan ko‘rishib so‘zlashish bir tomonda
tursin, uzoqdan uning yuzini ko‘rish ham mang‘a nasib bo‘lmadi. Ul har vaqt o‘zini
mandan uzoq tutdi. Man ham ung‘a yaqinlashishg‘a harakat qilmadim. Chunki ko‘rishish
va zaruriy munosabat chiqmadi. Bundan tash-qari, Murodiyg‘a yaqinroq yurg‘an kishilardan
biri bir kun mang‘a Murodiyning siyosiy idora ta’qibidan so‘ng‘ darajada siqilg‘onlig‘ini,
shuning uchun O‘zbekistong‘a kelganlig‘ig‘a, xususan, xotinini keltirg‘anlig‘ig‘a
pushaymon qilib yurg‘anlig‘ini va bu holning Germaniyada qolg‘on shogirdlarg‘a ta’sir
qilish ehtimoli borlig‘ini g‘oyatda achinib so‘zlashg‘anlig‘i xotirimda bor. Faqat
so‘zlag‘an kishining kim ekanlig‘ini bugun aniqlay olmayman. Uning aytishicha, go‘yo
Murodiy Berlindan qaytar ekan, undog‘i ba’zi shogirdlar bilan oralarida bir maslahatg‘a
binoan Murodiy O‘zbekistonda o‘zig‘a bo‘lg‘on nazar va muomalani ularg‘a bildirmakchi
va ular esa maktabni bitirg‘andan so‘ngra O‘zbekistong‘a kelish-kelmaslig‘i masalasini
shung‘a qarab hal qilmoqchi bo‘lg‘onlar. Bu xabar to‘g‘rimi-noto‘g‘rimi va ul o‘z
ahvolini undog‘i shogirdlarg‘a bildira oldimi-yo‘qmi, masalaning bu tomonlari mang‘a
qorong‘i. Mana Abduvahob Murodiy to‘g‘risida manim umuman bilg‘on va eshitg‘onlarim
shundan iboratdir.

Tojiev va Mannon Ramziy to‘g‘risida


Ramziy inqilobdan so‘ngra ham bir masjidning imomi bo‘lib,
ruhoniylardan sanalar edi.


18—19-yillarda Turkistonda muallim qahatchilig‘i hukm
surg‘an choqlarda uch oyliq, olti oyliq kurslar ochib muallim tayyorlash harakatig‘a
kirishdiq. Bu kurslarg‘a qabul etilajak kursantlarning ilmig‘a va qobiliyatig‘a
qaralib, qaysi sinfdan bo‘lg‘onlig‘ig‘a nazar solmoq shuning uchun bu kurslarg‘a
va bundan chiqib maktablarg‘a tarqatilg‘on muallimlar orasig‘a ruhoniy, savdogar
va ularning bolalaridan ham anchag‘ina kirib o‘rnasha boshladi. Ramziy mana shu
choklarda, 19-yillarda bo‘lsa kerak, ruhoniyliqdan muallimliqg‘a ko‘chg‘an kishilardandur.
Biror kursg‘a kirib o‘qig‘onmi-yo‘qmi, unisini bilmayman. Faqat bir maktabg‘a muallim
bo‘lg‘anlig‘i va bir oz so‘ng‘ra shu maktab mudiri tayin etilg‘anlig‘i esimda bor.
Uni shaxsan tanishlig‘im ham shu vaqtlardan boshlanadir.


O‘zining nihoyatda yumshoq va munofiqona so‘zlari, muomala
va xushomadchilig‘i ila yuqoriroq doiralarning diqqatini o‘zig‘a tez jalb etish
hunarig‘a va tabiatig‘a ega bo‘lg‘on Ramziy mana shul hunari va tabiati soyasida
juda tez ko‘tarila boshladi.


20-yil «risqulovshina»larg‘a quvg‘in boshlang‘on choqlarda
ul To‘raquluvlar quchog‘ig‘a otilib, ularning diqqatini jalb etdi. Man Buxorog‘a
ketg‘andan so‘ng‘ra To‘raqu-lovning yordami ila Eski shahar maorif sho‘‘basig‘a
mudir, biz qamalg‘on choqda Eski shahar ispulqo‘mig‘a rais muovini bo‘lib ulgurg‘ani
eshitildi. Man qamoqdan chiqqan vaqtlarda, 22-yil boshlarida, Ramziy Eski shahar
ispo‘lqo‘mining amalda raisi va Eski shahar maorif xodimlarning vo‘jdi sanalardi.
Bundan ilgarirak vo‘jdliqo‘ynay boshlag‘on Fitrat ham buning qoshida bo‘yin egishg‘a
maj-bur bo‘lg‘on va man bo‘lsam, ortiq eski vo‘jdliq darajalarini tamom yo‘qotib,
oddiy bir maorif xodimi qatorig‘a kirg‘an va bung‘a rozi bo‘lib, shul Ramziyning
qo‘l ostida, uning amr va farmonig‘a muvofiq Eski shahar maorif sho‘‘basida so‘tsvus
mudiri bo‘lib ishlay boshlag‘on edim.


Manim Ramziyni yaqindan tanib uning ila so‘zlasha boshlashim
ana shu 22-yil boshlaridan e’tiboran boshlanadur. Bung‘a qadar uni uzoqdan tanisam
ham oramizda hech bir turli aloqa, muzokara va musohaba bo‘lg‘on emas.


Ul ispulqo‘m boshida, man maorif sho‘‘basida bo‘lg‘ondan
so‘ng‘ maorifg‘a oid har bir masalada ung‘a murojaat qilishg‘a va uning fikri, maslahat
va buyrug‘i ila hisob-lashishg‘a to‘g‘ri kelardi. Bu munosabat bilan tez-tez ko‘rishish
va fikr almashishimg‘a majbur edim. Ramziy manim ila qilishg‘on aloqa va musohaba
vaqtlarida rasmiyat doirasidan sira chiqmas va, manim nazarimcha, uning miyasidan
hamon chiqib ketmag‘an diniy va milliy mafkurala-rin sira sezdirmas va o‘zin chin
qo‘mmunist qilib ko‘rsatishg‘a tirishar edi. U vaqtlarda «Chig‘atoy gurungi» (Fitrat
qo‘l ostinda tuzilg‘an bir uyushma) tomonidan chiqarilg‘on til va imlo janjali munosabatida
maorif ishlari xiyla oqsag‘on, sho‘ro maktablaridag‘i bolalardan buyuk bir qismi
eski maktablarg‘a qocha boshlag‘on edi. Mana bu janjalni bitirish, maorif xodimlarini
birlashtirish va xalqning diqqatini sho‘ro maktablarig‘a jalb etish kabi maqsadlar
bilan «Nashri maorif» nomida bir uyushma tuzish maslahatlashildi. Bu uyushmaning
tuzilishig‘a Eski shahar hukumatining hamda maorif xodimlarining boshlig‘i sifatida
Ramziyning anchag‘ina ta’siri va tashabbusi ro‘l o‘ynadi. «Nashri maorif» rasmiy
bir uyushma bo‘lg‘on-liqdan ung‘a barcha maorif xodimlari va ba’zi sho‘ro ishchilarig‘a
qadar jalb etildi. Uning faol a’zolari Ramziy, Eshonxo‘jaev, Oxunov, Shokirjon Rahimov,
Nosiriy, man va boshqa bir necha sho‘ro ishchilaridan iborat bo‘lib, har hafta deyarlik
bu faollarning majlislari bo‘lardi. Bu majlislarda boshqa yolg‘iz maorif ishlarig‘ina
muzokara qiling‘on bo‘lsa ham, keyinrak borib, avturitetlirak bo‘lg‘on sho‘ro uchrejdenielarining
qaysi birig‘a yerliklardan kimlarni qo‘yish masalalari ham muzokara qilina turg‘on
bo‘ldi. Mana shu muzokaralar va turli uchrejdenielarg‘a qandidatlar ko‘rsatish asnolarida
Ram-ziyning so‘zlag‘an so‘zlari va harakatlaridan undog‘i milliy va gruppaviy hisning
anchag‘ina kuchli ekanlig‘i anglashilardi. «Nashri maorif» uyushmasi 23-yillarda
tor-tilib bitdi. Man Bosh vaqfning, Ramziyning bilmadim, qaysi bir ishg‘a bo‘linib
ketg‘onimizdan oramizda ko‘rishish va so‘zlashishg‘a sabab bo‘la turg‘on rasmiy
bir ish va munosabat qolmadi. Bundan so‘ng‘ ul Maorif qo‘missarlig‘ig‘a o‘tirg‘ancha
(qaysi yilda o‘tirg‘onlig‘i xotirimda yo‘q) man Ramziy bila bir yerda o‘tirmadim
va so‘zlashmadim desam, yolg‘onchi bo‘lmayman.


Ramziy Maorif qo‘missari bo‘lg‘on choqda man pedtexnikum,
jeninpros kabi to‘g‘ridan-to‘g‘ri Maorif qo‘mis-sarlig‘i qaramog‘inda bo‘lgon maktablarda
muallimliq etardim. Shuning uchun oramizda yana munosabat paydo bo‘lg‘on edi. Boshlab
27 yilda Samarqandg‘a borib, bir marta Maorif qo‘missarlig‘ida, bir marta uyida
uning ila ko‘rish-dim. Ung‘a o‘zimning muallimliq va maorif ishlarig‘a kirishg‘anlig‘img‘a
27 yil bo‘lg‘onlig‘ini, shundan beri to‘xtovsiz ishlag‘anlig‘imni, O‘zbekistonda
xalq maorifida mandan uzoq ham ko‘p ishlag‘an bir maorif xodimi yo‘qlig‘ini, shuning
ila barobar birinchi martaba o‘zbek tilida kitoblar yozg‘on, eski urf-odat, eski
maktab va madrasalarg‘a va ularning homiysi bo‘lg‘on eski ulamo va ruhoniylarg‘a
qarshi eng avval isyon va ochiq hujum boshlag‘on man bo‘lg‘onlig‘imni mufassal bayon
etdim. Pensiyag‘a harakat qilish to‘g‘risida undan maslahat va yordam so‘radim.
Manim bu savolimg‘a uning tomonidan g‘oyatda muhofazakorliq va parmalistliq ila
berilg‘on javob mani qanoatlantirmadi. Bil’aks, undan ko‘nglim olinib qaytdim. Chunki
ung‘acha man uni, eski xizmatkorimni taqdir etar, yordam qo‘lini cho‘zar, hech bo‘lmasa,
o‘rtoqlarcha maslahat berib, mang‘a yo‘l ko‘rsatar, deb o‘yladim. Ul esa eski ulamo
va eski o‘xranniklardan bo‘lg‘on Sayidrasul maxzum degan kishining oldig‘a kelib,
pensiya to‘g‘risida yordam so‘rag‘onlig‘ini va rad javobi berg‘anlig‘ini va manim
to‘g‘rimda kelg‘anda bir qadar o‘ylab ko‘rish keraklig‘ini bayon etib, go‘yo mani
ham shul Sayidrasul maxzumg‘a o‘xshatg‘onday bo‘ldi. Manim bi-lan Sayidrasul maxzum
orasinda qanday ayirma borlig‘ini juda yaxshi bilardi.


Manim Afg‘onistong‘a ketib, undog‘i o‘zbeklar maorifig‘a
ishlash fikrig‘a tushg‘onlig‘img‘a sabab bo‘lg‘on voqealardan biri Ramziydan eshitg‘on
ushbu sovuq muomala bo‘ldi.


28-yilda Afg‘oniston ketishdan tamom voz kechish ila barobar
muallimlig‘imni ham tashlab, muza yoxud qo‘mstarsisg‘a, xalq bilan aloqasi juda
oz bo‘lg‘on uchrejdenielardan birig‘a kirib, undag‘i (o‘zimg‘a o‘xshag‘on) eskilar
orasidan yo‘qolish xayolig‘a tushdim. Bu vaqtlarda man uzun muddat cho‘zilg‘on ta’qibot
va hujumlar ta’sirila ichkuluk va afyun iste’molig‘a berilib, yaxshig‘ina alkogolik
va afyunist bo‘lg‘on, xalkdan va siyosatdan qochaturg‘on bir darajada ishdan chiqqan
va yuqoriroq doiralarda mang‘a yordam beraturg‘on hech kim qolmag‘on edi.


Muza[bookmark: _ftnref20][20] va Qo‘mstarsis[bookmark: _ftnref21][21] idoralarig‘a kerak uchun yana
Ram-ziyg‘a murojaat qilish va uning ilon kabi yumshoq va zaharli muomalalarini eshitishg‘a
majbur edim. Bu xususda to‘g‘ridan-to‘g‘ri Ramziyg‘a murojaat qilishg‘a yuragim
bo‘lmadi. Bung‘a bir vosita izladim. Uzoq o‘ylag‘ondan so‘ng‘ra Tojiev xotirimg‘a
keldi. Eski shogirdlarimdan emasmi, har hodda mani bir qadar hurmat etar, durustrak
bir yo‘l ko‘rsatar umidida Tojievg‘a murojaat qilishg‘a va uni Ramziyg‘a vosita
qilishg‘a qaror berdim. Shul choqlarda Toshkandda bo‘lg‘on qo‘nferensiyag‘a Tojiev
va Ramziylarning ham kelg‘onliqlarini eshitdim.


Bir kun kech «Rusiya» gastinsasig‘a borib, Tojievni topdim
va ung‘a so‘ng‘ kunlarda gazetada bo‘lg‘on hujum sababli muallimliqdan butunlay
chekilish va mumkin bo‘lsa, muza yoxud qo‘mstarsis doiralarig‘a kirib ishlash fikrig‘a
kelg‘animni bayon qilib, bu to‘g‘rida undan maslahat va yordam so‘radim. Shu vaqtlarda
ustimizg‘a Ramziy ham kirib qoldi. Tojiev yoshlar mafkurasini sog‘lomlashtirish
uchun shunday maqolalar va hujumlarning yozilib turilishlig‘i keraklig‘ini so‘zlag‘ondan
so‘ng‘ra manim qarorimni quvvatladi. Ramziy ham uning fikrig‘a qo‘shilib, muza yoxud
qo‘mstarsisdan o‘run berish mumkinlig‘ini bildirdi. Orag‘a ushbu shaxsiy masala
va iltimosdan boshqa so‘z kirg‘ani yo‘q. Bu suhbatimizdan so‘ng‘ra, o‘zimning
28 yil to‘xtovsiz muallimliq qilib, ortiq chorchag‘on va qartayg‘onlig‘imni, shuning
uchun mani muallimliqdan tamoman bo‘shatib, pensiya bilan ta’min etish keraklig‘ini,
ung‘a qadar mang‘a muza yoxud qo‘mstarsis doirasida munosib bir xizmat berib turishni
so‘rab Maorif qo‘missarlig‘ig‘a zayavlenie yubordim. Zayavleniedan o‘n besh kun
so‘ng‘ra o‘zum ham Samarqandg‘a bordim. Maorif qo‘missarlig‘ig‘a kirib, Ramziyni
topa olmadim, unda uyig‘a bordim. Uyida ham yo‘q. Shu vaqtlarda Tojievning kvartiri
ham shul joyda, Ramziyning yonida ekanlig‘ini va o‘zi hozir kvartirda ekan-lig‘ini
bilmadim, kimdandir eshitib, Tojievning oldig‘a kirdim. Toshkanddag‘i maslahat yuzasidan
zayavlenie berg‘anlig‘imni bildirg‘andan so‘ng‘ra Ramziyning ishni uzoqqa cho‘zish
ehtimoli borlig‘ini, shuning uchun unga bir xat yozib berishlig‘ini Tojievdan iltimos
qildim. To-jiev bir slujebniy zapisqa yozib berdi. Ertasig‘a Ram-ziyni ko‘rib, zapisqani
topshirdim. Bergon zayavleniemni so‘radim. Ul zayavleniemni tezdan ko‘rib, ishni
bartaraf qilishg‘a va’da berdi. Bundan so‘ng yana o‘n-o‘n besh kun shul ishning
orqasidan yurdim. Bir necha martaba Ramziydan marhamat kutib, sarg‘ayib o‘tirishg‘a
to‘g‘ri keddi. Ni-hoyat, Ilmiy sho‘ro (ismi xotiramda yo‘q) chaqirib, «Qori akamni
muvaqqatan Samarqand muzasig‘a qo‘ying, muza ishlari ila bir qadar tonishg‘ondan
so‘ng‘ postoyanniy bir o‘rung‘a ko‘chiramiz», deb manim ishimni Ilmiy sho‘rog‘a
topshirdi. Ilmiy sho‘ro raisi bir slujebniy zapisqa yozib, mani qo‘mstarsisg‘a,
Vyatkin xizmatig‘a, Vyatkin esa muzag‘a yubordi.


Mana shu yo‘l bilan man Samarqand muzasig‘a kirib, ikki-uch
oy ishladim va muza ishlari ila tanishdim.


Qo‘mstarsis tomonidan berilg‘an 125 so‘m maosh bilan Samarqandda
o‘zimni va Toshkandda oilamni ta’min etishg‘a majbur bo‘ldim.


Bu orada yana bir-ikki martaba Ramziyni ko‘rib, postoyanniy
bir ish so‘rag‘on bo‘lsam ham, Ramziydan: «Sizg‘a munosib ish chiqsa qo‘yarman»dan
boshqa so‘z eshitmadim.


Oradan uch oy qadar vaqt o‘tg‘ach, Ramziy Maorif qo‘missarlig‘ida
yo‘q bir zamonda ilmiy sho‘ro raisi ila Ramziy muovini o‘rtoq Ko‘zirev mani Toshkand
va Farg‘ona okrug qo‘mstarsis upolnomocheniyi etib tayin qildi. Bu xizmat mang‘a
munosib bir xizmat bo‘lmasa ham, moddiy jihatdan siqilg‘onlig‘imdan qabul etishg‘a
majbur bo‘ldim. Toshkandg‘a kelib, O‘rta Osiyo muzasi idorasidan bir stol olib,
ishg‘a kirishdim. 28-yil fevral oxirlag‘on qadar shul xizmatda davom etdim. Fevral
oxirlarida upolnomocheniy o‘rni ila borobar man ham bekor bo‘ldim. Ramziy bilan
yuqoridag‘i rasmiy ko‘rishuvlardan keyin ko‘risha olmadim.


Tojiev manim qo‘limda tarbiyalang‘an va manim maktabimning
II klassini bitirib chiqqan shogirdlardan bo‘lsa ham, inqilobdan so‘ng, nima uchundir,
mandan uzoqlashg‘on. Oktyabr inqilobidan boshlab 28-yilda uning ila bo‘lg‘on ikki
marotaba ko‘rishuvdag‘i so‘zlarni esa yuqorida yozdim. Bu ikki marotabadan tashqari,
qamoqqa qadar uning ila ko‘risha olmadim. Umuman olg‘onda, Tojiev bilan manim oramda
siyosiy tusda hech bir musohaba bo‘lg‘on emas. Ramziy bilan esa 22-yildag‘i «Nashri
maorif» majlislaridan so‘ng‘ yuqorida yozilg‘on rasmiy murojaatlardan tashqari,
ko‘rishgan, siyosiy tusda so‘zlashg‘an emasman.


Tojiev va Ramziylarning eski tashkilotlar ila aloqalari
masalasig‘a kelg‘onda, 18-yillarda bo‘lsa kerak, Haydar afandi mandan: «Tojiev qanday
bola, jamiyatg‘a olsaq bo‘ladimi?» — deb so‘rag‘onlig‘i va manim ung‘a: «Yaxshi
bola, olinsa bo‘ladir» — deb javob berganlig‘im xotiramda bor. Ammo bu isparavqa
bilan Tojiev «Ittihodi ta-raqqiy»ga a’zo bo‘lg‘onmi-yo‘qmi, bunisini aniq ayta olmayman.
«Milliy ittihod»da esa uning ismi qulog‘img‘a sira chaling‘an emas.


Ramziy esa eski tashkilotlarning hech birig‘a olinmag‘on,
deb qat’iy suratda ayta olmayman. Shuning ila barobar buning ham milliy hisdan tamom
poklangon chin qo‘mmunist ekanlig‘ig‘a hanuz ishona olmayman. Xususan, Ramziydag‘i
milliy va gruppaviy hislar hamon o‘lmag‘an bo‘lsa kerak, deb o‘ylayman.


1930 yil, 2 dekabr.




 




Masko‘vga ketishim va uning sabablari


Yozg‘on kitoblarim to‘g‘risida


25-yilda mang‘a bo‘lg‘on hujum, o‘z nazarimda, so‘ng‘
darajada haqsiz bir hujum edi. Chunki ul kung‘acha kitoblarimning ham barchasi uchinchi
martabadan bosilg‘on va hech bir turli tanqidg‘a yo‘liqmag‘on edi. Undog‘i hujumg‘a
sabab qilib oling‘on 5—6 jumla esa, o‘shal choqlarda bosilg‘on matbuot va kitoblardan
oling‘on va qaerdan oling‘onlig‘i ham iskubka orasida ko‘rsatilg‘an va siyosat bilan
ko‘pda aloqasi bo‘lmag‘on va o‘shal choqlarda yang‘ig‘ina maydong‘a otilg‘on «Mafkura
maydonida kurash» ishig‘a bir qadar to‘g‘ri kelmas ekan, do‘stona bir tanqid va
tanbeh orqasida tuzatilib ketaturg‘on jumlalar edi. Holbuki, tanqid qilg‘on kishi
(Nazrulla Inoyatiy) o‘shal jumlalarni bahona qilib, kitobg‘a emas, to‘g‘ridan-to‘g‘ri
manim shaxsimg‘a hujum qiddi. Buning ustig‘a, Salimxon va Laziz kabi millatchirak
yoshlarning ham milliy harakatlardan chetg‘a chekilg‘anlig‘im uchun mani so‘ka boshlag‘onlarini
eshitdim.


Mana bu voqealar O‘zbekistondan va umuman o‘zbek millatidan
manim ko‘nglimni sovutdi. Bular orasida yashash shaxsim uchun xavfli, qo‘rqinchli
bo‘lib ko‘rindi. Shuning uchun O‘zbekistondan tamoman ketish va tinchrak yerni topib
mafkura va ma’lumotimni tuzatish va kengaytirish fikrig‘a tushdim. Buning uchun
26-yil may oyida hozirliq ko‘rdim. Hovlimning bir qismini sotib, ming so‘m pul qildim.
Buning ustig‘a, birdan-bir qizim va nevaram vafot qildi. Xotinimg‘a esa, rasman
javob berdim. Oilaviy aloqam qisman o‘z tomonidan va qisman tabiat tarafidan kesiddi.
May oxirlarida O‘zbekiston bilan tamom xayrlashib, yo‘lg‘a chiqtsim. Qaerda turishimni
maslahat qil-moq uchun boshlab Qizil O‘rdag‘a Risqulov oldig‘a keldim. Uning ila
ko‘rishib, undan maslahat so‘radim. Bu vaqtlarda Risqulov Qozog‘iston matbuotmudiri
bo‘lib, qozoq ziyolilarg‘a hujum boshlang‘an edi. «O‘zbekistondag‘i ziyolilarg‘a
bo‘lg‘an hujumdan qochib, bunda kelsam, bunda ham ziyolilarg‘a hujum bor ekan, endi
qaerg‘a borish kerak?» deb hazil oralash berg‘an savolimg‘a qarshi, ul: «Mafkura
maydonida kurash» shiori firqa tomonidan butun SSSRga bir tekis otilg‘on asosiy
bir shiordir, shuning uchun hanuz sho‘rolashmag‘on ziyolilarg‘a hujum bukun har
bir jumhuriyatda vor, ham bo‘lishlig‘i kerak» mazmunida javob berdi. Manim shaxsimg‘a
kelg‘anda, boshqa milliy jumhuriyatlardan ko‘ra Masko‘vda turishning foydalirak
ekanlig‘ini bildirdi. Ikki-uch kun Qozog‘iston poytaxti bo‘lg‘on Qizil O‘rdani ko‘rib,
tomosha qilg‘ondan so‘ng‘ra Rusiyag‘a jo‘namoqchi bo‘lib, ikkinchi (marta) o‘rtoq
Risqulov oldig‘a kirdim. Undan Masko‘vdagi hukumat doirasidan birig‘a bir xat yozib
berib, manim Masko‘vda qolmog‘img‘a yordam berishlig‘ini o‘tindim. Ul o‘zining RSFSR
So‘vnarko‘m muovini tayin qiling‘onlig‘i to‘g‘risida Masko‘vdan telefg‘rom olg‘onlig‘ini,
shuning uchun tezdan Masko‘vg‘a ketajag‘ini, Masko‘vg‘a borg‘ach, ko‘rishib, yordamlashishining
mumkin ekanlig‘ini gapirdi ham hazil tariqasida: «Ko‘rdingmi, ziyolilarg‘a qilg‘on
hujumlarim bo‘sh ketmadi», deb kulib, man bilan xayrlashdi. Qizil O‘rdada man, hukumat
uchrejdenielaridan hech birg‘a kirmadim. Qozoq ziyolilaridan hech birini ko‘rishg‘a
harakat qilmadim. Ul choqlarda qozto‘rg‘ raisi bo‘lib turg‘on Poshobek Fo‘ladxonov
degan ozarbayjonlik bir eski do‘stim bilan ko‘rishib, uning kvartirida turdim. Uch
yoxud to‘rt kun ichida Qizil O‘rda tomoshasin bitirib, Rusiyag‘a jo‘nadim.


Man ul kung‘acha Samara, Qozon, Nijniy No‘vgo‘ro‘d kabi
shaharlarni ko‘rmag‘an va Volg‘a sayohatida bo‘lmag‘on edim. Shuning uchun Samaradan
paraxo‘dg‘a o‘turib, Volg‘oni sayo-hat qilish, Qozon va Nijniy orqali Masko‘vg‘a
borishg‘a qaror berg‘an edim. Qarorimg‘a muvofiq Samarag‘a, undan paraxo‘d bilan
Qozong‘a bordim. Qizil O‘rdadan Qozong‘acha man bilan doim birg‘a bo‘lib, mang‘a
rafiqliq va rahbarlik qilg‘on bir rus qo‘mmunisti bo‘ldi. Uning ismi va fa-miliyasini
hozir unutg‘onman. Qozong‘a borg‘ach, ikki-uch kun kasal bo‘ldim. Bu vaqtlarda haligi
rus rafiqim xotini bilan birg‘a kelib, mang‘a yordam berdi: do‘xturg‘a ko‘rsatdi,
aptekadan doro‘ keltirdi, qumfres qildi. Bir qadar tuzal-g‘onimdan so‘ng‘ra qo‘chag‘a
chiqib, Qozon yarmankasini va Suyunbeka minoralarini ko‘rsatdi.


Qisqasi, Qozong‘a borg‘animdan so‘ng besh kung‘acha totorlardan
hech kim bilan ko‘risha olmadim. Oltinchi kunlari Qurbon hayiti bo‘ldi. Totorlarning
hayitlarin ko‘rmak uchun pichan bozorini izlab topdim. Unda bir necha totorlar bilan
masjiddan chiqib kelmaqda bo‘lg‘on Shahri Sharafni ko‘rdim. Uning ila Toshkandda
bir-ikki martaba ko‘rishib tanishqon edim. Ko‘rishg‘ach, salomlashdiq, so‘rashdiq,
bir-birimizni hayit (prazdnik) bilan tabriq etishdik. Ul mani to‘g‘ri uyig‘a boshlab
olib kirdi. Totorlar odati bo‘yincha uyda dasturxon yozilg‘on va ustol usti turli
taom va shirinliqlar ila to‘latilg‘on va mandan boshqa to‘rt-beshta totorlar (savdogarlar
bo‘lsa kerak) choy ichib o‘turg‘on edilar.


Mani ularg‘a tanitdi. Ular bila ham ko‘rishib, hayit bilan
tabrik etishdan so‘ng‘ra man ham o‘lturib, ikki stakan choy ichdim. O‘turg‘on totorlardan
biri Toshkanddag‘i xususiy savdo ahvolidan so‘radi. Man: «Xususiy savdo do‘konlar
kundan-kung‘a bita boradir», — deb javob berdim. Shahri Sharaf sayohatdan maqsadimni
so‘radi. Man ung‘a o‘zimning Masko‘vg‘a bormoq niyatida bo‘lg‘onlig‘imni, faqat
Volg‘a va Qozonni ko‘rmag‘anlig‘im uchun safarni Qozon va Nijniy orqali qilish maqsadida
Qozong‘a kelg‘anli-g‘imni bildirdim. Oramizda boshqa turli bir so‘z bo‘lg‘oni yo‘q
desam, yolg‘on bo‘lmasa kerak.


Yarim soatg‘a yetar-etmas man ruxsat so‘radim. Boshqa
mehmonlar o‘runlaridan turdilar. Shahri Sharaf manim adresimni so‘radi, aytdim.
Shuning bilan xayrlashib, chiqib ketdim. O‘shal kuni soat 2 larda Shahri Sharaf
tomonidan bir kishi manim nomerimg‘a kelib, mani olib ketdi. Yaxshig‘ina davlatli
bir totor savdogarning uyig‘a bor-diq. Unda Shahri Sharaf ila barobar Qozonning
butun eski ruhoniy va savdogarlari — 30 qadar kishi ziyofat majlisig‘a (Qurbonliq
ziyofati bo‘lsa kerak) yig‘ilg‘an ekanlar. Man ham kirib qatorda o‘ltirib, besh-olti
xil taomdan iborat bo‘lg‘on ziyofatni yemakdan boshqa ish qilg‘onim yo‘q. O‘turg‘onlar
bilan ham hali tanishtirmadi. Faqat uy egasi bilan Shahri Sharaf mang‘a o‘run ko‘rsatdilar.
Uy egasi Shahri Sharaf uyida tanish kishilardan bo‘lib, Shahri Sharaf orqali mani
ziyofatg‘a taklif qilg‘on ekan. Undog‘i so‘zlang‘on so‘zlar totor qortlari[bookmark: _ftnref22][22] har kimdan gina va shikoyatlardan
chetg‘a chiqqani yo‘q. Mang‘a bo‘lsa, so‘z nav-bati ham kelmadi. Hech kim mandan
bir so‘z so‘ramag‘oni kabi man ham hech kimdan bir so‘z so‘ramoqni lozim topmadim.
Taomdan so‘ng‘ Qur’on o‘qildi. Hazratlarg‘a pul ulashildi. Shuning ila majlis tamom
bo‘lib, tarqalishdiq.


Ertasig‘a manim nomerimg‘a Burhon Sharaf kelib, man bilan
ko‘rishdi ham o‘z uyig‘a taklif qilib, olib ketdi. Uning uyig‘a man borg‘an choqda
bir necha totorlar xotinla-ri ila barobar hayit munosabati bilan kelib choy ichi-shib
o‘turg‘on ekanlar. Burhon Sharaf mani ular bilan tanishtirdi. Ko‘rishg‘andan so‘ng‘ra
mang‘a ham choy berdilar. Choy ustida har birlari mang‘a Toshkand maorifi, matbuoti,
tijorati, ziroati va ziyolilari to‘g‘risida turli so‘roqlar bera boshladilar. Manim
ko‘zimg‘a ularning aksarisi GPUning agentig‘a o‘xshab ko‘rindi. Shunday bo‘lsa ham,
ularning so‘roqlarini javobsiz qoldirmadim: O‘zbekistonda maorifning kutilg‘andan
ko‘ra taraqqiy qilg‘onlig‘ini, juda ko‘p yang‘i matbuot xodimlari yetisha boshlag‘onini,
xususiy tijoratning ortiq o‘lim to‘shakig‘a cho‘zila boshlag‘onlig‘i, ziroat ishlarining
urushdan avvalgi holig‘a borib yetishishi arafasida ekanlig‘ini asos tutib turib,
har birig‘a javob berdim. Masala ziyolilar ustig‘a kelg‘anda, eski ziyolilar ustida
so‘ng‘i kunlarda yaxshig‘ina hujum davom etganlig‘ini aytmasdan o‘ta olmadim. Bung‘a
ulardan biri (Burhon Sharafmi, boshqasimi, aniq xotiramda yo‘q): «Demak, xo‘roz
har yerda barobar qichqirg‘on ekan», jumlasini ilova qildi. Bir soatdan ortiqqa
cho‘zilg‘on bu suhbat osh kelg‘andan so‘ng to‘xtaldi. Oshdan so‘ng man ruxsat olib,
chiqib o‘z no‘merimg‘a keldim. Boshqa mehmonlar o‘ltirishib qoldilar.


O‘shal kuni yoxud ertasig‘a manim no‘merimg‘a Ahmad Hodi
Maqsudiy keldi. Uning ila ko‘rishib, yarim soat qadar suhbatlashdiq. Oramizda bo‘lg‘on
gaplar: bizning o‘z vaqtida zamong‘a yarashur ishlab, vazifamizni ado qilg‘onlig‘imiz,
endig‘i davrda ishni o‘z ahlig‘a — yoshlarg‘a havola qilib, shularni duo qilib yotishning
keraklig‘i kabi haqiqatan qartayib, ishdan chiqqan jamoat xodimlari orasida so‘zla-shaturg‘on
gaplardan iborat bo‘ldi.


Ulardan boshqa O‘zbekistonda 25-yil oxirlarig‘a qadar
adabiyot muallimi bo‘lib ishlag‘an Abdurahmon Sa’diy deganni uyig‘a borib, ziyorat
qildim. Ul Qozonda ham maktabda muallim bo‘lib shul maktab binosida turar ekan.
Totoristonning maorif ishlaridan ul mang‘a anchag‘ina ma’lumot berdi.


Manim Qozong‘a borib ko‘rishg‘on kishilarim va ular ila
so‘zlashg‘on so‘zlarimning mazmunlari shulardan iboratdir. Bulardan boshqa totor
ziyolilari va qo‘mmunistlarindan hech kim bilan ko‘risha olmadim. Olimjon Ibrohimov
bilan ko‘rishmakg‘a harakat qilib ko‘rsam ham, ul dachada bo‘lg‘on sababli ko‘rishish
mumkin bo‘lmadi. Shahri Sharaf orqali ko‘rg‘on kishilarim Qozonning eski ulamo va
savdogarlarindan iborat edi. Burhon Sharaf uyida ko‘rg‘an kishilarim esa, ziyolirak
savdogarlar bo‘lsa kerak. Ular ichida ham mashhurrak sho‘ro ishchilaridan hech kim
yo‘q edi. Qozonda mang‘a turli o‘runlarni: bog‘larni, qulublarni va ba’zi maktablarni
ko‘rishg‘a yordam qilib, rah-barlik qilg‘on kishi, Qozong‘a ilgarirak borib, unda
savdo ishlari ila mashg‘ul bo‘lib yurg‘on bir qashqarliq va bir andijonliq yigitlar
bo‘ldi. Ularning ismlarini hozir tamom unutg‘onman. Hukumat uchrejdenielaridan Maorif
qo‘missarlig‘iga Olimjon Ibrohimovni izlab bir martaba bordim. Boshqa uchrejdenielarning
hech birig‘a kirg‘an va ko‘rg‘anim yo‘q.


Qozonda ekanimda pulim bitdi. Hovlimni sotib, safar va
sayohatg‘a tahsib etg‘an ming so‘m pulni o‘zim bilan birg‘a olib ketishg‘a qo‘rqib,
qachon va qaerdan so‘rasam, yuborib turish shartila Toshkandda «Birlik» deg‘an bir
savdo shirkatig‘a omonat topshurgon edim. Pul so‘rab, shul shirkatg‘a teleg‘rom
berdim. Pul to‘rt-besh kundan so‘ng‘ bordi. Shuning uchun Qozonda mo‘ljaldan ortiqroq—o‘n
qundan ziyodroq turib qolishg‘a majbur bo‘ldim. Perevodni olg‘och, paraxo‘dg‘a o‘turib,
Nijniyg‘a jo‘nadim. To‘rt kun Nijniyni tomosha qilg‘och, Masqo‘vg‘a jo‘nadim. Bu
safar mang‘a Qozondan Masko‘vg‘acha yoshroq gruzinka rafiqaliq etdi. Nijniyda, tabiiy,
hech kim bilan tanishib so‘zlashmadim. Masko‘vg‘a kelib, bir no‘merg‘a o‘rinlashqon
bo‘lsam ham, yo‘li og‘irliq qilib, ikki-uch kundan so‘ng Muhiddinovlar kvartirasig‘a
ko‘chdim. Toshkandg‘a qaytg‘unimcha shul kvartirda turdim. Masko‘vda boshlab To‘raqulovni
ko‘rib, nima maqsadda kelg‘onlig‘imni ung‘a bildirdim. Ul qo‘lidan kelg‘on yordamini
ayamasliqqa va’da berdi. Undan so‘ng o‘rtoq Risqulovni izladim. Telefo‘n orqali
uni o‘z no‘me-rasidan topib, kirishg‘a ruxsat so‘radim. Ul: «San kelib mani balki
topolmassan, man o‘zim sening oldingg‘a boraman», — deb javob berdi. Oradan bir
soat o‘tar-o‘tmas, o‘rtoq Risqulov manim kvartirimg‘a bordi. Ko‘rishib, omonlashg‘ondan
so‘ng o‘rtoq Aspendiyarov nomig‘a bir xat yozib berdi. O‘zining Qofqaz ketish harakatida
ekanlig‘ini bildirib, xayrlashib chiqib ketdi. Bu xatni ko‘tarib, man yana To‘raqulovg‘a
bordim. Ul meni Kremlg‘a boshlab olib bordi. Ko‘mendantdan propuska olib, Kremlg‘a
kirdim. Undan Aspendiyarov otpuskag‘a ketg‘anlig‘ini angladim. Aspendiyarovdan umid
uzulgon, To‘raqulov mani birg‘a uyg‘a boshlab kirdi. Unda bir turkman yigiti o‘turgon
ekan. Mani ung‘a tanishtirib, Risqulovning Aspendiyarovg‘a yozgon xatini ham shul
yigitg‘a ko‘rsatdim. Manim maqsadimni yaxshilab anglatdi. Har ikkalalari maslahatlashib,
manim uchun muvofiq bir o‘run izlashdilar. Nihoyat, SSSR Sharq xalqlarini o‘rg‘anish
qo‘mitetig‘a mani o‘runlashtirishni muvofiq ko‘rishdilar. Halig‘i turkman yigit
qo‘mitet raisini telefo‘ng‘a chaqirib, mani ung‘a tayinladi. Mang‘a uning adresini
berdi. Manim ishim ortuq shul qo‘mitet raisig‘a (familiyasi xotiramda yo‘q) topshirilg‘on
edi. Ertasig‘a «Dom so‘vetov»g‘a borib, ul qo‘mitet raisini o‘z kvartirasidan topa
olmag‘on bo‘lsam ham, ikki-uch kun so‘ng‘ra topishg‘a muvaffaq bo‘ldim. Ko‘rishib
tonishg‘ondan so‘ng‘ra ul mani qo‘mitet binosig‘a boshlab olib ketdi. Unda to‘rt-besh
kishi (qo‘mitet prezidiumi bo‘lsa kerak) o‘tirib majlis qildilar. Bir nechamasalalar
qatorida manim ishim ham muzokara kilindi. O‘zbekistong‘a berilg‘on uch o‘rindan
birig‘a mani qabul etdilar. Buni rasmiylashtirmak uchun O‘zbekiston hukumatidan
manim uchun kamandiro‘vka va istipendiya so‘rab, O‘zbekiston Maorif qo‘missarlig‘ig‘a
ham o‘shal kunlarda Masko‘vda bo‘^lg‘on o‘rtoq Akmal Ikromo‘vg‘a bir iltimosnoma
yozildi. O‘rtoq Ikromo‘vg‘a bu to‘g‘rida ikkinchi martaba yo‘liqib, iltimosnomani
o‘z qo‘li bilan topshirmoqni rais bilan prezidium a’zolaridan biri o‘z ustig‘a oldi.
Maorif qo‘missarlig‘ig‘a yozilg‘on iltimosnoma manim o‘z qo‘limg‘a berildi. Man
buni qo‘mitetning ustav va qarorlari, ham o‘z zayavleniem ila barobar Maorif qo‘missarlig‘ig‘a
yubormoqchi bo‘ldim. Ertasig‘a man o‘rtoq Ikromo‘v huzurig‘a borib, voqeani bayon
etmak ila barobar bu to‘g‘rida uning yordamini so‘radim. Ikromo‘v ko‘rg‘on zamon:
«Ha, Masko‘vda nima qilib yuribsiz?» — deg‘an savolni hazil ravishda mang‘a berdi.


Man ung‘a: «O‘zbekistondan man o‘z-o‘zimni visilka qildim»,
— deb javob berdim.


Ikromo‘v: «Sizg‘a visilka lozim bo‘lg‘on vaqtda biz o‘zimiz
qilar edik. Buning uchun shoshmasang‘iz ham bo‘lar edi», — dedi.


Man: «Siz visilka qilsangiz, man istamag‘an bir yerga
qilish ehtimolingiz vor. Shuning uchun ilgarig‘idak harakat qilib, man o‘zimni sho‘rolar
poytaxtig‘a — o‘zim ista-g‘an bir yerg‘a oldim. Ortiq kamandiro‘vka to‘g‘risida
sizning yordamingiz qoldi», — dedim. Oramizda shunday bir necha savol va javoblar
mutoyiba ravishda o‘tg‘ondan so‘ng‘ra ul: «Siz Toshkandg‘a boring, kamandiro‘vka
to‘g‘risida o‘shal yerda man yordam qilarman», — degan va’dani berdi. Bu vaqtda
o‘rtoq Ikromo‘v qo‘mitet prezidiumi tomonidan yozil-g‘on iltimosnomani ham olg‘an
edi. O‘rtoq Ikromo‘vning «Toshkandg‘a boring, yordam qilarman» mazmunda berg‘an
va’dasi mani yaxshi qanoatlantirmadi. Takror O‘zbekistong‘a borib, kamandiro‘vka
orqasidan o‘zim yurib harakat qilmasam bo‘lmay turg‘ong‘a o‘xshab ko‘rindi. Shuning
uchun Maorif qo‘missarlig‘ig‘a yozilg‘on qog‘ozlarni ko‘tarib Toshkandg‘a, undan
Samarqandg‘a bordim. Qog‘oz va zayavlenielarni Maorif qo‘missarlig‘ig‘a o‘z qo‘lim
bilan topshirdim. Ul choqda Maorif qo‘missari kim ekanlig‘i xotiramda yo‘q. Ammo
glavkalarda man bilan yaxshi aloqasi bo‘lmag‘on Narzilla Inoyatiy, Saidov kabi ramziychilardan
bir nechasi o‘turardi. Manim ishimni ko‘lleg‘iya majlisida ko‘rmakchi bo‘ldilar.
Bir necha kun ishning orqasidan yurdim. Ko‘lleg‘iya majlislari bo‘lmadi yoxud bo‘lsa
ham, bilqasd manim ishimni ko‘rmadilar. Bu voqealarda manim maktablardan olg‘on
o‘tpuskam ham pulim tamom bo‘lg‘on edi. Ko‘lleg‘iya a’zolaridan biri (kim ekanlig‘ini
hozir eslay olmayman): «Siz Toshkandg‘a borib, maktab ishlari ila mashg‘ul bo‘lib
turing, zayavlenielaring‘izni tez ko‘rib natijasini bildiramiz», deg‘an buyruq aralash
bir javobni berdi. Man o‘z zayavleniemda ikki narsani so‘rag‘on edim: biri muallimliq
xizmatidan ozod etish, ikkinchisi kamandiro‘vka va istependiya. Ul choqlarda o‘rta
maktablarg‘a til va adabiyot muallimi yetishmaslig‘i sababli mani muallimlikdan
ozod qilish munosib ko‘rulmadi. Masko‘vg‘a kamandiro‘vka qilinishimning o‘rtoq Ikromo‘vg‘a
yoqmag‘onlig‘i to‘g‘risida, bilmadim, kimdan g‘ayri rasmiy xabar qulog‘img‘a chalindi,
bu xabarni ko‘lleg‘iya a’zosidan (yuqori-dag‘i) eshitilg‘an buyruqnamo javob bir
qadar quvvatladi. Shuning uchun kamandiro‘vkadan 70—80 foiz umidim kesilg‘an holda
Toshkandg‘a qaytdim. Toshkandg‘a kel-g‘ach, kamandiro‘vka to‘g‘risida bo‘lib turg‘on
muammolarni, ehtimol, mang‘a kamandiro‘vka berilmaslig‘ini shuning uchun kamandiro‘vkasiz
bo‘lsa ham qo‘mitetdan mang‘a o‘run berilishlig‘ini so‘rag‘on bir zayavlenie bilan
qo‘mitetg‘a kirmak uchun lozim bo‘lg‘on tegishli hujjatlarni birg‘a qo‘shib, Masko‘vg‘a,
qo‘mitet idorasig‘a yubordim. Javobsiz va kamandiro‘vkasiz o‘zim ketmakni o‘ylasam
ham O‘zbekiston hukumatining qaytarib keltirishidan qo‘rqdim. Ehtiyot yuzasidan
maktablarg‘a kirib ishlay bosh-lamoq ila barobar Masko‘vdan ham Samarqanddan rasmiy
javob kutdim.


Oradan bir oy qadar vaqt o‘tdi. Sentyabr kirib, maktablarda
o‘qushlar boshlandi. Nihoyat, Maorif qo‘missarlig‘idan: «Sizning zayavleniengiz
bekorg‘a qoldirildi, Masko‘vg‘a sizning o‘rningizg‘a boshqa o‘rtoqlar yuborilajak»
mazmunida yozilg‘on rasmiy bir javob keldi. Masko‘vg‘a yozg‘on zayavleniem esa tamom
javobsiz ketdi.


Mana shul yo‘l bilan mani millatchilik bilan muttaham
qilg‘on o‘zbek millati orasidan tamom chiqib, sho‘rolar poytaxtig‘a sig‘inib va
qolg‘on umrimni shunda ma’lumot va mafkuramni tuzatish ila barobar eski gunohlarimni
o‘z qo‘lim bilan tozalash to‘g‘risida qilg‘on niyat va maqsadlarimg‘a sad chekiladir.
O‘zbekistondan ketishni kelajak yozg‘a qoldirib, yana avvalg‘idek muallimlik vazifamni
davom ettirishg‘a va ba’zi hukumat qoshida o‘zini haqiqiy qo‘mmunist qilib ko‘rsatmak
va shul yo‘l bilan yuqorilashmoq orzusida bo‘lg‘on manfaatdor o‘rtoqlar hujumig‘a
avvalg‘idek nishona bo‘lib turishimg‘a majbur bo‘ldim.


Masko‘vda ekan (imda) ko‘brak so‘zlashg‘an kishim va mang‘a
ko‘brak yordam qilg‘on kishi o‘rtoq To‘raqulov bo‘ldi. Bir-ikki martaba uning dachasig‘a
chiqib, shohmot va boshqa turli o‘yinlar bilan umr kechirdim. Oramizda xususiy ishlardan
boshqa siyosiy va umumiy masalalar to‘g‘risida bir suhbat bo‘lg‘oni yo‘q. Faqat
bir martaba Sharq xalqlari uchun lotinizatsiyaning keraklig‘ini isbot etib so‘zlag‘an
so‘zini bir oz xotirlay olaman. Ul choqlarda To‘raqulov manim ko‘zimg‘a eski milliy
hislardan tamom qutulib, haqiqatan qo‘mmunistlashg‘an bo‘lib ko‘ring‘an edi.


1930 yil, 9 dekabr.




 




Afg‘on qo‘nsuli bilan ko‘rishuv


O‘zbekiston hukumati manim Masko‘vg‘a ketishimni nomuvofiq
topib, zayavleniemg‘a rasman rad javobi berg‘ach, tabiiy Masko‘vg‘a ketishdan umid
uzishg‘a majbur bo‘ldim. Ammo O‘zbekistonni tamoman tark etish fikri miyamda hamon
kuchaya bordi. Qish bo‘yincha muallimlig‘imda davom etsam ham, hamon ketish uchun
o‘zimg‘a tinchrak bir joy va munosibroqbir ish izlardim. Ba’zan Qozog‘iston yoxud
Turkmaniston kabi qo‘shni jumhuriyatlarg‘a o‘tub turishni o‘ylardim. Faqat O‘zbekistondag‘i
«do‘st»larimning unda ham tin-chitmaslik ehtimollari mani qo‘rqitardi. Ba’zan Qafqoz
va Totoriston kabi uzoqroq jumhuriyatlarg‘a ketishni o‘yla-sam ham, ul joylarda
mang‘a ehtiyoj bo‘lmag‘onlig‘indan ish topolmasdan, xarob bo‘lish ehtimolidan qo‘rqordim.
Nihoyat, 27-yil o‘rtalarida, miyamg‘a maorif xodimlarig‘a so‘ng‘ daraja tashna bo‘lg‘on
afg‘on xalqi orasig‘a borib ishlash fikri o‘runlashdi. Eng qorong‘u bir zamonlarda
ishlab, O‘zbekiston xalqig‘a maktab va maorif eshig‘in boshlab ochish mang‘a nasib
bo‘lg‘on edi. Maorif va madaniyat jihatdan so‘ng‘ darajada orqada qolg‘on Afg‘oniston
xalqi uchun ham shu bir xizmat ko‘rsatish orzusi mani qiziqtirdi.


Ul choqlarda Afg‘onistonda, Afg‘oniston istiqlolini sho‘rolar
hukumati soyasidag‘ina saqlab turg‘on va Sho‘rolar hukumati bilan juda yaqin aloqada
bo‘lg‘on Omonullaxon hukumati turardi, ul hukumatning sho‘rolar mamlakatidan ibrat
olib, maorif va madaniyat ishlarig‘a yaxshig‘ina ahamiyat bera boshlag‘oni matbuotda
ko‘rular va o‘qulardi. Shuning uchun mang‘a o‘xshash O‘zbekiston uchun ortiq keragi
qolmag‘on, ortiqcha va eski maorif xodimlarining Afg‘onistong‘a borib, yana besh-to‘rt
yil ishlashlarig‘a maydon va imkon bor edi. Sharq mazlumlarining uyg‘onishig‘a,
madaniylashtirilishg‘a yaxshi ko‘z bilan qaraydurg‘on sho‘rolar hukumati go‘yo o‘zining
himoya va tarbiyasida bo‘lg‘on Afg‘oniston
xalqig‘a maorif va madaniyat sohasida yordamlashar va o‘zindan ortqon mang‘a
o‘xshash eski-tuski maorif xodimlarining
ul yerg‘a borib ishlashlarig‘a qarshi bo‘lmas, yo‘l berar, deg‘an bir e’tiqodda
edim. Shuning uchun afg‘on qo‘nsuli ila ko‘rishib, uning yordam va iltimosi ila
huku-matdan rasmiy ruxsat olib ketish fikrig‘a tushdim. Neleg‘alni ketishg‘a ham
qarshi bo‘lg‘onlig‘imdan, unga jur’at eta olmadim. Afg‘on qo‘nsuli bilan ko‘rishish
va tanishish uchun vosita izladim.


Bir o‘zbek qizg‘a uylanib,
8—9 yildan beri Toshkandda, Eski shaharda turaturg‘on Mansurxon nomli bir afg‘on
yig‘iti bor. Ul hozir ham Toshkandda bo‘lsa kerak, 27-yil avgust yoxud sentyabr
oylari bo‘lsa kerak, ul yigit bilan ko‘chada ittifoqo bir suvratda uchrashib qoldim.
Undan hozirg‘i Afg‘oniston qo‘nsulining kim va qanday kishi ekanlig‘ini so‘rag‘ondan
so‘ng‘ra uning ila mani uchrashtirish va tanishtirish to‘g‘risida vositachilik etmagini
o‘tindim. Ul bu xususda qo‘nsul bilan so‘zlashib, so‘ng‘ra javob berishini va’da qildi. Oradan bir oy qadar
vaqt o‘tg‘ach, haligi Mansurxon bilan yana
ko‘rishdim. Ul mang‘a qo‘nsul bilan so‘zlashg‘anlig‘ini va man bilan ko‘rishib tanishuvni
qo‘nsulning‘ qabul etg‘anlig‘ini bildirdi, qanday va qaerda ko‘rishuv masalasig‘a
kelg‘ach, ul o‘z uyig‘a qo‘nsulning kelib-ketib yurishlig‘ini, yana bir kelg‘an
vaqtda mang‘a ham xabar berib, o‘z uyida ko‘rishilig‘i mumkin ekanlig‘ini anglatdi.
Oradan yana bir qancha kunlar o‘tdi. Bir kun kech soat 7—8 oralarida Mansurxon manim
uyimg‘a borib, qo‘nsulning kelg‘anlig‘ini bildirdi va mani o‘z uyig‘a boshlab olib
ketdi.


Ehtiyoj mani tavakkalg‘a majbur etib Mansurxon bilan birg‘a
uning uyig‘a to‘g‘ri ketgan bo‘lsam ham, borib yetg‘uncha ming turli xayol va qo‘rqinchlarni
ko‘ngildan kechirdim.


Mansurxon uyig‘a man kirg‘an vaqtda unda uzun bo‘yli,
g‘oyatda oriq va o‘rta yoshli bir afg‘on o‘turg‘on edi. Mansurxon ikkimizni bir-birimizg‘a
tanishtirdi. Ko‘rishib, salomatliq etdim. Mansurxon manim ko‘zimga GPUning agenti
bo‘lib ko‘ring‘ani kabi bu o‘lturg‘on kishining afg‘on tusli G‘ulom Jeyloniyxon
ekanlig‘ig‘a shubha bilan qaradim. Shunday bo‘lsa ham, unga so‘ng darajada ehtiyot
va qo‘rqinch bilan o‘z maqsadimni tubandag‘i mazmunda arz qildim: «Hozir O‘zbekistonda
yetarliq darajada maorif xodimlari yetishg‘an sababli man kabi eskirak muallimlarg‘a
ehtiyoj qolmadi. Mafkuraviy jihatdan ham yoshlar bilan eskilar orasi uzoklasha boradir.
Shul sababli Afg‘onistong‘a ketib, qolg‘on umrimni afg‘on xalqining maorif va madaniyat
ishlarig‘a sarf etmak orzusidaman. Siz bilan ko‘rishishdan maqsadim, o‘zimning shul
orzum sizning va afg‘on hukumatining qanday qarashini bilish va shung‘a qarab harakat
qilishdur».


Manim bu so‘zimg‘a qarshi uning tomonidan berilg‘on javob
shul mazmunda edi: «Manim yaqindag‘ina Kobuldan olg‘on xabarimg‘a qarag‘onda, amir
sohib tezdan Ovrupo sayohatig‘a jo‘namoqchi, undan Afg‘onistonda katta islohotlar
yasamoqchi. Tabiiy, bu islohotning kattasi maktab va maorif sohasida o‘tkaziladir.
Buning uchun bir qancha mual-lim va maorif xodimlarig‘a ehtiyoj bor. Bu muammolarni
boshlab siz, afg‘on xalqig‘a turmush va til jihatdan yaqin bo‘lg‘on Turkiston va
Buxorodan izlashg‘a majburmiz. Shul sababli bir siz emas, yana bir necha fors tili
bilaturg‘on muallim va maorif xodimlari bizg‘a kerak. Bu to‘g‘rida Kobuldan oling‘on
buyruqqa binoan o‘zim ham siz kabi eskirg‘on maorif xodimlari bilan ko‘rishish orzusida
edim. Sizning murojaating‘iz tom ma’nosila vaktida bo‘ldi. Istasang‘iz, hozirdan
e’tiboran viza berishg‘a va hududdan o‘tishing‘izg‘a yordam qilishg‘a tayyorman.
Sizdan boshqa tag‘in kimlar borajag‘ini mang‘a bildiring!


Man: — Mandan boshqa ham bir necha kishilar topi-ladir.
Hozir ular bilan so‘zlashmag‘anim sababli ismlarini ayta olmayman. Modomiki, Afg‘onistong‘a
man kerak ekan (man), bir necha fors tili bilaturg‘on eskirak muallimlarni so‘rab,
qo‘nsul tomonidan sho‘rolar hukumatig‘a rasman murojaat qilish mumkin emasmi? Agarda
shul ravishda rasmiyat bilan boshlansa, anchag‘ina kishi topilar edi. Neleg‘alniy
ketishdan ko‘p kishi qo‘rqadir. Man ham rasmiy ravishda ketish orzusidaman. Tub
maqsadim bu to‘g‘rida sizdan yordam so‘ramoq edi.


Ul (bir qadar o‘ylab qolg‘ondan so‘ng‘ra): — Bu
xususda Kobulg‘a murojaat qilmasdan turib, o‘zimcha bir javob bera olmayman.


Man: — Afg‘on xalqi yang‘i usul maktablarig‘a qanday qaraydur?


Ul: — Hozirda yaxshi qaramasa ham, natijasini ko‘rg‘och,
qiziqar va yaxshi qarar umididaman, faqat, boraturg‘on muallimlarning xalqni cho‘chitmayturg‘on,
aldab-suldab ishg‘a solaturg‘on, tajribalirak kishilardan bo‘lishlig‘i kerak.


Man: — Bizda ham yang‘i maktablarg‘a xalq avvalda yomon
ko‘z bilan qaradi. Hozirda esa xalqtamom tushundi, o‘rg‘andi, eski maktab va madrasalarg‘a
kirib o‘quvchi qolmog‘onlig‘idan tamoman yopilib bitdi».


Yarim soatdan ziyodaroq cho‘zulg‘on bu majlisda oramizda
so‘zlashilg‘an so‘zlar mana shundan iborat edi. Oxirida ik-kinchi ko‘rishuvg‘acha
man ketaturg‘on kishilarning ispiskalarini tuzib chiqmoqchi bo‘ldim. Ul esa bizni
rasmiy ravishda so‘rab olmoqto‘g‘risida Kobulning fikrini olib, shung‘a qarab ish
ko‘rmakchi bo‘ldi va o‘zining xotira daftarig‘a yozib oddi. Suhbatimizg‘a boshdan-oyoq
haligi uy egasi Mansurxon ishtirok etdi va bizg‘a choy quyib berib o‘tirdi. Oramizda
so‘zlashilg‘an so‘zlarg‘a juda diqqat bilan quloq soldi. Mansurxonning bu harakati
manim avvalg‘i shubhalarimni yana quvvatlardi. Shuning uchun orag‘a boshqa turli
so‘z aralashtirmasdan mumkin qadar tez chiqib ketish harakatig‘a tushdim. Uyimda
mehmonlar borlig‘ini sabab ko‘rsatib ruxsat so‘radim. Ul ham ruxsat berdi. Xayrlashib,
chiqib ketdim. Ko‘nsul bilan bo‘lg‘on birinchi suhbatimiz mana shuning ila tamom
bo‘ladir. Kobulning fikrini olg‘och, Mansurxon orqali mang‘a xabar bermakchi bo‘lg‘on
edi.


Musohabadan so‘ng 7—8 oy kutdim, qo‘nsuldan hech bir xabar
bo‘lmadi. Bu miyonada Omonullaxon Ovrupo sayohatidan qaytdi. Afg‘onistonda Bachai
Saqo voqealari boshlandi. Islohot boshlamoqchi bo‘lg‘on Omonullaxong‘a Afg‘oniston
ulamosi tomonidan kufr pechatlari bosila boshladi. Yana bu voqealar manim Afg‘onistong‘a
borib, uning maorif va madaniyati uchun ishlash to‘g‘risidag‘i orzularimni susaytira
boshladi. Bachai Saqo to‘poloni bosilmasdan turib, Afg‘onistong‘a borishni o‘zim
uchun xatarli sanardim, shuning uchun qo‘nsulni takror ko‘rub, avvalg‘i suhbatning
natijasini so‘rashg‘a ortiqoshiqmadim. Lekin oradan bir yil qadar vaqt o‘tg‘ondan
so‘ng‘ra o‘zimdan bo‘lmag‘on sabablar bilan ikkinchi martaba ko‘rishuvg‘a to‘g‘ri
keldi. Buning tariqasi tubandag‘icha bo‘ldi.


Manim yonimda Mirhabib Solihboev deg‘an bir qo‘shnim bor
edi (29-yilda devona bo‘lib, o‘z-o‘zini o‘ldirdi). Ul yoshroq savdogarlardan bo‘lib,
Hindiston va Afg‘onistondan yoshirincha kelg‘on mayda attorliq mollari ila oz-moz
savdo qilib, kun kechirardi. Bung‘a unday mollarni topib berib turaturg‘on kishi
yuqorida mazkur afg‘on yigiti Mansurxon edi. Shuning uchun Mirhabib bilan Mansurxon
orasida juda yaqin aloqa bor edi. Mana shu Mirhabib (28-yil oxirlari bo‘lsa kerak)
bir kun manim oldimg‘a kirib, Najmiddin Sherahmadboevning Berlinda o‘quvchi ham-shirasig‘a
pul yubormoquchun vosita topolmay, ko‘bdan beri sargardon bo‘lib yurg‘anlig‘ini,
hukumat orqali pul yuborishning so‘ng‘ kunlarda man’ qiling‘onlig‘ini, shul sababli
bir vosita topib berish to‘g‘risida o‘zidan Najmiddinning yordam so‘rag‘onlig‘ini,
bu xususda Mansurxon or-qali afg‘on qo‘nsulidan yordam so‘rab, uning rizoliq va’-dasini
olg‘anlig‘ini, bu munosabat bilan qo‘nsul bilan tanishib qo‘ymoq uchun Mansurxon
orqali qo‘nsulni mehmong‘a taklif qilg‘onlig‘ini, shuning uchun ertag‘a kech soat
9 larda manim ham hech yerg‘a ketmasdan turishlig‘im keraklig‘ini juda ahamiyat
bilan bayon qildi. Bung‘a qarshi man: «Juda yaxshi, bahona bilan man ham qo‘nsul
bilan tanishar ekanman», — deb xursandliq izhor qildim. Qo‘nsul bilan avval ham
bir ko‘rishg‘onlig‘imni ung‘a sezdirmadim. Ertasig‘a kech soat 9—10 larda Mirhabib
mani o‘z uyig‘a chaqirdi. Zotan, bu chaqiriq kutilg‘an bir chaqiriq edi. Shul sababli
tezlik bilan man Mirhabibning uyig‘a chiqdim. Man chiqqan choqda uyda Mansurxon
bilan birg‘a Mansurxon uyida man bilan ko‘rishg‘an afg‘on o‘turg‘on edi. Ko‘rishib,
hol va sog‘liq so‘rashg‘andan so‘ng‘ra Mirhabib oldimizg‘a kelib, O‘zbekiston odati
bo‘yicha dasturxon yozib, choy-non qo‘ydi. Bu ko‘rishuvda ul afg‘onning chindanda
afg‘on qo‘nsuli G‘ulom Jeyloniyxon ekanlig‘ig‘a ishona boshlag‘on edim. Mansurxon
bu daf’a ham, avvalg‘i kabi, hech bir so‘zlamasdan, so‘zlashg‘an so‘zlarni tamom
diqqat bilan tinglab o‘tirardi.


Man bo‘lsam, ba’zan qo‘nsul bilan o‘zim so‘zlashuv va
ba’zan Mirhabib bilan qo‘nsul orasida tarjimonliq etardim. Bu voqealarda Afg‘onistonda
Bachai Saqo voqeasi hali kuch ekan va uning askarlari Kobulg‘a yaqinlasha boshlog‘on
edi. Shuning uchun oramizda boshlab so‘zlashg‘an so‘z Afg‘oniston ahvoli va Bachai
Saqo voqeasi bo‘ldi. Musohaba tubandag‘i ravishda boshlanib, davom etdi:


Man: — Afg‘oniston voqealari to‘g‘risida bizning gazetalarda
yozilib turg‘on xabarlar to‘g‘rimi?


Qo‘nsul: — Asosan to‘g‘ri bo‘lsa ham, tafsilotda bir qadar
mublag‘a va yanglishlig‘lar vor.


Man: — Bachai Saqo qanday kishi va qaerdan chiqdi?


Qo‘nsul: — Ko‘histonliklar orasindan chiqqan bir bosmachi.


Man: — Afg‘oniston hukumati nima uchun ung‘a bu kung‘acha
qat’iy bir zarba berib yo‘qotmaydir?


Qo‘nsul: — Birinchidan, amir sohib qon to‘kishni istamag‘anlig‘indan,
bu voqeani qonsiz va sulh yo‘lila bitirish umidida, ikkinchidan, uning atrofig‘a
ham an-chag‘ina quvvat to‘plang‘on.


Man: — Bir bosmachi shuncha quvvatni qanday to‘play oldi?


Qo‘nsul: — Anglizlarning pul va ig‘vosidan va xalqning
nodonlig‘i va mutaassublig‘yndan istifoda etdi.


M a n: — Kobulni olish ehtimoli bormi?


Qo‘nsul: — Qat’iyan yo‘q. Masala Kobul ustig‘a kelajak
bo‘lg‘onda Afg‘oniston hukumati ung‘a qatiy bir javob bera oladur.


Man: — Afg‘onistonda boshlanajaq islohot ishlari bu voqeag‘a
qanday ta’sir etar ekan?


Qo‘nsul: — Manim fikrimcha, voqea agar sulh yo‘li bilan
bosilsa, islohot planining bir qadar torayishi va kechikishig‘a sababdir. Agarda
qatiy kurash va qon to‘kish yo‘li bilan bosilsa, islohot planini buzadi, yuz foyiz
o‘tkarish balki mumkin bo‘lar. Faqat, amir sohibing qon to‘kishni istamag‘anlig‘idan
sulh yo‘li bila bosilish ehtimoli yaqinroqdir. Shuning uchun islohot ishlari bir
qadar kechiksa kerak.


Man: — O‘zbekiston hukumatidan muallim so‘rash masalasini
Kobulda qo‘zg‘ata olding‘izmi?


Qo‘nsul: — Bu to‘g‘rida siz bilan ko‘rishg‘ondan so‘ng
Kobulg‘a yozg‘on edim. Kobul tomondan amir sohibning Ovrupo sayohatidan qaytishig‘a
muvofiq qo‘yilg‘on edi. Amir sohib qaytqondan so‘ng‘ra, ma’lum voqealar boshlang‘on
sababli bu ish to‘g‘risida takror so‘z qo‘zg‘atish mumkin bo‘lmadi. Siz ketajak
kishilarning ispiskasini tuzding‘izmi? Necha kishi vor?


Man: — Ispiskalarin tuzmag‘on bo‘lsam ham, Afg‘oniston
xalqining ahvoli ruhiyasi bilan hisoblashib ishlay olaturg‘on va forscha bilaturg‘on
15—16 kishini atmetka qilib qo‘ydim. Ular orasinda o‘zing‘izg‘a ma’lum Miyonbuzruk
ham vor. Faqat ul bir martaba Afg‘onistonda bo‘lib, Afg‘oniston hukumatidan javobsiz
ketib qolg‘on-lig‘i uchun o‘zini afg‘on hukumati qoshinda mahjub (uyatli) sanaydir.
Shul sababli o‘zig‘a afg‘on hukumati doiralarining qanday qarashlig‘ini bilg‘andan
so‘ng‘ ketish fikrindadir. Boshqalari ila so‘zlashmag‘on bo‘lsam ham, hukumat ruxsat
berar ekan, maalmamnuniyat ketishlig‘idan aminman.


Mirhabib: — Biroq savdogarlardan ham Afg‘onistong‘a ketmak
orzusida bo‘lg‘onlar vor. Ularg‘a afg‘on hukumati qanday qaraydir?


Qo‘nsul: — Afg‘on hukumati savdogarlarg‘a umuman yaxshi
qaraydi. Shuning uchun g‘ayri rasmiy suratda ketmakchi bo‘lg‘on ishonchli savdogarlar
bo‘lsa, ularg‘a qo‘nsulxona tomonidan viza berish mumkin.


Mirhabib: — Zarur choqlarda siz bilan ko‘rishish, xabarlashish
juda qiyin. Shuni osonlashtirmak uchun qo‘nsulxonag‘a yerliklardan bir xizmatchi
olish va shu orqali xabarlashish mumkin bo‘lmasmi?


Qo‘nsul (bir oz o‘ylang‘onidan so‘ng‘ra): — Bu
ham mumkin. Ammo, yaxshisi, manim yonimda Mizrobxon degan ishonchli bir kishim bor.
Shung‘a Eski shahardan bir kvartir topib berib, o‘zim ham ba’zan shuning kvartirig‘a
kelib-ketib turmak fikridaman. Mana shu Mizrobxon orqali istag‘an vaqtda xabarlashish
va ko‘rishish osonlashadir.


Man: — G‘ayri rasmiy suratda Afg‘oniston orqali hajg‘a
ketmakchi bo‘lg‘on bir-ikkita hoji vor. Shularg‘a ham qo‘nsulxona tomonidan viza
berish mumkinmi? (Man bu savolimni berg‘an chog‘da mundan 8—9 oy ilg‘ari namang‘anliqlar
tomonidan manim oldimg‘a kelib, afg‘on qo‘nsulxonasidan viza olish to‘g‘risida manim
vositachilig‘imni so‘rab, mandan rad javobi olg‘on hojini nazarda tutqon edim. Holbuki,
bu suhbatning birinchi kunidan so‘ngra ul hojini qachonlardir ketib qolg‘onlig‘ini
Salimxondan eshitdim. Bu to‘g‘rida kelajakda yana yoziladir).


Qo‘nsul: Ishonchli kishilar bo‘lsa, viza berish mumkin.


Suhbat bu nuqtag‘a yetganda, Mirhabibning uyidan osh chiqib,
suhbatdan to‘xtab, hammamiz osh yeyishg‘a mashg‘ul bo‘ldik. Oshdan so‘ng qo‘nsul
yana so‘z boshlab, bizg‘a tubandag‘i mazmunda so‘roqlar berdi.


Qo‘nsul: — Gazetalar yerliklarg‘a munosabatlarda ba’zilarni
millatchilik bilan ayblaydilar. Haqiqatan ham, yerlik qo‘mmunistlar orasida millatchilik
bormi?


Man: — Yolg‘iz millatchilarg‘ina emas, shaxsiy manfaatlar
ham bor.


Qo‘nsul: — Fayzulla Xo‘jaev qanday?


Man: — Fayzulla Xo‘jaevg‘a yerliklar orasidan
yetishg‘on eng kuchli bir sho‘ro ishchisi, deb qaraymiz. Ilgariroq vaqtlardag‘i
damda millatchi bo‘lsa ham, so‘ng‘i yillarda qo‘mmunizmg‘a yaxshig‘ina berilg‘onlig‘i
anglashiladir.


Qo‘nsul: — Mirzaqodir Muhiddinovning «Rahbari donish»
jurnalida yozg‘on maqolasini o‘qudingizmi? Uning yozg‘onlari to‘g‘tzimi?


Man: — O‘qudim. Buxoro qishloqlarini turkmi, tojikmi,
yaxshi bilmayman. Ammo Buxoro shaharlari umuman deyarlik tojik bo‘lib, ularni o‘zbekcha
o‘qushg‘a majbur etish noto‘g‘ri, shul sababli Buxoro shahari to‘g‘risida Mirzaqodir
fikrig‘a man ham qo‘shilaman.


Qo‘nsul: — Gazetalar ba’zan sizg‘a ham hujum etib turadirlar.
Buning sababi nima?


Man: — Sabablari ma’lum. 20—21-chi yillardag‘i milliy
tashkilotg‘a aktivniy ishtirok etg‘onman. Mana shul gunohdan hali qutula olg‘onim
yo‘q. Afg‘oniston ketish fikrig‘a tushg‘onlig‘imning bosh sababi ushbu hujumlardan
siqilg‘onimdir.


Qo‘nsul: — Yerliklar orasinda hanuz ham milliy tashkilot
bormi?


Man: — Avvalg‘i kabi katta tashkilotlar yo‘q. Faqat yoshlardan
Salimxon deg‘an kishining kichikrak bir uyushma tuzish harakatida yurg‘onlig‘ini
bilaman.


Qo‘nsul: — Salimxon yonida yana kimlar bor?


Man: — Salimxondan boshqasini aniq bilmayman.


Qo‘nsul: — Hukumatning yuqoriroq doiralarinda yerlik qo‘mmunistlardan
yana kimlar bor?


Man: — Bizda eng yuqori doira O‘rta Osiyo byurosi sanaladir,
unda yerlik qo‘mmunistlardan bir necha kishi borlig‘ini bilsam ham, so‘ng‘ vaqglarda
kimlardan iboratlig‘ini yaxshi bilmayman. Sovnarqo‘m, Markaziy Ijroqo‘m va firqa
markazqo‘mlaridag‘ilar o‘zingizga ham ma’lum bo‘lsa kerak.


Qo‘nsul (Mirhabibga qarab): — Berlinga kimga pul
yubormoqchi edingiz?


Mirhabib bu savolg‘a javob bermasdan, o‘rnidan turib ichkari
uyg‘a kirib ketdi. Bir ozdan so‘ng besh yuz so‘m pul va ikki dona xat ko‘tarib chiqdi-da,
qo‘nsulning qo‘lig‘a berdi.


Qo‘nsul (qo‘nvert ustida yozilg‘on adresni o‘qub):
— Ikkisi ham bir kishig‘ami? Saida qizmi? Erkakmi?


Mirhabib: — Saida manim bir o‘rtog‘imning hamshirasi bo‘lib,
Berlinda o‘qiydi. Bung‘a akasi ko‘pdan beri pul yubora olg‘on yo‘q. Birinchi xat
avvalg‘i yozilg‘on xat, ikkinchi xat esa Mansurxon orqali sizning va’dangiz oling‘ondan
so‘ngra akasi tomonidan: «Pulni kim orqali olg‘onlig‘ingni manga yozma!» deb tayinlab
yozilg‘on xat. Shuning uchun xat ikkita, ikkisi ham o‘shal qizg‘a.


Bundan so‘ng qo‘nsul pulni yaxshilab sanadi. Xatlar bilan
birg‘a qo‘yin kissasig‘a soldi. Xat bilan pulni Masko‘vg‘a G‘ulom Nabixong‘a yuborishlig‘ini
va unda pulni bozor bahosi bilan dollarg‘a alishtirg‘ondan so‘ngra birinchi navbatda
yuborilajag‘ini bayon qildi. Ikki-uch soat cho‘zilg‘on bu majlis mana shuning ila
tamom bo‘lib, Mansurxon bilan qo‘nsul biz bilan xayrlashib, chiqib ketdilar.


Bundan ikki-uch oy o‘tg‘ondan so‘ng‘ra Mirhabib kasal
bo‘ldi. Bir kun mani chaqirib, Najmiddin bilan ko‘rishg‘onlig‘ini, undan eshitg‘on
xabarg‘a qarag‘anda Saidag‘a yozilg‘on xatlar qachonlarda tekkan bo‘lsa ham, puldan
hanuz darak bo‘lmag‘onlig‘ini, buni qo‘nsulxonag‘a bildirish keraklig‘ini va o‘zining
kasallig‘i sababli bu xizmatdan ojizlig‘ini so‘zlag‘andan bu xabarni bir yo‘l topib,
qo‘nsulg‘a yetkazishni mandan iltimos qildi. Bu vaqtlarda Omonulla hukumati tamom
yiqilib, Kobulda Bachai Saqo hukumati tuzilg‘on, boshqa qo‘nsullar bilan barobar
G‘ulom Jeyloniyxonning ham Afg‘oniston bila aloqasi kesilib, od-diy bir kishi qatorig‘a
kirg‘an, shul sababli uning ila ochiqdan-ochiq ko‘rishib, so‘zlashish ham mumkin
bir holg‘a kelgan edi. Bir kun xususiy bir kishi bilan o‘tib ketar ekan, qo‘nsulxona
eshigida ittifoqo bir suratda G‘ulom Jeyloniyxon bilan ko‘rishdim. Ul onda Mirhabibning
iltimosi xotirimg‘a tushdi. Salomlashg‘andan so‘ngra ul mani ichkarig‘a taklif qildi.
Paradnikdan ichkarig‘a kirg‘an bo‘lsam ham, zarur bir ishim borlig‘i sababli uzoq
o‘tirishg‘a vaqtim yo‘qlig‘ini bildirg‘andan so‘ng‘ra Berling‘a xatlar yetg‘an bo‘lsa
ham, pul yetmaganlig‘ini, shuni bildirmak, uning o‘zi bilan bir ko‘rishish orzusida
bo‘lg‘onlig‘imizni va ittifoqo bir suratda bu orzuning vujudg‘a chiqqanlig‘ini bildirdim.




 




Afg‘on qo‘nsuli bilan ko‘rishuv


Berling‘a xatlar yetib, pulning yetmag‘anlig‘ini mandan
eshitg‘ondan so‘ngra G‘ulom Jeyloniyxon bir qadar taajjublang‘an holda: «Man pul
bilan xatlarni o‘shal vaqtlarda ishonchli kurer orqali Masko‘vg‘a G‘ulom Nabixong‘a
yuborg‘anman. Undan so‘ng nima bo‘lg‘onlig‘idan xabarim yo‘q. Bul to‘g‘rida G‘ulom
Nabixong‘a yozaman. Ul kishi yaqindag‘ina Mozori Sharifdan qaytib, Masko‘vg‘a ketdi»,
deb javob berdi.


Bundan so‘ng man Afg‘oniston voqealarig‘a taassuf bayon
qilib, xayrlashib chiqib ketdim. Umuman, G‘ulom Jeyloniyxon bilan ko‘rishg‘onlig‘im
shul uch martaba bo‘ldi. Bu ko‘rishuvlarda so‘zlashilg‘on so‘zlarning mazmuni yuqoridag‘ilardan
iboratdir. O‘zimning Afg‘onistong‘a borish to‘g‘risida(gi) fikrim bo‘lsa, ikkinchi
ko‘rishuv chog‘ida esa tamom xotirdan chiqorilg‘on edi. Shuning uchun ikkinchi,
uchinchi ko‘rishuvlarda bu to‘g‘ridan ko‘p so‘z bo‘lmadi.


G‘ulom Jeyloniyxon to‘g‘risidag‘i javobimni man Mirhabibg‘a
aytdim. Oradan bir hafta o‘tgandan so‘ng Mirhabib takror mani chaqirib, Najmiddinning
uyiga, Masko‘vga borg‘an bir-ikki totor mehmonlar kelganligini, bularning Masko‘vda
Nabixon bilan ko‘rishishlari mumkin bo‘lg‘onlig‘ini, shular orqali G‘ulom Nabixong‘a
bir xat yozib, pulning yetmag‘anlig‘ini G‘ulom Jeyloniyxondan tashqari, o‘zimizning
ham bilishimiz keraklig‘ini bayon qilib (G‘ulom Nabixon ham Afg‘oniston bilan aloqani
tamom kesib, sho‘rolar himoyasig‘a sig‘ing‘on oddiy bir kishi) unga bir xat yozib
pulning yetmag‘anlig‘ini bildirdim. Manimcha ham (xat) zararsiz ko‘rindi. Mirhabib
oldinda turg‘on qalamni qo‘limg‘a olib, G‘ulom Nabixon nomig‘a kichkina bir xat
yozib, Mirhabibning qo‘lig‘a berdim. Ul xatda taxminan shul so‘zlar yozilg‘on edi:


«Maskovdagi qo‘nsulxonangiz orqali Berlinda o‘quvchi bir
shogirdg‘a yetkazib bermak uchun bundan uch-to‘rt oy muqaddam G‘ulom Jeyloniyxon
qo‘lig‘a ikki dona xat bilan besh yuz so‘m pul topshirilg‘on edi. Berlindan oling‘on
xabarg‘a qarag‘anda, ul shogirdg‘a xatlar tekkan bo‘lsa ham pul tegmag‘an. Mana
bu voqeani sizga bildirish ila barobar shul pulni o‘shal shogirdg‘a yoxud Toshkanddag‘i
akasig‘a qaytartirish to‘g‘risida sizning yordaming‘izni so‘rab...»


Ikki-uch kundan so‘ng bu xatni Mirhabib qo‘lidan Najmiddin
oldirib ketg‘onlig‘ini eshitdim. G‘ulom Nabixong‘a bu xat yuboriddimi, ortiqbundan
xabarim bo‘lmadi. Najmiddinning o‘zi bilan bu to‘g‘rida oramizda hech bir turli
so‘z va musohaba bo‘lg‘on yo‘q. G‘ulom Nabixong‘a xat yozish, Najmiddinning o‘zi
yoxud Mirhabib tomonidan bo‘lmasdan, manim tomonimdan, manim imzom bilan bo‘ldi.
Buning sababi Najmiddin va Mirhabibning G‘ulom Nabixon bilan hech bir tonishliqlari
yo‘qlig‘ini va manim esa 19—20-yillarda uning ila ikki-uch martaba ko‘rishib, tonishqanlig‘imni
afg‘on qo‘nsuli bilan bo‘lg‘on bu ko‘rishuvlarning hech bir turli siyosiy g‘araz
va maqsadlar bilan aloqasi bo‘lmasdan, shaxsiy ishlar (biri dushmanlari hujumidan
siqilg‘on bir maorif xodimining, ikkinchisi Berlinda muhtojliqtsa qolg‘on bir qiz
shogirdning ishlari) uchun vujudg‘a kelg‘anlig‘ini tom ma’nosida sof qalblik bilan
yozilg‘on yuqoridag‘i ma’lumot isbot etsa kerak. O‘z istiqlolini sho‘rolar hukumatining
soyasida va uning yor-dami ilag‘ina saqlab turg‘on va hanuz monarxiya holining eng
eski shaklida bo‘lg‘on kichkina bir xonlikning qo‘nsuli bilan o‘zining manfaati
uchun bir muddat ta’qib etg‘on maslagi va biografiyasi e’tibor ila tom hurriyatchi
va jumhuriyatchi bo‘lg‘on bir shaxs orasida va ishonchsiz ki-shilar huzurida bo‘lg‘on
bu ko‘rishuvlarda yuqoridag‘i kabi shaxsiy ishlardan boshqa qanday siyosiy maqsad
va g‘araz bo‘la oladir?


Bu savolning javobini sizning adolatli fikr va vijdoning‘izg‘a
havola qilaman.


1930 yil, 9—10 dekabr




 




Namang‘onliqlar uyushmasi


28-chi yilning oxirlari bo‘lsa kerak, manim uyimg‘a bir
kishi kelib, «Milliy ittihod» uyushmasining 20-yillardag‘i paro‘li bo‘lmish «Nabi
salom aytdi» jumlasi bilan o‘z ismini mang‘a taqtsim etg‘ondan so‘ngra qo‘limg‘a
bir xat berdi. Xatni ochib o‘qig‘ach, bu kishining namang‘anliq Zayniddin qori tomonidan
yuborilg‘onlig‘ini angladim. Zayniddin qorining o‘z qo‘li bilan yozilg‘on (uning
xati mang‘a eskidan tonish edi) bu shubhali xat, ikki-uch jumladang‘ina iborat bo‘lib,
mazmuni taxminan tubandag‘icha edi:


«Ushbu xatni sizg‘a topshiruvchi bizning eng ishonchli
birodarlarimizdan bo‘lg‘onlig‘i uchun «Qomus ul-a’lom»ning eski nusxasini topib,
bu kishi orqali berib yubormog‘ingizni va so‘rag‘on savollarg‘a ishonib javob bermakingizni».


Kelg‘an kishining kim ekanlig‘ini bilmasdim. (Bu kishining
ismi Hojibobo ekanlig‘ini qamoqdan so‘ng so‘roq vaqtlarida o‘rg‘andim. Ung‘a qadar
so‘ramag‘on va bilmag‘an edim.) Eski paro‘l bilan kelishi va faqat «Qomus ul-a’lom»ning
eski nusxasidan so‘ralishi mani anchag‘ina fikr va andishag‘a tushirdi. Paro‘l eski
«Milliy ittihod»niki, «Qomus ul-a’lom»dan murod — tashkilot uchun, eski nusxasidan
murod — «Milliy ittihod» uyushmasi bo‘lsa kerak, deb o‘yladim. Zayniddin qori go‘yo
bu xat va paro‘l orqali mang‘a Namang‘onda «Milliy ittihod» uyushmasining hamon
davom etganlig‘ini onglatmoq ila barobar Toshkandda ham ul uyushma davom etadirmi-yo‘qmi,
shundan ma’lumot olmoqchi bo‘lg‘on(g‘a) o‘xshab ko‘rindi. Bu masalani yaxshiroq
anglatmoq uchun kelg‘an kishig‘a: Hojibobo, bu xat zaminidan qarang, o‘z fikri bilan
yozilg‘onmi yoxud atrofida boshqa kishilar ham bormi mazmunida bir so‘roq berdim.
Bu so‘roqqa javoban Hojibobo Zayniddin atrofida eski do‘stlardan bir gruppaning
hamon birgalashib ishlab yurg‘onlig‘ini va xatning shul to‘daning fikri va maslahati
ila yozilg‘onlig‘ini anglatdi. Hojiboboning javobidan anglashilg‘on bu ma’nolar
manim yuqoridag‘i fikrimni bir qadar kuchlantirdi. Salimxonlar uyushmasining qo‘rqinchliligini
endig‘ina unuta boshlag‘on vaqtlarimda bu xabar kelishi va butun taraqqiyparvarlik
nomini bulg‘atqoni va manim 20 yillik inqilobiy ta’rifimni (buzg‘ani), eski «Milliy
ittihod» to‘rt-besh yil pererivdan so‘ng Namang‘anda takror bosh ko‘rsatishi mani
so‘ng darajada qo‘rqitqon va bu kung‘i falokatlarni ko‘z oldimdan birin-birin o‘tkarg‘on
edi. Chunki manim nazarimda, O‘zbekistonning qaysi bir shaharlarida bo‘lsun, «Milliy
ittihod»ning borlig‘i va harakati sezilar ekan, bu uyushma bilan eski vaqtda ozg‘ina
bo‘lsin aloqada bo‘lg‘on butun ziyolilarning falokatg‘a yo‘liqish ehtimollari bor
edi. Mana bu qo‘rqinch mani juda shoshirdi. Hojibobog‘a nima javob berish masalasida
bir necha turli fikr va xayollar miyamni qopladi. Boshda: «Qori akangizg‘a salom
ayting. Nabi o‘lg‘on, uning ruhig‘a Qur’on o‘qib, tinch yotsinlar» mazmunida qisqa
bir javob bilan Hojiboboni qaytarmoqchi bo‘ldim. Va xatni uning ko‘z oldida yirtib
tashladim. Faqat bir oz o‘ylag‘och yana bu fikrimdan qaytdim. Va xatni yirtg‘onlig‘img‘a
pushaymon qildim. Chunki, hech bir yerda asari qolmag‘on eski «Milliy ittihod»ni
bu kung‘acha yoshotib kelg‘on namang‘anliqlarning manim bir og‘iz «Tinch yotsinlar»,
deg‘an so‘zim bilan bu ishdan voz kechishlariga ishona olmadim. Balki bu so‘z bilan
ular Toshkanddan va mandan umid uzib, tashkilot ishlarini o‘zla-richa yana davom
ettirishlari bir kun bir bemaza ishni (20-yildag‘i Sadrxonning ishlag‘on ishi kabi)
ishlab qo‘yib, ko‘p kishining falokatiga sabab bo‘lishlari yaqin ijtihodlardan bo‘lib
ko‘rindi. Shul sababli Hojibobog‘a hozircha qat’iy bir javob bermasdan, bir oz o‘ylab
va durustrak bir kishi bilan maslahat qilishqa qaror berdim. Suhbat asnosida Hojibobo
mang‘a: «Xorijg‘a qochqon kishilar Sadrxon va Karimovlar bilan aloqa qiluvchi va
ularg‘a yordam qiluvchi kishi bormi»? mazmunida bir savol berdi. Man ung‘a oradag‘i
aloqa va yordamni ta’min etaturg‘on bir dasta bo‘lmag‘onlig‘indan ular bilan aloqa
qilish va ularg‘a yordam berish mumkin emaslig‘ini, shuning ila barobar bizg‘a bunday
ishning orqasidan yuraturg‘on kishi va sarf etaturg‘on pulning yo‘qlig‘ini bildirdim.


Hojibobo mandan bu so‘zni eshitg‘ondan so‘ngra Namang‘anda
horijg‘a ketmak orzusida yurg‘on bir hoji borlig‘ini va uning yo‘l masorifi uchun
puli ham borlig‘ini, agarda bu kishi uchun afg‘on qo‘nsulidan viza olib beraturg‘on
vosita topilsa, bu kishini Afg‘onistong‘a jo‘natar, buning orqali xorijdag‘i kishilardan
xabar olish va ularg‘a yor-dam yetkazish mumkin bo‘lishlig‘ini bayon qildi. Bu vaqtda
manim xotiramg‘a afg‘on xalqining muallimg‘a ehtiyoji va bu to‘g‘rida qo‘nsul bilan
bo‘lg‘on musohaba tushib: «Agarda muallimlikka yarasha amaliy kishi bo‘lsa, viza
olish mumkin», — dedim. Hojibobo ul ketaturg‘on kishining har xil ilmlardan xabardor
olim bir kishi ekanlig‘in bildirdi.


Bundan so‘ng man Hojibobog‘a: o‘zimning ko‘pdan endi tashkilot
ishlarig‘a aralashmasliqqa qaror berg‘anlig‘imni shuning ila barobar Toshkand yoshlarindan
ba’zilarining uyushma ishlari bilan mashg‘ul bo‘lib yurg‘anliklaridan xabarim borlig‘ini,
buni surishtirib ko‘rib, agarda haqiqatan yoshlar orasida bir uyushma borlig‘ini
aniq bila olsam, ikkinchi martaba kelg‘an vaqtda ishlar bilan tanishtirib qo‘yishning
mumkin ekanlig‘in anglatdim. Hojibobo bilan bo‘lg‘on birinchi suhbat mana shuning
bilan tamom bo‘ldi.


Hojibobo ketg‘anidan so‘ngra mang‘a masala ustida juda
ko‘p o‘ylab va xayol surishg‘a to‘g‘ri keldi. Nihoyat, ular bilan aloqani uzmasdan,
oralaridag‘i uyushmaning qanday uyushma ekanin yaxshi o‘rganish, ung‘a qadar ularning
aksilinqilobiy ishlarg‘a aralashishig‘a mone’ bo‘lish, agarda uyushmaning eski
«Milliy ittihod»ning davomi yoxud aksilinqilob harakatlar bilan mashg‘ul bir uyushma
ekanlig‘i ochiq bilinsa, bundan kelaturg‘on zarardan ziyolilarni saqla-moq uchun
siyosiy idorag‘a bildirish, agarda Salimxonlarniki kabi uch-to‘rt kishi orasidag‘i
yangi boshlang‘on bir harakatdang‘ina iborat bo‘lib chiqsa, buni avval yoshlar va
qo‘mmunistlar qo‘lig‘a o‘tkarib, tezrak borib tushuntirish yo‘li bilan tarqatib
yuborish va ular qo‘lida eski tashkilotlardan qolg‘on ustav, prog‘ram va dasturilamal
kabi dokumentlar bo‘lsa olib, o‘zimning yozmoqchi bo‘lib yurg‘on zapiskam uchun
ul dokumentlardan foydalanish kabi fikr va xayollar bilan o‘zimni ovutdim. Yana
bu ishni o‘zimdan miyasi butunroq bir kishi topib maslahatlashib ko‘rmakchi va bu
to‘g‘rida undan yordam so‘ramoqchi bo‘ldim. Buni o‘ylab-o‘ylab Salimxondan munosibroq
bir kishi topa olmadim. Chunki Salimxon namang‘anliklar qoshida ishonchli, uyush-ma
ishlari bilan oshno, Toshkanddag‘i ismi bor, jismi yo‘q «troyka» nomindan ular bilan
aloqa qilishg‘a haqli bo‘lishi bilan barobar siyosiy idora bilan ham aloqador edi.
Agarda namang‘anliqlar ishini siyosiy idorag‘a bildirish lozim bo‘lsa, Salimxon
orqali bildirib, bu yo‘l bilan siyosiy idoraning ung‘a va Salimxong‘a bo‘lg‘on nazarlarin
bir qadar o‘zg‘artish xayollari ham ko‘ngildan kechirildi.


Nihoyat, Salimxonni topib, bu hikoyani unga so‘zladim.
Bu to‘g‘rida o‘ylag‘on fikr va xayollarimni ham unga bayon qildim. Manim bu to‘g‘rida
fikr va planlarimni Salimxon ham ma’qul ko‘rdi. Ular bilan aloqani kesib jo‘natishni
Salimxon ham noto‘g‘ri va xatarli sanadi. Oramizda bo‘lg‘on muzokara va qarorg‘a
binoan birinchi kelg‘anda man uni Salimxong‘a yubormoqchi va bundan so‘ng uyushmaga
oid ishlarg‘a mang‘a murojaat qilmasdan, to‘g‘ridan-to‘g‘ri Salimxong‘a murojaat
qilish va uning maslahati bilan ish ko‘rish keraklig‘ini bildirmakchi bo‘ldim. Salimxon
bo‘lsa, bu uyushmaning vakili sifatida ular bilan aloqa bog‘lab, Namang‘ang‘a kishi
yuborib tekshirmakchi va natijasini mang‘a aytmakchi bo‘ldi.


Agarda «Milliy ittihod»ning davomi yoxud aksilinqilobiy
bir uyushma ekanlig‘i ochiq bilinsa, nima qilamiz?» — deb manim tomonimdan berilg‘an
savolg‘a qarshi: «Ul choqda siyosiy idorag‘a bildirish manim rasmiy vazifam», —
deb o‘rta barmog‘i bilan o‘z ko‘krag‘ig‘a turtib urg‘onlig‘i hanuz ko‘zimg‘a ko‘rinib
turadir.


Oradan bir-ikki oy o‘tg‘ach, Hojibobo manim uyimg‘a ikkinchi
marotaba keldi. Bu kelishda Afg‘onistong‘a ketmakchi bo‘lg‘on hoji domlasini ham
keltirg‘an ekan.


Man Hojibobog‘a o‘zimning tashkilot ishlari bilan hech
bir turli aloqam yo‘qlig‘ini takror ung‘a tushintirg‘animdan so‘ng‘ra, bunday ishlar
to‘g‘risida bundan so‘ng to‘g‘ridan-to‘g‘ri Salimxong‘a murojaat qilib, uning maslahati
bilan ish ko‘rishni tavsiya qildim. Va ung‘a Salimxon adresin bildirdim. Keltirg‘an
hoji domlasini so‘zlamasdan va qanday kishi ekanlig‘ini o‘rganmak uchun uyimg‘a
mehmong‘a chaqirdim. Hojibobo Salimxonning adresini olib ketdi va hoji domlasini
manim oldimg‘a yubormoqchi bo‘ldi.


Bir necha soatdan so‘ng manim oldimg‘a uzun soqolli, o‘rta
yoshli bir domla kelib, o‘zining Namang‘andan kelgan hoji domla ekanlig‘ini bildirdi,
ismini ham aytmag‘an edi. Hozir unutg‘onman. Uning ila bir-ikki soat musohaba qildim.
Oramizda bir necha savol va javoblar o‘tdi. Suhbat natijasida ul kishi tamom eski
fikrli mutaassib, dindor ulamolardan ekanligi va muallimlik ishlari bilan ham bir
aloqasi yo‘qlig‘i onglashildi. Shul sababli uni qo‘nsulg‘a ma’lum qilib ko‘rsatish
va ung‘a viza olib berish fikridan voz kechdim. Uning manga so‘zlagan tund fikri
Afg‘oniston va Afg‘oniston orqali Arabiston borib, qolg‘on umrini Makka yoxud Madinada
o‘tkarishdan iborat edi. Holbuki, yonida bo‘lg‘on butun puli bilan Kobulg‘a chipta
olish ham shubhali edi.


Man ung‘a o‘zimning Samarqandg‘a ketmoqchi bo‘lib qolg‘onlig‘imni
shul sababli vizaga harakat qilishg‘a vaqtim yo‘qlig‘ini va hozircha Namang‘ang‘a
qaytib ketishlig‘i, viza olinib tayyorlang‘ondan so‘ngra takror kelishlig‘i maslahat
ekanlig‘ini bildirdim. Ertasig‘a Hojibobo kelib, viza masalasidan so‘radi. Unga
ham aynan hoji domlaning o‘zig‘a so‘zlagan so‘zlarimni takrorladim. Hojibobo: «Agarda
siz ketsangiz, Salimxon orqali viza olib bo‘lmaydirmi?» — deb so‘radi. Man ung‘a:
«Salimxonning qo‘nsul bilan ta-nishlig‘i bo‘lmog‘onlig‘indan ul orqali viza olish
mumkin emas», — deb javob berdim. Hojibobo bilan bo‘lg‘on ikkinchi suhbatimiz mana
shuning bilan tamom bo‘ldi. Ortiq namang‘anliqlar bilan so‘zlashish va ular orasidag‘i
tash-kilotni tekshirish Salimxong‘a havola qiling‘on va man bo‘lsam bu ishdan qutulg‘on
edim. Chunki Salimxonni qo‘zg‘o-tib, yordamchi Laziz Azizzoda Toshkanddan ketg‘andan
so‘ngra Salimxonning uyushma orqasidan yurg‘anlig‘i sezilmay boshladi. Shu sababli
«Milliy istiqlol» ismi ortiq eshitilmag‘an kabi, jismi ham Karimov, Ikromov va Salimxonlardan
iborat bo‘lg‘on «troyka» u choqda tinch uyqug‘a ketdi. Bu holdan Salimxonning ham
eski tashkilotning boshqa a’zolari kabi uyushma ishlaridan bezganlig‘i va uyushmadan
xalq uchun bir foyda chiqmaslig‘iga qanoat hosil qilg‘onlig‘i onglashilardi. O‘zi
boshlag‘on bir uyushmani bunday ishsiz va zararsiz bir holg‘a ketirgan Salimxon
namang‘anliklar uyushmasini ham tezdan tarqatar yoxud qo‘mmunistlar qo‘lig‘a o‘tkarib,
o‘ziniki kabi ishsiz va za-rarsizlantirar, deb umid etgan va bu to‘g‘rida Salimxong‘a
tamom ishong‘on edim. Faqat bu fikrimda yangilishqon va aldang‘onlig‘imni 29-nchi
yil boshlarida namang‘anliklarga dasturilamal yozib berg‘onlig‘ini va manim nomimdan
qay-tarilg‘on namang‘anlik hojini(ng) Afg‘onistong‘a jo‘nashig‘a yordam berganligini
Salimxonning o‘z og‘zidan eshitgandan so‘ng‘g‘ina angladim.

Murodxo‘ja bilan musohaba


27-yil o‘rtalarida bo‘lsa kerak, Samarqandga borg‘on chog‘imda,
samarqandlik Murodxo‘ja mani o‘z uyig‘a mehmong‘a taklif qildi. Oramizda bo‘lg‘on
va’daga muvofiqo‘shal kuni kechqurun Registondag‘i bir choyxonadan bir bola kelib,
mani Murodxo‘ja uyig‘a boshlab olib ketdi. Man borib kirgan choqda Murodxo‘ja o‘z
uyida bir uzun bo‘ili, qora soqolli, ziyoliroq bir kishi bilan so‘zlashib o‘turg‘on
edi.


Odat bo‘yicha ko‘rishib o‘turushqondan so‘ngra dasturxon
yoziddi. Haligi mani boshlab borg‘on bola choy-non ketirdi. Bir ozdan so‘ngra Murodxo‘ja
ishkofdan bir butilka konyak olib quya boshladi. Konyakni ochib, miyalar bir oz
qizig‘ondan so‘ngra suhbatimiz eski «Milliy ittihod» uyushmasining visilka qiling‘on
va qochqon a’zolarig‘a va ularning iqtisodiy ahvollarig‘a ko‘chdi.


Bu vaqtda halig‘i o‘turg‘on kishi qazoi hojat (apraverka)
uchun tashqarig‘a chiqdi. Bu fursatdan istifoda qilib Murodxo‘ja bilan manim oramda
tubandag‘i mazmunda bir musohaba bo‘lib o‘tdi:


Man: — Bu kishi kim? Buning oldida turli so‘zlarni so‘zlasha
boshladiq. Zarari yo‘qmi?


Murodxo‘ja: — Zarari yo‘q. Bu kishi ham o‘zimizdan.


Murodxo‘ja Samarqanddag‘i «Milliy ittihod» uyushma-sining
aktivniy a’zolaridan edi. Ul vaqtlarda bizning oramizda «o‘zimizdan» deg‘an so‘z,
uyushmaning a’zosi ma’-nosida ishlatilardi. Bu daf’a ham Murodxo‘janing «o‘zi-mizdan»
deg‘an so‘zidan mang‘a «o‘z a’zomiz» deg‘an bir ma’no anglashildi. Bular orasida
ma’lum bir uyushma davom etar ekan, deb o‘ylardim.


Murodxo‘ja: — Ishonchli kishi.


Man : — Bu so‘zing‘izdan ma’lum, orang‘izda uyushma kabi
bir narsa borg‘a o‘xshaydi.


Murodxo‘ja: — Uyushma-ku yo‘q (bir oz kulimsirab turib),
ammo eski qolg‘on ikki-uch kishi bormiz. Goh to‘planib, eski-tuski masalalar
to‘g‘risida so‘zlashib turamiz.


Murodxo‘janing kulimsirab turib berg‘an bu javobi manim
avvalg‘i shubhamni yana quvvatlantirdi. Bu vaqtda haligi kishi ham tashqaridan qaytib
kirdi. Bu to‘g‘rida Murodxo‘jani ortiq aylantirmadim. Faqat «Zamon nozik, o‘zingiznikilarni
shul ikki-uch kishidan orttirib yubormang» mazmunida bir tavsiyada bo‘lg‘onlig‘imni
bir oz xo-tirlayman.


Bundan so‘ng taom keldi. Yana konyak qo‘yildi. Kayf yaxshig‘ina
balandlashdi. Suhbat qizidi. Man ulardan Qozi Haydarbekning ahvolini so‘radim. Ular
mang‘a uning visilkada ekanlig‘ini, oilasi tomondan bir qadar yordam yuborilib turg‘onlig‘ini
bildirdilar. Murodxo‘ja mandan Sadrxonning qaerda ekanlig‘ini va uning iqtisodiy
ahvo-lini so‘radi. Man undan so‘ng vaqtlarda hech bir xabar eshitilmag‘onlig‘ini,
24—25-yillarda oilasidan, Mashhaddan ikki-uch xat yozib, moddiy yordam so‘rag‘onlig‘i,
ul vaqtlarda eronlik bir savdogar orqali bir-ikki martaba yordam yuborilg‘onlig‘ini,
so‘ng vaqtlarda undan xabar olish va yordam berishg‘a bir turli vosita yo‘qlig‘ini
bayon qiddim. Murodxo‘janing: «Vosita topmoq uchun hech bir chora izlandimi?» mazmunidag‘i
savolig‘a qarshi man: «Ishonchli vosita topish mumkin emas. Shul sababli undan xabar
olish va ung‘a yordam yuborish lozim ko‘rilar ekan, Eronistong‘a yo Afg‘onistong‘a
maxsus kishi yuborishdan boshqa chora yo‘q. Toshkandda bunday kishi ham, pul bo‘lmog‘oni
kabi, bu to‘g‘rida o‘ylovchi kishi yo‘q. Agarda Samarqanddan pul va layoqatli kishi
topilar ekan, yuborib, shul kishi orqali muxobara va yordam yo‘lini ta’min etmak
mumkin», deg‘an mazmunda javob berdim.


Mana Murodxo‘ja bilan kayf ustida bo‘lg‘on birinchi suhbatda
so‘zlashg‘on so‘zlardan manim xotiramda qolg‘on ahamiyatli nuqta shundan iboratdir.
Shuning ila barobar ul kung‘i Murodxo‘ja so‘z va harakatlari mang‘a ular orasida
uyushmag‘a (o‘xshash) narsa hamon davom etg‘anlig‘in anglatg‘on edi. Shul sababli
28-yilda Salimxon mandan: «Samarqandda hech bir uyushma bormi?» — deb so‘rag‘onda:
«Murodxo‘ja atrofida bir narsa borg‘a o‘xshaydir» mazmunida javob berdim.


Bu suhbatdan so‘ng 29-yil o‘rtalarig‘acha (ikki yil qadar)
Murodxo‘ja yaqinlashmadi. 28-yilda Samarqandda turg‘on vaqtlarimda ikki-uch martaba
ko‘chada to‘g‘ri kelishg‘an bo‘lsak ham, man undan o‘zimni chetg‘a tortdim. Salomlashib
ko‘rishuvdan ham qochdim. To‘g‘risi, o‘shal uyushma masalasi mani undan qo‘rqitdi.
Uzoqlashib yurishimg‘a sabab bo‘ldi. 29-yil boshlarida Qo‘mstarsis xizmatidan bo‘shag‘ondan
so‘ng iqtisodiy ahvolim so‘ng darajada og‘irlashdi. Uyda xotinlar ichig‘a kirib
o‘tirib, perchatka tikib, kun kechirishg‘a maj-bur bo‘ldim. Ahvolimni bayon qilib,
o‘rtoq Zelenskiyg‘a ariza berdim. O‘rta Osiyo byurosi manim arizamni SIK, SIK esa
pensiya uchun Narqo‘mso‘besga yubordi. Narqo‘mso‘bes mandan do‘qumentlar so‘rab,
bir necha martaba xat yozdi. Do‘qumentlarning barchasi tayyor bo‘lib, bung‘a ilova
etmak uchun yolg‘iz Narqo‘mpro‘sning «xodataystvo»sig‘ina qolg‘on edi. Narqo‘mpro‘sning
manim to‘g‘rimda «xodataystvo» berishg‘acha GPUdan andisha qilish ehtimoli bor edi.
Shul sababli 29-yil avgust oylarida bo‘lsa kerak, GPUg‘a borib, o‘rtoq Agidullin
bilan Vo‘sto‘chniy o‘tdel nachalnig‘i o‘rtoq Belskiyg‘a va’da qilg‘on zapisqamni
bitirishg‘a iqtisodiy ahvolimning yo‘l bermay turg‘onlig‘ini, agarda bir oz pensiya
bilan ta’min etilsam, uyg‘a kirib yotib, shul zapisqamni yozib bitirish fikrida
bo‘lg‘onlig‘imni arz qilib, Nar-qo‘mpro‘sning «xodataystvo»si to‘g‘risida bulardan
ma’naviy yordam so‘radim. Bulardan yordam va’dasini olg‘ondan so‘ngra zapisqamning
fevral qismini bitirib topshirdim. Oktyabr qismini boshlash va buning uchun lozim
ma’lumotni yig‘ish harakatig‘a kirishdim. Buni boshlamasdan avval pensiya ishlarini
bartaraf qilib olmak uchun Samarqandg‘a jo‘nadim. «Xodataystvo» uchun Narqo‘mpro‘sg‘a
murojaat qildim. Narqo‘mpro‘s «xodataystvo» berish o‘rnig‘a manim ishimni SIKka
yubordimi, SIK tomonidan Narqo‘mso‘besg‘a: «bu ishni Narqo‘mpro‘sning «xodataystvo»sidan
tashqari ko‘rilmasin!» mazmunida buyruq berildi. Buyruqdan so‘ng man barcha do‘qumentlarni
Narqo‘mso‘besg‘a topishirib, ishning oqibatini kutmasdan, Toshkandg‘a qaytdim.


Samarqandg‘a mana shu borishimda Murodxo‘ja bilan ikkinchi
martaba ko‘rishib, suhbatlashishg‘a to‘g‘ri keldi. Buning tariqasi mana bu kun Registonda
samarqandlik yosh muallimlardan biri kelib, man bilan so‘rashib, so‘nfa «Murodxo‘ja
akam salom aytdilar. Vaqtingiz bo‘lsa, bu kun kech u kishig‘a mehmon bo‘lar emishsiz»,
— dedi. Man bu vaqtlarda Samarqandg‘a «Milliy ittihod»ning faoliyatlari to‘g‘risida
ma’lumotni shul Murodxo‘jadan olishg‘a, shul sababli uch-to‘rt kun uning ila bir
yerda yotib, suhbatlashishg‘a qaror berg‘on edim. Chunki Samarqand ishlarini undan
ko‘ra yaxshiroq bilaturg‘on kishi yo‘qedi. Bu kurashni shul kelajakdag‘i uzoq suhbatg‘a
muqaddima qilmoq umidida bu taklifni darrov qabul etdim. «Kechqurun kelib, mana
shul choyxonadan mani olib ketsangiz bo‘ladir» deb bir choyxonani ko‘rsatdim. Kechqurun
yana o‘shal yosh muallim kelib, choyxonadan mani olib ketdi. Bu kung‘i suhbatimizda
o‘shal yosh muallimlardan boshqa kishi yo‘q edi. Konyak ham butun emas, yarimta,
suhbat asnosida man o‘z maqsadimg‘a ko‘chib, eski «Milliy ittihod» tarixini yozmoq
fikrida bo‘lg‘onimni, Samarqand qismini yozmoq uchun uning yordamig‘a muhtojlig‘imni
bildirdim. Bu so‘zni so‘zlar ekanman, halig‘i muallim yigitg‘a bir-ikki qarab qo‘ydim.
Bul vaqtda ul yigit bizning oldimizg‘a ikki choynak choy, taom olib kelib, kirib-chiqib,
bizning so‘zi-mizg‘a quloq solib yurardi. Murodxo‘ja mang‘a: «Bu kishi ham o‘zimizdan,
mang‘a qarashliq kishi, cho‘chimasdan so‘zlay bering», — deb kulib qo‘ydi. Shundan
so‘ng‘ra Murodxo‘ja bilan manim oramda tubandag‘i mazmunda musohaba bo‘lib o‘tdi:


Murodxo‘ja: — Yozajaq narsalaring‘iz hukumat qo‘lig‘a
tushmaydimi?


Man: — Hukumatg‘a ham bir nusxa topshirish fikridaman.


Murod: — Ko‘p kishilarning siri ochilishig‘a sabab bo‘lmaydimi?


Man: — Bu kung‘acha siri ochilmag‘on kishi oz qolg‘ondir,
o‘zingiz qalaysiz? Siringiz ochilg‘on yo‘qmi?


Murod: — Mani GPU chaqirib so‘rag‘on edi, o‘zimning chor
hukumati davrida eski fikrli talabalardan bo‘lib, taraqqiyparvarlarg‘a qarshi bo‘lg‘onlig‘imni,
shul sababli ular orasidag‘i milliy harakatlarg‘a aralashmog‘onlig‘imni, inqilobdan
so‘ng ko‘zim ochilib, muallimlik xizmatiga kirib ketg‘animni bayon qilib, zo‘rg‘a
qutuldim.


Man: — Juda oson qutulg‘onsiz. Sizga o‘xshash hanuz siri
ochilmag‘on ayovli kishilarning ismlarin hukumatg‘a topshirilaturg‘on nusxadan chiqarib
qoldirmak ham mum-kin. Biz yozg‘on vaqtda boshlab «Ittihodi taraqqiy» a’zolarini
yozamiz. Uni boshlag‘on va undagi aktivniy ishtirok etgan kishilarning ko‘pi (Behbudiy,
Mardonqul, Mahammadqul, Akobir mahzum va boshqalar) yo o‘lib ketg‘an, yoxud siri
ochilg‘on, shul sababli juda mufassal yozib top-shirishning zarari yo‘q. Ammo «Milliy
ittihod»ga kel-g‘anda, buni ham avvalo umumiy suratda bir yozib chiqish kerak, keyin
uning ichidan ba’zi ayovli kishilarg‘a ziyon keltiraturg‘on modda va voqealarni
chiqarish yeng‘il. Bung‘a man ham tarafdorman. Faqat asliy nusxa mumkin qadar to‘g‘ri
va mufassal yozilishi lozim. Murodxo‘jag‘a bu so‘zlarni so‘zlag‘an choqda manim
diqqatimg‘a olg‘on nuqtam kelajaqtsag‘i suhbatda to‘g‘ri va mufassal ma’lumot berishdan
muni qo‘rqitmasliq va cho‘chitmasliq bo‘lg‘on edi. Mundan so‘ng man unga Toshkanddagi
«Ittihodi taraqqiy» ham «Milliy ittihod» uyushmalarining tuzilish tarixidan va faoliyatidan
bir qadar so‘zlab berdim. Qisqasi, ilgarig‘i majlisimizdan ishg‘ol etilg‘an masala
mana shu eski uyushmalarning tarixin yozish va uni hukumatg‘a qanday topshirish
xususlaridan chetg‘a chiqqon yo‘q. Shul kecha Murodxo‘janing uyida yotib qolib,
erta turib ketdim. Ul kunlarda qo‘shxonam Ergash deg‘an bir toshkandliqning kvartiri
edi.


Bu munosabat bilan shuni ham aytib o‘tish kerakki, zapisqa
masalasi qo‘zg‘olg‘ondan so‘ng‘ra man eski uyushmalar («Ittihodi taraqqiy», «Ittihodi
milliy» va «Buxoro istiqloli») ning ruhi, jon tomiri masalasida bo‘lg‘on uch kishi
— Sa’dullaxo‘ja, Fayzulla Xo‘ja va Mirzo Abdulqodirlar bilan yo‘liqib, bu to‘g‘rida
ularning fikrlarini olishni lozim topdim.


Sho‘rolar hukumatining uzun muddat yuqori mansablarini
ishg‘ol etg‘an, yaxshi maosh olg‘on va yaxshi aftomobilda kezgan bu o‘rtoklar, eski
uyushmalar to‘g‘risidagi ma’lumotni qachondirda yozib bergan va hukumat qoshida
o‘z gunoxlarig‘a iqror qilib, tavba qilg‘on bo‘lsalar kerak, deb o‘ylay-manki, ham:
«Bu to‘g‘rida biz bilg‘onimizni yozib berg‘an-miz, san ham qo‘rqmasdan yozaver,
haqiqatni yashirma!» mazmunida do‘stona bir maslahat beralar. 21-yil voqealarida
(man qamalg‘ondan so‘ng‘ra bo‘lg‘on ishlarni) yozishda mang‘a bir qadar
yerdamdari tegar, deb umid etardim. Lekin bulardan man kutgan maslahat chiqmadi.
Sa’dulla va Fayzulla Xo‘jalar o‘zlarining bu to‘g‘rida hech narsa yozmasliqlarin,
Mirzoqodir esa yozib berg‘an narsasining jurnal — «Za partiya»da yozg‘on maqolasidan
kam bo‘lmasa, ortiq emaslig‘ini bildirishdilar. Bundan tashqari, Fayzulla Xo‘ja
Mirzoqodirning «Za partiya»dagi maqolasidan noroziliq izhor qildi, manim yozg‘on
narsamni bir ko‘zdan kechirishga va’da qildi. Uyushma ishlarida mandan ko‘ra ko‘proq
va faolroq ishlag‘an hatto aksilinqilobiy ishlarg‘a ochiqdan-ochiq kirishg‘an choqlarda
(man qamoqda yotg‘on, Anvar posho Buxorog‘a kelg‘on vaqtlarda, 21-yilda) uyushmaga
raislik va rahbarlik qilg‘on, shuning ila barobar hukumat dargohidan muhim o‘runlarni
ishg‘ol etgan bu uch vo‘jd va uch qo‘mmunist do‘stlarimdan eshitilg‘an u javoblar
manim zapisqa to‘g‘risidag‘i g‘ayratimni bir qadar so‘ndirib, bir necha oylar yozmay
tashlab qo‘yishimg‘a sabab bo‘ldi.


29-yidda siyosiy va iqtisodiy ahvolim juda og‘irlashg‘och,
shul zapisqani bitirmasdan turib, bu og‘ir ahvoldan qutulishning mumkin emaslig‘ini
anglab, takror yoza bosh-ladim. Qamoqdan bir-ikki oy burun bu zapisqa to‘g‘risida
yana ikki kishi (Miyonbuzruk ham Muhiddin qori) manim fikrimni so‘rab, bularning
ikkisi ham «Milliy ittihod»ning aktivniy a’zolari bo‘lg‘onlig‘ini boshqa a’zolar
orasig‘a so‘z tarqalishidan qo‘rqib, ikkisi ham bir mazmunda — o‘zim yaxshi bilaturg‘on
«Ittihodi taraqqiy» uyushmasining faoliyatini mufassal yozib, «Ittihodi milliy»g‘a
kelg‘anda, shaxslarni ochiq ko‘rsatmasdan, qisqa va umumiy ravishda yozish fikrida
ekanlig‘imni bildirib, ularni go‘yo tinchlantirdim. Mana manim zapisqam to‘g‘risida
so‘zlashg‘an kishilarim va aytg‘an so‘zlarim shundan iboratdir.


O‘z fikrimg‘a kelganda, man zapisqamning oktyabr qismini
uzoqqa cho‘zilmasa ham, mumkin qadar mufassal va dokumentalniy bir suratda yozmoqchi,
«Ittihodi taraqqiy»dan boshlab Namangan uyushmasiga keltirib bitirmakchi va shu
yo‘l bilan o‘zimning siyosiy va iqtisodiy ahvolimni bir qadar tuzatmakchi edim.
Maning uchun shundan bo‘lak bir najot qolmag‘onlig‘ini va shu fikrni, siyosiy idoradan
qutulishning mumkin emaslig‘ini juda yaxshi sezar va anglardim. Faqat, bu maqsadlarimg‘a
yetisha olmasdan qamoqqa olindim.


1930 yil, 28 dekabr.

Munavvar qori Abdurashidxonovga




 




Muhtaram janobi qori!


Bizlarg‘a ishonavering, men salomatman. Sizg‘a ham shunday
salomatlik tilayman. Ushbu xatni beruvchidan yana o‘ntasini oling, balki kerak bo‘lib
qolar.


Kelish va kelmaslig‘ing‘izni xabar qilasizmi, man bilmayman.
Ushbu xatni berg‘uvchini o‘z sog‘lig‘ing‘iz va kelishing‘iz haqida ogohlantiring».


Afg‘on saforatxonasining kotibi Abduvohid[bookmark: _ftnref23][23].




 




Afg‘oniston tashqi ishlar ministri G‘ulom Sodiqxong‘a



Man Toshkentg‘a kelib, Turkiston milliyatchilari harakatidan,
ayniqsa yerlik musulmonlarning harakatidan chetda turishni istamadim. Izlab-izlab
ajoyib tunlarning birida man nihoyatda ziyoli kishilardan biri, Toshkand musulmonlari
va milliyatchilari firqasida obro‘ va mavqeg‘a ega Munavvar qori bilan uchrashib,
suhbatlashdim. Suhbat asnosida Munavvar qori bunday dedi: «Garchi bizning milliyatchilar
tashkiloti ish olib bora olmasada biz bir joyda ko‘ngildag‘idek yig‘ila olmaymiz
va bizning har birimiz hukumatning bemorlig‘i tufayli Turkistonning turli shaharlarida
har xil mayda ishlar bilan mashg‘ulmiz. Masalan man Samarqandag‘i muzey ishida bandman.
Lekin milliyatchilar firqasi o‘z intilishi va faoliyatidan chekinmaslig‘ig‘a qattiq
umid qilaman. Biz o‘z milliyatchilik qarashlarimizni to‘liq o‘tkazamiz hamda yosh
ziyolilarning idrokig‘a singdira olamiz. Ular hozir idoralarda katta lavozimlarda,
hatto davlat va quyi mansablarni egallab turibdilar. Biz, millatchilar, xususan
Munavvar qori, Salimxon, Miyonbuzruk va boshqalar mayda ishlar bilan shug‘ullansak-da,
ammo maxfiy ravishda bo‘lsa-da, yoshlar orasinda o‘z niyatimizni yaxshi amalg‘a
oshirishg‘a bir muncha erishdiq».


Keyin Munavvar qori suhbat chog‘ida: «Bizlardan ba’zilari
taxminan 10—15 kishi, buni Masko‘vdag‘i elchi Mirza Muhammadxon janoblari ham yaxshi
biladilar, har qanday holda ham Turkistondan Afg‘onistong‘a ketishg‘a majbur, chunki
hayotimiz xavf ostida qoldi. Har kuni qandaydir bahona bilan birimizni qamashadi
va so‘roqqa tutishadi.


Agar Afg‘oniston hukumati ruxsat bersa, u holda biz Afg‘onistonga
kelib, xuddi Hoshim Shoyiq kabi maorif sohasida ishlaymiz, chunki hozir bizning
Turkistonda bo‘lishimiz foydasiz, balki bizni yo‘qotishg‘a sabab bo‘lar, biroq boshqa
tomondan, biz yoshlarimizning Vatanni sevishlarig‘a, milliyatchi ekanliklarig‘a
ishonchimiz komil. Milliyatchilar kecha va kunduz taraqqiy etib, kengayishg‘a intilishmoqda.
Biz ularning muvaffaqiyat bilan ilgari borishlarig‘a umid qilamiz».


Sizga yozilg‘onlarni xabar qilar ekanman, ularning to‘liq
prog‘romini topishg‘a va batafsil ma’lumotlarni topib, Sizga jo‘natishimga ishonchim
komil. Lekin ular Afg‘onistong‘a norasmiy borishni o‘ylab, yana mang‘a murojaat
qilsalar, man ularg‘a nima deb javob berishim kerak. Sizning fikring‘izni man bilishim
lozim.


Ehtirom ila G‘ulom Jeyloniy 1928 yil, 28 mart.




 




O‘zimning № 1439 xatimdan so‘ng xabar qilaman: Munavvar
qori bilan uchrashdim. U uchrashuv paytida «Miyonbuzruk kelg‘andan buyon mutlaqo
hech qanday ish qilmagani va kasallig‘i tufayli hech qayoqqa bora olmayotgani, chunki
har kuni uni kuzatib turishganini, endi nima bo‘lishig‘a qaramay, Afg‘onistong‘a
ketishi, ammo Afg‘oniston hukumati o‘z xududig‘a o‘tkazmaslig‘idan qo‘rqmoqda, chunki
u Afg‘onistondan chiqib ketishda hukumatning rasmiy ruxsatisiz Ierusalim, Turkiyag‘a
ketib, u yerdan Toshkandg‘a qaytg‘on. Shu bois Sizning huzuring‘izg‘a — Afg‘oniston
vakilig‘a mani (ya’ni Munavvar qorini — S.A.) yubordi, o‘z hukumatingizdan
uni tinch, osoyishta, norasmiy Afg‘onistong‘a borishi uchun ruxsat olib berishingizni
so‘radi» dedi.


Yozilg‘onlarning mohiyatig‘a ko‘ra, Sizning ko‘rsatmalaring‘izni
kutaman va yana Munavvar qori, Miyonbuzruk, Salimxon (va boshqalar) kabi ziyoli
kishilar bu yerda o‘zlarini qisilg‘andek sezmoqtsalar, shu bois Afg‘onistong‘a qat’iyan
ketmoqchi ekanliklarini qo‘shimcha qilmoqchiman.


Ehtirom bilan G‘ulom Jeyloniy (Ruschadan tarjima)





MUNAVVAR QORI ABDURASHIDXONOV ASARLARI RO‘YXATI




 




1. «Adibi avval» — Toshkent, 1907 y.


2. «Adibus-soniy» — Toshkent, 1907 y.


3. «Usuli hisob» — Toshkent, 1911 y.


4. «Havoyiji diniya» — Toshkent, 1912 y.


5. Tajvid — Orenburg, 1911 y.


6. «Tarixi qavmi turk» — Qozon, 1911 y.


7. «Tarixi anbiyo» — Toshkent, 1912 y.


8. «Tarixi islomiya» — Toshkent, 1912 y.


9. «Dahrunnajot» — Qozon, 1912 y.


10. «Sabzazor» — Toshkent, 1914 y.


11. «Yer yuzi» — Toshkent, 1917 y.


12. «O‘zbekchatil saboqlig‘i» — Toshkent, 1925 y. 1—II— III qismlar.


13. «O‘zbekcha til saboqlig‘i» — IV qism. 1926 y. (bosilmagan)




 




«Til saboqlig‘i»dan olingan she’rlar


1. Orzu.


2. Kuz.


3. Qish.


4. O‘zi ham tor edi.


5. Yalqovlik yovumizdir.


6. Har kim ekkanin o‘rar.


7. Himmatli faqir.


8. Tug‘ishganlik sevgisi — hikoya.


9. Qanday qullika tushdi — hikoya.


10. Dev pechak — hikoya.


11. Bizda hamiyat —hikoya, «Sadoyi Turkiston», 1915 y.




 




Nutq va maqolalar, xitoblar


1. Nikoh to‘g‘risida — «O‘rta Aziyaning umrguzaronligi. Taraqqiy», 3, 9 fevral,
7 mart 1906 yil.


2. Bizni jaholat — jahli murakkab — «Taraqqiy», 14 iyun
1906 y.


3. Sababi tartib — «Tujjor», 8 oktyabr 1907 y.


4. Toshkent musulmon jamiyati — «Samarqand», 20 av-gust
1913 y.


5. Toshkentda birinchi «Namuna» maktabi — «Vaqt» 1914
y.


6. «Turon» trupttasi rasmiy ochilishi munosabati bilan
so‘zlangan nutq — «Sadoyi Turkiston», 2 mart 1914 y.


7. Jamiyatlar qanday ochilur — «Sadoyi Turkiston», 27
iyun 1914 y.


8. Maqbul qurbonlar — «Najot», 26 mart 1917 y.


9. Sho‘royi islom xitobnomasi — «Najot», 28 aprel
1917 y.


10. Xitobnoma — «Ishtirokiyun», 27 dekabr 1919 y.


11. Turkiston vaqflari — nutq,
30 iyun 1920 y.


12. Hujummi, munozarami — «Qizil bayroq», 2 fevral, 7
mart 1922 y.


13. Turkistonda vaqf ishlari — «Haqiqat» № 1, 1922 y.


14. Turkiston sho‘rolar jumhuriyati maorifparvar yoshlarga
Xitob — «Turkiston», 1 yanvar 1923 y.


15. Nashri maorif uyushmasining ahamiyati — «Turkiston»,
4 mart 1923 y.


16. O‘zbekistonda vaqf — «Qizil O‘zbekiston», 11 dekabr
1924 y.


17. Jadidchilik haqida — Toshkent okrug madaniyat xodimlari
qurultoyida so‘zlangan nutq. «Qizil O‘zbekiston», 7 iyun 1927 y.





MUNAVVAR QORI ABDURASHIDXONOVNING HAYOTI SANALARI




 




1878 yil — Munavvar qori Toshkent shahar, Shayx Xovandi
Tahur daha, Darxon mahallasida mudarris Abdurashidxon oilasida dunyoga keldi.


1885—1890 yillar — Buxoroda tahsil oldi.


1900—1901 yillarda usuli jadid maktabini ochdi.


1904 yildan ijtimoiy-siyosiy ishlarga aralasha boshladi.


1906 yil — «O‘rta Aziyaning umrguzaronligi. Taraqqiy»,
«Taraqqiy» gazetalarida xodim.


1906 yil — «Xurshid» gazetasini tashkil etdi.


1907 yil — «Adibi avval» va «Adibus-soniy» kitoblarini
chop etdi.


1908 yil — «Osiyo», «Shuhrat» gazetalarida maxfiy muharrir.


1909 yil — «Jamiyati xayriya» muassislaridan biri va rais
muovini.


1911 yil — Finlyandiyaga sayohat. Peterburgda Muso Jorulloh
bilan uchrashuv.


1913 yil — «Turon» uyushmasining muassislaridan biri.


1914 yil — «Nashriyot» firmasi muassislaridan biri.
1914 yil — «Turkiston kutubxonasi» nashriyoti muassisi.


1914 yil — «Sadoyi Turkiston» gazetasida muharrir.


1915 yil — «Al-Isloh» jurnalining muassisi va noshiri.


1916 yil — Turkiston mardikorlikka olish qo‘mitasi raisining
muovini.


1917 yil — «Sho‘royi islom» jamiyati tashkilotchisi va
rais muovini.


1917 yil — Toshkent shahar Dumasiga glasniy (a’zo).


1917 yil — «Turk adam markaziyat» firqasi raisining muovini,
firqa programmasining mualliflaridan biri. 


1917 yil — Qo‘qonda tashkil topgan Turkiston Muxtor respublikasi
prezidiumi a’zosi.


1917 yil — «Najot» va «Kengash» gazetalarining bosh muharriri.


1918 yil — Turkiston Maorif komissarligi turk sho‘‘basi
ish yurituvchisi.


1918 yil — Toshkent Eski shahar maorif inspektori. «Xalqdorulfununi»
sho‘rosi raisi.


1919 yil — TurkSIK a’zosi.


1920 yil — Maorif komissarligi Vaqf bo‘limi boshlig‘i.


1920 yil — Bokuda o‘tgan Sharq xalqlari s’ezdi delegati,
prezidium a’zosi, «Sharq xalqlari hamkorligi va targ‘ibot kengashi» a’zosi.


1920 yil — Buxoro Maorif nozirligi vaqf bo‘limining mudiri.


1921 yil 30 mart — 3 dekabr — Sadriddinxon ishi bo‘yicha
qamoqda.


1922 yil — Toshkent shahar (Sotsvos) Ijtimoiy tarbiya
bo‘limi mudiri.


1922 yil — «Ko‘mak» uyushmasi raisi muovini.


1922 yil — Akademmarkaz raisi, Til-imlo qurultoyi delegati.


1923 yil — Maorif komissarligi kollegiyasi a’zosi.


1923 yil — «Nashri maorif» jamiyati muassisi, rais muovini.


1909—1924 yillar — «Ittihodi islom», «Ittihodi taraqqiy»,
«Milliy ittihod» yashirin tashkilotlari asoschisi, raisi.


1924 yil — Ayollar maorif institutida muallim.


1925 yil — Moskvaga, «Sharq xalqlarini o‘rganish qo‘mitasiga»
ish so‘rab borish.


1925 yil — tatar ziyolilari Burhon Sharaf, Shahri Sharaf, Hodi Maqsudiy bilan uchrashuv.


1925 yil — Q. Ramazon, Sh. Zunnun bilan hamkorlikda uch
qismdan iborat «O‘zbekcha til saboqlig‘i» kitobini nashr etdi.


1927—1928 yillar — O‘zkomstarsis — Samarqand muzeyi xodimi,
shu qo‘mitaning Toshkent — Farg‘ona bo‘limi mas’ul kotibi.


1928—1929 yillar — ishsizlik.


1929 yil 6 noyabr GPU tomonidan qamoqqa olindi.


1931 yil 23 aprelda Masko‘vda otildi, Vagankino qabristoniga
dafn etildi.


1931 yil — Ovrupo gazetalari Munavvar qorining otilgani
haqida xabar tarqatdilar.


1934 yil — Parijda M. Cho‘qaev rahbarligida Munavvar qorini
xotirlash kechasi o‘tkazildi. 

O‘rmonni tinch deb o‘ylama, shoyadki bir yo‘lbars uxlab
yotgandur.

Bemehr, harom, jonlar qonini qonunsiz to‘kib, g‘amga botiruvchi zamondan
faryod.

Gazetada Munavvar qorining do‘xtirlarga bag‘ishlangan maqolasi bosilmagan.—
S. A.







[bookmark: _ftn4][4]
Oyoq-qo‘l harakatda bo‘lsa, iz qoldiradi, umidsizlik kelmas. Tuzoqqa intizorlik
oxiri o‘ldiradi.

Roman — axloq.

Munavvar qori Abdurashidxonovning ushbu maqolasi tugamagan. Gazeta tahririyati
maqolani kesib, unga o‘z munosabatini bildirib, «Birov»ni himoya qilgan va o‘z muddaosini
«Xulosa, qori afandini avom xalq orasidan chiqib, matbuot maydoniga qadam bosishlari
bilan tabrik etamiz», deb ifodalagan. (S. A.)

Chor qiroat degan eski yunon mantiqini va uning hoshiyalarini uqub kun kechirish
bo‘lmasa kerak. Idora.

jurnalining boshqa sonlari chiqmagani uchun ushbu maqolaning davomi bosilmagan.
(S. A.)

Nizomiddin Xo‘jaev nazarda tutilmoqda.

Orif Karimiy ko‘zda tutilmoqda.

Ibrohim Yorqin nazarda tutilmoqda.

Ulamo» jamiyati.

— Toshkent shahar dumasi nazarda tutilmoqda.

qurultoyi.

— Angliya.

To‘g‘rirog‘i, martning.

So‘z Muhiddin qori Sharafiddinov ustida bormoqda.

(sotsialnoe vospitanie) — ijtimoiy tarbiya bo‘limi.

Muzey.

Osori atiqa va qadimgi yodgorliklarni o‘rganish qo‘mitasi.

Qort — qariya.

Abdulvohidning 24.03.28 yilda yozg‘on ushbu xati Munavvar qorining qo‘liga
yetib bormagan.

